
ᓄᓇᕗᑦ ᒪᓕᒐᓕᐅᕐᕕᖓ 
 
 
 

ᐊᐃᑉᐸᖓᑦ ᑲᑎᒪᓂᖅ ᐱᖓᔪᐊᓐᓂᒃ ᒪᓕᒐᓕᐅᖅᑏᑦ 
 
 
 

ᒪᓕᒐᓕᐅᖅᑏᑦ ᑲᑎᒪᐅᑎᒥᓂᖏᑦ  
 

ᑎᑎᕋᖅᓯᒪᓂᖏᑦ 
 

ᐅᓪᓗᖅ 9 
 

ᓇᒡᒐᔾᔭᐅ, ᔫᓂ 15, 2009 
 

 

ᖁᑉᐱᕐᓂᓖᑦ 392ᒥᒃ 453ᒧᑦ 
 
 
 

ᐃᖃᓗᐃᑦ 
 
 
 

ᐅᖃᖅᑎ: ᐅᐱᓐᓇᖅᑐᖅ ᔭᐃᒥᓯ ᐋᕆᐊᒃ, ᒪᓕᒐᓕᐅᖅᑎ 



 
 

 
 

ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 
ᐊᖓᔪᖅᑳᖅ ᔭᐃᒥᓯ ᐋᕆᐊᒃ  

(ᐅᖅᑯᒻᒥᐅᑦ) 
 

ᓯᕗᓕᖅᑎ ᐄᕙ ᐋᕆᐊᒃ 
(ᐃᖃᓗᐃᑦ ᑲᓇᓐᓇᖓ) 

ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ 
ᑲᑎᒪᔨᖏᓐᓄᑦ ᐊᒻᒪᓗ 

ᒐᕙᒪᐅᖃᑎᒌᑦᑐᓕᕆᓂᕐᒧᑦ; ᒥᓂᔅᑕ 
ᑲᒪᒋᔭᓕᒃ ᐊᕐᓇᐃᑦ 

ᑲᑎᒪᔨᕐᔪᐊᖏᓐᓂᑦ; ᒥᓂᔅᑕ 
ᑲᒪᒋᔭᓕᒃ ᓄᓇᑖᖅᐸᓕᐊᔪᓕᕆᓂᕐᒧᑦ 

  
ᔭᐃᒥᓯ ᐊᕐᕚᕐᓗᒃ 

(ᑐᓄᓂᖅ) 
 

ᒨᓯᓯ ᐊᐅᐸᓗᒃᑐᖅ 
(ᖃᒪᓂᑦᑐᐊᖅ) 

 
ᐊᖓᔪᖅᑳᖅ ᑕᒑᖅ ᑰᓕ 
(ᑲᖏᖅᖠᓂᐅᑉ ᐅᐊᓐᓇᖓ)    

ᒥᓂᔅᑕ 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 

ᐃᓄᓕᕆᓂᕐᒧᓪᓗ; ᒥᓂᔅᑕ ᑲᒪᒋᔭᓕᒃ 
ᐃᖅᑲᓇᐃᔭᖅᑎᓄᑦ 

ᐊᑦᑕᓇᖅᑕᐃᓕᔪᓕᕆᓂᕐᒧᑦ 
ᑕᐅᖅᓯᖅᑕᐅᓂᖏᓐᓄᓪᓗ 

ᑲᒥᓴᓐᑯᓐᓂᑦ; ᒥᓂᔅᑕ ᑲᒪᒋᔭᓕᒃ 
ᐃᑯᒻᒪᖅᑯᑏᑦ ᐊᑭᖏᓐᓂᑦ ᕿᒥᕐᕈᔩᑦ 

ᑲᑎᒪᔨᖏᓐᓂᑦ 
 

ᕌᓐ ᐃᐊᓕᐊᑦ 
(ᖁᑦᑎᒃᑐᖅ) 

 
ᐋᑕᒥ ᖁᒻᒧᐊᑦᑐᖅ 

(ᐸᓐᓂᖅᑑᖅ) 
 

 
 

ᐊᖓᔪᖅᑳᖅ ᓗᐊᓐ ᑯᓱᒐᖅ 
(ᑲᖏᖅᖠᓂᐅᑉ ᓂᒋᐊ - 

ᑎᑭᕋᕐᔪᐊᖅ) 
ᒥᓂᔅᑕ ᓄᓇᓕᓐᓂᑦ ᐊᒻᒪ 

ᒐᕙᒪᒃᑯᓐᓂᑦ 
ᐱᔨᑦᑎᕋᖅᑐᓕᕆᓂᕐᒧᑦ; ᒥᓂᔅᑕ 

ᐃᑯᒻᒪᖅᑯᑎᓕᕆᓂᕐᒧᑦ 
 

ᔮᓐ ᓂᓐᖓᖅ 
(ᐊᑯᓪᓕᖅ) 

 
ᔮᓂ ᓂᖏᐅᖓᓐ 

(ᓇᓄᓕᒃ) 
ᐅᖃᖅᑎᐅᑉ ᑐᓪᓕᐊ, ᐃᒃᓯᕙᐅᑕᖅ 
ᑲᑎᒪᔨᑕᐃᓐᓇᐃᑦ ᑲᑎᒪᔨᖏᓐᓄᑦ 

 
ᐹᓪ ᐅᑲᓕᖅ 

(ᐃᖃᓗᐃᑦ ᐱᓇᓐᓇᖓ) 
ᐃᒃᓯᕙᐅᑕᐅᑉ ᑐᓪᓕᐊ, 

ᑲᑎᒪᔨᑐᐃᓐᓇᐃᑦ ᑲᑎᒪᔨᖏᑦ 
 

ᐃᓄᒃ ᐸᐅᓗᓯ 
 (ᓇᑦᑎᓕᒃ) 

ᐃᒃᓯᕙᐅᑕᐅᑉ ᑐᓪᓕᐊ, 
ᑲᑎᒪᔨᑐᐃᓐᓇᐃᑦ ᑲᑎᒪᔨᖏᑦ 

 
ᐊᖓᔪᖅᑳᖅ ᑮᑦ ᐲᑕᓴᓐ 

(ᐃᖃᓗᒃᑑᑦᓯᐊᖅ) 
ᒥᓂᔅᑕ ᑮᓇᐅᔭᓕᕆᓂᕐᒧᑦ, 
ᐃᒃᓯᕙᐅᑕᖅ, ᑮᓇᐅᔭᓂᑦ 

ᐊᐅᓚᑦᑎᓂᕐᒧᑦ ᑲᑎᒪᔨᖏᓐᓄᑦ; 
ᒥᓂᔅᑕ ᒪᓕᒐᓕᕆᓂᕐᒧᑦ 

 
 

 

ᐋᓚᓐ ᕋᒻᐴᑦ 
(ᑕᓯᐅᔭᕐᔪᐊᖅ) 

 
ᕗᕆᑦ ᓯᐊᓪ 

 (ᕿᑭᖅᑖᓘᑉ ᓂᒋᐊ) 
 

ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ 
(ᐊᕐᕕᐊᑦ) 

ᒥᓂᔅᑕ ᐊᕙᑎᓕᕆᓂᕐᒧᑦ; ᒥᓂᔅᑕ 
ᐃᖅᑲᓇᐃᔭᖅᑐᓕᕆᓂᕐᒧᑦ; ᒥᓂᔅᑕ 
ᑲᒪᒋᔭᓕᒃ ᓄᓇᕗᑦ ᓯᓚᑦᑐᖅᓴᕐᕕᒻᒥ 

 
ᐊᖓᔪᖅᑳᖅ ᓗᐃ ᑕᐹᖅᔪᒃ 

(ᐊᒥᑦᑐᖅ) 
ᒐᕙᒪᒃᑯᑦ ᒪᓕᒐᓕᐅᕐᕕᒻᒥ 
ᓯᕗᒃᑲᖅᑕᖅᑎᖓ; ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ 
ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ 
ᐅᖃᐅᓯᓕᕆᓂᕐᒧᑦ; ᒥᓂᔅᑕ 
ᓄᓇᖃᖅᑳᖅᓯᒪᔪᓕᕆᓂᕐᒧᑦ 

 

ᐊᖓᔪᖅᑳᖅ ᐲᑕ ᑕᑉᑑᓇ 
(ᖁᕐᓗᖅᑑᖅ) 

ᓯᕗᓕᖅᑎᐅᑉ ᑐᓪᓕᐊ; ᒥᓂᔅᑕ 
ᐱᕙᓪᓕᐊᔪᓕᕆᓂᕐᒧᑦ 
ᐃᖏᕐᕋᔪᓕᕆᓂᕐᒧᓪᓗ 

 
ᐊᖓᔪᖅᑳᖅ Hᐊᓐᑐ ᑐᑐ 

(ᐃᖃᓗᐃᑦ ᕿᑎᐊ) 
ᒥᓂᔅᑕ ᑲᒪᒋᔭᓕᒃ ᓄᓇᕗᒥ 

ᐃᓪᓗᓕᕆᔨᕐᔪᐊᒃᑯᓐᓂᑦ; ᒥᓂᔅᑕ 
ᑲᒪᒋᔭᓕᒃ ᖁᓪᓕᖅ 

ᐃᑯᒻᒪᖅᑯᑎᓕᕆᔨᒃᑯᓐᓂᑦ; ᒥᓂᔅᑕ 
ᑲᒪᒋᔭᓕᒃ ᐊᖏᕐᕋᖃᓐᖏᑦᑐᓕᕆᓂᕐᒧᑦ  

ᐊᐅᓚᑦᑎᔩᑦ 
ᐊᓪᓚᑦᑎ  
ᔮᓐ ᑯᐊᒃ 

 

ᐊᓪᓚᑦᑎᐅᑉ ᑐᓪᓕᐊ 
ᓈᓐᓯ ᑐᐱᖅ 

ᐊᓪᓚᑦᑎᐅᑉ ᐃᑲᔪᖅᑎᐊ 
ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 
ᓲᓴᓐ ᑰᐸ 

ᐃᖅᓱᒃᑎ 
ᓴᐃᒪᓂᖅ ᕿᓚᕝᕙᖅ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 
ᐃᓐᓂᕐᕕᒃ ᐃᑲᔪᖅᑏᑦ  

 

ᑎᑎᖅᑲᒃᑯᕕᒃ 1200 
ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᖏᑦᑐᖅ (877) 334-7266 
ᖃᕆᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca

ᐃᖃᓗᐃᑦ, ᓄᓇᕗᑦ 
ᓇᒡᒐᔾᔭᐅ, ᔫᓂ 15, 2009 

ᒪᓕᒐᓕᐅᖅᑏᑦ ᐅᐸᒃᑐᑦ: 
ᓯᕗᓕᖅᑎ ᐄᕙ ᐋᕆᐊᒃ, ᐅᖃᖅᑎ ᔭᐃᒥᓯ ᐋᕆᐊᒃ, 
ᒨᓯᓯ ᐊᐅᐸᓗᒃᑐᖅ, ᐊᖓᔪᖅᑳᖅ ᑕᒑᖅ ᑰᓕ, ᕌᓐ 
ᐃᐊᓕᐊᑦ, ᐋᑕᒥ ᖁᒻᒧᐊᑦᑐᖅ, ᐊᖓᔪᖅᑳᖅ ᓗᐊᓐ 
ᑯᓱᒐᖅ, ᔮᓐ ᓂᓐᖓᖅ, ᔮᓂ ᓂᖏᐅᖓᓐ, ᐹᓪ 
ᐅᑲᓕᖅ, ᐊᖓᔪᖅᑳᖅ ᑮᑦ ᐲᑕᓴᓐ, ᐋᓚᓐ ᕋᒻᐴᑦ, 
ᕗᕆᑦ ᓯᐊᓪ, ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ, 
ᐊᖓᔪᖅᑳᖅ ᓗᐃ ᑕᐹᖅᔪᒃ, ᐊᖓᔪᖅᑳᖅ ᐲᑕ 
ᑕᑉᑑᓇ, ᐊᖓᔪᖅᑳᖅ ᕼᐊᓐᑐ ᑐᑐ. 
 
ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ (ᐋᕆᐊᒃ): ᑕᐃᒪ ᐱᒋᐊᓐᖏᓂᑦᑎᓐᓂ 
ᑐᒃᓯᐊᓂᒃᑯᑦ ᐱᒋᐊᖅᑎᑦᑎᔪᓐᓇᕐᒪᖔᑦ 
ᐊᐱᕆᔪᒪᓪᓗᒍ ᒥᔅᑕ ᑰᓕ. ᒥᔅᑕ ᑰᓕ. 
 
>>ᑐᒃᓯᐊᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᓕ. ᐅᓐᓄᓴᒃᑯᑦ, 
ᓯᕗᓕᖅᑎ, ᒥᓂᔅᑕᐃᑦ, ᒪᓕᒐᓕᐅᖅᑏᑦ. 
ᐊᒻᒪᓗᑦᑕᐅᖅ ᓄᓇᕘᒥᐅᓕᒫᑦᑎᐊᑦ, 
ᐅᓐᓄᓴᖃᑦᑎᐊᕆᑦᓯ. (ᑐᓵᔨᑎᒍᑦ) ᑲᑎᒪᔾᔪᑎᒃᓴᖅ 2. 
ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ ᓯᐅᑦᓴᒃ. 
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 
 
ᐊᖓᔪᖅᑳᑉ ᐅᖃᐅᓯᖓ 031 - 3(2): 

ᐅᓂᒃᑳᖏᑦ ᑲᑎᒪᔨᕋᓛᓄᑦ ᐃᖃᓗᓕᕆᓂᕐᒧᑦ 
ᐃᑦᑐᑯᕕᒻᒥᑦ (ᓯᐊᑦᓴᒃ) 

 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᑐᓴᖅᑎᑦᓯᒍᒪᔪᖓ 
ᒪᓕᒐᓕᐅᖅᑎᐅᖃᑎᓐᓂᒃ ᐅᓂᒃᑳᒥᒃ 
ᓴᖅᑭᖅᑕᐅᔪᖃᕋᑖᓚᐅᕐᖓᑦ ᐃᑦᑐᒃᑯᕕᒻᒥ 
ᑲᑎᒪᔨᕋᓛᖏᓐᓂᒃ ᐃᒪᕐᒥᐅᑕᓕᕆᓂᕐᒧᑦ. ᑕᕝᕙᓂ 
ᐅᓂᒃᑳᒥ, ᐊᑎᓕᒃ “ᓄᓇᕗᒻᒥ ᐃᒪᕐᒥᐅᑕᓕᕆᓂᖅ: 
ᑰᑕᐃᑦ ᐅᒥᐊᒃᑯᕖᓪᓗ”, ᓴᓐᖏᔪᒥᒃ  

ᐃᑲᔪᖅᓱᐃᒍᑕᐅᔪᖅ ᓄᓇᕗᒻᒥ ᐱᔾᔪᑎᖏᓐᓂᒃ 
ᐃᒪᕐᒥᐅᑕᓕᕆᓂᕐᒧᑦ 
ᐊᑐᐃᓐᓇᖃᒃᑲᓐᓂᕆᐊᖃᕐᓂᖏᓐᓂᒃ 
ᐱᖁᑎᕐᔪᐊᓂᓪᓗ ᓴᓇᕕᐅᒃᑲᓐᓂᕆᐊᖃᕐᓂᖏᓐᓂᒃ.  
 

ᑖᓐᓇ ᐅᓂᒃᑳᖅ ᑐᓐᖓᕕᓕᒃ 
ᑐᓴᕆᐊᕐᕕᖃᖃᑦᑕᓚᐅᕐᑎᓪᓗᒋᑦ ᐱᒋᐊᓚᖅᓯᒪᔪᑦ 
2007 ᐃᓚᒋᔭᖃᓚᐅᖅᑐᓂᓗ ᓂᐅᕐᕈᓚᐅᖅᑐᑎᒃ 
ᐃᖃᓗᓐᓄᑦ ᐸᖕᓂᖅᑑᒧᓪᓗ 
ᑐᓴᕆᐊᕐᕕᖃᕆᐊᖅᑐᖅᑐᑎᒃ ᔫᓂ 2008-ᖑᑎᓪᓗᒍ. 
ᓄᓇᕗᑦ ᒐᕙᒪᒃᑯᖏᑦ ᐃᓚᐅᖃᑕᐅᓚᐅᖅᑐᑦ 
ᑲᑎᒪᔪᓂ, ᐅᖃᐅᓯᖃᖅᑐᑎᒃ ᓄᓇᕗᒻᒥ 
ᐃᓱᒪᒋᔭᖏᓐᓂᒃ ᐃᓚᐃᓐᓈᖅᑕᐅᓯᒪᓂᖏᓐᓄᑦ 
ᐃᑲᔪᖅᓱᖅᑕᐅᓐᖏᓗᐊᕐᓂᖏᓐᓄᓪᓗ ᑕᒪᑐᒧᖓ 
ᐱᒻᒪᕆᐅᔪᒧᑦ ᑮᓇᐅᔭᓕᐅᕈᑕᐅᒍᓐᓇᖅᑐᒧᑦ.  
 

ᑲᑎᒪᔨᕋᓛᑦ ᐅᓂᒃᑳᓕᐊᖓ ᓇᓗᓇᐃᖅᓯᒍᑕᐅᔪᖅ 
ᐃᒪᕐᒥᐅᑕᐅᓕᕆᔨᒃᑯᑦ ᑲᓇᑕᒥ 
ᖃᓄᐃᓕᐅᓐᖏᓗᐊᖅᓯᒪᓂᖏᓐᓂᒃ ᐃᑲᔪᖅᓱᐃᓂᕐᒧᑦ 
ᐱᕙᓪᓕᐊᑎᑕᐅᒐᓱᐊᕐᓂᖓᓂᒃ ᓄᓇᕗᒻᒥ 
ᐃᖃᓗᓕᕆᓂᖅ. ᑕᐸᐃᕐᓇᓂᖅᐹᖅ ᐅᓇ 
ᑎᑎᕋᖅᓯᒪᔪᖅ: “ᓄᓇᕗᒻᒥᐅᑦ 
ᓯᕗᒧᒋᐊᕈᑎᖃᖅᓯᒪᔫᔮᖅᑐᑦ ᓴᖅᑭᐅᒪᔪᓂᒃ ᓄᓇᕗᑦ 
ᐊᐅᓚᒍᓐᓇᓐᖏᑕᖏᓐᓄᑦ, ᑭᓯᐊᓂ ᑕᐃᒫᑦᓴᐃᓐᓇᖅ 
ᐅᖃᕈᓐᓇᓐᖏᑦᑐᒍᑦ ᐃᒪᕐᒥᐅᑕᓕᕆᔨᒃᑯᑦ ᒥᑦᓵᓄᑦ.”  
 

ᐱᓕᕆᕕᑦᑎᓐᓂ ᖁᕕᐊᑦᑐᒍᑦ ᑲᑎᒪᔨᕋᓛᑦ 
ᐃᑲᔪᖅᓱᐃᓂᖏᓐᓂᒃ ᓄᓇᕗᒻᒥ ᐃᖃᓗᓕᕆᓂᕐᒥᒃ 
ᓯᕗᓂᑦᓴᑎᓐᓂᓗ ᐱᕙᓪᓕᐊᓂᑦᓴᖓᓂᑦ, 
ᐃᑲᔪᖅᓱᐃᓪᓗᑎᓪᓗ ᓯᑕᒪᐅᔪᖅᑐᓂᒃ 
ᐊᑐᓕᖁᔨᔾᔪᑎᓂᒃ ᓇᓗᓇᐃᔭᖅᑕᐅᓯᒪᔪᓂ 
ᑲᑎᒪᔨᕋᓛᑦ ᐅᓂᒃᑳᓕᐊᒥᓂᖓᓂ. 
ᐊᑐᓕᖁᔨᔾᔪᑎᓕᐅᖅᓯᒪᔪᑦ ᒐᕙᒪᑐᖃᒃᑯᓐᓄᑦ 
ᐱᓗᐊᖅᑐᒥ ᐃᒪᕐᒥᐅᑕᓕᕆᔨᒃᑯᓐᓄᑦ ᐃᒪᐃᑦᑐᓂᒃ:  
 

• ᐃᒪᕐᒥᐅᑕᓕᕆᔨᒃᑯᑦ ᓯᕗᒧᒋᐊᕈᑎᖃᕐᓗᑎᒃ 
ᐊᑐᓕᖅᑎᑦᓯᕙᓪᓕᐊᓂᕐᒧᑦ ᐅᒥᐊᒃᑯᕕᓐᓂᒃ 
ᐱᕙᓪᓕᐊᑎᑦᓯᓂᕐᒧᑦ ᐸᕐᓇᐅᑎᒥᒃ 2005 
ᓄᓇᕗᒻᒥ ᐅᒥᐅᒃᑯᕕᓐᓄᑦ 
ᐅᓂᒃᑳᓕᐊᒥᓂᕐᒦᑦᑐᓂᒃ;  

 

• ᐃᒪᕐᒥᐅᑕᓕᕆᔨᒃᑯᑦ ᑲᔪᓯᒍᑎᖃᕐᓗᑎᒃ 
ᑐᓂᓯᖃᑦᑕᓂᕐᒧᑦ 100 ᐳᓴᓐᑎᖏᓐᓂᒃ 
ᐃᖃᓪᓕᐊᕐᕕᒃ 0A-ᒥ 
ᖃᓕᕋᓕᑦᑕᐅᒍᓐᓇᖅᑐᓂᒃ ᓄᓇᕗᒻᒧᑦ;  

 

• ᐃᒪᕐᒥᐅᑕᓕᕆᔨᒃᑯᑦ ᑲᔪᓯᒍᑎᖃᕐᓗᑎᒃ 
ᐊᑐᐊᒐᖃᕐᓂᕐᒧᑦ ᓄᑖᓂᒃ 
ᐱᔪᓐᓇᖅᑐᖃᓐᖏᓪᓗᓂ ᐃᖃᓪᓕᐊᕐᕕᒻᒥ 
0B ᓄᓇᕗᒻᒦᖔᖏᑦᑐᓄᑦ ᓄᓇᕗᒻᒥ 

ᑎᑭᐅᑎᓚᐅᓐᖏᓐᓂᖏᓐᓂ ᓈᒻᒪᑦᑐᓂᒃ 
ᑐᓂᓯᔭᐅᖃᑦᑕᕐᓂᖏᓐᓂᒃ ᑖᒃᑯᓇᓐᖓᑦ; 

 

• ᐃᒪᕐᒥᐅᑕᓕᕆᔨᒃᑯᑦ ᐊᑐᐊᒐᓕᐅᕐᓗᑎᒃ 
ᓄᓇᕗᒻᒥ ᐃᓚᐅᖃᑕᐅᕙᑦᑐᑦ 
ᐱᔪᓐᓇᐅᑎᖃᕐᓗᑎᒃ ᓯᕗᓪᓕᖅᐹᒥ 
ᕿᐱᓗᒍᑎᖃᕈᓐᓇᓂᕐᒧᑦ 
ᓂᐅᕕᖅᑕᐅᖃᑦᑕᕐᓂᖏᓐᓂᒃ ᑰᑕᐃᑦ 
ᓄᓇᕗᒻᒧᑦ ᖃᓂᑦᑐᓂ ᐃᒪᖏᓐᓂ 
ᓄᑦᑎᖅᑕᐅᓯᒪᔪᓂᒃ 
ᓂᐅᕐᕈᑕᐅᓯᒪᔪᓂᓪᓘᓐᓃᑦ;  

 

• ᐃᓄᐃᑦ ᖃᐅᔨᒪᔭᑐᖃᖏᑦ ᐊᑕᖏᖅᑐᒥᒃ 
ᐃᓱᒪᑦᓴᖅᓯᐅᕈᑕᐅᖃᑦᑕᕐᓗᑎᒃ 
ᐃᖃᓗᓕᕆᓂᕐᒧᑦ ᐃᓱᒪᓕᐅᕈᑕᐅᔪᓂ;  

 

• ᐃᒪᕐᒥᐅᑕᓕᕆᔨᒃᑯᑦ ᓇᓗᓇᐃᖅᓯᓗᑎᒃ 
ᖃᖓᒃᑯᑦ ᖃᓄᕐᓗ ᐊᑐᓕᖁᔨᔾᔪᑎᐅᔪᑦ 
ᖃᐅᔨᓴᖅᑕᐅᖁᔭᐅᔪᑦ 
ᖃᐅᔨᓴᖃᑦᑕᕐᓂᐅᓂᐊᖅᑐᓪᓗ Eastmain-
1-A ᐊᒻᒪᓗ ᕉᐳᑦ ᑰᖕᓂᒃ ᓯᒥᑦᑐᐃᓂᕐᒧᑦ 
ᐱᓕᕆᐊᖅ ᐊᑐᓕᖅᑎᑕᐅᓛᕐᒪᖔᖅ;  

 

• ᐃᒪᕐᒥᐅᑕᓕᕆᔨᒃᑯᑦ 
ᐊᖏᓪᓕᒋᐊᖅᓯᒻᒪᕆᓪᓗᑎᒃ 
ᑮᓇᐅᔭᖃᖅᑎᑦᓯᖃᑦᑕᕐᓂᖏᓐᓂᒃ 
ᐃᖃᓗᒐᓱᒐᑦᓴᖅᑕᖃᕐᓂᖓᓂᒃ 
ᖃᐅᔨᓴᕐᓂᐅᕙᑦᑐᓄᑦ ᓄᓇᕗᒻᒥ 
ᖃᓂᒋᔭᖏᓐᓂ ᐃᒪᖏᓐᓂ 
ᐊᖏᕈᑎᖃᕐᓗᑎᓪᓗ ᐊᕐᕌᒍᒐᓴᕐᓄᑦ, 
ᐊᔾᔨᒌᖏᑦᑐᓄᑦ ᐃᖃᓗᓄᑦ 
ᖃᐅᔨᓴᖅᐸᓪᓕᐊᓂᕐᒧᑦ ᐱᓕᕆᐊᒥᒃ; 
ᐊᒻᒪᓗ  

 

• ᐃᒪᕐᒥᐅᑕᓕᕆᔨᒃᑯᑦ ᖃᐅᔨᓴᕐᓗᑎᒃ 
ᐊᑦᑐᐃᓯᒪᓂᖏᓐᓂᒃ ᐅᒥᐊᕐᔪᐊᑦ 
ᕿᓚᓗᒐᕐᓄᑦ ᐋᖅᑭᑦᓱᐃᓗᑎᓪᓗ 
ᓴᐳᔾᔨᓯᒪᓂᕐᒧᑦ ᐊᐅᓚᑦᓯᔾᔪᓯᐅᔪᓂᒃ 
ᑲᑐᔾᔨᖃᑕᐅᓗᑎᒃ ᓄᓇᕗᒻᒥ 
ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑦ.  

 

ᐅᖃᖅᑏ, ᖁᔭᓐᓇᒦᕈᒪᔭᒃᑲ ᐃᑦᑐᒃᑯᕕᒻᒥ ᑲᑎᒪᔨᕋᓛᑦ 
ᐃᒪᕐᒥᐅᑕᓕᕆᓂᕐᒧᑦ ᐱᔭᕇᖅᓯᒍᓐᓇᕐᓂᖏᓐᓄᑦ 
ᐱᒻᒪᕆᐅᔪᒥᒃ ᐅᓂᒃᑳᒥᒃ ᑎᓕᒋᐊᖅᑕᒃᑲᓗ ᑲᓇᑕᐅᑉ 
ᒐᕙᒪᒃᑯᖏᑦ ᐃᒪᕐᒥᐅᑕᓕᕆᔨᒃᑯᓪᓗ 
ᓯᕗᒧᒋᐊᕈᑎᖃᖁᓪᓗᒋᑦ ᐊᑐᓕᖅᑎᑦᓯᕙᓪᓕᐊᓂᕐᒧᑦ 
ᐊᑐᓕᖁᔨᔾᔪᑎᖏᓐᓂᒃ ᑲᑎᒪᔨᕋᓛᑦ.  
 
ᐅᖃᖅᑏ, ᑕᖅᑭᒐᓚᐅᓯᒪᔪᓂ 
ᑲᑎᖃᑎᖃᕈᓐᓇᖅᓯᒪᔪᖓ ᒥᓂᔅᑕᖓᓂᒃ 
ᐃᒪᕐᒥᐅᑕᓕᕆᔨᒃᑯᑦ, ᒥᓂᔅᑕ ᓰ, ᒪᕐᕈᐊᑎᖅᑐᖓ.  

 

ᑲᑎᒪᖃᑦᑕᓚᐅᕐᓂᕗᑦ ᐊᑑᑎᖃᑦᓯᐊᖅᓯᒪᔪᑦ 
ᑲᒪᒍᑕᐅᓯᒪᓪᓗᑎᓪᓗ ᐊᒥᓱᓂᒃ ᐃᓱᒫᓘᑎᒋᓯᒪᔭᓐᓂᒃ 
ᐃᖃᓗᓕᕆᓂᕐᒨᖓᔪᓂᒃ. ᑲᑎᖃᑦᑕᕐᑐᓄᒃ 
ᑐᓴᕆᐊᖃᑦᑕᐅᑎᕙᓐᓂᕐᓗ ᐊᖓᔪᖅᑲᐅᑎᓄᑦ 
ᐃᖅᑲᓇᐃᔭᖅᑎᓄᑦ ᐱᓕᕆᕕᑦᑎᓐᓂ 
ᐃᒪᕐᒥᐅᑕᓕᕆᔨᒃᑯᓐᓂᓗ, ᓄᑖᒥᒃ 
ᐱᓕᕆᖃᑎᒌᒍᒪᓂᕐᒥᒃ ᐱᕙᓪᓕᐊᔪᖃᓕᖅᑐᖅ. 
ᑕᐃᒪᐃᒻᒪᑦ, ᓱᓕᔪᖅᓴᖅᑐᒍᑦ ᐃᒪᕐᒥᐅᑕᓕᕆᔨᒃᑯᑦ 
ᐃᓱᒪᑦᓴᖅᓯᐅᕈᑎᖃᓪᓚᕆᓐᓂᐊᕐᓂᖏᓐᓂᒃ 
ᐊᑐᓕᖁᔨᔾᔪᑎᓕᐊᒥᓂᖏᓐᓂᒃ ᐃᑦᑐᒃᑯᕕᒻᒥ 
ᑲᑎᒪᔨᕋᓛᑦ ᖃᓄᓕᐃᓕᒋᐊᕈᑎᖃᕐᓗᑎᓪᓗ 
ᐱᕚᓪᓕᕈᑎᑦᓴᐅᒍᓐᓇᖁᓪᓗᒍ ᐃᖃᓗᓕᕆᓂᖅ. 
ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 
ᒥᓂᔅᑕ ᑰᓕ. 
 
ᐊᖓᔪᖅᑳᑉ ᐅᖃᐅᓯᖓ 032 - 3(2): 

ᓄᓇᖅᔪᐊᕐᒥᑦ ᐃᓐᓇᑐᖃᑦ 
ᐱᓂᕐᓗᑦᑕᐅᕙᓐᓂᖏᑕ ᖃᐅᔨᒪᔾᔪᑎ (ᑰᓕ) 

 
ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ, ᐅᖃᖅᑏ. 
ᒫᓐᓇ ᓂᑯᕕᑦᑐᖓ ᐅᑉᓗᒥ ᔫᓂ 15-ᖑᑎᓪᓗᒍ 
ᑖᓐᓇ ᐅᑉᓗᖅ ᐃᓐᓇᕐᓄᑦ ᑲᒪᒋᔭᐅᑦᑎᐊᕐᓂᐅᑉ 
ᒥᒃᓵᓄᑦ ᑐᑭᓯᔭᕆᐊᖃᕐᓂᕐᒧᑦ ᐅᑉᓗᕆᔭᐅᒻᒪᑦ.  
 
ᐃᓐᓇᐃᑦ ᑲᒪᒋᔭᐅᑦᑎᐊᖃᕐᓂᖏᓐᓂᖓ ᑕᒪᓐᓇ 
ᓲᕐᓗ ᐅᕙᑦᑎᓐᓄᑦ ᓈᖕᒪᖏᑦᑐᓄᑦ ᑲᒪᖃᑦᑕᕐᓂᕐᒥᒃ 
ᑐᑭᖃᕐᒪᑦ ᐊᒻᒪᓗ ᓲᕐᓗ ᑎᒥᖏᑦ ᐅᕝᕙᓘᓐᓃᑦ 
ᐃᓱᒪᖏᑦ ᐅᕝᕙᓘᓐᓂᑦ ᑮᓇᐅᔭᐅᖏᑦ ᐅᕝᕙᓘᓐᓃᑦ 
ᐱᕋᔭᒃᑕᐅᖃᑦᑕᕐᓂᖏᑦ ᐃᓐᓇᓗᐊᑦ ᑕᒪᓐᓇ 
ᑐᑭᒋᖕᒪᒍ. ᑕᒪᓐᓇ ᑕᐃᒪᐃᑦᑐᖃᖃᑦᑕᑎᓪᓗᒍ 
ᐃᒻᓇᐃᑦ ᑖᑉᑯᐊ ᐱᓗᐊᖅᑐᒥᒃ ᓲᕐᓗ 
ᐅᐱᒋᔾᔪᑎᒋᓐᖏᓐᓂᕐᒧᑦ ᑎᑭᐅᑎᖃᑦᑕᕐᒪᑦ. ᐃᓐᓇᐃᑦ 
ᑲᒪᒋᔭᐅᑦᑎᐊᖏᑉᐸᑕ ᑲᒪᒋᔭᐅᑦᓯᐊᖏᔾᔪᑎᖏᑦ 
ᐊᒥᓲᓕᖓᔪᓂᒃ ᑐᑭᖃᖅᑐᖅ ᐅᑉᓗᒥᑦ.  
 
ᐅᖃᖅᑏ, ᓯᓚᕐᔪᐊᕐᒥᓕᒫᑦᑎᐊᖅ ᑖᓐᓇ ᐃᓐᓇᕐᓄᑦ 
ᓲᕐᓗ ᐱᕋᔭᑦᑕᐅᖃᑦᑕᓐᖏᒋᐊᒥᒃ ᐅᑉᓗᖅ ᑖᓐᓇ 
ᓇᓪᓕᐅᑎᓯᒪᒻᒪᑦ, ᓲᕐᓗ 
ᓱᒃᑯᔨᐊᖑᒋᐊᖃᓐᖏᓐᓂᖏᓐᓂᒃ ᓯᓚᕐᔪᐊᕐᒥ ᐊᒻᒪᓗ 
ᐅᕙᒍᑦ ᐃᓄᒃᑎᒍᑦ ᓂᑭᑦᑖᕐᓗᑕ ᐅᕝᕙᓘᓐᓃᑦ 
ᑲᑐᔾᔨᖃᑎᒌᑦ ᑎᒥᖏ ᓄᓇᓕᖕᓂᓘᓐᓃᑦ 
ᐅᕝᕙᓘᓐᓃᑦ ᒐᕙᒪᒃᑯᑦ ᐃᓕᑕᖅᓯᒋᐊᖃᕐᖓᑕ 
ᑕᒪᓐᓇ ᑐᑭᓯᐅᒪᑎᑦᑎᑎᐊᕐᓂᖅ ᐃᓐᓇᐅᓗᐊᖅᑐᓂᒃ, 

ᓂᖏᐅᕐᓂᒃ, ᐃᓐᓇᕐᓂᓪᓗ ᐊᖑᑎᓂᒃ ᐃᑦᑑᓕᖅᑐᓂᒃ 
ᓄᓇᑦᑎᓐᓂ ᖃᐅᔨᒪᑦᑎᐊᕆᐊᖃᓕᕋᑦᑕ ᖃᓄᖅ  
ᓱᒃᑯᔨᐊᖑᓲᖑᒻᒪᖔᑕ ᐅᕝᕙᓘᓐᓃᑦ ᐃᒻᒪᖃ 
ᐃᒃᖠᓐᓇᖅᑕᐅᓯᒪᑐᐃᓐᓇᖃᑦᑕᕐᓂᖏᓐᓂᒃ.  
 
ᐅᖃᖅᑏ, ᐅᖃᕈᒪᔪᖓ 
ᖃᐅᔨᒪᔪᖃᓪᓚᕆᓐᖏᑦᑑᒐᓗᐊᖅ ᖃᓄᖅ ᐃᓐᓇᒪᕇᑦ 
ᐅᐱᒋᔭᐅᑦᑎᐊᖏᓐᓂᖏᑦ ᑲᒪᒋᔭᐅᑦᑎᐊᖃᑦᑕᕐᓂᖏᑦ 
ᐱᖕᒪᖔᑕ ᑭᓯᐊᓂᓕ ᓇᓗᓇᓐᖏᑦᑐᒥᒃ 
ᓴᖅᑭᓯᒪᔪᖃᓕᖅᑐᖅ ᐃᒪᓐᓇ ᐱᕋᔭᑦᑐᖃᖃᑦᑕᑎᓪᓗᒍ 
ᑕᒪᒃᑯᓄᖓ ᐃᒥᐊᓗᖕᓄᑦ ᐅᕝᕙᓘᓐᓃᑦ 
ᐋᖓᔮᕐᓇᖅᑐᓄᑦ ᑕᒪᒃᑯᐊ ᓲᕐᓗ ᐃᓚᐅᖃᑕᐅᓕᕐᒪᑕ 
ᐃᓐᓇᕐᓄᑦ ᑲᒪᒋᔭᐅᑦᑎᐊᖏᓐᓂᑯᖏᓐᓂᒃ, ᑕᒪᓐᓇ 
ᐱᔾᔪᑎᒋᓪᓗᒍ ᑖᒃᑯᐊ ᐃᓄᐃᑦ 
ᑕᐃᒪᐃᑦᑐᒃᑰᖃᑦᑕᖅᑐᑦ ᐊᒃᓱᕈᕐᓇᖅᑐᓄᑦ 
ᑎᑭᐅᑎᖃᑦᑕᖅᑐᑦ ᓇᓗᓇᕈᓐᓃᕐᒪᑦ ᐅᖃᖅᑏ. 
 
ᐅᖃᖅᑏ, ᐅᖃᕈᒪᕗᖓ ᒪᓕᒐᐃᑦ ᑕᒪᒃᑯᐊ ᒥᒃᓵᓄᑦ 
ᑲᒪᑦᓯᐊᕆᐊᖃᕐᓂᕐᒧᑦ ᐃᒻᒪᖄ 
ᐃᓕᑐᐃᓐᓇᕆᐊᖃᖅᑕᕗᑦ ᑕᕝᕗᖓ ᐃᓚᒌᑦ 
ᐋᓐᓂᖅᑎᕆᖃᑦᑕᐅᑎᓐᖏᔾᔪᑎᒃᓴᖏᓐᓄᑦ ᐱᖁᔭᖅ, 
ᑖᓐᓇ ᓲᕐᓗ ᑕᐃᒃᑯᓂᖓ ᐱᕋᔭᓗᐊᖃᑦᑕᖅᑐᓄᑦ 
ᑕᐃᒪᐃᓕᖓᔪᓄᑦ ᐊᒻᒪᓗ ᑕᐃᑰᓇ ᓲᕐᓗ 
ᓴᐳᒻᒥᔭᐅᒐᓱᐊᕈᓐᓇᕐᖢᑎᒃ.  
 
ᐅᖃᖅᑏ, ᐅᖃᕈᒪᕗᖓ ᐃᒫᒃ: ᐊᒥᓲᓕᖓᔪᑦ ᑕᒪᒃᑯᐊ 
ᐃᓐᓇᕐᓄᑦ ᑲᒪᑦᑎᐊᕆᐊᖃᕐᓂᕗᑦ ᐃᒻᒪᖄᑦᑕᐅᖅ 
ᐱᔾᔪᑕᐅᖃᑦᑕᖅᑐᖅ ᐅᓇ, ᑲᒪᑦᑎᐊᓐᖏᓐᓂᑦᑎᓐᓄᑦ, 
ᐃᒡᓗᑦ ᐊᒥᓲᓗᐊᖅᑐᑦ ᑕᑖᓗᐊᕐᖢᑎᒃ ᐊᒻᒪᓗ 
ᐊᑭᑐᓗᐊᕐᖢᑎᒃ ᐃᓪᓗᑦ ᐊᒻᒪᓗ 
ᐃᖅᑲᓇᐃᔭᕋᒃᓴᖃᓐᖏᓐᓂᖏᓐᓂᒃ ᑕᒪᒃᑯᐊ ᐃᓚᖏᑦ 
ᐱᔾᔪᑎᒋᓪᓗᒋᑦ ᑮᓇᐅᔭᑦ ᐊᒥᒐᖃᑦᑕᕐᒪᑕ, ᐊᒻᒪᓗ 
ᐊᒥᓲᓗᐊᖅᑐᑦ ᓲᕐᓗ ᒪᒃᑯᐊ ᐃᓚᖏᑦ ᑮᓇᐅᔭᑦ 
ᐊᒥᒐᕐᓂᖏᓐᓄᑦ ᑲᒪᒋᔭᐅᑦᑎᐊᕈᓐᓇᐃᓪᓕᖃᑦᑕᖅᑐᑦ 
ᐃᑲᔪᖅᑕᐅᒃᑲᓐᓂᕋᔭᕋᓗᐊᖅᖢᑎᒃ ᐊᒻᒪᓗ ᐃᒻᒪᖄ 
ᓂᕿᑦᓴᖏᓐᓄᑦ ᓄᓇᒥᐅᑕᓄᑦ. ᑕᒪᒃᑯ 
ᐱᔾᔪᑎᒋᓪᓗᒋᑦ ᐃᓐᓇᖁᑎᕗᑦ ᓲᕐᓗ, ᐃᒫᒃ 
ᑎᑭᐅᑎᓯᒥᒪᖃᑦᑕᕐᒪᑕ ᐱᕋᔭᓐᓂᕐᒧᑦ 
ᑎᑭᑕᐅᑐᐃᓐᓇᕆᐊᖃᓗᐊᕐᓂᖏᓐᓂᒃ 
ᐅᐱᒋᒃᑲᓐᓂᕆᐊᖃᖅᑰᖅᑕᕗᑦ ᐊᒥᓱᑦ.  
 
ᑲᓇᑕᒥ ᐃᒻᒪᖄ ᐅᖃᖅᓯᒪᔪᑦᑕᖃᖅᑐᖅ ᐃᒫᒃ, 4 
ᐃᒻᒪᖃ ᖁᓕᓪᓘᓐᓃᑦ 10 ᐳᓴᓐᑎ ᐃᓅᓯᕐᒥᓐᓂ 
ᓱᒃᑯᔨᐊᖑᖃᑦᑕᖅᓯᒪᔪᑦ ᐅᐱᒋᔭᐅᓐᖏᓗᐊᕐᖢᑎᒃ 
ᑭᓯᐊᓂᓕ ᐅᑉᐱᕈᓱᒃᑭᕗᒍᑦ ᑕᒪᓐᓇ 
ᑐᖓᐅᑦᑎᓯᒪᓗᐊᓪᓚᕆᑦᑐᖅ ᐊᒥᓲᓂᖅᓵᓘᖅᑰᖅᑐᑦ 
ᑲᒪᒋᔭᐅᑦᑎᐊᓐᖏᓚᐅᓐᖏᑦ ᓯᓚᕐᔪᐊᒥ ᐃᓐᓇᐃᑦ.  
 

ᐅᖃᖅᑏ, ᐅᖃᕈᒪᕗᖓ ᑖᓐᓇ ᐱᓕᕆᕝᕕᖁᑎᒋᔭᕗᑦ 
ᑲᔪᓯᓇᓱᐊᓪᓚᕆᓚᖓᔪᖅ ᑕᒫᓂ 
ᑐᑭᓯᐅᒪᑎᑦᑎᒃᑲᓐᓂᕋᓗᐊᕐᓗᑕ ᖃᓄᕐᓗ  
ᑐᑭᓯᐅᒪᓂᖅᑕᐅᓕᑦᑕ ᐃᓐᓇᐃ 
ᐅᐱᒋᒃᑲᓐᓂᕆᐊᖃᒻᒪᖔᑦᑎᒍ ᓄᓇᑦᑎᓐᓂ ᐊᒻᒪᓗ 
ᑕᒫᓂ ᐅᑯᐊ ᖁᔭᓐᓇᒦᕈᒪᓪᓗᒋᑦ 
ᐃᑲᔪᖅᑎᒋᖃᑦᑕᖅᑕᕗᑦ ᐃᓐᓇᐃᑦ ᐱᔾᔪᑎᒋᓪᓗᒋ, 
ᐃᓅᓯᑐᖃᓕᕆᔨᒃᑯᑦ ᐊᒻᒪ ᑖᒃᑯᐊ ᒪᒃᑯᑦᑐᓂ 
ᑲᒪᔨᐅᔪᑦ ᐊᒻᒪᓗ ᓄᓇᑦᓯᐊᕐᒥ ᔫᑳᓐᒥᓗ ᑕᒪᕐᒥᒃ 
ᑕᐃᒃᑯᐊ ᐅᐱᒍᓱᒐᓱᐊᕐᓂᕐᒧᑦ ᑕᐃᒪᐃᓕᖓᔪᑦ.  
 
ᐅᖃᖅᑏ, ᑕᒪᒃᑯᐊ ᐃᓐᓇᖁᑎᕗᑦ ᓯᓚᑐᓂᕐᒧᑦ 
ᐱᒋᒐᑦᑎᒍᑦ ᐅᐱᒋᑦᓯᐊᒃᑲᓐᓂᓚᐅᕐᓚᕗᑦ 
ᐅᖃᕈᒪᕗᖓᓗ ᐅᑉᓗᒥ ᓄᓇᕗᒻᒥ ᑕᒪᑦᑕᓗᑦᑖᖅ 
ᐱᓕᕆᐊᒃᓴᖃᖅᑰᕋᑦᑕ ᐃᓐᓇᕐᓂᒃ 
ᐅᐱᒍᓱᒃᑲᓐᓂᖁᔭᐅᓪᓗᑕ ᖃᖓᓕᒫᖅ. ᖁᔭᓐᓇᒦᒃ, 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒥᓂᔅᑕᐃᑦ 
ᐅᖃᐅᓯᖏᑦ. ᒥᓂᔅᑕ ᑕᐹᖅᔪᒃ.  
 
ᐊᖓᔪᖅᑳᑉ ᐅᖃᐅᓯᖓ 033 - 3(2): 

ᐱᕈᖅᓰᕝᕕᔅᓴᐅᑉ ᓴᓇᔭᐅᒪᓂᖓᓄᑦ ᑕᑯᔭᔅᓴᖅ 
(ᑕᐹᖅᔪᒃ) 

ᐊᖓᔪᖅᑳᖅ ᓗᐃ ᑕᐹᖅᔪᒃ: ᐅᓐᓄᓴᒃᑯᑦ 
ᐊᓐᓄᕌᖃᑏᒃ, ᐅᖃᖅᑎᑦᑎᔨᑦᑎᐊᕙᐅᕗᑎᑦ. 
ᑐᓱᒋᕈᔪᒪᓪᓗᒎᓂᐊᖅᑰᖅᑐᓄᑦ, ᐅᓈᓯᑦ ᑐᓴᒐᒃᓴᕋ 
ᐱᖅᑯᓯᓕᕆᓂᐅᑉ ᒥᒃᓵᓄᑦ.  
 
ᑕᐃᒪ ᑕᕝᕗᓐᖓᖅᑕᐅᔪᖃᖅᑲᐅᖕᒪᐅᒐᓗᐊᖅ ᑕᐃᓐᓇ 
ᓄᓇᓂᑦ ᑲᖏᖅᖢᒑᐱᖕᒥ ᓴᓇᔭᐅᓂᐊᖅᑐᖅ 
ᐱᖅᑯᓯᓕᕆᕝᕕᒃᓴᖅ. ᐅᓐᓄᓴᒃᑲᓐᓂᖅ 
ᐅᐊᑦᑎᐊᕈᒃᑲᓐᓂᖅ ᓴᖅᑭᑕᐅᑦᑎᐊᕐᓂᐊᕐᒪᑦ. ᑖᓐᓇ 
ᑐᓴᐅᒪᔭᐅᕙᒌᖁᓪᓗᒍ.  
 
ᖃᐅᔨᒪᖅᑰᕋᑦᑕᐃᓛ ᐱᖅᑯᓯᓕᕆᕝᕕᒃ ᑖᓐᓇ ᐃᓄᐃᑦ 
ᐱᐅᓯᖏᓐᓄᑦ ᐃᓕᖅᑯᓯᖏᓐᓄᓪᓗ 
ᐃᓕᓐᓂᐊᕐᕕᐅᓂᐊᕐᒪᑦ ᑕᐃᑲᓂ ᑲᖏᖅᖢᒑᐱᖕᒥ 
ᐃᓕᓐᓂᐊᕐᕕᐊᕈᓯᖃᕐᓂᐊᕐᒥᔫᒐᓗᐊᖅ 
ᖃᒪᓂᑦᑐᐊᕐᒥᓗ ᐃᒡᓗᓕᖕᒥᓗ. 

ᑖᓐᓇ ᐱᖅᑯᓯᓕᕆᕝᕕᒃ ᑕᒪᒃᑯᓂᖓᐃᓛᒃ 
ᐃᑲᔫᑎᖃᒻᒪᕆᖕᓂᐊᕐᒪᑦ ᑕᒪᒃᑯᐊ ᓄᓇᒥᒃ ᑕᒪᓃᓛᒃ 
ᐊᕙᑎᒥ ᐊᓐᓇᐅᒪᓇᓱᐊᕐᓂᕐᒥᒃ ᐃᓄᐃᓪᓗ 
ᖃᓄᐃᑦᑑᓚᐅᖅᓯᒪᖕᒪᖔᑕ ᐅᖃᐅᓯᖏᓪᓗ ᐊᒻᒪᓗ 
ᐃᓄᐃᑦ ᐱᔪᓐᓇᕐᓂᖏᓐᓂᑦ ᑖᒃᑯᐊ 
ᐃᓕᓐᓂᐊᕐᕕᐅᖃᑦᑕᕐᓂᐊᕐᒪᑕ.  
 
ᐃᓐᓇᕐᓂᒃ ᖃᐅᔨᓇᓱᓚᐅᕋᑦᑕ ᖃᓄᐃᑦᑐᒥᒃ ᑖᓐᓇ 
ᐃᓕᓐᓂᐊᕐᕕᐅᓇᔭᓐᖑᐊᖅᑐᖅ ᐱᖅᑯᓯᓕᕆᕝᕕᒃᓴᖅ 
ᑕᐅᑦᑐᖃᕋᔭᕐᒪᖔᑦ. ᐊᓱᐃᓛᒃᓕ ᑖᒃᑯᐊ 
ᓇᓗᓇᐃᖅᓯᓚᐅᕐᒪᑕ, ᑖᓐᓇ ᓴᓇᔭᐅᓕᖅᐸᑦ 
ᐊᑲᐅᓂᖅ̂̂ᐹᖑᓇᔭᖅᑐᒥᒃ ᑖᓐᓇᓗ ᑕᒫᓂ 
ᓇᓗᓇᐃᖅᓯᒪᔪᖅ ᐃᒡᓗᓐᖑᐊᖅ ᓯᓚᒥᑦ 
ᐃᓯᖅᑕᐅᑦᑎᐊᕈᓐᓇᖁᓪᓗᒍ ᐊᒻᒪᓗ ᑕᒪᒃᑯᐊ 
ᐊᑲᐅᓂᖅᐹᒥᒃ ᐃᓕᓐᓂᐊᕈᓇᑦᑎᐊᖁᓪᓗᒋᑦ ᑕᕝᕙᓂ 
ᐃᓕᓐᓂᐊᕐᕕᐅᓂᐊᖅᑐᒥ. 
 
ᐅᖃᖅᑎᑦᑎᔩ, ᒫᓐᓇ ᑳᓐᑐᕌᒥᒃ ᑖᔅᓱᒧᖓ 
ᓴᓇᓂᐊᖅᑐᓂᒃ ᓇᓗᓇᐃᖅᓯᓯᒪᓕᖅᐳᒍᑦ ᑖᒃᑯᐊ 
ᖁᓪᓕᖅ construction ᓴᓇᓂᐊᖅᑐᑦ ᐊᒻᒪᓗ 
ᐅᑭᐊᒃᓵᖑᓂᐊᖅᑐᒥ ᑲᖏᖅᖢᒑᐱᖕᒥ ᑕᐃᑲᓂ 
ᓴᓇᔭᐅᓯᒋᐊᕐᓂᐊᕐᒪᑦ ᐊᒻᒪᓗ ᑖᓐᓇ ᓯᕗᓪᓕᖅᐹᒥ 
ᐃᓕᓐᓂᐊᖅᑐᖃᕈᓐᓇᖅᓯᖁᔭᕋᓗᐊᕗᑦ 
ᐅᐱᕐᖔᖑᓂᐊᖅᑐᒥ 2011. 
 
ᑕᒪᒃᑯᐊ ᑖᓐᓇ ᓴᓇᔭᐅᓚᐅᖅᑐᖅ ᐃᓛᒃ 
ᑕᐅᑐᖂᕈᓐᓇᖅᓯᖁᓪᓗᑕ ᐋᑐᕚᒥᐅᑕᒧᑦ 2009-
ᖑᑎᓪᓗᒍ ᑖᓐᓇ ᐅᒡᓚᖅᓯᒪᓚᐅᐱᓪᓚᖕᓂᐊᕐᒪᑦ 
ᐅᓐᓄᓴ ᑕᕝᕗᖓ ᒪᓕᒐᓕᐅᕐᕕᐅᑉ ᐃᓗᐊᓄᑦ 
ᑐᓐᖓᓱᕐᒃᑎᑕᐅᑦᑎᐊᕐᓂᐊᖅᐳᖅ ᑖᔅᓱᒪ 
ᐅᖃᖅᑎᑦᑎᔨᑦᑕ ᓄᓈᓂ ᓴᓇᔭᐅᓂᐊᖅᑐᖅ 
ᑐᓱᒋᑲᑕᖕᓂᐊᕋᔅᓯᐅᒃ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒻᒪᕆᐊᓗᒃ, ᒥᓂᔅᑕ 
ᐊᓐᓄᕌᖃᑏᒃ. ᒥᓂᔅᑕᐃ ᐅᖃᐅᓯᖏᑦ. 
ᐱᑕᖃᕈᓐᓃᖅᐸᑦ, ᒪᓕᒐᓕᐅᖅᑏᑦ ᐅᖃᐅᓯᖏᑦ. 
(ᑐᓵᔨᑎᒍᑦ) ᖃᒪᓂᑦᑐᐊᕐᒧᑦ ᒪᓕᒐᓕᐅᖅᑎ, ᒥᔅᑕ 
ᐊᐅᐸᓗᒃᑐᖅ. 
 
ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 
ᒪᓕᒐᓕᐅᖅᑎᐅᑉ ᐅᖃᐅᓯᖓ 047 - 3(2): 

ᖁᕕᐊᓲᑎᒋᔭᖅ ᐱᔭᕇᖅᓯᓂᖓᓄᑦ 
ᐃᓄᓕᕆᔨᐅᓂᕐᒧᑦ ᐹᓂ ᓄᓐᖏᖅ 
(ᐊᐅᐸᓗᒃᑐᖅ) 

ᐊᐅᐸᓗᒃᑐᖅ: ᒪ’ᓇᐅᔪᑎᑦ, ᐅᖃᖅᑎᑦᑎᔩ. 
ᖃᒪᓂᑦᑐᐊᕐᒥᐅᑕᓗᒡᑖᑦ ᑕᕝᕙᐅᕗᑏᖅᐸᒃᑲ.  
 
ᐅᑉᓗᒥ ᒪᑭᑉᐳᖓ ᑕᒫᓂ ᒪᓕᒐᓕᐅᕐᕕᖕᒥ 
HᐊᕇᒪHᐅᒃᖢᖓᓗ ᖁᕕᐊᕼᐅᒃᖢᖓᓗ, ᑖᒻᓇ 
ᐃᑲᔪᓪᓗᐊᖅᖢᒍᓗ ᑖᓐᓇ ᒥᔅ ᐹᓐ ᓄᓐᖏᖅ 
ᖃᒪᓂᑦᑐᐊᕐᒥᐅᑕᖅ ᐃᓕᓐᓂᐊᒐᓂᓚᐅᕐᓂᕐᒪᑦ ᑖᒻᓇ 
ᐅᐱᕐᖔᖑᓚᐅᖅᑎᓪᓗᒍ 2009 ᐃᖃᓗᒃᑑᑦᑎᐊᒥ 
ᑖᑉᓱᒥᖓ ᐱᐊᓂᓚᐅᕋᒥ ᓄᓇᑦᑎᓐᓂᑦ ᑖᓐᓇ 
ᐃᓄᓕᕆᔨᒥᒃ ᐃᓕᓐᓂᐊᕐᓂᖓᓄᑦ ᐱᐊᓂᓚᐅᕐᒪᑦ 
ᑕᐃᔭᐅᕙᒃᑐᖅ ᖃᓪᓗᓈᑐᑦ community social 
services worker program. ᒫᓐᓇ ᖃᒪᓂᑦᑐᐊᕐᒥ 
ᐱᓕᕆᑎᑕᐅᐱᓪᓚᓚᐅᕋᒥ ᑕᒫᓂ ᐊᐅᔭᒃᑯᑦ ᑕᒫᓂ 
ᑕᐃᔭᐅᕙᖃᑦᑕᖅᖢᓂ ᑖᔅᓱᒥᖓ practicum-ᒥᒃ. 
 
ᐅᑉᓗᒥ ᖁᕕᐊᓱᖃᑎᒋᑦᑎᐊᖅᐸᕋ congratulate-
ᔪᐊᖅᖢᒍᑦᑕᐅᖅ ᑖᑉᓱᒥᖓ 
ᐱᐊᓂᑦᑎᐊᓚᐅᕐᓂᖓᓐᓄᑦ ᐃᓕᑕᕆᒍᐊᖅᑐᒍᑦᑕᐅᖅ 
ᑖᓐᓇ ᐃᓕᓐᓂᐊᒐᓂᖕᓂᖓᑦᑕᐅᖅ ᐃᓅᕙᒃᑐᓄᑦ 
ᒪᒃᑯᒃᑐᓄᑦᑕᐅᖅ ᑕᐅᑐᒐᐅᒍᓐᓇᕐᓂᐊᕐᒪ ᑖᑉᓱᒪ 
ᐃᓕᑕᕆᒍᐊᖅᖢᒍ ᖃᒪᓂᑦᑐᐊᕐᒥᐅᖃᑎᒋᔭᕋ. 
ᒫ’ᓇᐅᔪᑎᑦ, ᐅᖃᖅᑎᑦᑎᔩ   
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᒪᓕᒐᓕᐅᖅᑎ ᐃᖃᓗᐃᑦ ᕿᑎᐊᓄᑦ, ᒥᔅᑕ ᑐᑐ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 048 - 3(2): 

ᐃᖃᓗᓐᓂᑦ ᐃᒡᓗᓕᐅᕐᓂᖏᑦ ᐃᓅᖃᑎᒥᒃ 
ᐃᒡᓗᖃᖅᑎᑦᑎᔨᓐ (ᑐᑐ) 

 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᓪᓗᒥ ᓂᑯᕕᑉᐳᖓ ᑕᐃᒃᑯᐊ ᐃᒡᓗᓂᑦ 
ᐃᒡᓗᓕᐅᕋᓱᒃᑐᓂᑦ ᐃᑲᔪᖃᑦᑕᖅᑐᑦ ᑕᕝᕙᓂ 
ᐃᖃᓗᖕᓂᑦ ᐱᒋᐊᓚᐅᕐᖓᑦ ᐊᐃᑉᐸᖓᓂᑦ 
ᓯᕙᑖᕐᕕᐅᓚᐅᖅᑐᒥ, ᔫᓂ 13.  
 
ᐅᓪᓘᑎᓪᓗᒍ ᑕᐃᒪ ᑭᑭᐊᒃᓯᔪᖃᖅᑎᓪᓗᒍ, ᑖᒃᑯᐊ 
ᐃᖃᓗᐃᑦ ᐱᓇᓐᓇᖓᓂᑦ  

ᑕᐃᑯᖓ ᑲᑎᖃᑎᒋᒍᓐᓇᓚᐅᕋᓐᓄᒃ ᐃᑲᔪᖅᑕᐅᔪᓂᒃ, 
ᐃᑲᔪᖅᑐᓂᑦ. ᑖᓐᓇ ᑕᐅᕙᓂ ᓂᐊᖁᓐᖒᒨᕆᐊᒦᑦᑐᖅ 
ᐊᒻᒪᓗ ᑕᓯᕈᓗᒥᓂᕐᒨᖓᔪᒧᑦ ᐊᑐᕆᐊᒧᑦ.  
 
ᑖᒃᑯᐊ ᓯᕗᓪᓕᐹᑦᑎᐊᒥ ᐃᑲᕐᕋᓂᒃ 24 hours-ᓂᒃ 
ᐃᑲᓇᐃᔭᖅᑐᑎᒃ ᐱᓕᕆᓂᐊᖅᑐᑦ ᐃᑲᔪᖅᑐᑦ 
ᐃᖃᓗᖕᓂ ᑲᓇᑕᒥᓪᓗ, ᑲᑎᓂᐊᖅᑐᑦ ᐃᑲᕐᕋᓂᒃ 24-
ᓂᒃ ᔫᓂ 20-ᒥ ᐱᒋᐊᕐᓗᑎᒃ ᔫᓂ 21-ᒧᑦ ᖁᓛᓂᑦ 
ᖁᓛᓄᑦ. ᑖᒃᑯᐊ ᒪᓕᖕᓂᐊᖅᑐᖅ ᐅᓪᓘᑉ 
ᑕᑭᓂᖅᐹᖓᓂᑦ ᐊᒻᒪᓗ ᓄᓇᖃᖅᑳᖅᓯᒪᔪᑦ 
ᐅᓪᓗᖓᓂᑦ. 
 
ᐅᖃᖅᑏ, ᑖᒃᑯᐊ ᖃᑕᕐᖑᑎᒌᑦ ᓂᕈᐊᖅᑕᐅᓂᐊᖅᑐᑦ 
500 ᐃᑲᕐᕋᓂᒃ ᑕᕝᕗᖓ ᐃᑲᔪᕆᐊᖃᖅᑐᑦ 
ᐱᔭᕇᖅᑕᐅᓇᓱᓐᓂᖓᓄᑦ ᐃᓪᓗᖓᑕ. ᑖᒃᑯᐊ 
ᐃᑲᔪᖅᐸᑦᑐᑦ ᑲᑐᔾᔨᖃᑎᒌᑦ ᐃᓪᓗᖃᖅᑎᑦᑎᓂᕐᒧᑦ 
ᐃᒫᒃ ᐱᐅᔪᒥᒃ ᑐᓂᓯᒻᒪᑕ, ᑐᓂᓯᑐᐃᓐᓇᓐᖏᑦᑐᑎᒃ. 
 
ᑖᒃᑯᐊᓕ ᐱᒋᐊᖅᑕᐅᓚᐅᖅᑐᑦ 2005-ᒥ ᐊᒻᒪ 
ᐃᓚᒋᔭᐅᓪᓗᓂ ᐃᓪᓗᖃᖅᑎᑦᑎᓂᕐᒧᑦ 
ᐃᑲᔪᖅᐸᑦᑐᓂᒃ ᑲᓇᑕᒥ. ᑖᒃᑯᐊᓕ 
ᑮᓇᐅᔭᓕᐅᕋᓱᑦᑎᐅᓐᖏᑦᑐᑦ, ᓯᓚᕐᔪᐊᒥ ᓴᓇᕙᑦᑐᑦ 
ᐊᑦᑕᓇᓐᖏᑦᑐᒥ ᐱᐅᔪᒥᓪᓗ ᐃᓪᓗᖃᕈᓐᓇᖁᓪᓗᒋᑦ.  
 
ᑖᒃᑯᐊ ᐃᓪᓗᖃᖅᑎᑦᑎᓂᕐᒧᑦ ᑲᑐᔾᔨᖃᑎᒌᖏᑦ 
ᕿᓄᕙᑦᑐᑦ ᐃᑲᔪᖅᑎᔅᓴᓂᒃ ᐃᓪᓗᑦᑕᖃᕈᓐᓇᖁᓪᓗᒍ 
ᐊᔪᓐᖏᑦᑐᓄᑦ ᐃᓚᒋᔭᐅᔪᒪᔪᓄᑦ ᐊᖏᕐᕋᖃᕈᒪᔪᓄᑦ.  
 
ᐅᖃᖅᑏ, ᖁᔭᓐᓇᒦᕈᒪᔭᒃᑲ ᐋᖅᑭᔅᓱᐃᔨᐅᔪᔪᑦ, 
ᖁᔭᓐᓇᒦᕈᒪᕙᔅᓯ ᐋᖅᑭᔅᓱᐃᔨᓂᒃ ᐃᑲᔪᖅᑐᓂᒃ 
ᑖᒃᑯᓄᖓ ᑖᔅᓱᒧᖓ ᐊᔅᓱᕈᕐᓂᖓᓄᑦ 
ᐱᓕᕆᐊᖓᓄᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑐᑐ. 
ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒥᔅᑕ ᐃᐊᓕᐊᑦ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 049 - 3(2): 

ᖁᔭᓕᔭᖅ ᐳᕋᐃᔭᓐ ᒫᓂᖕ ᖃᐅᓱᐃᑦᑐᕐᒥᑦ 
(ᐃᐊᓕᐊᑦ) 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐅᓪᓗᒥ ᓂᑯᕕᑉᐳᖓ ᐊᑕᐅᓯᕐᒥᒃ ᑕᐃᒃᑯᐊ 
ᐱᓕᕆᕙᑦᑐᑦ ᐃᖅᑲᓇᐃᔭᖅᑎᓄᑦ. 
 
ᐅᖃᖅᑏ, ᐳᕋᐃᔭᓐ ᒫᓂᖕ ᐊᖓᔪᖅᑳᕆᔭᐅᔪᖅ 
ᖃᕐᒪᒃᑕᓕᒻᒥ ᐃᓕᓐᓂᐊᕕᒻᒥ ᐊᐅᓪᓚᓛᓕᖅᑐᖅ 
ᓯᕙᑖᕐᕕᒻᒥ, ᔫᓂ 27-ᒥ. ᐊᖓᔪᖅᑳᖑᓛᓕᕐᖓᑦ 
ᓇᑲᓱᒻᒥ ᑕᕝᕙᓂ ᐃᖃᓗᓐᓂ.  
 
ᐅᖃᖅᑏ, ᑕᒪᒃᑯᓂᖓ ᐱᓕᕆᐊᕆᓯᒪᔭᖏᓐᓂᒃ 
ᐊᕐᕌᒍᓂᒃ ᖁᓕᓂᒃ ᑕᑉᐹᓃᓯᒪᓕᕐᖓᑦ 
ᐊᑯᓂᐅᓂᕐᐹᖑᓯᒪᓪᓗᓂ ᐊᖓᔪᖅᑳᖑᓪᓗᓂ 
ᐊᕐᕌᒍᓂᒃ 6-ᓂᒃ, ᐊᕐᕌᓂ ᑕᐃᒃᑯᐊ 
ᐊᒥᓲᓂᖅᐸᐅᓚᐅᖅᑐᑦ 9-ᓂᒃ ᐱᔭᕇᖅᑐᖃᓚᐅᖅᑐᖅ  
 
ᑕᕝᕙᓃᑎᓪᓗᒍ ᐃᓕᓐᓂᐊᖅᑎᖏᑦ ᑭᒡᒐᖅᑐᐃᓯᒪᔪᑦ 
ᓄᓇᕗᒻᒥ ᐃᒫ ᐃᓕᖅᑯᓯᕆᔭᐅᔪᓂᒃ ᓴᔅᑳᑦᓯᐅᐋᓐᒥ 
ᕼᐊᓕᕚᒃᓯᒥᓗ. ᐃᓕᓐᓂᐊᖅᑎᖏᑦ ᒪᕐᕈᐊᖅᑎ 
ᑭᒡᒐᖅᑐᐃᓯᒪᒻᒥᔪᑦ ᖁᑦᑎᑦᑐᒥ ᐅᕕᒃᑲᐅᔪᓂᒃ 
ᒪᓕᒐᓕᐅᖅᑎᐅᓐᖑᐊᖅᑎᓪᓗᒋᑦ ᒪᓕᒐᓕᐅᕐᕕᒻᒥ. 
 
ᐊᒻᒪᓗ ᓴᖅᑮᓯᒪᓪᓗᓂ ᐃᑲᔪᖅᑐᐃᓯᒪᔪᖅ 
ᐃᓕᓐᓂᐊᕐᕖᓐᓇᐅᖏᑦᑐᒥᒃ ᑕᒪᒃᑯᓂᖓ 
ᖃᐅᔨᓴᖅᑎᐅᔪᓂᓪᓗ ᑕᐅᕙᓂ ᓄᓇᓕᓐᓂ. ᐊᒻᒪᓗ 
ᐅᖃᐅᓯᓕᕆᓂᕐᒧᑦ ᐋᖅᑭᒃᓯᒪᔪᑦ ᐃᓯᕈᓐᓇᖁᓪᓗᒋᑦ 
ᐃᓕᓴᐃᔨᔅᓴᐅᓂᕐᒧᑦ ᐃᓕᓐᓂᐊᖅᑐᓄᑦ. 

ᒫᓐᓇᐅᔪᖅ ᑐᖏᓕᕆᔭᖓ ᓄᓇᕗᒻᒥ 
ᓯᓚᑦᑐᓴᕐᕕᐅᔪᒥ ᐃᑲᔪᖅᑐᐃᖃᑦᑕᖅᑐᖅ 
ᐃᓕᖅᑯᓯᓕᕆᓂᕐᒧᑦ ᐊᒻᒪᓗ ᓄᓇᕗᒻᒥ 
ᓯᓚᑦᑐᓴᕐᕕᒻᒥ. ᑖᒃᑯᐊ ᖁᓕᓂᒃ ᐊᕐᕌᒍᓂᒃ 
ᐃᓕᓐᓂᐊᐸᑦᑐᑎᒃ ᐃᓄᑦᑎᑐᑦ. 
 
ᐊᒻᒪᓗ ᐃᖅᑲᖅᑐᐃᔨᕋᓛᖑᓪᓗᓂ ᐊᕐᕌᒍᓂᒃ 
ᑎᓴᒪᓂᒃ ᓴᖅᑭᔮᖅᑎᑦᑎᓯᒪᒻᒥᔪᖅ ᓄᓇᕗᒻᒥ 
ᓯᕗᓂᔅᓴᕗᒻᒥ ᐅᖃᐅᓯᕆᔪᒻᒥᔭᕋ ᓯᐅᓪᕕᐊ ᑲᓪᓗᒃ 
ᑕᕝᕙᓂ ᐱᔭᕇᖅᑐᖃᓚᐅᕐᒥᒻᒪᑦ ᐋᑐᕚᒥ. 
 
ᐊᒻᒪᓗ ᖃᕆᓴᐅᔭᕐᒧᑦ ᐃᓕᓴᑎᑦᑎᒐᓱᐊᖅᐸᑦᑐᖅ 
ᑕᕝᕙᓂ ᑮᓇᐅᔭᖃᖅᑎᑦᑎᓪᓗᑎᒃ ᐊᓯᖏᓐᓂᒃ ᐊᒻᒪᓗ 
ᐱᕙᓪᓕᐊᑎᑦᑎᓯᒪᒻᒥᔪᖅ ᐃᖅᑲᓇᐃᔭᖅᑎᓄᑦ 
ᐃᓕᓐᓂᐊᓯᓐᓈᑦ ᑕᕝᕙᓂ ᓄᓇᓕᐅᔪᓂᑦ.  
 
ᐅᖃᖅᑏ, ᖁᑦᑎᑦᑐᒥ ᑕᐃᓐᓇ ᔭᒐᐃᓂᐊᖅᑕᕗᑦ 
ᑭᓯᐊᓂ ᐃᑲᔪᖅᐹᓪᓕᓂᐊᕐᒥᔪᖅ ᐃᖃᓗᓐᓂ. ᑕᐃᒪᓕ 
ᐅᐱᒋᔪᒪᕙᕋ ᑕᐃᓐᓇ ᖁᔭᒋᓪᓗᒍᓗ ᒥᔅ ᔭᓂᕗ 
ᒍᐊᑕᓐᓗ ᑕᐃᓐᓇ ᐊᖓᔪᖅᑳᖑᓂᐊᓕᖅᑐᖅ ᑕᑉᐹᓂ. 
ᖁᔭᓐᓇᒦᒃ, ᐅᖃᖅᑏ.  
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. 
ᒪᓕᒐᓕᐅᖅᑎᓄᑦ ᐅᖃᐅᓯᖏᑦ. ᒪᓕᒐᓕᐅᖅᑎ 
ᐃᖃᓗᐃᑦ ᐱᖓᓐᓇᖓᓄᑦ, ᒥᔅᑕ ᐅᑲᓕᖅ.  
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 050 - 3(2): 

ᓴᓇᔪᑦ ᐊᑭᓕᖅᓱᖅᑕᐅᒐᑎᒃ ᐃᓅᖃᑎᒥᒃ 
ᐃᒡᓗᖃᖅᑎᑦᑎᔨᓐ (ᐅᑲᓕᖅ) 

 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) 
ᖁᔭᓐᓇᒦᕈᒪᔭᕋ ᒪᓕᒐᓕᐅᖅᑎᐅᖃᑎᒐ ᖁᑦᑎᑦᑐᕐᒧᑦ  

ᑖᒃᑯᐊ ᐊᖓᔪᖅᑳᕆᓂᐊᖅᑕᕗᑦ ᐃᓕᓐᓂᐊᕕᒻᒧᑦ 
ᑕᑯᒍᒪᓂᐊᖅᑲᕗᑦ.  
 
(ᑐᓵᔨᑎᒎᕈᓐᓃᖅᑐᖅ) ᓂᕈᐊᖅᑕᐅᓯᒪᔪᒧᑦ  
ᐃᓚᒋᐊᒃᑲᓐᓂᕈᒪᓪᓗᒍ, ᑖᒃᑯᐊ 
ᑐᓐᖓᓱᑦᑎᒋᐊᕕᔾᔪᐊᕈᒪᓪᓗᒋᑦ ᑕᒫᓃᑦᑐᑯᓗᐃᑦ.  
 
ᑖᒃᑯᐊ ᐃᓪᓗᓕᐅᕆᐊᖅᑐᖅᓯᒪᔪᑦ 
ᐃᑲᔫᑎᖃᕕᔾᔪᐊᕐᖓᑕ ᓄᓇᕗᓕᒫᒧᑦ ᑕᐃᒃᑯᓄᖓ 
ᐃᓪᓗᑖᕐᓂᐊᓚᐅᓐᖏᑦᑐᓄᑦ ᐃᓪᓗᓕᐅᖅᐸᒻᒪᑕ. 
ᑖᒃᑯᐊ ᖁᔭᒋᕕᔾᔪᐊᖅᑕᕗᑦ ᐅᕙᖓ ᑭᒡᒐᑐᕐᕕᖓᓂ 
ᓴᓇᓚᐅᖅᓯᒪᒻᒪᑕ ᓯᕗᓂᕆᓚᐅᖅᑕᑎᓐᓂ, ᑖᓐᓇ 
ᐃᑲᔫᑎᖃᕕᔾᔪᐊᓚᐅᖅᑐᓂ 
ᓇᒻᒥᓂᖃᕐᓂᐊᓚᐅᓐᖏᑦᑐᓂᒃ 
ᓇᒻᒥᓂᖅᑖᕈᓐᓇᖅᓯᓚᐅᕐᖓᑕ ᑕᕝᕘᓇ 
ᐃᑲᔪᖅᑕᐅᓪᓗᑎᒃ. 
 
ᑖᒃᑯᐊ ᑕᕝᕙ ᐃᑲᔪᕕᔾᔪᐊᑕᒃᑲ ᐊᒻᒪᓗ 
ᓴᓇᔪᓐᓇᖏᒃᑲᓗᐊᕈᕕᓪᓘᓐᓃᑦ 
ᐃᓕᓐᓂᐊᕆᐊᕈᒪᒍᕕᑦ ᑕᑉᐸᐅᖓ 
ᐃᑲᔪᕆᐊᕈᓐᓇᕋᕕᑦ ᓇᓕᐊᑐᐃᓐᓇᖅ 
ᐃᖃᓗᒻᒥᐅᑕᐅᖃᑎᒃᑲ ᐃᓇᑉᐸᒃᑲ 
ᓴᓇᒍᓐᓇᖅᑐᒋᓐᖏᒃᑲᓗᐊᕈᕕᑦ ᐊᓯᖏᓐᓂᒃ 
ᐃᑲᔪᕈᓐᓇᕋᕕᑦ. 
 
ᑖᒃᑯᐊ ᑕᕝᕙ ᐊᑭᓕᖅᓱᖅᑕᐅᓐᖏᓪᓗᑎᒃ ᑕᒫᓃᒻᒪᑕ 
ᐃᑲᔪᕆᐊᖅᓯᒪᔪᑦ ᓄᓇᖅᑲᑎᑯᓗᑦᑎᓐᓂᒃ. 
ᑐᓐᖓᓱᖁᕕᔾᔪᐊᖃᒃᑲ ᐊᒻᒪᓗ ᐃᓱᒪᖅᓱᑦᑎᐊᕆᔅᓯ 
ᓄᓇᒋᔮᖅᑎᔅᓯᐅᑦ. ᑕᒪᓐᓇ ᐃᖃᓗᐃᑦ ᐃᓕᔅᓯᓐᓄᑦ 
ᐃᑲᔪᖅᑕᐅᕕᔾᔪᐊᕋᑦᑕ. ᖁᔭᓐᓇᒦᕕᔾᔪᐊᖅ.  
 
ᐊᒻᒪᓗ ᐃᖃᓗᒻᒥᐅᑕᐅᖃᑎᒃᑲ ᑕᑉᐹᓂ ᑕᑯᓛᖅᑲᔅᓯ 
ᓂᐊᖁᙴᒧᑦ ᐊᖅᑯᑖᓂ, ᑕᑉᐹᓂ ᓴᓇᕙᓪᓕᐊᒻᒪᑕ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐅᑲᓕᖅ. (ᑐᓵᔨᑎᒍᑦ)  

ᒪᓕᒐᓕᐅᖅᑏᑦ ᐅᖃᐅᓯᖏᑦ. ᕿᑭᖅᑖᓘᑉ ᓂᒋᐊᓄᑦ 
ᒪᓕᒐᓕᐅᖅᑎ, ᒥᔅᑕ ᓯᐊᓪ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 051 - 3(2): 

ᐊᓂᒍᐃᓂᖏᓄᑦ ᐲᑕ ᐱᑦᓯᐅᓛᖅ 
ᐃᓕᓐᓂᐊᕐᕕᖓᓂᑦ ᖁᕕᐊᒋᔭᐅᕗᑦ 
ᑭᓐᖓᕐᓂᑦ (ᓯᐊᓪ) 

 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᓂᑯᕕᑦᑐᖓ ᐅᓪᓗᒥ ᖁᕕᐊᓲᑎᖃᕈᒪᓪᓗᖓ ᐲᑕ 
ᐱᑦᓯᐊᓛᕐᒥᒃ ᐃᓕᓐᓂᐊᕐᕌᓂᓚᐅᖅᑐᓂᒃ ᑭᓐᖓᕐᓂ.  
 
ᐅᖃᖅᑏ, ᐅᐸᐅᑎᒍᒪᓂᐊᕐᕋᒪ ᖁᕕᐊᓲᑕᐅᑎᓪᓗᒋᑦ 
ᑭᓐᖓᕐᓂ ᑕᓪᓕᕐᒥᐅᓕᖅᐸᑦ ᐃᓕᓐᓂᐊᖅᑏᑦ 2009-
ᒥ ᐃᓕᓐᓂᐊᕌᓂᒃᑐᑦ: ᓘᓯ ᑰᓕ, ᒪᐃᑯᓪ ᕼᐊᐃᕗᑦ, 
ᓕᐅᓂ ᒫᑎᐅᓯ, ᐃᓕᓴᐱ ᓄᖑᑦᓱᐃᑦᑐᖅ, ᑎᒧᑎ 
ᐅᑦᑐᕿ, ᐳᑐᓕᒃ ᐳᑦᓚᑦ, ᖄᐱᒃ ᐳᑦᓚᑦ, ᓯᓚᖅᑭᖅ 
ᖁᕕᐊᓇᖅᑐᓕᐊᖅ, ᔮᓱᐊ ᓴᐃᓚ, ᐊᒻᒪᓗ ᔪᐊᓇᓯ 
ᓵᓚᒨᓂ.  
 
ᐅᖃᖅᑏ, ᓇᓗᓇᐃᖅᓯᒍᒪᒋᕗᖓ ᑖᒃᑯᐊ 
ᐱᓕᕆᐊᕆᓚᐅᖅᑕᖏᑦ ᐊᒃᓱᕈᑦᓱᑎᒃ ᐃᓕᓴᐃᔩᑦ, 
ᖃᖓᓐᖑᑎᒋᓪᓗ. ᑕᒪᓐᓇ ᐃᓕᓐᓂᐊᖅᑐᓕᕆᓂᖅ 
ᓴᖅᑭᑦᓯᐊᕈᓐᓇᖁᓪᓗᒍ ᓄᓇᕗᒻᒥᐅᓄᑦ. 
 
ᐅᖃᖅᑏ, ᒪᓕᒐᓕᐅᖅᑎ ᐃᓚᓕᐅᑎᖁᕙᒃᑲ 
ᖁᕕᐊᓲᑎᖃᖅᑎᓪᓗᖓ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᓯᐊᓪ. 
ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑲᑎᒪᔾᔪᑎᒃᓴᖅ 4. 
ᑭᐅᔾᔪᑏᑦ ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ. 
ᑲᑎᒪᔾᔪᑎᒃᓴᖅ 5. ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂᒃ 
ᒪᓕᒐᓕᐅᕐᕕᒻᒧᑦ. ᒥᔅᑕ ᑐᑐ. 
 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ 
ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᒫᓐᓇ ᐃᓕᑕᖅᓯᒍᒪᒐᔭ ᑖᒃᑯᓄᖓ Global  

Village Team ᑖᒃᑯᐊ ᐅᖃᐅᓯᕆᓚᐅᖅᑕᒃᑲ  
ᒥᓂᔅᑕᐃᑦ ᐅᖃᐅᓯᖏᑎᒍᑦ. ᑖᒃᑯᐊ ᐃᖏᕐᕋᔭᒐᑦᑐᑦ 
ᐊᓯᖏᓐᓂᒃ ᑕᒫᓂ ᓄᓇᕐᔪᐊᕐᒥ ᕗᓗᐊᑕᒥᓪᓗ.  
 
ᐅᑯᐊ ᐊᑎᖏᑦ: ᕆᒃ ᑕᐃᑦ, ᓲᓵᓐ ᐳᓚᒃ, ᐊᒻᒪᓗ 
ᐅᒡᒍᐊᕋᓗᐊᖅᑯᖓ ᑕᐃᑦᓯᐊᓐᖏᒃᑯᒃᑭᑦ ᐊᑎᖏᑦ,  
ᓯᑑ ᐹᓕᓐᔅ, ᐹᑉ ᐱᔪᐊᓐᓴᓐ, ᑕᐃᕝ ᐱᔪᐊᓐᓴᓐ, ᔮᓐ 
ᓲᑦᑲ, ᔨᒻ ᕘᓗ, ᐱᐊ ᓲᑲᑦ, ᐊᒻᒪᓗ ᓯᐅᕐᔪᒃ ᑐᕉᔭᓐ. 
ᑖᒃᑯᐊ ᑕᒡᒐ ᐃᖅᑲᓇᐃᔭᖅᑐᑦ ᑖᒃᑯᓄᖓ Global 
Village-ᑯᓐᓂ. 
 
ᖁᕕᐊᓲᑎᒍᒪᔮᒃᑲ ᐊᒻᒪᓗ ᐃᓕᑕᕆᔪᒪᒻᒥᒐᒃᑭ ᑖᒃᑯᐊ 
Habitat for Humanity, ᒋᓕᓐ ᑲᓯᓐᔅ ᐊᒻᒪ ᑭᐅᕋᓐ 
ᐆᓴᓚᕙᓐᑯᑦ. ᑖᒃᑯᐊ ᑕᕝᕙᓃᑦᑐᑦᑕᐅᑦ. 
 
ᐅᖃᖅᑏ, ᑕᐃᒪ ᐱᕕᖃᕈᒪᒐᒪ ᐃᓕᓴᖅᓯᒍᒪᒐᒪ 
ᑕᕝᕙᓂ ᐋᓚᐅᖏᑦᓯᐊᖅᑐᖅ, ᕼᐋᑭᑦᑎᑐᐊᕗᑦ 
ᐃᓅᓪᓗᓂᓗ ᕼᐋᑭᑦᑎᓪᓚᕆᐅᔪᖅ ᑕᒫᓂ 
ᓄᓇᕐᔪᐊᕐᓂ ᕼᐋᑭᑦᑎᓄᑦ. ᑕᑯᒃᑲᓐᓂᕈᒪᔭᐃᑦ ᔪᐊᑕᓐ 
ᑐᑐ ᑕᕝᕙᓃᒻᒪᑦ. ᑕᒪᐅᖓ ᐱᖃᓐᓂᕆᔭᒥᓂᓪᓗ 
ᐳᓛᕆᐊᖅᓯᒪᔪᖅ.  
 
ᓴᓂᐊᓂ ᐃᒃᓯᕙᔪᕐᓗ ᓄᑲᕋ, ᕕᑦᑐ ᑐᑐ, ᑕᒫᓂ 
ᐃᒃᓯᕙᖃᑦᑕᓚᐅᖅᓯᒪᔫᒐᓗᐊᖅ. ᑐᓐᖓᓱᖁᑦᓯᐊᖃᒃᑲ 
ᑕᕝᕗᖓ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ ᑐᑐ. ᒪᓕᒐᓕᐅᕐᕕᒻᒧᑦ 
ᐳᓛᖅᑐᓂᒃ ᐃᓕᓴᖅᓯᓂᖅ.  

ᒥᔅᑕ ᓂᖏᐅᖓᓐ. 
 
ᓂᖏᐅᖓᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᓇᖏᖅᓯᔾᔪᑎᖃᑦᑐᖓ ᐃᓕᑕᖅᓯᒍᒪᓪᓗᖓᑦᑕᐅᖅ 
ᐊᐃᑉᐸᕋᓂᒃ, ᐃᓛᒃ ᖃᑕᓐᖑᑎᐊᐱᒃᑲ ᑖᒃᑯᐊᖏᓛᖅ. 
ᐊᐃᑉᐸᕋᓂᒃ ᐃᑲᔪᖅᑎᕐᔪᐊᕋᓂᓪᓗ ᐃᓕᓴᐱ. ᐊᒻᒪ 
ᐸᓂᒐ, ᑎᒍᐊᕆᓪᓗᒍ ᕙᐃᑦ ᐊᒻᒪ ᐃᕐᖑᑕᕆᓯᓐᓈᑦ 
ᑎᒍᐊᕆᓪᓗᒍ ᒪᐃ ᐊᒻᒪ ᐃᕐᖑᑕᕆᓪᓗᒍ 
ᐃᕐᓂᕆᓪᓗᒍ ᐊᑎᕆᓪᓗᒍ, ᑭᓇᓕᒫᕆᓪᓗᒍ ᔮᓂ Jr. 
ᑖᒃᑯᐊ ᑐᓐᖓᓱᑦᑎᑕᐅᖁᓪᓗᒋᑦᑕᐅᖅ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᕐᕕᒻᒧᑦ ᐳᓛᖅᑐᓂᒃ 
ᐃᓕᓴᖅᓯᓂᖅ. ᒥᔅᑕ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᐃᓕᑕᕆᔪᒪᓪᓗᒍᑦᑕᐅᖅ ᑖᓐᓇ 
ᐃᓕᑕᕆᔭᐅᕌᓂᖅᑲᐅᔫᒐᓗᐊᖅ, ᒪᕐᕈᐃᓪᓗᒍ 
ᐃᓕᑕᕆᔭᐅᑉᐸᑦ ᖃᓄᐃᖅᑰᖏᒻᒪᑦ, ᒥᔅᑕ ᔪᐊᑕᓐ 
ᑐᑐ. ᓂᕈᐊᖅᑕᐅᕕᒋᓯᒪᔭᓐᓂ ᓄᓇᖃᒻᒪᑦ 
ᑐᓐᖓᓱᖁᑦᓯᐊᑉᐸᕋ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑯᓱᒐᖅ. 
ᒪᓕᒐᓕᐅᕐᕕᒻᒧᑦ ᐳᓛᖅᑐᓂᒃ ᐃᓕᓴᖅᓯᓂᖅ. 
ᐱᑕᖃᕈᓐᓃᖅᐸᑦ, ᐅᖃᐅᓯᒃᑯᑦ ᐊᐳᖅᑯᑏᑦ. 
ᐱᑕᖃᓐᖏᑉᐸᑦ. . .  
 
>>ᐃᓪᓚᖅᑐᑦ 
 
(ᑐᓵᔨᑎᒍᑦ) ᐃᖃᓗᐃᑦ ᐱᖓᓐᓇᖓᓄᑦ 
ᒪᓕᒐᓕᐅᖅᑎ, ᒥᔅᑕ ᐅᑲᓕᖅ. 
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 075 - 3(2): ᑖᔅᓯᓕᕆᓂᖅ 

ᐃᓱᒫᓗᒋᔭᐅᔪᓪᓗ (ᐅᑲᓕᖅ) 
 

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄ, 
ᐊᓐᓇᐃᑲᓴᒃᑲᑦᑕ.  
 
ᐅᖃᖅᑎᑦᑎᔩ, ᑖᓐᓇ ᐊᐱᕆᔪᒻᒪᓕᕐᒥᔭᕋ 
ᑮᓇᐅᔭᓕᕆᓂᕐᒧᑦ ᒥᓂᔅᑑᔪᖅ, ᓯᓂᓕᑦᑕᕈᐊᕐᖓᑦ 
ᐃᖅᑯᒪᖅᑎᑦᓴᐅᑎᒋᓇᓱᑉᐸᕋ. 
ᐊᐱᖅᓱᖅᑕᐅᓐᖏᓗᐊᖅᑑᔮᖅᐸᖕᒪᑦ, ᐄ, ᑖᓐᓇ 
ᐊᐱᕆᔪᒪᓕᕐᒥᔭᕋ. 
 
ᑕᒫᓃᓛᒃ ᑭᒡᒐᑐᖅᑕᕐᓂᒃ ᖃᐅᔨᒪᓇᖅᓯᔪᖅᔫᔮᕐᖓᖅ 
ᑖᒃᑯᐊ ᒐᕙᒪᑐᖃᒃᑯᑦ ᑖᒃᓯᓕᕆᔨᖏᑦ 
ᖃᐅᔨᓴᖅᑎᖏᑦ ᑕᒫᓂᒥᐅᑕᓂᒃ ᓄᓇᕗᒻᒥᐅᑕᓂᒃ 
ᐱᓗᐊᖅᑐᒥᒃ, ᖃᐅᔨᓴᕈᒪᖅᐹᓘᖕᒪᑕ 
ᑕᒻᒪᖅᓯᒪᔪᖅᓯᐅᑏᑦ, ᐃᒫᒃ 
ᖃᐅᔨᓴᒃᑲᓐᓂᕈᒪᖅᐹᓘᕙᖕᒪᑕ ᓯᓚᑎᑦᑎᓐᓂ 
ᑕᐃᒪᐃᓗᐊᖅᑑᔮᕋᑎᒃ. 
 
ᑖᒃᑯᐊ ᒐᕙᒪᑐᖃᒃᑯᑦ ᐊᐱᕆᔪᓐᓇᕐᒪᖔᖅᐱᒋᑦ 
ᑕᒪᓐᓇ ᓱᒻᒪᖔᖅ, ᓱᒻᒪᑦ ᑕᐃᒫᒃ 
ᐅᐊᑦᑎᔭᖅᐹᓘᔮᖅᑭᑕ ᑎᑎᕋᖅᑕᕆᔭᐅᔮᖅᐸᒃᑲᑦᑕ.  
 
ᓇᒻᒥᓂᒃ ᑕᑯᓐᓈᖑᐊᖅᑐᖓ ᐊᑕᐅᓯᐊᕐᓇᖓ ᑕᒫᓂ 
ᖃᐅᔨᓴᖅᑕᐅᖃᑦᑕᖅᓯᒪᒐᒪ, ᐃᒫᒃ 
ᐊᐱᖅᓱᖅᑕᐅᓪᓗᖓ ᑕᒫᓂᒥᐅᑕᐅᒐᓗᐊᕐᒪᖔᕐᒪᑦ. 
ᑕᒪᓐᓇ ᐃᓛᒃ ᑕᐃᒪᐃᓕᐅᖅᑕᐅᓪᓗᓂ 
ᑕᒫᓂᒥᐅᒐᓗᐊᖅᑐᓂ ᐊᑯᓂ. ᑕᒪᓐᓇ 
ᐊᑑᑎᖃᓗᐊᖅᑑᔮᓐᖏᒻᒪᑦ ᑖᒃᓰᔭᖅᑎᐅᓪᓗᑕ ᑕᒪᒃᑯᐊ 
ᑖᒃᓰᑦ ᑕᒪᐅᖓᐃᓐᓈᖅᑑᔮᖅᐸᒻᒪᑕ. 
 
ᖃᓄᕐᓕ ᑖᒃᑯᐊ ᒐᕙᒪᑐᖃᒃᑯᑦ 
ᐅᖃᐅᔾᔪᕆᐊᒃᑲᓂᖅᓯᒪᒻᒪᖔᖅᐱᒋᑦ ᑖᓐᓇ 
ᓯᕗᓪᓕᖅᐹᒥᒃ ᐊᐱᕆᑲᐃᓐᓇᕈᒪᔭᕋ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 
ᑮᓇᐅᔭᓕᕆᓂᕐᒧᑦ, ᐊᖓᔪᖅᑳᖅ ᑮᔅ ᐲᑕᓴᓐ. 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑖᓐᓇ ᐊᐱᖅᓱᕋᑖᕐᖓᑦ ᖁᔭᒋᕙᕋ. ᑲᓇᑕᒥ 
ᐅᑎᖅᑐᒃᓴᔭᓕᕆᔨᒃᑯᓐᓄᑦ 
ᐊᖏᖃᑎᖃᖅᓯᒪᓐᖏᓐᓇᒪ 2006-ᒥ 
ᐊᑲᐅᓐᖏᓕᐅᕈᑎᖃᖅᑑᔮᕋᑦᑕ.  
 
ᖃᐅᔨᒪᓗᐊᓐᖏᓐᓇᑦᑕ ᑭᐅᔾᔪᑎᒥᒃ ᑖᒃᑯᐊ ᑲᓇᑕᒥ 
ᐅᑎᖅᑐᒃᓴᓕᕆᔨᒃᑯᑦ ᐋᖅᑭᑦᓱᐃᒐᔪᒻᒪᑕ 
ᐅᑭᐅᖅᑕᖅᑐᒧᑦ ᓈᓴᐃᓕᕌᖓᒥᒃ. ᑕᐃᒪ ᑎᑎᖅᑲᓂᒃ 
ᐊᑎᓕᐅᕆᕙᑦᑐᑦ ᖃᐅᔨᑎᑦᓯᔾᔪᑎᓂᓪᓗ ᑖᒃᑯᐊ 
ᑖᒃᓯᓄᑦ ᐃᑲᔫᑏᑦ ᐱᔭᐅᒐᔭᕐᒪᖔᑕ. 
 
ᓇᓗᓇᖅᑐᖅ ᑭᐅᒍᓐᓇᓐᖏᓐᓇᒪ. ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, 
ᒥᔅᑕ ᐅᑲᓕᖅ.  
  
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) ᐄ, 
ᑕᐃᒪᐃᒻᒪᑦ ᒥᓂᔅᑕᒥᒃ ᐊᐱᕆᕋᑖᖅᑯᖓ, 
ᐊᐱᕆᖁᓪᓗᒍ ᑖᒃᓯᓕᕆᔨᒃᑯᓐᓂᒃ 
ᐅᑎᖅᑐᒃᓴᔭᓕᕆᔨᒃᑯᓐᓂᒃ ᑕᒪᒃᑯᐊ ᓄᓇᕗᒻᒥᐅᓂᒃ. 
 
ᓱᒻᒪᑦ ᓈᓴᐃᒍᒪᓗᐊᖅᑐᐊᓘᖃᑦᑕᕐᒪᖔᑕ ᐊᑭᖃᕐᒪᑦ 
ᐊᒻᒪᓗ ᐱᕕᒃᓴᖃᓪᓗᐊᓐᖏᑐᐃᓐᓇᐃᕆᐊᖃᕐᖓᑕ. 
ᑕᐃᒪᓕ ᐱᒃᑲ ᑲᑐᔾᔨᖃᑎᒌᓄᑦ ᐋᖅᑭᓱᖅᑕᐅᖃᑦᑕᑐᑦ 
ᑕᐃᒪ ᐊᑭᓕᕐᓗᒋᑦ ᑭᓯᐊᓂ ᑕᒪᒃᑯᐊ 
ᐊᑭᓖᒍᑕᐅᒃᑲᓐᓂᕆᐊᖃᓲᖑᒻᒪᑕ ᐃᓄᖕᓄᑦ. 
 
ᐊᒻᒪᓗ ᑕᐃᒃᑯᐊ ᓈᓴᖅᑕᐅᖃᑦᑕᖅᑐᑦ ᑕᒪᒃᑯᓄᖓ  

ᐱᔭᕆᐊᑦᑐᕈᑎᖃᑦᑕᕐᖓᑕ. ᑖᓐᓇ ᒥᓂᔅᑕ ᐊᐱᕆᕙᕋ  
ᑖᓐᓇ ᑐᓴᖅᑎᑦᓯᒍᓐᓇᕐᒪᖔᖅ ᒐᕙᒪᑐᖃᒃᑯᓐᓂᒃ 
ᑕᐃᒪᓐᓇ ᓇᓕᒧᒋᔭᐅᔪᒥᒃ ᑲᒪᒋᔭᐅᖃᑦᑕᕈᒪᓪᓗᑕ 
ᑲᓇᑕᒥᐅᑎᑐᑦ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᖅᐸᕋ ᐊᐱᕆᕋᑖᓐᖓᑦ ᑕᐃᒃᑯᐊ 
ᓈᓴᐃᖃᑦᑕᕐᖓᑕ ᑭᒃᑯᓕᒫᓂᒃ ᓲᕐᓗ 
ᑮᓇᐅᔭᓕᕆᔨᑎᒎᕌᖓᑦᑕ ᐅᕙᖓ 
ᑕᐃᒪᐃᖃᑦᑕᖅᓯᒪᒻᒥᒐᒪ ᑕᐃᒫᒃ. 
 
ᐄ, ᑐᓴᖅᑎᑦᑎᒍᑎᒋᒍᓐᓇᖅᑕᕋ ᑖᓐᓇ ᖃᓄᖅ 
ᑕᒪᓐᓇ ᐊᐅᓚᓂᖃᓲᖑᒻᒪᖔᖅ. ᐄ, ᓄᓇᕗᑦ ᓲᕐᓗ 
ᑲᒪᒋᔭᐅᓗᐊᖅᑐᐊᓘᔮᕐᓂᖅᓴᐅᔫᔮᕐᒪᑦ ᑲᓇᑕᐅᑉ 
ᓴᓂᐊᓂ. 
 
ᖃᐅᔨᒪᔭᒃᑯᓪᓕ, ᐄ, ᑕᒪᒃᑯᐊ ᓄᓇᕗᒥᐅᑦ 
ᐱᓗᐊᖅᑕᐅᔫᔮᕐᖓᑕ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐹᓂᒃ 
ᐃᓚᒋᐊᕈᑦ, ᒥᔅᑕ ᐅᑲᓕᖅ.  
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒫᖏᓛᒃ 
ᑖᓐᓇ ᖁᔭᓐᓇᒦᖅᑲᕋ ᒥᓂᔅᑕ ᐊᒻᒪᓗ 
ᑐᓴᕈᒪᓂᐊᖅᑐᖓ ᖃᓄᐃᓕᐅᖅᐸᓪᓕᐊᓂᐊᕐᒪᖔᑕ 
ᒐᕙᒪᑐᖃᒃᑯᑦ ᓯᕗᓂᑦᑎᓐᓂ.  
 
ᑖᓐᓇ ᐃᓚᒋᐊᕈᒪᓕᕐᒥᔭᕋ ᑕᒪᒃᑯᐊ ᑭᒡᒐᑐᖅᑕᒃᑲ 
ᐃᓚᖏᑦ ᐅᓄᕐᓂᕐᓴᐃᓂᓛᒃ 
ᖃᓪᓗᓈᑎᑑᕈᓐᓇᖏᑦᑐᑯᓗᐃᑦ  

ᐊᔅᓱᕈᓐᓇᑐᖅᓯᐅᐸᒻᒪᑕᐃᓛᒃ ᐊᕐᕌᒍᑕᒫᑦ ᑖᒃᑯᐊ 
ᐃᓄᑦᑎᑑᖓᕙᓐᖏᒻᒪᑕ ᒐᕙᒪᑐᖃᒃᑯᓃᓐᖔᖅᑐᑦ 
ᐃᓐᑲᒻ ᑖᒃᓯᓄᑦ ᐃᓗᓪᓕᖅᓱᕆᐊᖃᖅᐸᑦᑐᑦ.  
 
ᑖᓐᓇ ᒪᓕᒐᕗᑦ ᑲᔪᓯᓯᒪᓕᖅᑎᓪᓗᒍ ᑖᒃᑯᐊ 
ᐊᔭᐅᒃᑲᓐᓂᕈᓐᓇᒻᒪᖔᒋᑦ ᒐᕙᒪᑐᖃᒃᑯᑦ 
ᐃᓄᑦᑎᑑᓕᖁᓗᒋᑦ ᑖᒃᑯᐊ 
ᐃᓗᓪᓕᓱᖅᑕᐅᒋᐊᖃᖅᐸᑦᑐᑦ ᐊᕐᕌᒍᑕᒫᖅᓯᐅᑏᑦ. 
ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ): ᒥᓂᔅᑕ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑕᐃᓐᓇ ᖁᔭᓕᕙᕋ ᐊᐱᖅᑐ. ᐄ, ᑖᓐᓇ 
ᑐᓴᖅᑎᑦᑎᔾᔪᑎᒋᔪᓐᓇᖅᑕᕋ ᒪᓕᒐᓕᐅᖅᑎ 
ᐃᓱᒫᓘᑎᒋᔭᖓ ᐊᖓᔪᖅᑳᕐᔪᐊᒧᑦ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. 
(ᑐᓵᔨᑎᒎᕈᓐᓃᖅᑐᖅ) ᐊᑏᓘ? (ᑐᓵᔨᑎᒍᑦ) 
ᑭᖑᓪᓕᖅᐹᒥᒃ ᐃᓚᒋᐊᕈᑦ, ᒥᔅᑕ ᐅᑲᓕᖅ.  
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᒥᓂᔅᑕ ᐊᒻᒪᓗ 
ᖁᔭᓐᓇᒦᖅᑐᖓ ᑖᒃᑯᐊ ᐃᓱᒫᓗᒋᔭᕗᑦ ᐊᑯᓂ 
ᐊᔭᐅᖅᑕᐅᑲᓐᓂᖁᓂᐊᖅᑕᒃᑲ. ᑕᐃᒪᐃᓛᒃ 
ᑐᓴᕐᓇᓕᔪᒻᒥᒻᒪᑦ. 
 
ᐊᕐᕌᓂ ᑖᒃᑯᐊ ᐃᑲᔫᑎᒃᑲᓐᓃᑦ ᖁᓛᒍᑦ 
ᐅᑭᐅᖅᑕᖅᑐᒥᐅᑕᐃᑦ 
ᐊᖏᓪᓕᒋᐊᖅᑕᐅᒐᓛᓐᓂᔪᒻᒪᑕ 10 ᐳᓴᓐᑎᒥᒃ, 
ᑖᒃᑯᐊ ᒐᕙᒪᑐᖃᒃᑯᓐᓄᑦ. ᑖᓐᓇ ᖁᕕᐊᓇᖅᑐᖅ, 
ᐊᕙᑎᓂᒃ ᐊᕐᕌᒍᓂᒃ ᐅᑕᖅᑭᓚᐅᕋᑦᑕ. 
ᐊᕙᑎᒃᑲᓂᕐᓂᒃ ᐊᕐᕌᒍᓂᒃ 
ᐅᑕᖅᑭᔪᒪᔾᔮᖏᒃᑲᓗᐊᖅᑐᒍᑦ ᑖᓐᓇ ᑕᒫᓂ 
ᐅᑭᐅᖅᑕᖅᑐᒥ ᐃᓅᒐᓱᐊᕐᓂᒃ ᑕᒪᓐᓇ 
ᐊᑭᑦᑐᕆᐊᖏᓐᓇᕐᖓᑦ ᐊᕐᕌᒍᑕᒫᑦ. 
 
ᑖᓐᓇ ᒥᓂᔅᑕᐅᔪᖅ ᐃᓇᒋᐊᒃᑲᓐᓂᕈᒪᓕᕐᒥᔭᕋ ᑖᓐᓇ 
ᐊᑭᑦᑐᐸᓪᓕᐊᓂᖓ ᐅᑭᐅᖅᑕᖅᑐᒥ ᒪᓕᑦᑕᐅᖔᕐᓗᒍ  

ᐊᕙᑎᓂᒃ ᐊᕐᕋᒍᓂᒃ ᐅᑕᖅᑭᖃᑦᑕᓐᖏᓪᓗᑕ. ᑕᐃᒫᒃ  
ᑖᓐᓇ ᓯᕗᓂᑦᑎᓐᓂ 
ᐸᕐᓇᑕᐅᕙᓪᓕᐊᖁᓂᐊᖅᑕᕋᓗᐊᕋ. 
ᐊᔭᐅᒃᑲᓐᓂᖁᕙᕋ ᐅᑭᐅᖅᑕᖅᑐᒥᐅᑕᐅᖃᑎᒥᓂᒃ 
ᒥᓂᔅᑕᐅᔪᓂᒃ ᑖᓐᓇ ᐋᖅᑭᒋᐊᖅᑕᐅᖁᓪᓗᒍ 
ᓯᕗᓂᑦᑎᓐᓂᒃ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᓪᓗ ᐹᓪ ᐅᑲᓕᖅ ᐊᐱᕆᒐᕕᑦ. 
ᑕᐃᒪ ᒥᔅᑕ ᐅᑲᓕᖅ ᐅᐱᒋᔪᒪᓪᓗᒍ ᑕᐃᓐᓇ 
ᒐᕙᒪᒋᓚᐅᖅᑕᖓ ᓯᕗᓕᖅᑎᒋᔭᐅᓚᐅᕐᒪᑦ 
ᑲᔪᓯᑎᑕᐅᓚᐅᖅᓯᒪᒻᒪᑕ ᐱᖁᔨᕗᖔᕈᒻᒥᑦ 
ᒐᕙᒪᑐᖃᒃᑯᓐᓄᑦ ᑐᑦᓯᕋᖅᑐᑎᒃ ᐃᓐᓇᑐᖃᐃᑦ ᐃᓛ 
ᓄᓇᕗᒻᒥᐅᑕᑐᖃᐃᑦ ᑕᒪᒃᑯᐊ ᐱᓗᐊᖅᑐᒥᒃ 
ᐃᑲᔫᓯᐊᖅᑖᖃᑦᑕᖁᓪᓗᒋᑦ. 
 
ᑖᓐᓇ ᒐᕙᒪᑐᖃᒃᑯᑦ ᒥᓂᔅᑕᖓᓐᓄᑦ 
ᐅᖃᐅᓯᕆᒃᑲᓂᕐᓂᐊᖅᑲᕋ. ᐊᕐᕋᒍᑦ ᐊᕙᑎᑦ ᑭᓯᐊᓂ 
ᐊᓂᒍᕐᖓᑕ ᐊᑭᑦᑐᕆᐊᑕᐃᓐᓇᔪᒻᒪᑕ ᐊᕐᕌᒍᑦ 
ᖁᓕᐅᓕᕇᕐᒥᒻᒪᑕ ᐊᒻᒪ ᐱᒻᒪᕆᐅᓪᓗᓂ 
ᓄᓇᕗᒻᒥᐅᓄᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. 
ᐅᖃᐅᓯᒃᑯᑦ ᐊᐱᖅᑯᑏᑦ. ᕿᑭᖅᑖᓘᑉ ᓂᒋᐊᓄᑦ 
ᒪᓕᒐᓕᐅᖅᑎ, ᒥᔅᑕ ᓯᐊᓪ.  
 
ᐊᐱᖅᑯᑦ 076 - 3(2): ᖃᓄᐃᓕᖓᓕᕐᓂᖓ 

H1N1 ᓄᕙᑦᑕᕐᓂᐅᔪᖅ ᓄᓇᕘᒥᑦ (ᓯᐅᓪ) 
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᐱᖅᑯᑎᒋᔪᒪᔭᕋ ᒥᓂᔅᑕᖓᓐᓄᑦ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ. 
 
ᐅᖃᖅᑏ, ᓇᓗᓐᖏᓐᓇᒪ ᒥᓂᔅᑕ 
ᐅᖃᖃᑎᖃᓚᐅᖅᑐᕕᓂᖅ ᐱᓕᕆᔨᒥᓂᒃ H1N1 
ᓄᕙᓐᓇᖅ ᓴᐅᓂᖅᑭᓗᓂ, ᐳᕝᕕᕆᓪᓗᓂ  

ᖃᓄᐃᓕᖓᓕᕐᒪᖔᖅ ᓄᓇᕗᒻᒥ. ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᓯᐊᓪ. 
ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 
ᐃᓄᓕᕆᓂᕐᒧᓪᓗ, ᐊᖓᔪᖅᑳᖅ ᑕᒑᖅ ᑰᓕ.  
 
ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ, ᐅᖃᖅᑏ. 
ᑖᓐᓇ ᑭᓯᐊᓂ ᓂᓪᓕᐅᑎᒋᔪᓐᓇᕐᖢᒍ ᑕᓪᓕᕐᒥᕐᒥ 
ᓴᖅᑭᑕᐅᓚᐅᖅᑐᖅ ᐃᓛ ᑕᕝᕙᓂ 
ᓈᑦᓰᓐᖑᔭᓛᕐᓂᐊᖑᑎᓪᓗᒍ ᓇᓗᓇᐃᒃᑲᓂᖅᑲᐅᔪᖅ 
ᐊᒻᒪ ᑐᑭᓯᒋᐊᕈᑏᑦ ᑕᖅᑳᓂ ᓰᐱᓰᒃᑯᓐᓄ ᐊᒻᒪ 
ᐱᕙᓪᓕᐊᔪᓕᕆᔨᓕᒫᑦ ᐱᓯᒪᓕᖅᑕᖓᑦ. 
 
ᑲᑎᓗᒃᑖᖅᑐᒋᑦ ᓄᓇᕗᑦᒥ ᑕᒫᓂ ᑕᐃᒃᑯᐊ 
ᑐᓴᓚᐅᖅᑕᕗᑦ ᓈᑦᓰᓐᖑᔭᓛᕐᓂᐊᒥ ᐱᒋᐊᕐᖢᒍ ᐃᓛ 
ᑭᖑᓪᓕᖅᐹᖑᓪᓗᒍ 164ᖑᓕᖅᑐᑦ ᑖᒃᑯᐊ ᓲᕐᓗ 
ᑰᑰᓯᐅᑉ ᐋᓐᓂᐊᕐᓂᖓᓂᒃ ᑕᒪᓐᓇ ᓄᓇᓐᓇᕐᒥᒃ 
ᑕᐃᒪᓐᓇᐃᑦᑐᒥᒃ ᐱᓯᒪᔪᑦ ᓇᓗᓇᐃᖅᑕᐅᓯᒪᔪᑦ 
ᑕᐃᑲᓐᖓᑦ ᓈᑦᓰᓐᖑᔭᓛᕐᓂᐊᒥ ᒫᓐᓇᒧᑦ ᑎᑭᖢᒍ 
ᓱᓕ ᓄᑖᓂᒃ ᐱᓚᐅᓐᖏᑦᑐᒍᑦ 164-ᖑᓕᖅᑐᑦ 
ᑕᖅᑳᓂ. ᖁᔭᓐᓇᒦᒃ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ 
ᐃᓚᒋᐊᕈᑦ, ᒥᔅᑕ ᓯᐊᓪ.  
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ 
ᐅᖃᖅᑲᐅᒻᒪᑦ ᓄᓇᕗᒻᒥᐅᑦ ᒫᓐᓇᒧᑦ ᑭᕙᓪᓕᕐᒦᒻᒪᑕ 
ᕿᑎᕐᒥᐅᓂᓗ.  
 
ᒥᓂᔅᑕ ᓇᓗᓇᐃᖅᓯᒍᓐᓇᖅᐸ H1N1 
ᐳᕝᕕᕆᓇᖅᑐᖅ ᓴᐅᓂᖅᑭᑦᑐᓂ 
ᕿᑭᖅᑖᓗᒻᒦᓕᕐᒪᖔᑦ ᐊᒻᒪᓗ ᐅᖃᕈᓐᓇᖅᐹ ᑕᒫᓂ 
ᓇᓂᓯᔪᖃᖅᓯᒪᓕᕐᒪᖔᑦ ᒫᓐᓇᒧᑦ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ, ᐅᖃᖅᑏ.  
ᐄ, ᑖᓐᓇ ᐅᖃᐅᓯᕆᔭᖓ ᓱᓕᔪᖅ ᑕᐃᒪᐃᑦᑐᖅ. 
ᑕᐅᕙᓂ ᑕᐃᒃᑯᐊᓴᐃᓐᓇᐃᑦ ᓱᓕ ᑭᕙᓪᓕᕐᒥᓗ, 
ᕿᑎᕐᒥᐅᓂᓗ ᑕᐃᒃᑯᐊ ᐱᓗᐊᖅᑐᒥᒃ 
ᓴᖅᑭᖃᑦᑕᖅᑐᑦ. ᒫᓐᓇᒧᑦ ᑎᑭᖦᖢᒍ ᕿᑭᖅᑖᓗᒻᒧᑦ 
ᓱᓕ ᓴᖅᑭᑦᑐᖃᓚᐅᓐᖏᑦᑐᖅ. 

ᐊᒻᒪᓗ ᑖᒃᑯᐊ ᑕᐃᒪ ᓄᕙᓐᓂᕐᒧᑦ 
ᐋᓐᓂᐊᖃᑦᑑᔭᕌᖓᑕ ᑕᐃᒫᑦ ᓴᐃᓐᓇᑦᑕᐅᑎ 
ᑲᒪᒋᔭᐅᑦᑎᐊᖅᑐᑦ ᕿᑭᖅᑖᓗᒻᒥ ᐱᓗᐊᓕᕌᖓᑕ.  
ᑕᐃᒃᑯᐊᖏᓛᒃ ᐊᐅᓚᖅᑎᑕᐅᖃᑦᑕᖅᑐᖅ swabs 
ᑕᒪᒃᑯᐊ ᖃᐅᔨᓴᖅᑕᐅᓪᓗᑎᒃ.  
 
ᑭᓯᐊᓂ ᐅᓪᓗᒥᒧᑦ ᓱᓕ ᓴᖅᑭᑦᑐᖃᖅᓯᒪᖏᑦᑐᑦ 
ᕿᑭᖅᑖᓗᒻᒥ. ᑖᓐᓇ ᑕᕝᕗᖓᐃᓐᓇᖅ 
ᐅᖃᕈᓐᓇᖅᑕᕋ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐹᓂ4 
ᐃᓚᒋᐊᕈᑦ, ᒥᔅᑕ ᓯᐊᓪ. 
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ 
ᓯᐊᕐᒪᒃᐸᓪᓕᐊᓂᖓ H1N1 ᓄᕙᓐᓇᐅᒧᖅ, 
ᐳᕝᕕᕆᓇᖅᑐᖅ ᑲᓇᑕᒥ ᓯᐊᕐᒪᐸᓪᓕᐊᔪᓪᓚᕆᐅᒻᒪᑦ. 
ᐅᓂᒃᑳᖅᑐᖃᖃᑦᑕᖅᑐᓂ ᑐᓴᐅᑎᒃᑯᑦ 
ᓄᓇᖃᖅᑳᖅᓯᒪᔪᑦ ᓄᓇᓕᓐᓂ ᐃᓕᓐᓂᐊᕐᕖᓪᓗ 
ᒪᑐᔭᐅᓯᒪᖃᑦᑕᕐᒪᑕ ᐅᐸᑦᑕᐅᑦᑕᐃᓕᓪᓗᑎᒃ.  
 
ᓄᓇᕗᑦᒥᐅᑕᐃᑦ ᖃᓂᒋᔮᓃᑦᑐᓪᓗ ᑕᒫᓂ 
ᑕᐃᒪᐃᒋᐊᖃᕆᕚᑦ? ᐃᓄᒋᐊᑦᑐᓃᑦᑕᐃᓕᒋᐊᖃᑉᐱᑖ 
ᑕᒪᒃᑯᐊ ᐅᐸᒍᑎᑦᑕᐃᓕᓗᒋᑦ 
ᖃᓄᐃᓕᐅᖅᑐᖃᕋᓗᐊᖅᐸᑦ. ᖃᓄᕐᓗ ᒥᓂᔅᑖ 
ᐅᖃᕈᓐᓇᖅᐸ ᑕᒪᓐᓇ ᓯᐊᕐᒪᐸᓪᓕᐊᖁᓇᒍᑦ H̀1N1. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ. 
(ᑐᓵᔨᑎᒎᕈᓐᓃᖅᑐᖅ) ᐅᖃᖅᑏ, ᐄ, ᐅᓇ 
ᐅᖃᐅᓯᕆᔪᓐᓇᖅᖢᑎᒍᑦ ᑕᐃᒃᑯᐊ ᐸᕐᓇᒃᑎᐅᔪᑦ 
ᑕᒪᑐᒥᖓ ᓲᕐᓗ ᖁᐊᖅᓵᓇᖅᑐᖃᑉᐸᑦ ᓄᓇᕗᑦᒥ 
ᑕᐃᓐᓇ plan-ᒋᔭᕗᑦ ᑲᒪᒋᔭᐅᖏᓐᓇᖅᑐᖅ 
ᑕᐃᒪᓐᖓᓂᒃ ᐱᒋᐊᕐᒪᑦ, ᒪᐃ 28-ᒥ ᐱᒋᐊᖅᖢᒍ. 
ᑕᒪᓐᓇ ᑎᑭᒻᒪᑦ ᓄᓇᕗᑦᒧᑦ ᑕᐃᓐᓇ ᓯᐊᕐᒪᖅᑎᕐᓂᖅ  
ᑕᒪᓐᓇ ᓱᑲᐃᓕᒋᐊᕋᓱᓐᓂᖓ 
ᐱᓕᕆᐊᖑᐃᓐᓇᓪᓚᕆᑦᑐᖅ ᐃᖅᑲᓇᐃᖅᑎᑎᓐᓄᑦ.  
 



ᓇᒡᒐᔾᔭᐅ, ᔫᓂ 15, 2009 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᒻᒪ ᐅᖃᐅᔾᔭᐅᖏᓐᓇᖅᖢᑎᒃ ᓄᓇᕗᑦᒥᐅᑦ 
ᓴᓗᒪᓇᓱᐊᕆᐊᖃᑦᖢᑎᒃ ᐊᒻᒪ ᓲᕐᓗ 
ᓴᐳᒻᒥᒐᓱᐊᖅᓯᒪᔭᒋᐊᖃᕐᓂᖏᑦ ᑖᓐᓇ 
ᐅᖃᐅᓯᐅᖏᓐᓇᖅᖢᓂ. ᓲᕐᓗ ᑖᓐᓇ ᓯᓚᕐᔪᐊᕐᒥ 
ᓄᖅᑲᑦᑎᑕᐅᓂᖅ ᐊᔪᕐᒪᑦ ᓇᒥᓕᒫᖅ 
ᑕᐃᒪᐃᓐᓂᖓᓄᑦ. ᓇᒻᒥᓂᖅ ᑭᓯᐊᓂ 
ᐅᐱᒋᓇᓱᐊᕐᓗᑕ, ᓴᓗᒪᓇᓱᐊᕐᓗᑕ 
ᑕᐃᒪᐃᒋᐊᖃᑦᑐᒍ.  
 
ᐊᒻᒪ ᐅᖃᕈᓐᓇᖅᑐᖓ, ᐅᖃᖅᑏ, ᑕᐃᒃᑯᐊ 
ᒪᐃᔭᓕᒫᑦ ᐱᓗᐊᖅᑐᒥᒃ ᓄᓇᓕᓐᓂ ᑎᑭᑕᐅᓯᒪᔪᑦ 
ᑕᒪᑐᒧᖓ ᐅᖃᖃᑎᒋᖃᑦᑕᖅᑐᑎᒍ ᖃᓄᖅ 
ᐃᑲᔪᐊᖃᕈᑦᑎᒍ ᐃᓱᒪᑉᐸᑕ ᓄᖅᑲᑎᑦᑎᔪᒪᓗᑎᒃ. 
ᓲᕐᓗ ᐅᕙᒍᑦ ᐱᓕᕆᖃᑎᒋᓚᖓᔭᓄᑦ. 
 
ᑭᓯᐊᓂ ᒫᓐᓇᒧᑦ ᑎᑭᑦᖢᒍ 
ᑕᐃᒪᐃᒋᐊᖃᑦᑐᖃᖅᓯᒪᔫᔭᓐᖏᒻᒪᑦ ᒫᓐᓇᒧᑦ 
ᐃᓱᒪᔪᒍᑦ ᑲᑦᑑᒥᕙᓪᓕᐊᓂᕐᒧᑦ 
ᐃᖏᕐᕋᖔᕋᓱᒋᕙᓪᓕᐊᓪᓗᑎᒍ. ᑕᐃᒪ ᐱᓪᓗᒍ ᒫᓐᓇ 
ᓄᖅᑲᑦᑎᓯᒪᖏᑕᕗᑦ ᑕᒪᒃᑯᐊ ᐃᓕᓐᓂᐊᖅᕖᓪᓕ 
ᓱᓇᒐᓚᐃᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑭᖑᓪᓕᖅᐹᒥᒃ 
ᐃᓚᒋᐊᕈᑦ, ᒥᔅᑕ ᓯᐊᓪ. 
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒃᑯᐊ 
ᐊᕙᓂ ᐅᐊᓕᓂᕐᒥᐅᑦ, ᓄᓇᑦᓯᐊᕐᒥᐅᑦ 
ᐊᑭᖃᖏᑦᑐᒥᒃ ᐅᖄᓚᕕᐅᔪᒫᓐᓂᐊᖅᑐᒥᒃ 
ᑐᑭᓯᒋᐊᕈᒪᓗᓂ ᐋᖅᑭᒃᓯᓯᒪᓕᕐᒥᒻᒪᑕ 
ᖃᓄᐃᓕᐅᖅᑐᔅᓴᐅᒻᒪᖔᕐᒥᓪᓗ. ᒥᓂᔅᑕ 
ᐅᖃᐅᑎᔪᓐᓇᖅᐹᑎᒍᑦ ᑕᐃᒫᑦᓴᐃᓐᓇ ᐅᖄᓚᕕᒃᓴᒥᒃ 
ᓄᓇᕗᒻᒥᐅᓂ ᐋᖅᑮᔪᓐᓇᕐᒪᖔᑦ ᐊᒻᒪᓗ ᐋᒡᒐᐅᑉᐸᑦ 
ᓱᒻᒪᑦ ᐋᖅᑮᔪᖃᓚᐅᓐᖏᓚᖅ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ. 
(ᑐᓵᔨᑎᒎᕈᓐᓃᖅᑐᖅ) ᐅᖃᖅᑏ, ᑖᒃᑯᐊ ᑐᓴᒐᔅᓴᑦ 
ᓴᖅᑭᖃᑦᑕᖅᓯᒪᔭᕗᑦ ᐅᖃᖅᓯᒪᔪᑦ ᓄᓇᓕᓐᓂ 
ᖃᓂᒪᔪᖃᓪᓚᕆᑉᐸᑦ ᑕᐃᒃᑯᐊ ᑕᐃᑯᖓ 
ᐅᖄᓚᒋᐊᖃᑦᑐᓯ ᐋᓐᓂᐊᖅᑕᐃᓕᒪᔪᓕᕆᔨᒃᑯᓐᓄᑦ. 
ᖃᐅᑕᒫᑲᓴᓪᓗ ᑖᒃᑯᐊ ᑐᑭᓯᒋᐊᕈᑏᑦ 
ᐅᖃᐅᑎᔭᐅᖃᑦᑕᖅᖢᑎᒃ.  
 
ᓲᕐᓗ ᑕᐃᒃᑯ ᐱᐊᓚᓐᓇᓂᖅᓴᒥᒃ ᐱᑕᖃᖅᑑᔮᑐᖅᑐᑦ 
ᐋᓐᓂᐊᓗᐊᕈᑎᒃ, ᓄᕙᓗᐊᕈᑎᒃ 
ᐋᓐᓂᐊᖅᑕᐃᓕᒪᓂᒃ  

ᓄᓇᓕᓐᓂᑦ ᐋᓐᓂᐊᕖᑦ ᐅᖄᓚᕕᒋᖃᑦᑕᖅᓯᐅᒃ.  
 
ᒪᐅᖓ ᓯᓚᑖᓄᑦ ᐅᖄᓚᒐᓗᐊᕈᑦᑕ ᓲᕐᓗ 
ᓱᓇᑖᓪᓚᕆᒐᔭᖅᑑᔭᓐᖏᒻᒪᑦ ᑖᓐᓇ. ᑭᓯᐊᓂ 
ᐅᖃᕈᓐᓇᖅᑐᒍᑦ ᐱᐊᓚᓂᖅᓴᐅᕙᓪᓚᐃᔪᖅ ᑕᐃᑯᖓ 
ᓄᓇᓕᓐᓄᑦ ᓄᓇᑦᓯᓐᓂ ᖃᓂᒪᒍᑦᓯ ᑕᐃᒃᑯᐊ 
ᐅᖄᓚᕝᕕᒋᒋᐊᖃᑦᑕᓯ ᑕᑯᔭᖅᑐᓚᖓᖓᒍᑦᓯᐅᒃ. 
ᐸᕐᓇᒃᓯᒪᒋᐊᖃᒻᒪᑕ ᐊᑐᐃᓐᓇᕈᕆᐊᖃᑦᑐᑎᓪᓗ 
ᐃᓂᒃᓴᖓᓂᒃ. ᑕᐃᒫᒃ ᐱᓗᐊᖅᑐᒥᒃ ᐊᓐᓂᐊᓂᕐᒧᑦ 
ᐱᑕᖃᕐᓂᖅᐸᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᐅᖃᖅᓯᒃᑯᑦ ᐊᐱᖅᓱᕐᓂᖅ. 
(ᑐᓵᔨᑎᒍᑦ) ᐃᖃᓗᐃᑦ ᐱᖓᓐᓇᖓᓄᑦ 
ᒪᓕᒐᓕᐅᖅᑎ, ᒥᔅᑕ ᐅᑲᓕᖅ. 
 
ᐊᐱᖅᑯᑦ 077 - 3(2): ᐊᐃᑦᑐᕐᓗᐃᑲᑕᓐᓂᖏᑦ 

H1N1 ᓄᕙᑦᑕᕐᓂᐅᔪᒧᑦ (ᐅᑲᓕᖅ) 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ 
ᐃᓚᒋᐊᕈᒪᓪᓗᒍ ᐊᐱᖅᓱᖅᑐᑯᓘᕋᑖᖅᑐᖅ. ᑖᒃᓱᒧᖓ 
ᒥᓂᔅᑑᔪᒧᑦ.  
 
ᑖᓐᓇᐃᓛᒃ ᐃᒫᒃ ᑲᑎᒪᒋᐊᓕᖅᑐᑕ ᑐᓴᓚᐅᖅᓯᒪᒐᑦᑕ 
ᑕᓪᓕᒪᑯᓘᒻᒪᑕᒎᖅ ᑖᒃᑯᐊ ᓄᕙᓐᓈᓗᒻᒥᒃ 
ᑎᑭᑕᐅᓯᒪᔪᑦ ᑕᒫᓂ ᓄᓇᕗᑦᒥ. ᓱᓕ ᐱᓇᓱᐊᕈᓰᒃ 
ᒪᕐᕉᒃ ᐊᓂᒍᓚᐅᕐᕋᑎᒃ 163-64-ᕈᒻᒪᕆᑦᑐᑦ. ᑕᒪᓐᓇ 
ᐃᓱᒫᓗᓐᓇᖅᑎᑦᑎᐊᕐᖓᑦ ᓄᓇᕗᒻᒥᐅᑕᐅᓗᓂ 
ᖃᓄᒃᑲᓂᕐᓕᑐᑦ ᓅᖃᐅᒪᑎᒋᐊᓚᐅᒡᓚᕗ ᑖᓐᓇ 
ᒥᓂᔅᑑᔪᖅ ᐊᐱᕆᒋᐊᒃᑲᓐᓂᕈᒪᓕᕐᒥᔭᕋ ᐃᒫᒃ 
ᑖᒃᑯᓄᖓ ᐊᒃᑐᖅᑕᐅᓯᒪᓗᐊᖅᑐᓄᖅᑲᐃ.  
 
ᓯᕗᓂᕆᓚᐅᖅᑕᑎᓐᓂ 
ᓄᖅᑲᐅᒥᑎᑦᑎᑲᐃᓐᓇᖅᐸᓚᐅᕋᑦᑕ 
ᑲᑎᒪᑎᑦᑎᑲᐃᓐᓇᖅᐸᓚᐅᕋᑦᑕ, ᑲᑎᒪᑎᑦᑦᑎᓂᕐᒥᒃ 
ᑕᒪᓐᓇ ᑲᑎᒪᓗᐊᖃᑦᑕᕐᓂᖅ 
ᐊᐃᖅᑑᖃᑦᑕᐅᑎᓇᕕᐅᑎᒻᒪᑦ ᑕᐃᒫᒃ ᑖᓐᓇ 
ᒥᓂᔅᑑᔪᖅ, ᐅᖃᐅᔾᔪᐃᒋᐊᒃᑲᓐᓂᕈᓐᓇᕐᒪᖔᖅ ᑕᒫᓂ 
ᓄᓇᓕᖕᓂᒃ ᑕᐃᒫᒃ ᑲᑎᒪᓗᐊᓐᖏᑲᐃᓐᓇᕈᔅᓯᖃᐃ  
ᑕᒪᓐᓇ ᐊᓂᒍᖅᓰᓂᑦᑎᓐᓂᒃ ᑖᓐᓇ 
ᕿᒥᕐᕈᑲᓐᓂᖁᓪᓗᒍ. ᖁᔭᓐᓇᒦᒃ, ᐅᖃᖅᑎᑦᑎᔩ.  

ᐅᑲᖅᑎ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᒥᓂᔅᑕᐅᔪᖅ 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐃᓄᓕᕆᓂᕐᒧᓪᓗ, 
(ᑐᓵᔨᑎᒍᑦ) ᐊᖓᔪᖅᑳᖅ ᑕᒑᖅ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ, ᐅᖃᖅᑏ. 
ᖁᔭᓐᓇᒦᖅᑐᒍ ᑖᓐᓇ ᐃᓱᒫᓗᒋᔭᖓ 
ᐅᖃᐅᓯᕆᔭᖓᓗ ᑭᓯᐊᓂ ᐅᖃᕈᓐᓇᖅᑐᒍᑦ ᐃᒫᒃ, 
ᒥᓂᔅᑕᓄᑦ ᑐᒡᓕᕆᔭᕗᑦ ᒫᓐᓇᒧᑦ ᑎᑭᒡᖢᒍ ᐊᒻᒪ 
ᑕᐃᒃᑯᐊ ᐸᕐᓇᑎᒧᑦ ᐸᕐᓇᓐᓂᕐᒧᑦ ᑕᒪᑐᒧᖓ 
ᓯᐊᒻᒪᖅᐸᓪᓕᐊᔪᒧᑦ ᓱᒃᑲᔪᒥᒃ ᑲᑎᒪᔨᐅᔪᑦ 
ᐃᓚᒋᔭᐅᓪᓗᑎᒃ ᐸᕐᓇᐅᑎᓄᑦ ᒥᒃᓵᓄᑦ 
ᑲᑎᒪᔨᒋᔭᕗᑦ ᑲᑎᖃᑦᑕᐃᓐᓇᕐᖢᑎᐅᒻᒪᑕ.  
 
ᐊᒻᒪᓗ ᖃᐅᑕᒫᑲᓴᒃ ᒪᐃᔭᐃᑦ 
ᐅᖃᓪᓚᖃᑎᒋᔭᐅᖃᑦᑕᕐᖢᑎᒃ ᐃᑲᔪᖅᑕᐅᔪᒪᑉᐸᑕ 
ᖃᓄᐃᓕᒋᐊᒃᑲᓐᓂᕈᔨᑉᐸᑕ ᐃᓱᒪᒋᔪᓐᓇᖅᑕᕗᑦ 
ᑕᐃᒫᒃ ᑐᑭᖃᖅᑎᒡᖢᒍ ᓲᕐᓗ ᓄᓇᓕᖕᓂ ᑕᐃᒃᑯᐊ 
ᐅᖃᖃᑎᒋᒋᐊᖃᕋᑦᑎᒍ ᓱᓇᒥᒃ 
ᓄᖅᑲᖅᑐᖃᕆᐊᖃᕐᓂᖅᐸᑦ.  
 
ᑭᓯᐊᓂᓕ, ᑐᓴᖃᑦᑕᖅᑐᒍᑦ ᑲᑦᓲᒥᕙᓪᓕᐊᔫᔮᓕᕐᒪᑦ 
ᒫᓐᓇ ᑕᐃᒪᐃᓕᖓᑲᐃᓐᓇᖅᐳᒑᖅᓯᒪᖃᑦᑕᕐᒪᑕ 
ᑕᐅᕙᓂ ᕿᑎᕐᒥᐅᓂᓗ ᑭᕙᓪᓕᕐᒥᓗ 
ᐅᖃᖃᑎᒋᔭᕗᑦ.  
 
ᑖᓐᓇ ᐱᔾᔪᑎᒋᓪᓗᒍ ᓂᕆᐅᒃᑲᑦᑕ 
ᑲᑦᑑᒥᕙᓪᓕᐊᓂᐊᕐᓂᖓᓂᒃ ᑖᓐᓇ ᐱᕐᓗᒍ ᓲᕐᓗ 
ᒪᑐᓯᒪᔪᖃᓪᓚᕆᓐᖏᑦᑐᖅ ᓱᓇᒥᒃ, 
ᑕᐃᒪᐃᒃᑲᓗᐊᕐᓂᕈᑦᑕᓗ ᐃᓱᒫᓗᓐᓇᕐᓂᖅᓴᒧᑦ 
ᐃᓚᖓᓂ ᑎᑭᑐᐃᓐᓇᕆᐊᖃᕐᖢᑕ, ᓲᕐᓗ 
ᑕᐃᑯᓐᖓᐅᑎᑕᐅᒍᓐᓇᐃᓪᓕᕕᑕᓕᒑᔪᖃᖅᑑᔮᑐᐃᓐᓇ
ᕆᐊᖃᕐᒪᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᑲᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ 
ᐃᓚᒋᐊᕈᑦ, ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖃᐅᑕᒫᖅ 
ᑐᓴᖅᐸᑦᑐᓂ ᑕᒪᓐᓇ ᐅᕗᓐᖓᑲᓪᓚᒻᒥᔪᒍᑦ ᑕᐃᒫᒃ  
ᓇᐅᒃᑯᒃᑭᐊᖓᐃ ᑭᓪᓕᓕᐅᖅᓯᒪᕙᑦ. 
 

ᖃᓄᖅ ᖃᑦᑎᒧᑦ ᑎᑭᒃᑯᑦᑕ ᑕᐃᒪ ᓄᖅᑲᐅᒥᓂᐊᖅᑲ 
ᑕᒪᒃᑯᐊ ᑲᑎᖃᑦᑕᕐᓂᖅ, ᓯᕗᓂᑦᑎᓐᓂ ᑖᓐᓇ 
ᐸᕐᓇᑕᐅᕙᓪᓕᐊᓯᒪᑉᐸᑦ ᑕᐃᒫᒃ ᑐᓴᕈᒪᒐᓗᐊᖅᑐᖓ, 
ᓇᐅᒃᑯᓪᓕ ᑭᒡᓕᓐᖑᐊᖃᖅᑭᓯ? 
 
ᑖᓐᓇ 30,000-ᑯᓗᑐᐃᓐᓇᐅᑎᓪᓗᒋᑦ ᓄᓇᕗᒻᒥᐅᑦ 
ᐱᓇᓱᐊᕈᓰᒃ ᒪᕐᕉᒃ ᐊᓂᒍᓚᐅᓐᖏᓐᓂᖏᓐᓂᒃ 164-
ᒧᑦ ᑎᑭᖃᓪᓚᑦᑐᑕ ᐃᒫᒃ ᖁᐊᖅᓵᕐᓇᕈᔪᒻᒪᕆᒻᒪᑦ. 
ᓇᐅᒃᑯᓪᓕ ᑭᓪᓕᓕᐅᖅᓯᒪᕕᓯ? ᖃᓄᒃᑲᓐᓂᖅ 
ᓄᖅᑲᖓᔾᔪᑎᒃᓴᒥᒃ ᐸᕐᓇᓯᒪᕕᓯᖃᐃ? ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᑲᖅᑎ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᒥᓂᔅᑕ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ. ᐅᖃᖅᑏ, 
ᖃᐅᔨᒪᒐᔭᕈᑦᑕ ᑖᓐᓇ ᓄᓇᓖᑦ 
ᐅᐸᒃᑕᐅᖃᑦᑕᕈᓐᓃᕐᓗᑎᒃ ᑲᑎᒪᖃᑦᑕᕈᓐᓃᕐᓗᑎᒃ 
ᐃᓕᓐᓂᐊᕈᓐᓃᕐᓗᑎᒃ ᑕᒪᓐᓇ ᓯᐊᒻᒪᒃᐸᓪᓕᐊᓂᖓ 
ᓄᖅᑲᖓᓚᒃᐸᑦ ᖃᐅᔨᒪᓪᓚᕆᒃᑯᑕ ᑕᐃᒃᑯᐊ 
ᐊᖓᔪᖅᑳᑦ ᑲᒪᔨᐅᔪᑦ ᐃᖢᐊᖅᓴᐃᔨᒻᒪᕆᐅᔪᖅ 
ᑕᐃᒫᒃ ᐱᒐᔭᖅᑐᖅ.  
 
ᑭᓯᐊᓂ ᑖᓐᓇ ᐋᓐᓂᐊᕐᓂ ᓴᖅᑭᓯᒪᔪᖅ 
ᓄᖅᑲᖅᑎᒐᒃᓴᐅᓐᖏᒻᒪᒡᒎᑦ. ᑕᐃᒃᑯᐊ ᓯᓚᕐᔪᐊᕐᒥ 
ᑲᑎᒪᔨᖅᔪᐊᖅ, World Health Organization, 
ᑕᐃᒪᐃᓕᓚᐅᕐᖢᑎᒃ ᓇᐅᒃᑯᑐᐃᓐᓇᖅ 
ᐃᓯᕐᔫᒥᔭᕋᑕᖃᑦᑕᕐᖢᓂ 
ᖃᓂᒻᒪᖏᑦᑑᔮᖅᑕᖃᖅᑐᐊᑕᖃᖅᑎᓪᓗᒍ 
ᑎᑭᑦᑐᕕᓂᕐᓂᒃ. ᑖᓐᓇ ᐱᔾᔪᑎᒋᓗᒍ ᑕᐃᒫᒃ 
ᒪᑐᓯᓯᒪᓐᖏᔾᔪᑎᒋᔭᕗᑦ ᓱᓇᒐᓚᓐᓂᒃ 
ᖃᓄᐃᓕᐅᖅᑐᓂᒃ  ᑐᓴᐅᒪᖏᓐᓇᑦᑕ ᓱᓕ 
ᓄᖅᑲᖅᐸᑕ ᖃᓄᐃᓕᐅᖅᑐᓕᒫᑦ ᑕᕝᕗᖓ  
ᑎᑭᓚᖓᓐᖏᑦᑐᑑᖅᑐᒥ ᓱᓕ ᑐᓴᖅᓯᒪᓐᖏᓐᓇᑦᑕ. 
ᖁᔭᓐᓇᒦᒃ, ᐅᖃᖅᑏ. 

ᐅᑲᖅᑎ: ᖁᔭᓐᓇᒦᒃ. ᐊᐃᑉᐹᓂᒃ ᐃᓚᒋᐊᕈᑦ, ᒥᔅᑕ 
ᐅᑲᓕᖅ.  
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᒫᒃ 
ᓄᖅᑲᖅᑐᐊᓘᖁᔨᓐᖏᑦᑐᒍᑦ ᑭᓯᐊᓂ ᖃᓄᒃᑲᓐᓂᖅ 
ᕿᓂᖅᐸᓪᓕᐊᒋᐊᖃᖅᑑᔮᓕᕋᑦᑕ ᐊᒃᑐᓯᓪᓗᓂ 
ᐃᒫᓪᓘᓐᓃᑦ ᑕᒋᐅᕝᕕᖃᖅᑐᓂ ᑕᒪᒃᑯᐊᒎᖅ 
ᐊᐃᑦᑐᓇᕐᖓᑕ ᑕᒪᓐᓇ ᖃᐅᔨᒪᒐᑦᑎᒍ. 
 
ᑕᐃᒫᑦ ᑲᑎᒐᓚᒐᐃᒻᒪᑕ ᑕᒪᓐᓇ 
ᐊᐃᑦᑐᖅᓯᖃᑦᑕᕐᓂᖅ ᑎᑭᑉᐸᒃᑲᑦᑎᒍ ᑕᐃᒫᒃ ᑕᕝᕙ. 
ᖃᓄᒃᑲᓐᓂᕐᓕᑐᖅ ᐸᕐᓇᐃᕙᓪᓕᐊᓚᐅᕐᓕᒃ 
ᑲᑎᒪᓐᖏᓗᐊᕐᔫᒥᑲᐃᓐᓇᕐᓗᑎᒃ ᓄᓇᖅᑲᑎᒌᖅᑲᐃ 
ᑕᒪᒃᑯᐊ ᐊᒃᑐᖅᑕᐅᓯᒪᓗᐊᖅᑐᑦ ᖃᓄᒃᑲᓂᕐᓗ 
ᕿᒥᕐᕈᕙᓪᓕᐊᒻᒪᖔᑕ. 
 
ᑖᓐᓇ ᓱᓕᒎᖅ ᑕᐃᑯᖓ ᑎᑭᓐᖏᓇᑦᑕ ᑕᐃᑯᖓ 
ᑎᑭᒃᑲᔭᓐᖑᐊᑕᑦᑎᓄᑦ. ᖃᑦᑎᒥᒃ 
ᑭᒡᓕᖃᓐᖑᐊᕐᖓᖔᑕ ᐸᕐᓇᓯᒪᒻᒪᖔᑕ ᑖᓐᓇ 
ᐊᐱᕆᔾᔪᑎᒋᓗᐊᖅᓯᓈᖅᑲᐅᔭᕋ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᒥᓂᔅᑕ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ, ᐅᖃᖅᑏ. 
ᖁᔭᓐᓇᒦᖅᑕᕋ ᑖᓐᓇ ᒪᓕᒐᓕᐅᖅᑎ ᐃᓛ 
ᑲᑎᒪᔨᐅᖃᑎᕗᑦ ᑕᐃᒫᒃ ᐃᓱᒫᓗᒋᔭᖃᖅᑎᓪᓗᒋᑦ. 
ᑕᒪᓐᓇ ᓯᐊᒻᒪᖅᐸᓪᓕᐊᓂᖓ ᓄᕙᓐᓂᐊᓘᑉ ᑖᓐᓇ 
ᑐᑭᖓ ᐱᓗᐊᖅᑐᒥᒃ ᐊᖏᕐᕋᓕᒫᓄᑦ ᓄᓇᕗᑦᒦᒻᒪᑦ 
ᖃᐅᔨᒪᔭᐅᒐᓚᓕᕐᖢᓂ ᖃᐅᔨᒪᔪᒍᓪᓗ 
ᐅᖃᖃᑎᒋᖃᑦᑕᖅᑕᕗᑦ 
ᓇᒧᓐᖓᓗᐊᓐᖏᖃᑦᑕᓕᖅᑐᑦ 
ᐅᐸᒍᑎᓗᐊᓐᖏᑲᐃᓐᓇᖃᑦᑕᖅᑐᑦ, ᓱᕈᓯᖏᓪᓗ 
ᐊᖏᕐᕋᖅᓯᒪᔾᔫᒥᖁᔭᐅᓪᓗᑎᒃ ᐅᖃᖃᑎᒌᖃᑦᑕᖅᑐᑦ 
ᑕᒪᒃᑯᓂᖓ ᑐᓴᖅᐸᓪᓕᐊᔪᒍᑦ ᐊᖏᕐᕋᓕᓐᓂᒃ ᐊᒻᒪ 
ᑕᐃᒃᑯᐊ ᐃᖅᑲᓇᐃᔭᖅᑎᕗᑦ ᑕᒪᒃᑯᓂᖓ ᑐᓴᒐᒃᓴᓂᒃ 
ᓄᓇᓕᓐᓄᑦ ᓴᓗᒪᔭᕆᐊᖃᕐᓂᕐᒥᒃ ᑐᓴᖃᑦᑕᖅᑐᑕ 
ᖃᓄᑐᐃᓐᓇᑦᑎᐊᖅ ᐅᐊᓴᖃᑦᑕᕆᐊᖃᕐᓂᕐᒥᒃ.  
 
ᑕᒪᒃᑯᓂᖓ ᑐᓴᒐᒃᓴᐅᔪᓂᒃ ᓈᓚᐅᑎᒃᑰᑎᑦᑏᓇᖅᑐᒍ 
ᐃᖅᑲᓇᐃᔭᖅᑎᑦᑎᓐᓂᒃ medical ᑕᐃᒃᑯᓂᖓ 
ᐋᓐᓂᐊᕐᕕᓐᓂ  

ᐃᖅᑲᓇᐃᔭᖅᑐᓂᒃ ᐅᕙᑦᑎᓐᓂᒃ ᑕᐃᒃᑯᐊ 
ᑐᓴᒐᒃᓴᓂᒃ ᓯᐊᒻᒪᖅᑎᕆᓂᕐᒧᑦ ᐊᔪᓐᖏᓂᕐᓴᐅᓗᑎᒃ 
ᑕᒪᑐᒥᖓ ᐅᖃᐅᑎᓯᒪᔭᕗᑦ ᑕᐃᒃᑯᐊ ᑲᔪᓯᓗᑎᒃ 
ᑐᓴᖅᑕᐅᒋᐊᖃᕐᓂᖏᑦ. ᑕᒪᓐᓇ ᐃᓱᖃᕐᓂᖅᐸᑦ 
ᐃᒪᐃᓕᐅᕈᑎᒃ ᓄᖅᑲᖅᑎᒐᔭᖅᑕᕘᕐᓂᕐᒥᒃ, ᑕᒪᓐᓇ 
ᐱᒋᐊᕋᔭᖅᑐᒍᑦ. 
 
ᒫᓐᓇᒧᑦ ᓱᓕ ᓇᓂᓯᔪᖃᓐᖏᒻᒪᓪᓘᓐᓃᒃ 
ᐃᓱᐊᖅᓴᐅᑎᒥᒡᓘᓐᓃᑦ ᓱᓕ ᓇᓂᓯᔪᖃᓐᖏᒻᒪᑦ, 
ᑖᓐᓇ ᐊᑐᖅᑕᐅᓕᖅᑲᑦ ᓄᖅᑲᓛᖅᑰᖅᑐᒍ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑭᖑᓪᓕᖅᐹᒥᒃ 
ᐃᓚᒋᐊᕈᑦ, ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᓛᖏᓛᖅ 
ᐊᑐᖃᑦᑕᖅᓯᒪᔭᕗᑦ ᑕᑯᓐᓈᖅᑐᒍ 
ᐋᖅᑭᒋᐊᕈᑎᔅᓴᖅᓯᐅᕆᐊᖃᕋᑦᑕ ᑕᒫᓂ ᑲᑎᒪᑎᓪᓗᑕ 
ᑭᖑᓪᓕᕐᒥᖅᑲᐃ ᑖᓐᓇ ᓴᓂᓕᑯᓗᒐ 
ᓄᕙᓕᖅᑐᐊᓘᔪᒻᒥᒻᒪᑦ ᑕᕝᕙᓕ 
ᑭᖑᕙᓗᐊᖅᐸᓪᓚᐃᔪᒐᒪ ᖃᐅᑐᐊᕐᖓᓪᓕ ᑕᕝᕙ 
ᓄᕙᓕᖅᑐᐊᓘᒋᓪᓗᖓ ᓴᓂᓕᑦᑎᐊᕆᒐᒃᑯ. ᑕᐃᒫᒃ 
ᑖᓐᓇ ᐅᓪᓗᓂᒃ ᖃᑦᑎᓂᒃᑭᐊᖅ 
ᐱᐅᒋᓐᖏᑲᐃᓐᓇᔪᔭᕋᓗᐊᕋ. 
 
ᑕᐃᒫᒃ ᐊᐃᑦᑐᐃᔪᐊᓘᒻᒪᑦ ᑭᓯᐊᓂ ᑕᐃᒫᒃ 
ᐊᐃᑦᑐᐃᓴᕋᐃᓐᓇᕐᖓᑦ ᓇᓕᐊᑐᐃᓐᓇᖅ 
ᖃᓂᒋᔮᓃᑐᐃᓐᓇᕋᓗᐊᖅᑐᓂ ᑭᓱᑐᐃᓐᓇᖅ 
ᐊᑦᑐᒐᓛᑦᑐᐃᑦ ᐊᐃᑦᑐᐃᓇᕐᖓᑕ. ᑕᐃᒫᒃ ᑖᒃᑯᐊ 
ᐸᕐᓇᐸᓪᓕᐊᖁᓪᓗᒋᑦ ᑕᐃᒫᒃ 
ᓄᖅᑲᐅᒥᕙᓪᓕᐊᓗᐊᖅᑑᔮᓐᖏᑉᐸᑦ ᑐᐊᕕᕐᓇᖅᑐᓂᒃ 
ᐋᖅᑭᔅᓱᐃᔭᕆᐊᖃᕐᓂᐊᕐᖓᑕ.  
 
ᐃᒫ, ᑎᑭᓐᓂᐊᖅᑕᕗᑦ ᑲᔾᔮᓇᓗᐊᔾᔮᓐᖏᒻᒪᑦ ᑕᐃᒫᒃ 
ᑖᒃᑯᐊ ᖃᐅᑕᒫᑦ ᐅᓄᖅᓯᕙᓪᓕᐊᑐᐃᓐᓇᑎᓪᓗᒋᑦ 
ᓄᖅᑲᐅᒥᕙᓪᓕᐊᔫᔮᓐᖏᒻᒪᑦ ᓱᓕ ᒫᓐᓇ ᑖᒃᑯᐊ 
ᐸᕐᓇᐸᓪᓕᐊᖁᓕᖅᑕᒃᑲ ᒥᓂᔅᑕᐅᔪᖅ ᖃᓄᒃᑲᓐᓂᖅ 
ᓄᖅᑲᐅᒥᔾᔪᑎᔅᓴᓂᒃ ᕿᓂᖁᓪᓗᒍ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᒥᓂᔅᑕ ᑰᓕ. 

ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ, ᐅᖃᖅᑏ. ᐄ, 
ᑖᒃᑯᐊ ᐃᑉᐱᒋᑦᑎᐊᖅᑕᕗᑦ ᐊᒻᒪ ᑕᐃᒃᑯᐊ 
ᑲᑎᒪᔨᐅᖃᑦᑕᖅᑐᑦ ᑲᑎᖃᑦᑕᖅᑐᑦ ᑖᒃᑯᐊᓗ 
ᐃᓚᐅᓪᓗᑎᒃ CGS-ᑯᑦ ᐊᒻᒪᓗ Public Health-ᒥᑦ 
ᑕᐃᒃᑯᐊ ᑲᒪᔨᓕᒫᑦ ᑕᐃᓐᓇᓗ ᐊᖓᔪᖅᑳᖑᔪᖅ Dr. 
Sobol, ᑕᒪᒃᑯᓂᖓ ᑲᑎᒪᖃᑎᖃᐃᓐᓇᖅᑐᖅ 
ᖃᐅᑕᒫᑦ ᖃᓄᐃᓕᒋᐊᖃᕈᑎᒃ 
ᐊᑐᐃᓐᓇᐅᖏᓐᓇᕐᖢᑎᒃ.  
 
ᐊᒻᒪ ᐅᖃᕈᒪᔪᖓ ᒪᐃᔭᐃᑦ ᐅᖃᖃᑎᒌᓐᓇᖅᑕᕗᑦ 
ᐊᒻᒪ ᐅᕙᖓ ᐅᖃᖃᑎᒋᕙᓪᓕᐊᓪᓗᒋᑦ 
ᑐᐊᕕᕐᓇᖅᑐᖃᕐᓂᖅᑲᑦ ᐱᒋᐊᖃᕐᓂᕈᑦᑕ. ᐊᒻᒪ 
Federal Minister ᐅᖃᖅᓯᒪᓪᓗᓂ ᐅᕙᓐᓄᑦ 
ᐃᑲᔪᕆᐊᖃᕈᓂᒎᖅ ᐃᑲᔪᕆᐊᒃᑲᓐᓂᕈᓐᓇᖅᑐᖅ 
ᑲᑐᔾᔨᖃᑎᒌᓪᓗᑕ ᑭᓯᐊᓂ ᑖᓐᓇ ᐱᓕᕆᐊᕆᒐᑦᑎᒍ. 
 
ᒫᓐᓇᒧᓪᓕ ᑕᑯᕙᓪᓕᐊᓇᓱᒋᕙᓪᓕᐊᓕᖅᑐᒍᑦ 
ᓱᒃᑲᐃᓕᕙᓪᓕᐊᓂᖓᓂᒃ ᐃᑉᐸᒃᓵᓂᐅᓚᐅᖅᑐᒥ 
ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ 
ᐊᐱᖅᓱᕐᓂᖅ. (ᑐᓵᔨᑎᒍᑦ) ᕿᑭᖅᑖᓘᑉ ᓂᒋᐊᓄᑦ 
ᒪᓕᒐᓕᐅᖅᑎ, ᒥᔅᑕ ᓯᐊᓪ.  
 
ᐊᐱᖅᑯᑦ 078 - 3(2): H1N1 ᓄᕙᑦᑕᕐᓂᐅᔪᖅ 

ᐱᕙᓪᓕᐊᓂᖓ (ᓯᐅᓪ) 
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᐱᖅᑯᑎᒋᔪᒪᒻᒥᔭᖃ ᒥᓂᔅᑕᒧᑦ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ. 
 
ᑕᐅᕙᓂ ᒪᕐᕈᐃᓐᓇᐅᓚᐅᕋᓗᐊᖅᑐᑎᒃ 164-
ᕈᑲᐅᑦᑐᓚᐅᕐᖓᑕ ᕿᑭᖅᑖᓗᒻᒥ ᐱᑕᖃᓐᖏᑦᑐᑎᒃ. 
ᑕᐃᒪᓕ ᑎᓴᒪᓂᒃ ᐱᑕᖃᓕᕐᓂᖅᑲᑦ. 
 
ᑕᐃᒪᓕ ᖃᑦᑎᑭᐊᕐᖓᐃ ᐅᖄᓚᖃᑦᑕᖅᑲᑦ ᐄ 
ᑕᐃᒪᐃᑦᑑᔮᕋᓗᐊᖅᑐᑎᒃ ᐊᖏᕐᕋᖅᓯᒪᑐᐃᓐᓇᕐᓗᑎᒃ  

ᐃᒥᕋᓚᒃᑯᕕᑦ ᐃᒥᕐᒥᒃ ᐱᐅᓯᕚᓪᓕᓂᐊᖅᑐᑎᑦ. 
ᖃᑦᑎᐅᕙᑦ ᖃᐅᔨᓴᖅᑕᐅᓯᒪᓐᖏᑦᑐᑦ 
ᑕᐃᒪᐃᓐᓂᕋᖅᑑᒐᓗᐊᑦ? ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᓯᐊᓪ. 
ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 
ᐃᓄᓕᕆᓂᕐᒧᓪᓗ, ᐊᖓᔪᖅᑳᖅ ᑕᒑᖅ ᑰᓕ.  
 
ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ, ᐅᖃᖅᑏ. ᐄ, 
ᑖᓐᓇ ᐃᑉᐱᒋᔭᕋᓗᐊᕗᑦ ᑖᓐᓇ ᐅᖃᐅᓯᖓ ᑭᓯᐊᓂ 
ᖃᐅᔨᒪᓐᖏᒡᓗᑕᓗ ᖃᓄᖅ ᖃᓂᒪᓂᖃᖅᑐᒥᑦ 
ᐅᕙᒍᑦ ᓇᒻᒥᓂᖅ ᐅᕝᕙᓘᓐᓃᑦ ᑕᐃᒃᑯᐊ ᓘᑦᑕᖑᔪᑦ 
ᐅᖃᕐᓂᖅ ᐊᔪᕐᒪᑕ ᑕᐃᒪᐃᑦᑐᖃᖅᑐᑎᒃ ᑭᓯᐊᓂ 
ᐊᐅᐴᑕᒧᑦ ᐊᐅᓪᓚᖅᑎᑕᐅᓚᐅᖅᖢᓂ ᐅᑉᓗᒐᔭᐃᑦ 
ᑕᐃᒃᑯᖓ ᐃᒻᒪᖃ ᖃᖓᑕᓲᑦ ᖃᓄᖅ 
ᐱᐊᓚᑎᒋᒻᒪᖔᑕ ᑕᒫᓐᖓᑦ ᖃᐅᔨᒪᓐᖏᓇᑦᑕ 
ᕿᑭᖅᑕᓗᒻᒥ.  
 
ᑭᓯᐊᓂ ᓂᕆᐅᓇᖅᑐᖅ ᑕᐃᑯᖓ ᖃᐅᔨᓴᖅᑕᐅᒍᓂ 
ᐊᓪᐴᑕ lab-ᒧᑦ ᖃᐅᔨᓴᖅᑕᐅᑲᐃᓐᓇᖅᖢᓂ ᑕᐃᒃᑯᐊ 
ᑭᓯᐊᓂ ᖃᐅᔨᓴᖅᑏᑦ lab confirm cases, 
confirm ᑐᑭᖃᕐᒪᑦ ᐃᓄᑦᑎᒍᑦ ᑭᓯᐊ 
ᖃᐅᔨᔭᐅᓪᓚᕆᑦᑐᑦ ᑭᓯᐊᓂ ᑕᐃᓐᓇ ᐋᓐᓂᐊᖓ 
ᑐᔫᑕᐅᑲᐃᓐᓇᕐᓗᓂ ᑕᐃᒃᑯᖓ ᖃᖓᑕᓲᒃᑯᑦ 
ᐊᐅᐴᑕᒨᖅᑲᑦ ᖃᐅᔨᓴᖅᑕᐅᒋᐊᖃᓲᖑᒻᒪ ᐅᑉᓘᒃ 
ᒪᕐᕉᒃ ᐅᖓᑕᓄᑦ ᓇᓗᓇᓐᖏᑦᑐᖅ ᐃᒻᒪᖃ ᐅᑉᓗᑦ 
ᓯᑕᒪᓐᖑᑲᓴᖃᑦᑕᐸᓪᓚᐃᔪᑦ ᐅᑎᕐᓂᐊᖅᑎᓪᓗᒍ.  
 
ᑭᓯᐊᓂ ᐅᖃᕈᓐᓇᖅᑐᒍᑦ Dr. ᓲᐳᓪ, ᑕᐃᓐᓇ Chief 
Medical Health Officer ᑕᐃᒃᑯᐊ ᐊᐅᐴᑕᒥᐅᑦ 
ᑐᑭᓯᑐᐊᕌᖓᑕ ᑕᓚᐴᒃᑯᑦ ᑐᑭᓯᑕᐅᖃᑦᑕᖅᑐᖅ 
ᑕᒡᕙᐃᓐᓇᑲᐅᑎᒋ ᐅᑉᓘᑉ ᐃᓚᖓᓐᓂ 
ᖃᐅᔨᓐᓂᕈᑎᒃ, ᖃᐅᔨᒪᒍᑦᑕ 
ᐅᖃᕈᓐᓇᕋᔭᕋᓗᐊᖅᑐᒍᑦ ᑭᓯᐊᓂ 
ᖃᐅᔨᒪᓐᖏᑕᑦᑎᓐᓂ ᐅᖃᕈᒪᓐᖏᓇᑦᑕ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ ᑯᓕ. ᓯᕗᓪᓕᖅᐹᒥᒃ 
ᐃᓚᒋᐊᕈᑦ, ᒥᔅᑕ ᓯᐊᓪ. 
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑭᓐᖓᕐᓂ 
ᐊᕐᕌᓂᐅᓕᖅᑐᖃᐃ ᐳᕙᓪᓗᑦᑐᑦ ᐊᒥᓲᓚᐅᕐᒥᒻᒪᑕ  
ᐊᒻᒪᓗ Dr. ᓲᐳᓪ ᖃᐃᓚᐅᖅᓯᒪᒻᒥᒻᒪᑦ ᐊᒻᒪᓗ 
ᕼᐋᒻᒪᓚᒃᑯᓐᓂ ᑲᑎᒪᖃᑎᖃᖅᑐᓂ  

ᐅᖃᐅᓯᖃᓚᐅᖅᓯᒪᒻᒪᑦ ᑕᐃᒫᔅᓴᐃᓐᓇᖅ.  
 
ᖁᕕᐊᓱᕝᕕᐅᔭᕆᐊᑭᓪᓕᓚᐅᖅᓯᒪᒻᒪᑦ ᐃᒫᒃ 
ᑲᑎᕈᓘᔭᖅᑐᓅᖁᔨᖃᑦᑕᖁᔨᓐᓇᓂ 
ᐊᑦᑕᓇᕈᓐᓃᓐᓂᕋᓚᐅᖅᓯᒪᒻᒪᒍ ᐃᒫᒃ 
ᓂᕆᕕᔾᔪᐊᕆᐊᖅᑐᑐᓪᓘᓐᓃᑦ. ᑕᐃᒪᓕ 50 
ᐳᓴᓐᑎᒥᖅᑲᐃ ᐊᒥᓱᕈᕆᐊᓚᐅᖅᓯᒪᒻᒪᑕ. 
 
ᑕᐃᒪᐃᒍᓐᓇᕐᒥᒻᒪᑦ ᑕᕝᕙᓂ ᐅᖃᐅᔾᔭᐅᓚᐅᖅᓯᒪᒐᒪ 
ᑕᐃᒫᒃ ᐊᐃᑉᐸᖓᓂ ᐅᑭᐊᔅᓵᖑᓕᖅᑲᖅᑲᐃ 
ᐱᑕᖃᒃᑲᓐᓂᑐᐃᓐᓇᕆᐊᖃᕐᖓᑦ. ᑕᐃᒪᓕ 
ᐋᓐᓂᐊᕖᑦ ᖃᓄᐃᓕᐅᖅᐸᑦ ᐅᐸᓗᖓᐃᔭᐃᕙᑦ?  
 
100-ᖏᓐᓃᑦᑐᐊᓘᓕᖅᑲᑕ ᓄᓇᓕᓐᓂᓪᓗ 
ᐱᖓᓱᑐᐃᓐᓇᕐᓂᑦ ᑎᓴᒪᓂᓪᓗ 
ᐋᓐᓂᐊᓲᖅᑎᖃᖅᑎᓪᓗᒋᑦ, ᑕᐃᒪᓕ 
ᖃᓄᐃᓕᒐᔭᖅᑲᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑯᓕ. 
 
ᐊᖓᔪᖅᑳᖅ ᑕᒑᖅ ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ. 
(ᑐᓵᔨᑎᒎᕈᓐᓃᖅᑐᖅ) ᐄ, ᑕᐃᒃᑯᐊ ᐅᖃᐅᓯᕆᔭᖏᑕ 
ᒥᒃᓵᓄᑦ ᑭᐅᓂᖅ ᐊᔪᖅᖢᒍ ᑭᓯᐊᓂ ᑕᐃᒃᑯᓄᖓ 
ᐅᖃᐅᓯᕆᔭᖏᓐᓂ 50-ᑲᓐᓂᕐᓂᑦ 
ᐃᓚᒋᐊᓚᐅᖅᑐᕕᓃᑦ ᖃᐅᔨᒋᐊᕆᐊᖃᕋᔭᕋᑦᑕ ᑕᓐᓇ 
ᓲᕐᓗ ᑕᐃᒃᑯᐊ ᐅᓂᒃᑳᑦ ᐱᓯᒪᓐᖏᓇᑦᑎᒍ 
ᐋᓐᓂᐊᖅᑐᓕᕆᓂᕐᒧᑦ ᐅᓂᒃᑳᖏᑦ ᑕᓐᓇ ᑭᐅᓂᖅ 
ᐊᔪᖅᖢᒍ ᑕᐃᒪᐃᑦᑐᕕᓂᐅᓂᖓ ᑭᓯᐊᓂᓕ ᐅᒥᖓ 
ᐅᖃᕈᓐᓇᖅᑐᖓ. 
 
ᐅᖃᖅᑏ, ᐱᓕᕆᕝᕕᑦᑎᓐᓂ 
ᓄᕙᓐᓇᖅᑖᖅᑐᖃᓗᐊᓕᕐᓂᖅᑲᑦ ᐸᕐᓇᐅᑎᖃᕋᑦᑕ. 
ᑖᓐᓇ ᑲᔪᓯᔪᖅ ᐊᒻᒪᓗ  
ᐊᒥᓱᓐᖑᕆᐊᒃᑲᓂᕐᓂᖅᐸᑕ ᑕᒪᒃᑯᐊ medical 
facilities-ᖑᔪᑦ ᐋᓐᓂᐊᖅᑕᐃᓕᒪᒡᕖᑦ 
ᐊᑐᐃᓐᓇᐅᔪᖃᖅᑐᑦ, ᐃᓚᖓᓂᓗ 
ᐃᓂᑕᖃᕆᐊᖃᕐᓂᖅᐸᑦ ᐸᕐᓇᒃᓯᒪᔪᑦ.  

ᑖᒃᑯᐊ ᓯᐊᕐᒪᖅᑎᐅᔭᕐᓂᐊᖅᑕᕗᑦ ᑭᓯᐊᓂ 
ᓯᕗᓪᓕᖅᐹᒥ ᐅᖃᕈᑎᒍᓐᓇᖅᑕᕋ ᐅᐃᒪᔮᕐᓗᑕ 
ᐱᓕᕆᐊᒋᓇᔭᓐᖏᑕᕗᑦ. ᑕᒪᓐᓇ ᑎᑭᓐᓂᕌᖓᑕ 
ᑎᑭᑉᐸᓪᓕᐊᔪᑦ ᐊᒥᓱᓐᖑᖅᐸᓪᓕᐊᑉᐸᑕ ᑕᐃᒫᒃ 
ᐱᓕᕆᐊᕗᑦ ᓲᕐᓗ ᖁᑦᑎᒃᓯᕙᓪᓕᐊᖏᓇᓚᖓᔪᖅ 
ᑲᒪᒋᔭᐅᑦᑎᐊᕐᓂᖏᓐᓂ. 
 
ᐅᖃᕈᒪᔪᒍᑦ ᓄᓇᕗᑦᒥᐅᑦ ᑕᐃᒪᐃᑦᑐᒧᑦ 
ᓯᕗᓪᓕᖅᐹᒥ ᑎᑭᑕᐅᖁᓐᖏᒃᖢᒋᑦ ᓴᓗᒪᓇᓱᐊᕐᓂᖅ 
ᑭᓯᐊᓂᒎᖅ ᑕᐃᓐᓇ ᑕᓐᓇ 
ᓴᐳᒻᒥᔭᕈᑎᑐᐊᓪᓚᕆᐅᒻᒪᑦ 
ᐃᖢᐊᖅᓴᐅᑎᑕᖃᓐᖏᒻᒪᑦ ᓱᓕ ᑕᑉᐳᓱᒥᖓ 
ᓄᖅᑲᑎᑦᑎᓂᕐᒧᑦ ᑕᐃᒪᐃᑎᒡᓗᒍ ᑕᒫᒃ ᐱᒍᑦᑕ 
ᐱᑕᖃᕋᔭᓐᖏᑦᑑᓚᓂᖅ ᐊᔪᓪᓚᕆᑦᑐᒍᑦ ᒫᓐᓇ. 
ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ 
ᐃᓚᒋᐊᕈᑦ, ᒥᔅᑕ ᓯᐊᓪ. 
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᓄᓇᖃᖅᑳᖅᓯᒪᔪᒥᑦ ᑕᐅᕙᓂ ᒫᓂᑑᐸᒥ 
ᐅᐊᓐᓇᖓᓂ ᑕᐃᒪᐃᑦᑐᓕᒻᒪᕆᐊᓘᓚᐅᕐᒪᑕ. 
 
ᑕᐃᒪᓕ ᑕᒪᒃᑯᓂᖓ 
ᐊᐅᓪᓚᕈᓐᓇᐃᓕᑎᑦᑎᑲᐃᓐᓇᓚᐅᕐᖓᑕ 
ᑲᑎᖃᑦᑕᕈᓐᓃᖅᑐᑎᓪᓗ ᑕᒪᔅᓱᒧᖓ ᑕᐃᒪᓕ 
ᐊᐱᖅᑯᑎᒋᔪᒪᔭᕋ. ᓱᒻᒪᓪᓕ ᐃᓚᖓᒍᑦ 
ᑕᐃᒪᐃᓘᕋᓱᓐᖏᓚᑦ ᓄᓇᕘᒻᒥ? ᐱᓗᐊᖅᑐᒥᑦ 
ᑕᐃᕙᓂ ᕿᑎᕐᒥᐅᓂᑦ ᑭᕙᓪᓕᕐᒥᓗ 
ᖃᑦᑏᓐᓇᕈᖅᐸᓪᓕᐊᓂᕋᖅᑕᐅᔮᖅᑑᒐᓗᐊᑦ ᑭᓯᐊᓂ 
ᐱᓇᓱᐊᕈᓯᑕᒫᑦ ᐊᒥᓱᕈᖅᐸᓪᓕᐊᔫᔮᖅᑎᓪᓗᒋᑦ. 
 
ᓱᒻᒪᓪᓕᑭᐊᖑᓇᐃ ᒥᓂᔅᑕᐅᔪᖅ ᐃᒫᒃ 
ᖃᓄᖅᑑᑲᓐᓂᕋᓱᓐᖏᓚᑦ ᑕᒪᓐᓇ 
ᓯᐊᕐᒪᑦᑕᐃᓕᒪᑎᒃᑲᓂᕐᓗᒍ ᑕᐃᒪᐃᒻᒪᑕ ᑕᐅᕙᓂ  
ᒫᓂᑑᐸᒥ ᒫᓂᑦᑕᐅ ᐃᓄᒋᐊᖃᑦᑕᑎᓪᓗᒋᑦ 
ᐃᓪᓗᖏᓐᓂ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ: ᖁᔭᓐᓇᒦᒃ, ᒥᔅᑕ ᓯᐊᓪ. ᒥᓂᔅᑕ ᑯᓕ. 
 
ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ, ᐅᖃᖅᑏ. 
ᑕᐃᒃᑯᐊ ᐃᓚᖏᑦ ᐅᖃᐅᓯᕆᓯᒪᖏᑕᕗᑦ 
ᑲᑐᔾᔨᖃᑎᒌᓪᓘᓐᓃᑦ ᑲᑎᒪᓂᐊᓚᐅᖅᑕᕗᑦ ᐃᓚᖏᑦ 
ᑕᐅᕗᖓᖏᑉᐸᓪᓕᐊᓯᒪᔪᑦ. ᖃᐅᔨᒪᔪᒍᑦ 
ᖃᓄᐃᓕᐅᒃᑲᓐᓂᕋᔭᓚᐅᖅᑑᒐᓗᐊᑦ ᓄᓇᓖᑦ 
ᐃᓚᖏᓐᓂ ᑕᐃᒃᑯᐊ ᑲᑦᑑᒥᓯᒪᔪᑦ ᑭᓯᐊᓂ ᑕᒪᕐᒥᒃ 
ᐅᖃᐅᓯᕆᓯᒪᖏᑕᕗᑦ ᐅᕙᒍᑦ ᐅᖃᕋᔭᕈᑦᑕ ᓱᓇᓕᒫᑦ 
ᓄᖅᑲᓪᓖᓚᒍᑦᑕ ᐅᖃᕐᓂᖅ ᐊᔪᓪᓚᑦᑖᕋᑦᑕ.  
 
ᑲᑦᑑᒥᓇᔭᖅᑐᒃᓴᐅᔫᒐᓗᐊᖅ ᑭᓯᐊᓂ 
ᓴᓗᒪᓇᓱᐊᕐᓂᖅ. ᑖᓐᓇ ᓯᕗᓪᓕᖅᐹᒥᒃ ᑖᒃᑯᓄᖓ 
ᑲᒪᔨᑦᑎᓐᓄᑦ Dr. ᓲᐳᓪ ᖃᓂᕐᕋᖅᖢᓂᒋᑦ 
ᐅᖃᖃᑦᑕᖅᑐᑦ. ᖃᐅᔨᒪᒐᔭᕈᑦᑕ 
ᐃᓯᕕᓚᖓᖏᓐᓂᖓᓂᒃ ᑎᑭᓯᒪᓕᖅᑎᓪᓗᒍ ᑕᒪᓐᓇ 
ᓄᖅᑲᑎᑦᑎᒐᔭᕈᑦᑕ ᐊᑐᖅᑕᐅᔪᓐᓇᖅᑑᒐᓗᐊᖅ 
ᑭᓯᐊᓂ ᒫᓐᓇᒧᑦ ᑐᑭᖦᖢᒍ ᓱᓕ ᐃᓱᒪᒻᒪᑕ. 
 
ᒫᓐᓇᒧᓪᓗ ᖃᐅᔨᕙᓪᓕᐊᓪᓗᑕ ᑕᓪᓕᕐᒥᕐᒥ 
ᒪᕐᕈᐃᓐᓇᐅᓚᐅᖅᖢᑎ ᓈᑦᓰᓐᖑᔭᓛᕐᓂᐊᒥ 
ᐊᒥᓱᓐᖑᕆᐊᒃᑲᓐᓂᒐᔮᒃᑑᒐᓗᐊᑦ ᑭᓯᐊᓂ 
ᓂᕆᐅᑦᑐᒍᑦ ᑕᒪᓐᓇ ᓄᕙᓐᓂᐅᑉ ᐃᓕᖅᑯᓯᒐ 
ᐊᑐᖅᖢᒍ ᑕᒪᓐᓇ ᓱᑲᐃᓕᕙᓪᓕᐊᓂᖓ ᑖᓐᓇ 
ᐃᓱᒪᒋᔭᐅᒻᒪᑦ. ᑖᓐᓇ ᐱᔾᔪᑎᒋᓪᓗᒍ ᓱᓇᓕᒫᓂᒃ 
ᐅᒃᑯᐊᖅᓯᓯᒪᖏᔾᔪᑎᒋᔭᕗᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑭᖑᓪᓕᖅᐹᒥᒃ 
ᐃᓚᒋᐊᕈᑦ, ᒥᔅᑕ ᓯᐊᓪ.  
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐱᓇᓱᐊᕈᓰᓐᓂᖃᐃ ᒪᕐᕉᓐᓂᒃ 
ᖃᓄᐃᓕᐅᖅᑐᖃᓛᕐᒥᒻᒪᑦ ᑕᐃᒃᑯᐊ ᐅᕗᖓᐃᒃᑯᐊ 
ᓴᓇᓐᖑᐊᖅᑏᑦ ᑲᑎᓲᖑᕙᓪᓚᐃᒻᒪᑕ ᑕᐃᒪ  

ᓇᑭᕈᓘᔮᖅᑐᑦ ᖃᓪᓗᓈᓂᓪᓗ, ᑲᓇᑕᒥᓂᓛᒃ ᒪᐅᖓ 
ᑎᑭᕋᓛᕐᒥᒻᒪᑕ. 
 
ᑕᕝᕗᖓ ᕿᑭᖅᑖᓗᒻᒨᖅᑐᖃᕐᓂᐊᖅᑲᑦ 
ᑕᐃᒃᑯᐊᓘᓐᓃᑦ ᖃᓪᓗᓈᓂᒃ ᖃᓪᓗᓈᓃᖔᖅᑐᑦ 
ᐊᐃᑐᐃᓯᑐᐃᓐᓇᕆᐊᖃᑦᑐᑎᒃ. ᑕᐃᒪᓕᖃᐃ ᑕᐃᒫᒃ 
ᑲᑎᑦᑐᖃᕆᐊᖃᕋᓗᐊᖅᑲ 
ᐃᓄᒋᐊᓐᓂᐊᖅᑐᐅᓘᑎᓪᓗᒋᑦ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᓯᐊᓪ. 
ᒥᓂᔅᑕ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ, ᐅᖃᖅᑏ. 
ᑕᐃᒃᑯᐊ ᕿᑭᖅᑖᓗᒻᒥ ᑕᕝᕙᓂ 
ᑕᐃᒪᐃᑦᑐᖅᑕᖃᖏᑎᓪᓗᒍ ᑕᐃᒃᑯᐊ ᐊᖓᔪᖅᑳᕗᑦ 
ᑲᒪᔨᐅᔪᑦ ᑖᒃᓱᒥᖓ 
ᓄᕙᓐᓇᖅᑐᑖᖅᑐᖃᓗᐊᓕᕐᓂᖅᑲᑦ ᐸᕐᓇᐅᑎᐅᔪᒧᑦ 
ᓲᕐᓗ ᐃᖏᕐᕋᑎᑕᐃᓕᑎᓪᓗᒍ ᑕᐃᒃᑯᐊ 
ᓯᐊᕐᒪᖅᑎᕆᓗᐊᖏᓐᓂᒃ ᑕᐃᒪᐃᑦᑐᒥᒃ 
ᐱᑕᖃᓐᖏᑎᓪᓗᒍ ᕿᑭᖅᑖᓗᒻᒥ ᐅᕙᓂᓘᓐᓂᑦ 
ᐃᖃᓗᓐᓂ ᐋᓐᓂᐊᓇᕐᒧᑦ ᑕᐃᒃᑯᐊ ᐅᕙᒍᑦ 
ᐱᓕᕆᕝᕕᕗᑦ ᓄᖅᑲᑎᑦᑎᓂᖅ ᐊᔪᕈᑎᒋᔭᕗᑦ.  
 
ᑕᐃᒃᑯᐊᓕ ᐃᒻᒪᖃ ᐊᐅᓚᑦᑎᔨᐅᔪᑦ ᓇᒻᒥᓂᖅ 
ᐅᖃᖃᑎᒋᔭᐅᒍᑎᒃ ᐃᒻᒪᖃ 
ᐃᓱᒪᓇᔭᖅᑐᔅᓴᐅᔫᒐᓗᐊᑦ. ᑭᓯᐊᓂ 
ᑐᓴᖅᓯᒪᓐᖏᑦᑐᒍᑦ ᑕᒪᑐᒥᖓ 
ᐃᓱᒫᓗᓐᖏᓐᓂᖏᓐᓂᒃ ᐃᓱᒫᓗᓐᖏᑎᓪᓗᒋᑦ 
ᑕᐃᒪᐃᓕᐅᕈᓐᓃᕋᔭᕋᔅᓰᓚᒍᒪᓐᖏᓇᑦᑎᒍ. 
ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. (ᑐᓵᔨᑎᒍᑦ) 
ᐅᖃᐅᓯᒃᑯᑦ ᐊᐱᖅᑯᑏᑦ. ᖁᑦᑎᑦᑐᒧᑦ ᒪᓕᒐᓕᐅᖅᑎ, 
ᒥᔅᑕ ᐃᐊᓕᐊᑦ. 
 
ᐊᐱᖅᑯᑦ 079 - 3(2): ᒪᓕᒐᕆᔭᑦ 

ᐊᑐᖅᑕᐅᓂᖏᓄᑦ 
ᐋᓐᓂᐊᖃᖅᑕᐃᓕᒪᔪᓕᕆᔨᒃᑯᑦ 
ᐃᓄᓕᕆᔨᓪᓗ ᓄᓇᓯᐅᑎᖏᑦ ᓄᓇᓕᓐᓂᑦ 
(ᐃᐊᓕᐊᑦ) 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᐱᕆᔪᒪᔪᖓ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ, 
ᒪᓕᒐᓕᐅᖅᑎ ᑕᒑᖅ ᑰᓕ.  
 
ᕿᑎᖅᑰᑕᐅᑎᓪᓗᒍ ᐊᐱᕆᓚᐅᖅᓯᒪᒐᒪ 58 - 3(2) 
ᒪᓕᒃᑕᐅᒋᐊᓕᓐᓂᒃ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 
ᓄᓇᓯᐅᑎᖏᓐᓂᒃ ᓄᓇᓕᓐᓂ. ᑖᓐᓇ ᒥᓂᔅᑕᐅᔪᖅ 

ᐊᐱᖅᑯᑎᒋᓚᐅᖅᑕᓐᓄᓂᓛᒃ ᑭᐅᓚᐅᕐᖓᑦ ᑕᒪᒃᑯᐊ 
ᐃᑭᒪᒋᐊᖃᖏᑐᓪᓗ ᐃᒫᒃ ᓚᐃᓴᖃᕆᐊᖃᒻᒥᒻᒪᑕᓗ 
ᑕᒪᒃᑯᓇ ᐃᓱᒪᒋᓪᓗᒍ ᑕᐃᒫᒃ 
ᑕᐃᒪᐃᑦᑕᐃᓕᒪᖃᑦᑕᕋᑦᑕ 
ᓇᓗᓇᐃᖅᑕᐅᓪᓚᕆᓚᐅᖏᓐᓂᖏᓐᓂᒃ 
ᐃᓕᖅᑯᓯᐅᕙᑦᑐᑦ, ᐊᑐᐊᒐᐅᔪᓪᓗ.  
 
ᒫᓐᓇᐅᔪᖅ ᕿᒥᕐᕈᓇᒃᑕᕗᑦ, ᕿᒥᕐᕈᓪᓗᒋᓪᓕ ᑕᒪᒃᑯᐊ 
ᒫᓐᓇᐅᔪᖅ ᑭᐅᔭᐅᒍᒪᔪᖓ, ᐊᖏᕐᓗᓂ, 
ᐋᒡᒑᕐᓗᓂᓘᓐᓃᑦ. ᑖᓐᓇ ᐊᑐᐊᒐᕐᓂᒃ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᓄᓇᓯᐅᑎᖓ 
ᐊᑐᕈᓐᓇᕋᓗᐊᕐᒪᖔᑕ ᑕᒪᒃᑯᓄᖓ ᐱᒡᒐᖅᑐᓄᑦ. 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐊᐃᓕᐊᑦ. 
ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 
ᐃᓄᓕᕆᓂᕐᒧᓪᓗ, ᐊᖓᔪᖅᑳᖅ ᑕᒑᖅ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑕᐃᒪᑦᑕᐅᖅ ᑖᒃᑯᐊ ᑮᓇᐅᔭᑎᒍᓂᓛᒃ 
ᑕᒪᒃᑯᐊ ᓄᓇᓕᓐᓂ ᐃᓄᐃᑦ ᑕᒪᒃᑯᓄᖓ 
ᓇᓪᓕᐅᒃᑯᒫᖃᖏᑦᑐᓄᑦ ᒐᕙᒪᑐᖃᒃᑯᓐᓄᑦ 
ᐃᑲᔪᖅᑕᐅᒻᒪᑕ. 
 
ᒫᓐᓇ ᐃᖏᕐᕋᔪᓕᕆᓂᕐᒧᑦ ᐊᑐᐊᒐᕆᔭᕗᑦ ᐃᓄᓐᓄᑦ 
ᐃᑲᔪᕈᑕᐅᕙᑦᑐᓂᒃ ᐆᑦᑑᑎᑦᑎᐊᕙᐅᖏᒻᒪᑦ. ᑖᓐᓇ 
ᒫᓐᓇᐅᔪᖅ ᒐᕙᒪᑐᖃᒃᑯᑦ 
ᑖᒃᓯᒍᓐᓇᑎᑦᑎᕙᖏᒻᒪᑕᓘᓐᓃᑦ 
ᐃᓱᒪᒋᔭᕆᐊᖃᒻᒥᔭᕗᑦ. 
 
ᑖᒃᑯᐊ ᒥᓂᔅᑕᐅᔪᑦ ᐃᒫᒃ ᐅᓯᖃᑦᑕᓂᕐᒧᑦ 
ᐱᖃᓯᐅᔾᔨᓇᓱᖕᓂᐊᕈᑦᑕ ᐊᓐᓂᐊᕕᖕᒧᑦ ᐊᓐᓂᐊᕕᖕᒥ 
ᓄᓇᓕᓐᓂᑦ, ᐅᖃᐅᑎᔪᓐᓇᖅᑕᕋᓗᐊᕋᓕ. 
 
ᑖᒃᑯᐊ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 
ᐃᓱᒪᒋᐊᕈᓐᓇᖅᑐᒍᑦ ᓇᐅᒃᑯᑦ ᐱᐅᓯᕚᓪᓕᕈᑎᔅᓴᓂᒃ  

ᐱᖃᓯᐅᔾᔭᐅᒍᓐᓇᕐᓗᑎᒃ ᐅᓯᖃᑦᑕᕐᓂᕐᒧᑦ 
ᐃᓐᓇᕆᔭᑦᑎᓐᓂ ᑕᒪᒃᑯᓄᖓ ᐋᓐᓂᐊᕐᕕᐅᔪᓄᑦ. 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. 
ᓯᕗᓪᓕᖅᐹᒥᒃ ᐃᓚᒋᐊᕈᑦ, ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐ ¨ᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, 
ᖃᐅᔨᒪᒐᓗᐊᖅᑐᖓ ᑮᓇᐅᔭᑎᒍᓪᓗ ᐃᓛᒃ 
ᓇᓗᓇᕈᑕᖃᖅᑐᖅ ᑕᒪᒃᑯᓄᖓ ᒐᕙᒪᑐᖃᒃᑯᓐᓂᑦ 
ᐃᑲᔪᖅᑕᐅᓂᖏᓐᓄᑦ ᑕᒃᓰᔭᕈᑎᓄᓪᓘᓐᓃᑦ 
ᓄᓇᓕᖕᓂᑦ. ᐊᐱᖅᑯᑎᒋᖅᑲᐅᖏᓐᓇᒃᑯᓕ ᑕᒪᓐᓇ.  
 
ᑕᐃᒃᑯᓄᖓᓕ ᓄᓇᓯᐅᑎᖁᑎᒋᔭᖏᑦ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ 
ᓄᓇᓕᖕᓂᒌᖅᑐᑦ ᐃᖅᑲᓇᐃᔭᖅᑎᓄᑦ 
ᐊᑐᖅᑕᐅᕙᒃᑐᑦ. ᑖᓐᓇ ᐅᖃᓚᐅᖅᓯᒪᒐᕕᑦ ᑖᓐᓇ 
ᐊᑐᒐᐅᔪᖅ ᕿᒥᕐᕈᔭᐅᓂᖓ. ᕿᒥᕐᕈᔭᐅᕙ ᑕᐃᒃᑯᐊ 
ᓄᓇᓯᐅᑎᐅᔪᑦ ᐅᓯᔾᔪᑕᐅᖃᑦᑕᕐᓗᑎᒃ 
ᐋᓐᓂᐊᕐᕕᓕᐊᕆᐊᖃᖅᑐᓄᑦ 
ᐋᓐᓂᐊᕕᒻᒥᓐᖔᖅᑐᓂᓪᓗ ᐱᒡᒐᖅᑐᓂᒃᓗ? 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. 
ᒥᓂᔅᑕ ᑰᓕ. 
 
ᐊᖓᔪᖅᑳᖅ ᑕᒐᖅ ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐃᒫᒃ ᑕᒪᒃᑯᐊ ᐊᑲᐅᓛᖑᕙᓪᓚᐃᖏᑦᑐᑦ 
ᐅᓯᔾᔪᑕᐅᖃᑦᑕᕐᓗᑎᒃ ᐋᓐᓂᐊᕕᓕᐊᕆᐊᖃᖅᑐᓄᑦ 
ᐋᓐᓂᐊᕕᒻᒥᖔᖅᑐᓄᓪᓗ. ᑭᓯᐊᓂᓕ 
ᕿᒥᕐᕈᒋᐊᖃᕐᒥᔪᒍ ᖃᓄᖅ ᐋᖅᑭᒃᓯᒪᓂᖓ.  
 
ᐊᑐᐃᓐᓇᐅᖏᓐᓇᕈᓐᓇᖃᑦᑕᓐᖏᒻᒪᑕ 
ᐋᓐᓂᐊᕕᖕᒥᓐᖔᖅᑐᑦ ᖃᖓᑕᓲᒃᑯᕕᖕᒧᓘᓐᓃᑦ. 
ᑕᒪᓐᓇ ᕿᒥᕐᕈᓇᑦᑎᐊᕆᐊᖃᒃᑲᓐᓂᕐᓂᐊᕐᒥᔭᕗᑦ 
ᐊᑐᐊᒐᕆᔭᕗᑦ ᐅᓯᔪᓐᓇᖃᑦᑕᕋᔭᕐᒪᖔᑕ 
ᐊᑕᐅᓯᕐᒧᑑᖏᓐᓇᖅᑐᑦ ᓄᓇᓕᖕᒧᑦ ᑭᓯᐊᓂ  
ᓄᓇᕗᒻᒥ ᓄᓇᓕᓕᒫᑦ ᑕᐃᒫᒃ 
ᐃᓱᒪᒋᔭᕆᐊᖃᕋᔭᕋᑦᑎᒍᑦ. ᖁᔭᓐᓇᒦᒃ. 

ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. (ᑐᓵᔨᑎᒍᑦ) 
ᐊᐃᑉᐹᓂᒃ ᐃᓚᒋᐊᕈᑦ, ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᓇᓗᓇᐃᖅᓯᒋᐊᒃᑲᓐᓂᑐᐃᓐᓇᖅᑐᖓ, ᒥᓂᔅᑕ 
ᑐᑭᓯᒐᓗᐊᕐᒪᖔᑦ ᐅᖃᖏᑦᑐᖓ, 
ᖃᖓᑕᓲᒃᑯᕕᖕᒨᕈᔾᔭᐅᓂᖏᓐᓂᑦ.  
 
ᐅᖃᐅᓯᖃᖅᑐᖓ ᐃᒫᒃ ᑎᒥᐊᒍᑦ ᐱᒡᒐᕈᑎᖃᖅᑲᑦ 
ᐃᒃᓯᕙᐅᑕᒦᖏᓐᓇᕆᐊᖃᕐᓗᓂ ᐊᖏᕐᕋᖓᓂᒃ 
ᐋᓐᓂᐊᕕᖕᒨᕆᐊᖃᖅᑲᑦ ᐅᕝᕙᓘᓐᓃᑦ ᑕᕝᕙᓂ 
ᓄᓇᓕᖕᓂᑦ ᐱᒡᒐᖅᑐᖃᖅᑲᑦ. ᑖᒃᑯᐊᓕ 
ᓄᓇᓕᖁᑎᒋᔭᕋᓗᐊᒃᑲ ᐊᓂᓱᐃᑦᑑᖃᑦᑕᕐᖓᑕ 
ᓇᒧᓐᖓᕈᓐᓇᕋᑎᓪᓗ ᒫᓐᓇᐅᔪᖅ, ᑕᖅᑲᒃᑯᓇᓐᖓᑦ 
ᐃᓚᖏᓐᓂᖅᑲᐃ ᐃᓛᒃ 
ᖃᓄᐃᓕᐅᖅᑐᓅᕈᔾᔭᐅᓕᕙᒃᑐᑦ.  
 
ᑕᒪᔅᓱᒧᖓᓕ ᐋᓐᓂᐊᓂᕐᒧᑦ ᑐᕌᖓᑎᓪᓗᒍ 
ᐊᖏᕐᕋᖓᓂᑦ ᐋᓐᓂᐊᕕᒻᒧᑦ, ᐋᓐᓂᐊᑉᐸᑕ, 
ᐊᐱᖅᑯᑎᒋᔭᕋᓕ, ᑖᔅᓱᒧᖓ ᐊᐱᖅᓱᕈᑎᒋᔭᕋ. 
ᑕᕝᕗᖓ ᐋᓐᓂᐊᕕᖕᒨᕈᔾᔭᐅᒍᓐᓇᕐᓗᑎᒃ 
ᐋᓐᓂᐊᓯᐅᖅᑎᒧᑦ ᑕᑯᔭᐅᕕᒃᓴᖓᓄᑦ 
ᑕᑯᔭᐅᓂᐊᕐᖓᑦ. 
 
ᐊᑐᐊᒐᖅᑕᖃᓐᖏᒻᒪᑦ ᒫᓐᓇᐅᔪᖅ ᑕᐃᒪᐃᑦᑐᒥᒃ 
ᑐᒑᖃᓕᖃᑦᑕᕐᖓᑕ 4 Wheeler-ᒨᖅᑕᐅᓪᓗᑎᒃ 
ᑎᓴᒪᓕᒻᒧᑦ ᕼᐋᒻᒪᓚᒃᑯᓪᓘᓐᓃᑦ ᓄᓇᓯᐅᑎᖓᓐᓄᑦ. 
ᖃᐅᔨᒍᒪᕋᑖᖅᑐᖓ ᒥᓂᔅᑕᐅᔪᖅ ᐅᓪᓗᒥ 
ᐊᖏᕈᓐᓇᕐᒪᖔᑦ ᑕᒪᔅᓱᒥᖓ ᐊᑐᐊᒐᕐᒥ  
ᕿᒥᕐᕈᒋᐊᒃᑲᓐᓂᕈᓐᓇᕐᒪᖔᑦ 
ᐃᑲᔪᒃᑲᓐᓂᐅᑎᒋᔪᓐᓇᕋᔭᖅᑕᑦᑎᓐᓂᑦ ᑕᒪᒃᑯᓄᖓ 
ᐱᒡᒐᕈᑎᖃᖅᑐᓂᑦ. ᖁᔭᓐᓇᒦᒃ. 
 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑰᓕ. 
 
ᐊᖓᔪᖅᑳᖅ ᑕᒐᖅ ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐃ, ᐊᖏᕈᓐᓇᖅᑐᖓ ᑕᒪᒃᑯᐊ 
ᕿᒥᕐᕈᒋᐊᒃᑲᓐᓂᕈᓐᓇᕐᓗᒋᑦ ᐃᖏᕐᕋᔪᓕᕆᓂᕐᒧᑦ 
ᐊᑐᐊᒐᕆᔭᕗᑦ.  
 
ᑕᐃᒪᓕ ᐅᖃᓚᕿᖅᑲᐅᕗᖓ ᖃᖓᑕᓲᒃᑯᕕᖕᒧᑦ 
ᐊᑕᐅᓰᓐᓇᑯᓗᖕᒥ ᐊᑐᐊᒐᓕᐅᕈᓐᓇᖏᓐᓇᑦᑕ ᐃᓛ 
ᑭᓯᐊᓂ ᑕᒪᕐᒥᓕᒫᖅ ᑕᒪᒃᑯᐊ 
ᐋᓐᓂᐊᕕᓕᐊᕆᐊᖃᖅᐸᒃᑐᓪᓗ, ᐃᒫᒃ 
ᑭᑭᑦᑎᓯᒪᓂᐊᖏᒃᑲᓗᐊᕐᒪᖔᑕ 
ᐃᓚᐃᓐᓇᖅᑑᔾᔮᓐᖏᓐᓇᑦᑕ. 
 
ᕿᒥᕐᕈᓕᕈᑦᑕ ᐅᑭᐊᒃᓵᕐᓗ ᑕᒪᓐᓇ 
ᐱᑕᖃᓕᓛᖅᑐᒃᓴᐅᕗᖅ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᖁᔭᓐᓇᒦᒃ, ᒥᔅᑕ 
ᐃᐊᓕᐊᑦ. ᐅᖃᐅᓯᒃᑯᑦ ᐊᐱᖅᓱᕐᓂᖅ. ᐊᑎᕐᓂᒃ 
ᑎᒍᒥᐊᕈᓐᓃᕋᒪ ᐱᓯᒪᒍᓐᓃᕋᒪ. ᖁᑦᑎᒃᑐᒧᑦ 
ᒪᓕᒐᓕᐅᖅᑎ, ᒥᔅᑕ ᐃᐊᓕᐊᑦ. 
 
ᐊᐱᖅᑯᑦ 080 - 3(2): ᐱᔭᕋᔭᑦᑕᐃᓕᑎᑦᑎᓂᕐᒧᑦ 

ᐃᑲᔪᖅᑎᑦ ᓄᓇᕘᒥᑦ (ᐃᐊᓕᐊᑦ) 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᓯᕗᓪᓕᐅᒐᒪᖃᐃ, ᐅᑲᓕᖅᑕᐅ 
ᐃᓵᔅᓯᒪᖅᑲᐅᒐᓗᐊᕐᖓᑦ. 
 
ᐊᐱᖅᑯᑎᒐ ᑐᕌᖓᔪᖅ ᐃᖅᑲᖅᑐᐃᔨᓕᕆᔨᒃᑯᓐᓄᑦ 
ᒥᓂᔅᑕ ᑮᑦ ᐲᑕᓴᓐ. ᒪᓕᒐᓕᐅᕐᕕᒃ 
ᖃᐅᔨᑎᒍᓐᓇᖅᑭᐅᒃ ᖃᑦᑎᐅᒻᒪᖔᑕ ᑕᒪᒃᑯᐊ 
ᐱᕋᔭᑦᑕᐃᓕᑎᑦᑎᓂᕐᒧᑦ ᐃᑲᔪᖅᑎᐅᖃᑦᑕᖅᑐᑦ. 
ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 
ᒪᓕᒐᓕᕆᓂᕐᒧᑦ, ᐊᖓᔪᖅᑳᖅ ᑮᑦ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐊᐱᕆᕋᑖᖅᑐᕐᓗ ᖁᔭᓐᓇᒦᖅᐸᕋ. 
ᐃᖅᑲᐅᒪᑦᑎᐊᕈᒪ 14-15ᖑᔪᑦ ᑖᒃᑯᐊ  

11-ᓂᑦ ᓄᓇᓕᓐᓃᑦᑐᑦ ᐱᕋᔭᑦᑕᐃᓕᑎᑎᑕᐅᔪᓂᒃ 
ᑲᒪᖃᑦᑕᖅᑐᑦ ᑕᒫᓂ ᐊᕐᕌᒍᒥ ᐊᕐᕌᒎᓂᐊᖅᑐᒥᓗ. 
ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐲᑕᓴᓐ. 
ᓯᕗᓪᓕᖅᐹᒥᒃ ᐃᓚᒋᐊᕈᑦ, ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᒥᓂᔅᑕ ᖁᔭᓐᓇᒦᖅᐸᕋ ᑭᐅᕋᑖᕐᒪᑦ. ᑖᓐᓇ 
ᐃᓱᒪᕋᑖᕋᒪ ᑖᒃᑯᐊ 11 ᐱᕋᔭᑦᑕᐃᓕᑎᑕᐅᔪᓄᑦ 
ᑲᒪᔨᐅᔪᑦ. ᑕᐃᒃᑯᐊᓕᑭᐊᖅ ᐱᔨᑦᑎᖅᑕᐅᖏᑦᑐᑦ 
ᐃᒪᓐᓇ ᐱᕋᔭᑦᑕᐃᓕᑎᑦᑎᑕᐅᔪᓂᒃ ᑲᒪᔨᖃᓐᖏᑦᑐᑦ 
ᖃᓄᐃᓕᖓᕙᑦ? ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑎᑦᑎᔩ. ᑖᓐᓇ ᑐᓴᓚᐅᖅᓯᒪᔫᔮᖅᑕᕋ 
ᐊᐱᖅᑯᑕᐅᔪᖅ. ᐅᖅᓱᖅᑑᖅ ᒪᓕᒐᓕᐅᖅᑎᖓᓂᓗ 
ᓴᖅᑭᓚᐅᕐᒥᔪᖅ. 
 
ᑖᒃᑯᐊ ᑐᑭᓯᐅᒪᖃᑎᒌᓐᓂᕐᒧᑦ ᐊᖏᖃᑎᒌᒍᑏᑦ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ ᓲᕐᓗ ᐃᓄᓕᕆᔩᑦ 
ᐊᒻᒪᓗ ᑕᒪᒃᑯᐊ ᐱᕋᔭᑦᑕᐃᓕᑎᑦᑎᓂᕐᒧᑦ ᑲᒪᔨᐅᔪᑦ. 
 ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐹᓂᒃ 
ᐃᓚᒋᐊᕈᑦ, ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪ 
ᐊᐱᖅᑯᑎᒋᖅᑲᐅᔭᒻᒪ ᐃᓚᖓᑦ ᑖᒃᑯᐊ ᑕᒪᒃᑯᐊ 
ᓄᓇᓕᖁᑎᒃᑲ ᖃᐅᓱᐃᑦᑐᖅ ᐊᐃᓱᐃᑦᑐᕐᓗ 
ᐃᓄᓕᕆᔨᖃᓐᖏᒻᒪᑕ. ᑭᓇᒃᑯᓪᓕ ᑕᐃᒪ  

ᑖᒃᑯᓇᓂ ᓄᓇᓕᓐᓂ ᐱᕋᔭᑦᑕᐃᓕᑎᑕᐅᔪᓂᒃ 
ᑲᒪᔨᐅᒐᔭᖅᑲᑦ? ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐄ, ᑕᐃᒃᑯᓇᓂ ᓄᓇᓕᐅᔪᑦ ᑕᐃᒪᐃᑦᑐᓂᒃ 
ᑕᐃᓐᓇ ᐱᕋᔭᒃᑕᐃᓕᑎᑕᐅᔪᖅ 
ᐅᖄᓚᖃᑦᑕᕆᐊᖃᕋᔭᖅᑐᖅ ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. 
ᑭᖑᓪᓕᖅᐹᒥᒃ ᐃᓚᒋᐊᕈᑦ, ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐅᖃᓕᒪᖃᑎᖃᖅᑐᖓ ᐊᔾᔨᒌᓐᖏᑦᑐᓂᒃ ᐃᓄᓐᓂᒃ 
ᐅᖃᖅᑲᐅᒻᒪᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐊᒻᒪᓗ 
ᐃᓄᓕᕆᔨᑎᒍᑦ ᑖᒃᑯᐊ ᐱᓕᕆᐊᒃᓴᖃᒻᒪᕆᒻᒪᑕ 
ᐱᓕᕆᐊ ᐃᖅᑲᓇᐃᔮᑐᐃᓐᓇᕐᒥᓂᒃ. . . 
 
ᑐᑭᓯᐅᒪᒐᒪ ᑖᒃᑯᐊ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 
ᐃᖅᑲᖅᑐᐃᕕᓕᕆᔨᒃᑯᓐᓄᑦ ᐅᑎᖅᑎᑦᑎᓂᐊᒪᐅᕐᖓᑕ 
ᑕᒪᑐᒥᖓ ᐃᓄᓕᕆᔨᒃᑯᓐᓄᑦ ᑲᒪᒋᔭᐅᒍᓐᓃᕐᓗᓂ. 
ᑕᐃᒪᐃᑉᐹ? ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒥ ᐊᐱᒋᒪᑦ, ᑕᒪᓐᓇ 
ᓱᓕᖅᑰᖏᑦᑐᖅ, ᒥᓂᔅᑕᐅᓪᓗᖓ 
ᑎᑎᕋᒡᕕᐅᓚᐅᖅᑐᖓ, ᐊᓂᐊᖅᑐᓕᒋᔨᐅᑉ 
ᒥᓂᔅᑐᖓᓂ ᑎᑎᖅᑲᑎᑯ ᑐᑭᓯᐅᒪᖃᑎᒌᒍᑎᓂᒃ  
ᐃᖃᖅᑐᖅ ᐊᒻᒪᓗ ᖃᖓᑐᐃᓇ  
ᐊᕿᖃᑎᒋᒋᐊᒍᓇᖅᖢᑕ ᓯᕗᓂᓱᑎᓄ. ᖁᔭᓐᓇᒦᒃ, 
ᐅᖃᖅᑎ. 
 



ᓇᒡᒐᔾᔭᐅ, ᔫᓂ 15, 2009 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

 

412 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. 
ᐃᖃᓗᐃᑦ ᐱᖓᓐᓇᖓᓄᑦ ᒪᓕᒐᓕᐅᖅᑎ, ᒥᔅᑕ 
ᐅᑲᓕᖅ. 
 
ᐊᐱᖅᑯᑦ 081 - 3(2): ᐃᖃᓗᒐᓱᑦᑕᐅᕙᑦᑐᑦ 

ᐅᖁᒪᐃᓐᓂᖏᑦ (ᐅᑲᓕᖅ) 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ.  
ᐊᐱᕆᔪᒪᓕᕐᒥᔭᕋ ᐃᖃᓗᓕᕆᓂᕐᒧᑦ ᒥᓂᔅᑕᐅᔪᖅ.  
 
ᑖᒃᑯᐊ ᐅᓂᒃᑳᕆᖅᑲᐅᔭᖏᑦ ᑐᓴᕐᓂᕆᒐᓗᐊᖅᑐᒋᑦ 
ᑭᓯᐊᓂᑦᑕᐅᖅ ᐊᐱᕆᒋᐊᒃᑲᓐᓂᕈᒪᓕᕐᒥᔭᕋ ᑖᒃᑯᐊ 
ᐅᖃᖅᑎᑦᑎᔩ ᑭᒡᒐᑐᖅᑎᑎᑦ ᕿᑭᖅᑕᕐᔪᐊᖅ ᐊᒻᒪᓗ 
ᑲᖏᖅᑐᒑᐱᒃ ᓵᖓᓂ ᑕᐃᒪ ᑭᖑᑉᐸᕐᔪᐊᑦ 
ᐊᖏᔪᒻᒪᕇᑦ ᓯᓚᑎᑦᑎᓐᓄᑦ ᐱᔭᐅᕙᒻᒪᑕ. ᑖᒃᑯᐊ 
ᐃᑲᔪᖅᑕᐅᓗᐊᕋᑎᒃ ᓄᓇᖁᑎᑯᓗᑎᑦ ᑕᒪᒃᑯᓂᖓ 
ᑮᓇᐅᔭᓕᐅᕈᑕᐅᕙᑦᑐᓄᑦ. 
 
ᑖᒃᑯᐊᓕ ᐃᖅᑯᓪᓕᐅᑕᐅᓯᒪᓐᖏᒻᒪᑕ ᑖᒃᑯᐊ 
ᐅᓂᒃᑳᕆᖅᑲᐅᔭᖏᒃ ᑭᖑᑉᐸᐃᑦ ᑖᒃᑯᓄᖓ 
ᐱᓗᐊᖅᑐᒥᒃ ᐃᓕᔅᓯ ᓵᖓᓃᑦᑐᑯᓗᐃᑦ. 
ᖃᓄᐃᓕᐅᖅᑕᐅᕙᓪᓕᐊᒻᒪᖔᑕ ᐊᐱᕆᖅᑳᕈᒪᔭᕋ 
ᑖᓐᓇ ᒥᓂᔅᑕ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐅᑲᓕᖅ. (ᑐᓵᔨᑎᒍᑦ) 
ᒥᓂᔅᑕ ᐊᕙᑎᓕᕆᓂᕐᒧᑦ, ᐊᖓᔪᖅᑳᖅ ᑖᓂᐅᓪ 
ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᐄ, ᖃᐅᔨᒪᔭᕋ ᑕᒪᓐᓇ 
ᐃᖃᓗᒐᓱᐊᕐᓂᖅ ᑖᕙᓂ ᑕᐃᒪ ᐃᖃᓗᒐᒃᓴᖃᖅᑐᐃᑦ 
ᓄᓇᕗᒧᑦ, ᐃᒪᓐᓇ ᐅᖃᐅᓯᖃᕌᖓᑦᑕ. ᑕᒪᒃᑯᓂᖓ 
ᐃᓚᖃᖅᑐᑦ ᖃᓕᕋᓕᖕᓂᒃ ᐊᒻᒪᓗ ᑭᖑᑉᐸᖕᓂᒃ  
ᐊᒻᒪᓗ ᑖᒃᑯᐊ ᑐᑭᓯᒋᐊᕈᑎᒃᓴᐃᑦ 
ᒐᕙᒪᑐᖃᒃᑯᓐᓅᖅᑕᐅᖃᑦᑕᖅᑐᐃᑦ. 
 
ᐃᖃᓗᒐᓱᒐᓱᐊᕈᑎᒃᓴᐅᓪᓗᑎᒃ ᑕᐃᒃᑯᐊ 
ᐊᐅᓚᑕᐅᓂᖏᑦ ᐃᖃᓗᖁᑎᕗᑦ ᑕᒫᓂ ᓄᓇᕗᒥ,  

ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᖕᓄᑦ ᑲᒪᒋᔭᒻᒪᑕ, 
ᐱᖃᑎᖃᖅᓱᑎᒃ ᐃᒪᕐᒥᑕᐅᓕᕆᔨᒃᑯᓐᓂᒃ 
ᐃᖃᓗᓕᕆᔨᒃᑯᓐᓂᒃ ᑖᒃᑯᐊ ᐋᖅᑭᒃᓯᖃᑦᑕᖅᑐᑦ 
ᑰᑕᓂᒃ ᐱᔭᐅᔪᓐᓇᖅᑐᓂᒃ ᓄᓇᕗᒻᒧᑦ. ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. 
ᓯᕗᓪᓕᖅᐹᒥᒃ ᐃᓚᒋᐊᕈᑦ, ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᒪᓐᓇᐃᓛᒃ 
ᐊᒃᓱᕉᑎᒋᕕᔾᔪᐊᖃᑦᑕᖅᓯᒪᔭᕗᑦ ᑐᓱᓪᓗᑕ 
ᑲᓇᑕᒥᐅᑕᐅᖃᑎᑦᑎᓐᓂᒃ, ᑲᓇᑕᒥᐅᑕᐅᖃᑎᕗᑦ 
ᓯᔾᔭᖓᓃᑦᑐᓂᒃ ᓵᖓᓃᑦᑐᓂᒃ 80-90 ᐳᓴᓐᑎ 
ᐱᑎᑕᐅᕙᒻᒪᑕ ᐃᖃᓗᖕᓂᒃ 
ᑮᓇᐅᔭᓕᐅᕈᑎᒃᓴᕆᓂᐊᖅᑕᖏᓐᓂᒃ. 
 
ᑕᒪᒃᑯᐊ ᓱᓕ ᐊᓐᖑᑎᓯᒪᓐᖏᑦᑎᐊᕋᑦᑕ ᑕᒪᒃᑯᓄᖓ 
ᐃᓕᔅᓯᖃᐃ ᓵᖓᓂ ᓄᓇᔅᓯᓐᓂ 25 
ᐳᓴᓐᑎᑯᓗᑐᐃᓐᓇᕐᒥᒃ ᑐᓂᔭᐅᓯᒪᒻᒪᑕ ᑖᒃᑯᐊ 
ᓄᓇᕗᒻᒥᐅᑕᐃᑦ. ᑕᐃᒫᒃ ᑖᒃᑯᓂᖓ 
ᐊᓐᓇᐃᕕᔾᔪᐊᕙᒃᑲᑦᑕ 
ᐃᖅᑲᓇᐃᔮᒃᓴᑲᓐᓂᐅᒍᓐᓇᖅᑐᓂᒃ 
ᑮᓇᐅᔭᐅᓕᕈᑕᐅᒃᑲᓐᓂᕈᓐᓇᖅᑐᓂᒃ 
ᐃᖅᑲᓇᐃᔮᒃᓴᖃᒡᒐᕐᔪᐊᑎᓪᓗᓯ ᓄᓇᔅᓯᓐᓂ. 
 
ᑖᒃᑯᐊ ᖃᓄᐃᓕᐅᖅᐸᓪᓕᐊᓯᒪᒻᒪᖔᑕ ᒥᓂᔅᑑᔪᖅ 
ᐊᐱᕆᔪᒪᔭᕋ ᐅᖃᖅᓯᒪᒻᒪᑦ ᐅᓂᒃᑳᖏᓐᓂ, 
ᑲᑎᒪᑦᓯᐊᖃᑦᑕᖅᓯᒪᕕᐅᑎᑦᑐᒍᑦ ᒪᕐᕈᐊᑎᖅᑐᓂ 
ᑖᒃᑯᐊ ᖃᓄᐃᓕᐅᖅᐸᓪᓕᐊᓯᒪᒻᒪᖔᒋᑦ 
ᐊᓐᖑᑎᓯᒪᓐᖏᓐᓂᕗᑦ ᐊᐱᕆᔪᒪᓕᕐᒥᔭᕋ ᒥᓂᔅᑑᔪᖅ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᒥᓂᔅᑕ 
ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᐱᓯᒪᓐᖏᓐᓇᒃᑭᑦ 
ᑰᑕᐃᑦ ᖃᑦᓯᐅᒻᒪᕆᓐᓂᖏᑦ ᖃᓕᕋᓕᒍᑎᒃᓴᐃᓪᓗ 
ᐊᑐᓃᖅᑐᓂᒃ ᐃᖃᓗᒐᓱᐊᖅᑎᓄᑦ ᑕᐃᒃᑯᐊ 
ᓚᐃᓴᖃᖅᑐᓄᓪᓘᓐᓃᒃ ᐃᖃᓗᒐᓱᐊᖅᑎᓄᑦ 
ᓄᓇᕗᒻᒥ. 
 
ᑭᓯᐊᓂ ᓇᓗᓇᐃᕐᕕᒋᒍᓐᓇᖅᑕᕋ ᒪᓕᒐᓕᐅᖅᑎ.  
ᑖᒃᑯᐊ ᒐᕙᒪᑐᖃᒃᑯᓐᓂ ᒥᓂᔅᑕᐅᔪᑦ 
ᐃᖃᓗᓕᕆᓂᕐᒧᑦ ᐅᖃᓕᒪᖃᑎᒌᖃᑦᑕᖅᑐᑦ ᑖᒃᑯᐊ  

ᓈᒻᒪᑦᑐᕆᔭᒥᓂᒃ 100 ᐳᓴᓐᑎ ᑖᒃᑯᐊ ᓄᓇᕗᒻᒥ. 
 
ᐃᖃᓗᓕᕆᓂᕐᒧᑦ ᑲᑐᔾᔨᖃᑎᒌᑦ ᐱᓕᕆᖃᑎᒋᔭᕗᑦ 
ᐃᓕᓐᓂᐊᖅᑎᑉᐸᓪᓕᐊᓪᓗᒋᓪᓗ ᑕᒪᓐᓇ 
ᓯᕗᒧᐊᒃᓯᐊᖃᑕᐅᓂᖅᐹᖑᔪᑦ, ᐃᒪᓐᓇ 
ᐃᑲᔫᑎᒋᓪᓗᑎᒍ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ 
ᐃᓚᒋᐊᕈᑦ, ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄ, ᑖᓐᓇᐃᓛᒃ 
ᖃᐅᔨᒋᐊᒃᑲᓐᓂᖁᑦᑎᐊᖅᐸᕋ ᑖᒃᑯᐊ 
ᐊᔾᔨᒌᓐᖏᑦᑐᒐᓚᐅᕐᒪᑕ ᑖᒃᑯᐊ ᑲᒪᒋᕙᑦᑕᕗᑦ 
ᑭᖑᑉᐸᐃᑦ ᖃᓕᕋᓖᑦ ᑖᒃᑯᐊ 
ᐊᔾᔨᒌᓐᖏᑦᑐᒐᓚᐅᓪᓗᑎᒃ ᐃᓚᖏᑦ 
ᐊᓐᖑᑎᔫᒥᓯᒪᔫᒐᓗᐊᑦ ᑕᑉᐹᓂ ᖁᑦᑎᑦᑐᒥ 
ᐱᓗᐊᖅᑐᒥ ᑖᒃᑯᐊ ᖃᓕᕋᓖᑦ ᐊᔾᔨᒌᔪᒥᔮᖅᑕᖏᑦ 
ᖃᓪᓗᓈᓂ. 
 
ᑭᓯᐊᓂ ᓵᑦᑎᓐᓂ ᐊᒻᒪᓗ ᐃᕝᕕᑦ 
ᓂᕈᐊᖅᑕᐅᓯᒪᕕᒋᔭᑦᓯᓐᓂ ᓵᑯᓗᖏᓐᓂ ᐊᓪᓛᓘᓐᓃᑦ 
ᖃᓂᒋᔮᓃᓐᖏᓇᑦᑕ ᑲᓇᑕᐅᑉ ᒪᓕᒐᕆᔭᑦᑕᖏᓐᓂᒃ 
ᑲᓇᑕᒥᐅᑕᐅᒐᓗᐊᖅᑐᑕᑦᑕᐅᖅ 
ᐊᔾᔨᒌᑎᑕᐅᓐᖏᕐᔪᐊᕋᑦᑕ. ᑕᒪᓐᓇ 
ᖁᕕᐊᓇᓐᖏᓪᓚᕆᒻᒪᑦ ᑕᑯᓐᓈᖅᑐᒍ 
ᐊᑦᓱᕈᓐᓇᖅᑐᖅᓯᐅᕕᔾᔪᐊᑎᓪᓗᑕ 
ᐃᖅᑲᓇᐃᔮᒃᓴᓯᐅᕐᓂᕐᒥᒃ ᑕᒫᓂ ᐱᓗᐊᖅᑐᒥ. 
 
ᑕᐃᒫᒃ ᑖᓐᓇ ᒥᓂᔅᑕᐅᔪᖅ ᐅᓂᒃᑳᕈᑎᒃᓴᒥᑦ 
ᐅᓂᒃᑳᑦᑎᐊᓛᕐᖓᑦ ᑲᑎᒪᕕᑦᑎᓐᓂ ᓇᒦᓕᕐᒪᖔᑦᑕ 
ᓇᐅᒃᑯᓪᓗ ᐊᓐᖑᑎᒋᐊᒃᑲᓐᓂᕈᓐᓇᕋᔭᕐᒪᖔᑦᑕ ᑖᓐᓇ 
ᐅᓂᒃᑳᕆᒃᑲᓐᓂᖁᓛᖅᑕᕋ ᑕᕝᕙᓂ ᑲᑎᒪᕕᑦᑎᓐᓄᑦ 
ᐊᒻᒪᓗ ᖃᓄᐃᓕᐅᖅᐸᓪᓕᐊᕐᓂᐊᕐᒪᖔᖅ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᒥᓂᔅᑕ 
ᓯᐅᑦᓴᒃ. 
 

ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᐱᑕᖃᖅᑎᓐᓂᐊᖅᑲᕋ ᑖᓐᓇ 
ᒪᓕᒐᓕᐅᖅᑎ ᑐᑭᓯᒋᐊᕈᑎᒃᓴᓂᒃ ᑰᑕᓄᑦ.  
 
ᑭᓯᐊᓂ ᓇᓗᓇᐃᕐᕕᒋᒍᓐᓇᖅᑕᕋ ᒪᓕᒐᓕᐅᕐᕕᒡᓗ 
ᐃᒪᓐᓇᐃᓕᖓᒐᑦᑕ ᒐᕙᒪᒃᑯᑦ ᐃᑲᔪᖅᓱᕐᓗᑕ 
ᐃᖃᓗᓕᕆᒐᓱᐊᕐᓂᑎᓐᓂᒃ, ᐄ, 
ᑕᐃᒪᐃᓐᓇᐃᓕᒐᖓᑦᑕ ᐊᒻᒪᓗ ᓯᕗᒧᐊᖃᑎᒋᓗᒋᑦ 
ᒐᕙᒪᑐᖃᒃᑯᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. (ᑐᓵᔨᑎᒍᑦ) 
ᑭᖑᓪᓕᖅᐹᒥᒃ ᐃᓚᒋᐊᕈᑦ, ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄ, ᑖᓐᓇᐃᓛᒃ 
ᐃᒫᒃ ᐊᓐᓇᐃᔫᔮᖅᐸᑲᑦᑕ ᐊᓯᕙᕆᐊᖅᓯᒪᓪᓗᑕ 
ᖃᓄᑐᐃᓐᓇᖅ ᐱᔪᓐᓇᕋᐃᒐᑦᑕ ᑭᓱᑐᐃᓐᓇᕐᒥᒃ 
ᐱᓇᓱᒃᑕᑎᓐᓂᒃ ᖁᕕᐊᓱᕕᔾᔪᐊᓲᖑᒐᑦᑕ 
ᓂᕆᔪᓐᓇᖅᓯᓂᐊᖅᑐᑯᓘᓕᕐᒥᔪᒍᑦ.  
 
ᑖᒃᑯᐊ ᑕᕝᕙ ᐊᔾᔨᒋᔫᔮᑐᐃᓐᓇᕐᖓᒋᓪᓗ ᐅᕙᓐᓄᑦ 
ᑖᒃᑯᐊ ᐃᖃᓗᑯᓗᐃᑦ, ᖃᓕᕋᓖᑦ, ᑭᖑᑉᐸᐃᑦ, 
ᐅᕙᒍᑦ ᐃᒪᖁᑎᖓᓃᑦᑐᑦ ᐃᑲᔫᑕᐅᕕᔾᔪᐊᕈᓐᓇᖅᑐᑦ 
ᓄᓇᑦᑎᓐᓄᑦ.  
 
ᓯᓚᑎᑦᑎᓐᓄᑦ ᐊᖅᓵᖅᑕᐅᒐᐃᒐᑦᑕ ᑕᐃᒫᒃ 
ᐊᓐᓇᐃᔫᔮᖅᐸᑲᑦᑕ ᑖᒃᑯᐊ ᐅᕙᑦᑎᓐᓄᑦ 
ᖃᑭᔾᔪᑕᐅᒃᑲᓐᓂᕈᓐᓇᖅᑐᑦ ᐃᖅᑲᓇᐃᔮᔅᓴᒃᑯᑦ ᐊᒻᒪᓗ 
ᑮᓇᐅᔭᓕᐅᕈᑕᐅᒃᑲᓐᓂᕈᓐᓇᖅᑐᑦ 
ᓄᓇᕗᒻᒥᐅᑕᓕᒫᓄᑦ. ᑖᒃᑯᐊ 
ᐃᑲᔫᑎᖃᕕᔾᔪᐊᕈᓐᓇᖅᑐᑦ ᐊᑐᐃᓐᓇᐅᑦᑎᐊᖅᑐᑦ 
ᐊᓐᓇᐅᑐᐃᓐᓇᐸᒃᑲᑦᑎᒍ. ᑖᓐᓇ 
ᐊᓱᕈᒃᑲᓐᓂᖁᓂᐊᖅᑕᕋ ᒥᓂᔅᑑᔪᖅ ᐊᒻᒪᓗ 
ᐅᓂᒃᑳᕆᐊᒃᑲᓐᓂᖁᓛᖅᑕᕋ ᑲᑎᒪᕕᑦᑎᓐᓂ 
ᓇᒦᓪᓚᕆᓕᕐᒪᖔᑦᑕ ᐊᒻᒪᓗ ᖃᓄᒃᑲᓐᓂᖅ 
ᐱᔭᔅᓴᖃᕆᐊᖃᕐᓂᐊᕐᒪᖔᑦᑕ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᒥᓂᔅᑕ 
ᓯᐅᑦᓴᒃ. 

ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᐄ, ᑐᑭᓯᔭᕋᓗᐊᕋ ᑖᒃᓱᒪ 
ᐃᓱᒫᓗᑎᒋᔭᖓ ᐊᒻᒪᓗ ᓇᓗᓇᐃᕐᕕᒋᔭᕋ 
ᐊᔭᐅᖅᑐᕐᓂᐊᕋᒃᑭᑦ ᑖᒃᑯᐊ ᒐᕙᒪᑐᖃᒃᑯᑦ 
ᑭᒡᒐᖅᑐᕐᓗᒍ ᓄᓇᕗᑦ ᐊᒻᒪᓗ ᑐᓴᐅᒪᑎᓐᓂᐊᖅᐸᑦᓯ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ 
ᐊᐱᖅᓱᕐᓂᖅ. (ᑐᓵᔨᑎᒍᑦ) ᕿᑭᖅᑖᓘᑉ ᓂᒋᐊᓄᑦ 
ᒪᓕᒐᓕᐅᖅᑎ, ᒥᔅᑕ ᓯᐊᓪ. 
 
ᐊᐱᖅᑯᑦ 082 - 3(2): ᐸᓖᓯᒃᑯᑦ ᓄᓇᓕᓐᓂᑦ 

ᐃᖅᑲᓇᐃᔭᖅᑎᑦᑎᓂᖏᑦ (ᓯᐅᓪ) 
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᐱᖅᑯᑎᒋᓂᐊᖅᑕᕋ ᒪᓕᒐᓕᕆᔨᒃᑯᑦ 
ᒥᓂᔅᑕᖓᓐᓄᑦ.  
 
ᑕᖅᑮᒃ ᒪᕐᕉᒃ ᐊᓂᒍᖅᑑᒃ ᐊᐱᕆᓚᐅᖅᓯᒪᒐᒪ 
ᐸᓖᓯᑖᕈᓐᓇᕐᒪᖔᑕ ᐃᓄᓐᓂᒃ 
ᑐᓵᔨᖃᑐᐃᓐᓇᕈᓐᓃᕐᓗᑎᒃ. ᐅᖃᖃᑎᖃᕐᓂᕋᔪᒻᒪᑦ 
ᐸᓖᓯᒃᑯᓐᓂᑦ ᖃᓄᐃᓕᖓᓕᕐᒪᖔᑕ 
ᑐᑭᓯᒍᒪᒐᓗᐊᖅᑐᖓ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 
ᒪᓕᒐᓕᕆᓂᕐᒧᑦ, ᐊᖓᔪᖅᑳᖅ ᑮᑦ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᒃᑕᐅᖅ ᒥᔅᑕ ᓯᐊᓪ ᐊᐱᕆᒐᕕᑦ. 
ᐊᐱᕆᔪᒐᕕᓐᖓ ᑕᖅᑮᑦ ᐊᓂᒍᖅᑐᖅ 
ᖃᑦᓯᐅᓕᖅᑐᒃᑭᐊᖅ. ᐅᖃᕈᓐᓇᖅᑐᖓ ᑕᐃᒃᑯᐊ 
ᒥᓂᔅᑕᐅ ᑐᒡᓕᐊ, ᑐᒡᓕᕆᔭᕋ ᐅᖃᖃᑎᒋᓯᒪᒐᒃᑯ 
ᖃᓄᖅᑑᖃᑎᖃᕈᓐᓇᕐᒪᖔᑦ ᐸᓖᓯᒃᑯᓐᓂᑦ 
ᑕᒪᑐᒧᖓ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. 
ᓯᕗᓪᓕᖅᐹᒥᒃ ᐃᓚᒋᐊᕈᑦ, ᒥᔅᑕ ᓯᐊᓪ. 
 

ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᐱᕆᔪᒪᔪᒐ ᒥᓂᔅᑕᒧᑦ: ᐃᓐᓄᒃᓯᒪᓕᖅᑳ 
ᐸᓖᓯᒃᑯᓐᓂ ᓇᓕᐊᓐᓂᑐᐃᓐᓇᖅ ᓄᓇᓕᓐᓂ? 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᖅᐸᕋ ᒥᔅᑕ ᓯᐊᓪ ᐊᐱᕆᒻᒪᑦ. 
ᑐᓴᖅᑎᒍᓐᓇᓐᖏᑕᒋᑦ ᑕᒪᑐᒥᖓ ᑕᐃᒪᓐᓇᑎᒋ 
ᖃᐅᔨᒪᓐᖏᓇᒃᑭᑦ. 
 
ᑭᓯᐊᓂ 9-ᓄᑦ ᐸᓖᓯᓐᖑᕈᒪᔪᓄᑦ ᐃᓐᓄᕕᑦᓴᐃᑦ 
ᒐᕙᒪᒃᑯᓐᓂᒃ, ᐅᕙᒍᑦ 
ᒐᕙᒪᒃᑯᖏᓐᓃᖔᖅᓯᒪᔫᒐᓗᐊᑦ ᑮᓇᐅᔭᖅᑐᕈᑎᑦ 
ᑭᓯᐊᓂ ᐊᓯᖏ ᒐᕙᒪᑐᖃᒃᑯᓐᓂᒃ ᑲᒪᒋᔭᐅᒻᒪᑕ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. 
ᐊᐃᑉᐹᓂᒃ ᐃᓚᒋᐊᕈᑦ, ᒥᔅᑕ ᓯᐊᓪ. 
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ 
ᐅᖃᕈᓐᓇᖅᑳ ᖃᖓᒃᑯᑦ ᐅᓪᓗᖅᓯᐅᑎᑎᒍᑦ 
ᓂᕆᐅᒍᓐᓇᕐᒪᖔᑦᑕ ᐅᖃᖃᑎᒌᓛᕐᓂᓯᓐᓂᒃ ᐊᒻᒪ 
ᐅᕙᑦᑎᓐᓄᑦ ᐅᓂᒃᑳᕈᓐᓇᓛᕐᓗᑎᒃ ᒪᓕᒐᓕᐅᕐᕕᒻᒧᑦ.  
 
ᐊᐱᕇᓐᓇᓕᖅᑭᑦᑖᖃᑦᑕᔪᒐᓗᐊᕋᒪ ᐸᓖᓯᒃᑯᓐᓄᑦ 
ᑭᓐᖓᕐᓂ, ᑭᓐᖓᕐᓄᑦ ᐸᓖᓯᒧᑦ. ᑕᐃᓐᓇ 
ᐱᔭᔅᓴᖃᓗᐊᕐᓂᑯᒧᑦ ᑕᖃᑦᓯᐊᖃᑦᑕᕐᒪᑦ 
ᐅᖁᒪᐃᑦᓴᓗᐊᓕᖃᑦᑕᕐᒪᑦ ᑕᐃᒫᒃ ᐱᔾᔪᑎᒋᓪᓗᒍ 
ᖃᐅᔨᒃᑲᑕᐅᑦᓴᐅᑎᒋᔪᒪᒐᓗᐊᖅᑐᒍ ᖃᖓᒃᑯᑦ 
ᑕᒪᓐᓇ ᑲᒪᒋᔭᐅᓂᐊᕐᒪᖔᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ) ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᖅᐸᕋ ᒥᔅᑕ ᓯᐊᓪ  

ᐊᐱᕆᒻᒪᑦ. ᑕᐃᓐᓇ ᐸᓖᓯᑖᖅᑲᐅᖅ, ᐃᓛᒃ 
ᐸᓖᓯᒃᑯᓐᓄᑦ ᐊᖓᔪᖅᑳᖅᑕᖅᑲᐅᖑᓚᐅᖅᑐᖅ 
ᐃᖃᓗᓐᓂ ᐅᖃᖃᑎᒋᓯᒪᓕᖅᑕᕋ. 
 
ᐊᒻᒪᓗ ᑐᒡᓕᕆᔭᕋ ᑕᐃᓐᓇ ᐊᖓᔪᖅᑳᖓᓐᓂᒃ 
ᑲᑎᒪᖃᑎᖃᕈᒫᖅᑐᖅ ᒫᓐᓇᒫᒃᑯᑦ 
ᐅᖃᖃᑎᒌᓚᐅᕐᒪᑎᒃ ᐋᖅᑭᒃᓱᐃᑐᐃᓐᓇᕆᐊᓖᒃ 
ᖃᖓᐅᓛᕐᒪᖔᑦ. ᑕᐃᒃᑯᐊ 9-ᖑᒧᑦ ᐸᓖᓰᑦ, 
ᐸᓖᓯᓐᖑᕈᒪᔪᓄᑦ ᐃᓄᓐᓄᑦ ᐃᓂᒃᓴᐃᑦ 
ᐃᑲᔫᑎᖃᓚᖓᔪᑦ ᐸᓖᓯᓄᑦ ᓄᓇᓕᓐᓃᓕᕇᖅᑐᓄᑦ 
ᓇᓗᓇᓐᖏᑦᑐᖅ ᐱᔭᔅᓴᖃᓗᐊᖅᐸᓐᓂᖏᓐᓄᑦ. 
 
ᐱᓂᕐᓗᒃᑐᖃᑦᑎᓪᓗᒍ ᐅᐸᒋᐊᖃᕋᐃᒻᒪᑕ ᐊᒻᒪᓗ 
ᑐᓴᕋᑦᓴᖃᓕᕋᐃᑉᐸᑦ ᖃᓄᑐᐃᓐᓇᖅ 
ᒪᓕᒐᓕᐅᕐᕕᒻᒥᐅᑦ ᐊᒻᒪᓗ ᑲᑎᒪᔨᕋᓛᓯ 
ᖃᐅᔨᒃᑲᑦᑕᓂᐊᖅᑲᑲ ᑖᑦᓱᒥᖓ ᐱᒻᒪᕆᐊᓗᒻᒥᒃ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. 
ᖁᔭᓐᓇᒦᒃ, ᒥᔅᑕ ᓯᐊᓪ. ᐅᖃᐅᓯᒃᑯᑦ ᐊᐱᖅᑯᑏᑦ. 
ᐊᑎᖁᑎᖃᕈᓐᓃᕋᒪ. ᑲᑎᒪᔾᔪᑎᒃᓴᖅ 7. ᑎᑎᖅᑲᒃᑯᑦ 
ᐊᐱᖅᑯᑏᑦ. ᑲᑎᒪᔾᔪᑎᒃᓴᖅ 8. ᑭᐅᔾᔪᑏᑦ 
ᑎᑎᖅᑲᒃᑯᑦ ᐊᐱᖅᑯᑕᐅᓚᐅᖅᑐᓄᑦ. ᑲᑎᒪᔾᔪᑎᒃᓴᖅ 
9. ᑭᐅᔾᔪᑏᑦ ᑲᒥᓯᓇᐅᑉ ᐅᖃᐅᓯᕐᖓᐅᑎᖏᓐᓄᑦ. 
ᑲᑎᒪᔾᔪᑎᒃᓴᖅ 10. ᐊᑎᓕᐅᖅᓯᒪᔪᑦ ᑐᒃᓯᕋᐅᑏᑦ. 
ᑲᑎᒪᔾᔪᑎᒃᓴᖅ 11. ᐅᓂᒃᑳᖏᑦ ᑲᑎᒪᔨᕋᓛᑦ 
ᑲᑎᒪᔨᕋᓛᖑᑲᐃᓐᓇᑐᓪᓗ. ᑲᑎᒪᔾᔪᑎᒃᓴᖅ 12. 
ᐅᓂᒃᑳᓕᐊᑦ ᑲᑎᒪᔨᕋᓛᑦ ᕿᒥᕐᕈᓇᓚᐅᖅᑎᓪᓗᒋᑦ 
ᒪᓕᒐᒃᓴᓂᒃ. ᑲᑎᒪᔾᔪᑎᒃᓴᖅ 13. ᓴᖅᑭᑕᐅᓂᖏᑦ 
ᑎᑎᖅᑲᐃᑦ. ᒥᔅᑕ ᐅᑲᓕᖅ. 
 
ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 
 
ᓴᖅᑭᑕᐅᔪᖅ ᑎᑎᖅᑲᒃ 032 - 3(2): 

ᐃᑳᕈᑎᓕᐅᕐᓂᖏᑦ ᑰᑉ ᐊᑭᖓᓄᑦ (ᐅᑲᓕᖅ) 
 
ᓴᖅᑭᑕᐅᔪᖅ ᑎᑎᖅᑲᒃ 033 - 3(2): 

ᐃᑳᕈᑎᓕᐅᖅᑕᐅᔪᖅ ᐅᖓᓯᓗᐊᖅᑐᖅ 
ᒥᕐᖑᐃᖅᓯᕝᕕᕋᓛᒥᒃ (ᐅᑲᓕᖅ) 

 
ᓴᖅᑭᑕᐅᔪᖅ ᑎᑎᖅᑲᒃ 034 - 3(2): 

ᖃᕆᓴᐅᔭᒃᑯᑦ ᐳᓚᕋᕝᕕᒃ 
www.paulokalik.ca (ᐅᑲᓕᖅ) 

 

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᐊᓚᒃᑲᑦᑎᒍᒪᓕᕐᒥᔭᒃᑲ ᑐᓴᕈᑏᑦ. ᑖᒃᑯᐊ 
ᐱᕙᓪᓕᐊᔪᒃᑰᕈᑕᒥᓃᒃ ᕕᕝᕗᐊᓕ 15, 2008 
ᑕᐅᕙᓂ ᑰᒋᔭᑦᑎᓐᓂᒃ ᐊᖅᑯᑎᖓᑕ ᒥᒃᓵᓄᑦ ᐊᒻᒪᓗ 
ᐱᕙᓪᓕᐊᔪᒃᑰᕈᑎᒥᓃᑦ ᒫᑦᓯ 28, 2008 ᑕᐅᕙᓂ 
ᓱᓕ ᑰᒻᒥ ᐊᖅᑯᑎᑦᑎᓐᓂᒃ ᐃᑳᕐᕕᓕᐅᕈᑎᔅᓴᒥᓃᒃ 
ᑖᒃᑯᐊ ᐅᓂᒃᑳᖅᓯᒪᔪᑦ.  
 
ᐊᒻᒪᓗ ᓂᕈᐊᖅᑕᐅᓇᓱᒃᑎᓪᓗᖓ ᑖᒃᑯᐊ 
ᑭᓐᖒᒪᔭᐃᑦ ᐃᓄᓐᓄᑦ ᐅᓂᒃᑳᕆᓯᒪᔪᑦ. ᑖᓐᓇ 
ᐃᑳᕈᑎ ᐃᖅᑯᓪᓕᐅᑎᐅᓯᓐᓈᕆᓪᓗᓂ. ᑕᐃᒃᑯᐊ 
ᐊᓪᓚᕕᖏᑦ ᑐᓴᓚᐅᖅᓯᒪᖏᓐᓂᕋᔪᔪᑦ ᑖᒃᑯᓂᖓ 
ᐅᖃᓕᒫᑦᑎᐊᖁᓂᐊᖅᑕᒃᑲ ᓯᕗᓂᒃᑎᓐᓂ 
ᐅᖃᐅᓯᐅᖃᑦᑕᖅᓯᒪᔪᓂᒃ ᐊᓚᒃᑲᖅᑎᒍᒪᓕᖅᑲᒃᑲ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐅᑲᓕᖅ. 
ᑎᑎᖅᑲᐃᑦ ᖃᐃᑕᐅᑲᓐᓇᕐᓕᑦ.  
 
ᑎᑎᖅᑲᐃᑦ ᓴᖅᑭᑕᐅᓂᖏᑦ. ᒥᓂᔅᑕ ᐲᑕᓴᓐ. 
 
ᓴᖅᑭᑕᐅᔪᖅ ᑎᑎᖅᑲᒃ 035 - 3(2): ᓄᓇᕗᒥ 

ᐅᖅᓱᒃᓴᓄᑦ ᐅᑎᖅᑎᑕᐅᓚᐅᖅᑐᓄᑦ 
ᐊᕐᕌᒍᑕᒫᖅᓯᐅᑦ ᐅᓂᒃᑳᖅ 2009-ᒧᑦ 
(ᐲᑕᓴᓐ) 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᕕᐊᑉᐳᒐ ᓴᖅᑮᒋᐊᔅᓴᖅ ᓄᓇᕗᑦᒥ 
ᐅᖅᓱᐊᓗᒻᒧᑦ ᑖᒃᓰᔭᕈᑎᒥᓃᑦ ᐊᕐᕌᒍᑕᒫᖅᓯᐅᑎᖓᑕ 
ᐅᓂᒃᑳᖓᓂᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. 
ᓴᖅᑭᑕᐅᓂᖏᑦ ᑎᑎᖅᑲᐃᑦ. ᒥᓂᔅᑕ ᑐᑐ. 
 
ᓴᖅᑭᑕᐅᔪᖅ ᑎᑎᖅᑲᒃ 036 - 3(2): 2007-

2008 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ, ᓄᓇᕗᒥ 
ᐃᓪᓗᓕᕆᔨᕐᔪᐊᖏᑕ (ᑐᑐ) 

 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᕕᐊᑉᐳᖓ ᓵᖅᑮᒋᐊᔅᓴᖅ 2007-08-ᒥ 
ᐊᕐᕌᒍᑕᒫᖅᓯᐅᑦ ᐅᓂᒃᑳᖏᓐᓂᒃ ᓄᓇᕘᑦ  
ᐃᒡᓗᓕᕆᔨᕐᔪᐊᒃᑯᖏᑕ ᑯᐊᐳᕇᓴᓐᖑᖏᓐᓂᒃ. 
ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓴᖅᑭᑕᐅᓂᖏᑦ 
ᑎᑎᖅᑲᐃᑦ. ᒥᓂᔅᑕ ᐲᑕᓴᓐ. 
 
ᓴᖅᑭᑕᐅᔪᖅ ᑎᑎᖅᑲᒃ 037 - 3(2): ᓄᓇᕗᒥ 

ᐊᐅᓪᓚᐅᔾᔨᔩᑦ ᓇᓪᓕᐅᒃᑯᒫᖏᓄᑦ 
ᐊᕐᕌᒍᑕᒫᖅᓯᐅᑦ ᐅᓂᒃᑳᖅ 2009-ᒧᑦ 
(ᐲᑕᓴᓐ) 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᕕᐊᑉᐳᖓ ᓴᖅᑮᒋᐊᔅᓴᖅ ᓄᓇᕗᑦᒥ 
ᐊᐅᓚᕈᔾᔨᔩᑦ ᓇᓪᓕᐅᒃᑯᒫᖃᐅᑎᔅᓴᖏᓐᓂᒃ 
ᐊᕐᕌᒍᑕᒫᖅᓯᐅᑎᐅᑉ ᐅᓂᒃᑳᖏᓐᓂᒃ 2009. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᐲᑕᓴᓐ. 
ᑎᑎᖅᑲᑦ ᓴᖅᑭᑕᐅᓂᖏᑦ. ᒥᓂᔅᑕ ᑐᑐ. 
 
ᓴᖅᑭᑕᐅᔪᖅ ᑎᑎᖅᑲᒃ 038 - 3(2): ᓄᓇᕗᒥ 

ᐃᓪᓗᓕᕆᔨᕐᔪᐊᒃᑯᑦ ᑭᒡᒍᓯᖏᑦ ᑲᓇᑕᐅᑉ 
ᑕᒻᒪᖅᓯᒪᔪᖅᓯᐅᖅᑎᐅᑉ ᐅᓂᒃᑳᖓᓄᑦ (ᑐᑐ) 

 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᕕᐊᑉᐳᖓ ᓴᖅᑮᒋᐊᔅᓴᖅ ᓄᓇᕗᑦᒥ 
ᐃᓪᓗᓕᕆᔨᕐᔪᐊᒃᑯᑦ ᑯᐊᐳᕋᐃᓴᖓᑕ 
ᑭᐅᔾᔪᑎᒋᓚᐅᖅᑕᖓᓂᒃ ᑕᒻᒪᖅᓯᒪᔪᖅᓯᐅᖅᑎᐅᑉ 
ᑮᓇᐅᔭᖅᑐᕈᑎᕕᓂᕐᓂ ᐅᓂᒃᑳᖏᓐᓂᒃ ᓄᓇᕗᑦ 
ᐃᓪᓗᓕᕆᔨᕐᔪᐊᓕᕆᔪᓂ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. 
ᓴᖅᑭᑕᐅᓂᖏᑦ ᑎᑎᖅᑲᐃᑦ. ᒥᓂᔅᑕ ᐲᑕᓴᓐ. 
 
ᓴᖅᑭᑕᐅᔪᖅ ᑎᑎᖅᑲᒃ 039 - 3(2): ᒐᕙᒪᒃᑯᑦ 

ᑎᒥᖁᑎᖏᑕ ᑲᑎᒪᔨᖏᓐᓄᑦ 
ᐱᓕᕆᐊᖏᓐᓂᑦ ᐅᓂᒃᑳᖅ ᐊᐃᐳᕈ 1, 
2008-ᒥᒃ ᒫᑦᓯ 31, 2009-ᒧᑦ (ᐲᑕᓴᓐ) 

 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᕕᐊᑉᐳᖓ ᓴᖅᑮᔪᓐᓇᕋᒪ ᒐᕙᒪᒃᑯᑦ 
ᑎᒥᖁᑎᖏᑦᑕ ᖃᓄᐃᓕᐅᕈᑎᒥᓂᖏᓐᓂᒃ 
ᐅᓂᒃᑳᓂᒃ, ᐊᐃᐳᕈ 1, 2008, ᒫᑦᓯ 31, 2009-ᒧᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᐲᑕᓴᓐ. 
ᓴᖅᑭᑕᐅᓂᖏᑦ ᑎᑎᖅᑲᐃᑦ. ᑲᑎᒪᔾᔪᑎᒃᓴᖅ 14. 
ᐱᖁᔨᕗᖔᓕᐅᕐᓂᐊᕐᓂᕐᒧᑦ ᖃᐅᔨᒃᑲᐅᑦ. ᒥᔅᑕ 
ᐃᐊᓕᐊᑦ. 
 
 

ᑲᑎᒪᔾᔪᑎᒃᓴᖅ 14: ᖃᐅᔨᒃᑲᐃᓂᖅ 
ᐱᒋᐊᖅᑎᑕᒃᓴᓂᑦ 

 
ᐱᒋᐊᖅᑎᑕᖅ 006 - 3(2): ᐅᖓᕙᕆᐊᕆᔪᑦ 

ᐃᑲᕐᕋᓂᒃ ᐅᓪᓗᓂᓗ - ᖃᐅᔨᒃᑲᐃᒍᑦ 
(ᐃᐊᓕᐊᑦ) 

ᐃᐊᓕᐊᑦ (ᑐᓵᔨᑎᒍᑦ): ᐅᖃᖅᑏ, ᖃᐅᔨᒃᑲᐃᕗᖓ 
ᐱᖓᑦᑎᕐᒥ ᔫᓂ 17, 2009-ᖑᓕᖅᐸᑦ 
ᐱᖁᔨᕗᖔᓐᓂᐊᕐᕋᒪ ᐆᒥᖓ. 
 
ᐱᖁᔨᕗᖓ, ᐊᐃᑉᐱᖅᑕᐅᓪᓗᓂ ᐊᒥᑦᑐᕐᒧᑦ 
ᒪᓕᒐᓕᐅᖅᑎᒻᒧᑦ, ᑕᐃᒫᒃ ᐅᖃᖅᑎ 
ᓴᓐᖏᓂᖅᑖᖅᑎᑕᐅᖁᓪᓗᒍ ᑖᒃᑯᐊ ᐃᑲᕐᕋᖏᑦ 
ᐅᓪᓗᖏᓪᓗ ᐋᖅᑭᓂᐊᕐᓗᓂᒋᑦ ᐅᖃᖅᑎᐅᑉ 
ᖃᖓᒃᑯᑦ ᐱᔭᕇᕈᓐᓇᓂᐊᕐᒪᖔᑕ ᐱᔭᔅᓴᑎᓐᓂᒃ. 
 
ᐅᖃᖅᑏ, ᐅᓪᓗᒥ ᐱᔭᕇᖅᑕᐅᖁᔭᕋᓗᐊᕋ 
ᐊᖏᖅᑕᐅᓗᖓ ᐱᖁᔨᕗᖔᕈᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. 
ᐱᖁᔨᕗᖔᓕᐅᕐᓂᐊᕐᓂᕐᒧᑦ ᖃᐅᔨᒃᑲᐃᔾᔪᑦ. ᒥᔅᑕ 
ᓂᖏᐅᖓᓐ. 
 
ᐱᒋᐊᖅᑎᑕᖅ 007 - 3(2): ᒪᓕᒐᓕᐅᕐᕕᒻᒥ 

ᑲᑎᒪᓂᖅ ᓄᖅᑲᖓᑯᑖᕐᓂᖓ - 
ᖃᐅᔨᒃᑲᐃᒍᑦ (ᓂᖏᐅᖓᓐ) 

 
ᓂᖏᐅᖓᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, 
ᖃᐅᔨᒃᑲᐃᔪᒪᕗᖓ ᐱᖓᑦᓯᕐᒥ, ᔫᓂ 17, 2009, 
ᐆᒥᖓ ᐱᖁᔨᕗᖔᕐᓂᐊᕋᒪ: 
 
ᐱᖁᔨᕗᖓ, ᐊᐃᑉᐱᖅᑕᐅᓗᓂ ᐊᒥᑦᑐᕐᒧᑦ 
ᒪᓕᒐᓕᐅᖅᑎᐅᖃᑕᐅᔪᒧᑦ, 
ᑕᐃᒪᐃᓕᖓᒐᓗᐊᖅᑎᓪᓗᒍ ᒪᓕᒐᖅ 4, 
ᒪᓕᒐᓕᐅᕐᕕᒃ ᐱᔭᕇᕋᓗᐊᖅᑎᓪᓗᒋᑦ ᐃᖃᓗᓐᓂ 
ᓄᖅᑲᖓᑲᐃᓐᓇᖅᑑᔮᖁᓪᓗᒋᑦ ᓄᕕᐱᕆ 24, 
2009-ᕈᕋᓱᐊᕐᓂᖓᓂ.  
 
ᐅᖃᖅᑏ, ᓈᖕᒪᓈᓕᕐᒥᑉᐸᑦ ᑕᒪᐃᓐᓄᑦ 
ᐊᖏᖅᑕᐅᔪᒪᓂᐊᖅᑐᖓ ᐱᖁᔨᕗᖔᕈᑦ ᐅᓪᓗᒥ 
ᑲᒪᒋᔭᐅᖁᓪᓗᒍ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᓂᖏᐅᖓᑦ. 
ᐱᖁᔨᕗᖔᕐᓂᐊᓂᕐᒧᑦ ᖃᐅᔨᒃᑲᐅᑦ. ᑲᑎᒪᔾᔪᑎᒃᓴᖅ 
15. ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ 
ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒋᑦ ᒪᓕᒐᒃᓴᐃᑦ. 
ᑲᑎᒪᔾᔪᑎᒃᓴᖅ 16. ᐱᖁᔨᕗᖔᕈᑏᑦ. ᒥᔅᑕ 
ᐃᐊᓕᐊᑦ.  



ᓇᒡᒐᔾᔭᐅ, ᔫᓂ 15, 2009 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑲᑎᒪᔾᔪᑎᒃᓴᖅ 16: ᐱᒋᐊᖅᑎᑕᐃᑦ 

 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᖏᖅᑕᐅᔪᒪᕗᖓ ᑕᒪᐃᓐᓄᑦ ᐱᖁᔨᕗᖔᕈᑎᕗᑦ 
ᐅᓪᓗᒥ ᑲᒪᒋᔭᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎᐅᔪᖅ 
ᐊᐱᖅᓱᕐᒪᑦ ᐃᓕᔅᓯᓐᓄᓕᒫᖅ 
ᐊᖏᖅᑕᐅᔪᓐᓇᕈᒪᓪᓗᓂ ᑖᓐᓇ ᐱᖁᔨᕗᖔᕈᑎᒃᓴᓂ 
ᐅᓪᓗᒥ ᐱᓕᕆᐊᕆᔪᒪᓪᓗᓂᐅᒃ. ᐋᒡᒑᖅᑐᖃᖅᐹ? 
ᐋᒡᒑᖅᑐᖃᓐᖏᒻᒪᑦ. ᑲᔪᓯᒋᑦ, ᒥᔅᑕ ᐃᐊᓕᐊᑦ. 
 
ᐱᒋᐊᖅᑎᑕᖅ 006 - 2(4): ᐅᖓᕙᕆᐊᕆᔪᑦ 

ᐃᑲᕐᕋᓂᒃ ᐅᓪᓗᓂᓗ (ᐃᐊᓕᐊᑦ) 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᓅᑦᑎᒋᐊᖅᐳᖓ ᐊᐃᑉᐱᖅᑕᐅᓪᓗᖓ 
ᒪᓕᒐᓕᐅᖅᑎᖓᓐᓄᑦ ᐊᒥᑦᑐᖅ, ᐅᖃᖅᑎ 
ᐱᔪᓐᓇᖅᑎᑕᐅᖁᓪᓗᒍ ᐋᖅᑭᑦᓯᓂᐊᕐᒪᑦ 
ᐅᖓᕙᕆᐊᖅᑕᐅᖁᓪᓗᒋᑦ ᐃᑲᕐᕋᖏᑦ ᑲᑎᒪᓐᓇᐅᑉ 
ᐊᒻᒪ ᐅᓪᓗᖏᑦ ᐅᖃᖅᑎᐅᑉ ᓈᖕᒪᒋᔭᖓᒍᑦ 
ᐊᑐᕐᓗᒋᑦ ᐋᖅᑭᑦᓱᕐᓂᐊᕐᓗᓂᒋᑦ. ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᑦ ᓈᒻᒪᖕᒪᑦ. 
ᓂᕈᐊᕈᒪᔪᖃᓕᖅᖢᓂᓗ. ᓈᒻᒪᒃᓴᖅᑐᑦ ᐃᓵᒡᓕᑦ. 
ᓈᒻᒪᒃᓴᓐᖏᑦᑐᓪᓕᑭᐊᑦ. ᐱᖁᔨᕗᖔᕈᑦ ᑲᔪᓯᔪᖅ. 
(ᑐᓵᔨᑎᒍᑦ) ᐱᖁᔨᕗᖔᕈᑏᑦ. ᒥᔅᑕ ᓂᖏᐅᖓᑦ. 
 
ᓂᖏᐅᖓᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᑕᒪᐃᓐᓄᑦ ᐊᖏᖅᑕᐅᔪᒪᓪᓗᖓ ᐅᓪᓗᒥᒃ 
ᐱᖁᔨᕗᖔᕈᒪᔾᔪᑎᒐ ᑲᒪᒋᔭᐅᖁᓪᓗᒍ.   
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑕᒪᐃᓐᓄᑦ 
ᐊᖏᖅᑕᐅᔪᒪᒻᒪᑦ ᐱᖁᔨᕗᖔᖁᑎᖓ ᐅᓪᓗᒥ 
ᑲᒪᒋᔭᐅᖁᓪᓗᒍ. ᐋᒡᒑᖅᑐᖃᖅᐹ? 
ᐋᒡᒑᖅᑐᖃᓐᖏᒻᒪᑦ. ᑲᔪᓯᑐᐃᓐᓇᕆᑦ, ᒥᔅᑕ 
ᓂᖏᐅᖓᓐ. 
 
ᐱᒋᐊᖅᑎᑕᖅ 007 - 2(4): ᒪᓕᒐᓕᐅᕐᕕᒻᒥ 

ᑲᑎᒪᓂᖅ ᓄᖅᑲᖓᑯᑖᕐᓂᖓ (ᓂᖏᐅᖓᓐ) 
 
ᓂᖏᐅᖓᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐱᖁᔨᕗᖓ, ᐊᐃᑉᐱᖅᑕᐅᓪᓗᓂ ᐊᒥᑦᑐᕐᒧᑦ 
ᒪᓕᒐᓕᐅᖅᑎᒧᑦ,  

ᑕᐃᒪᐃᓕᖓᒐᓗᐊᖅᑎᓪᓗᒍ ᒪᓕᒐᖅ 4, ᑖᒃᑯᐊ 
ᒪᓕᒐᓕᐅᕐᕕᖕᒥ ᑲᑎᒪᒌᒐᓗᐊᖅᐸᑕ ᐃᖃᓗᓐᓂ 
ᓄᖅᑲᖓᑦᓲᔭᑲᐃᓐᓇᖁᓪᓗᒋᑦ ᓄᕕᐱᕆ 24, 2009-
ᖑᒐᓱᐊᕐᓂᖓᓂ.  
 
ᓱᓕᒃᑲᓐᓂᖅ ᑖᓐᓇ ᓄᕕᐱᕆ 24, 2009 
ᑎᑭᓚᐅᖅᑎᓐᓇᒍ, ᐅᖃᖅᑎ ᓈᖕᒪᒃᓴᖅᐸᑦ, 
ᐅᖃᖃᑎᖃᓚᐅᕐᓗᓂ ᐊᐅᓚᑦᓯᔩᑦ ᑲᑎᒪᔨᖏᓐᓂᒃ 
ᐊᒻᒪᑦᑕᐅᖅ ᒪᓕᒐᓕᐅᖅᑏᑦ ᑲᑎᒪᔨᖏᓐᓂᒃ, 
ᖃᓄᑐᐃᓐᓇᖅ ᖃᖓᑐᐃᓐᓇᓯᐊᒃᑯᑦ 
ᑐᐊᕕᕐᓇᖅᑐᒃᑯᑦ ᒪᓕᒐᓕᐅᖅᑏᑦ 
ᑲᑎᒪᒋᐊᖃᓕᕐᓂᖅᐸᑕ ᑕᐃᓐᓇ ᑲᑎᒪᕕᑦᓴᖓ 
ᑎᑭᓚᐅᖅᑎᓐᓇᒍ, ᐅᖃᖅᑎ ᖃᐅᔨᒃᑲᐃᒐᔭᖅᑐᖅ 
ᑕᐃᒪᐃᒻᒪᓪᓗ ᒪᓕᒐᓕᐅᖅᑏᑦ ᑲᑎᒪᒋᐊᖃᓕᕋᔭᖅᑐᑦ 
ᖃᐅᔨᒃᑲᐃᓚᐅᖅᑎᓪᓗᒍ ᖃᖓᒃᑯᑦ ᐱᒋᐊᕐᕕᑦᓴᖃᖓ 
ᓇᓗᓇᐃᑐᐊᕈᓂᐅᒃ ᑕᐃᑦᓱᒪᓂᐅᓕᖅᐸᑦ.  
 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᓂᖏᐅᖓᓐ. ᐱᒋᐊᖅᑎᑕᖅ ᓈᒻᒪᒻᒪᑦ. 
ᓂᕈᐊᕈᒪᓕᕐᒪᑕ. ᓈᒻᒪᓴᖅᑐᑦ. ᖁᔭᓐᓇᒦᒃ. 
ᐊᑭᕋᖅᑐᖅᑐᑦ. ᐱᖁᔨᕗᖔᕈᑦ ᑲᔪᓯᔪᖅ.  
 
ᐱᖁᔨᕗᖔᕈᑏᑦ. ᑲᑎᒪᔾᔪᑎᒃᓴᖅ 17. ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᒥᔅᑕ ᑕᐹᖅᔪᒃ. 
 

ᑲᑎᒪᔾᔪᑎᒃᓴᖅ 17: ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 
ᒪᓕᒐᒃᓴᖅ 03 - ᑲᓇᑕᐅᑉ ᐅᐊᓕᓂᖓᓂ 

ᓇᓚᐅᒃᓵᕈᑎᓄᑦ ᒪᓕᒐᖅ - ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᓂᖓ 

 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᐱᒋᐊᖅᑎᑦᑎᕗᖓ, ᐊᒻᒪᓗ 
ᐱᖃᑦᑎᖅᑕᐅᓪᓗᓂ ᑲᖏᖅᖠᓂᐅᑉ ᐊᒻᒪᓗ 
ᑎᑭᕋᕐᔪᐊᒧᑦ ᓂᕈᐊᖅᑕᐅᓯᒪᔪᖅ, ᑕᐃᓐᓇ ᒪᓕᒐᒃᓴᖅ 
3, ᑲᓇᑕᐅᑉ ᐅᐊᓕᓂᖓᓂ ᓇᓚᐅᒃᓵᕈᑎᓄᑦ 
ᒪᓕᒐᖅ, ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒍ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑖᓐᓇ ᐱᖁᔨᕗᖔᕈᑦ 
ᓈᒻᒪᖕᒪᑦ. ᓈᒻᒪᒃᓴᖅᑐᑦ ᐃᓵᒡᓕᑦ.  



ᓇᒡᒐᔾᔭᐅ, ᔫᓂ 15, 2009 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓈᒻᒪᒃᓴᓐᖏᑦᑐᓪᓕᑭᐊᑦ. ᐱᖁᔨᕗᖔᕈᑦ ᑲᔪᓯᔪᖅ 
ᐊᒻᒪ ᐱᖁᔭᒃᓴᖅ ᓈᓴᐅᑎᓕᒃ 3-ᒥᒃ 
ᐅᖃᓕᒫᖅᑕᐅᓯᒪᓕᖅᖢᓂ ᓯᕗᓪᓕᖅᐹᒥᒃ.  
 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᐱᖁᔭᒃᓴᐃᑦ. 
ᑲᑎᒪᔾᔪᑎᒃᓴᖅ 18. ᐊᐃᑉᐹᓂᒃ ᐅᖃᓕᒫᖅᑕᐅᓂᖏᑦ 
ᐱᖁᔭᒃᓴᐃᑦ. ᑲᑎᒪᔾᔪᑎᒃᓴᖅ 19. 
ᑲᑎᒪᑐᐃᓐᓇᖅᑎᓪᓗᒋᑦ ᐃᓱᒪᒃᓴᖅᓯᐅᕈᑕᐅᔪᑦ 
ᐱᖁᔭᒃᓴᑦ ᐊᓯᖏᓪᓗ. ᐱᖁᔭᒃᓴᖅ 1, 2, 4, ᐊᒻᒪ 5 
ᒥᓂᔅᑕ ᐅᑲᓕᖅ ᐃᒃᓯᕙᐅᑕᐅᓪᓗᓂ. 
 

ᐱᒋᐊᓚᐅᓐᖏᓂᑦᑎᓐᓂ ᑲᑎᒪᑐᐃᓐᓇᖅᑐᓄᑦ 20 
ᒥᓂᑦᓯᓂᑦ ᓄᖅᑲᖓᑲᐃᓐᓇᓂᐊᖅᑐᒍᑦ.  
 

ᐃᖅᓱᒃᑏ. 
 

>>ᑲᑎᒪᓂᖅ ᓄᖅᑲᖓᑲᐃᓐᓇᖅᑐᖅ 15:09ᒥ ᐊᒻᒪ 
ᑲᑎᒪᔨᕋᓛᑦ ᐱᒋᐊᖅᑐᑎᒃ 15:33ᒥ 
 

ᑲᑎᒪᔾᔪᑎᒃᓴᖅ 19: ᑲᑎᒪᔨᕋᓛᑦ 
ᑲᑎᒪᑐᐃᓐᓇᖅᑎᓪᓗᒋᑦ ᐃᓱᒪᒃᓴᖅᓯᐅᖅᑕᐅᓂᖏᑦ 

ᒪᓕᒐᒃᓴᐃᑦ ᐊᓯᖏᓪᓗ 
 

ᐃᒃᓯᕙᐅᑕᖅ (ᐅᑲᓕᖅ): ᐅᓐᓄᓴᒃᑯᑦ. 
ᑐᓐᖓᓱᑦᑎᐊᕆᔅᓯ. ᑲᑎᒪᑐᐃᓐᓇᕈᓐᓇᓯᒻᒥᒐᑦᑕ 
ᐊᒻᒪᓗ ᑖᒃᑯᐊ ᑲᑎᒪᔾᔪᑎᒋᓚᐅᖅᑕᕗᑦ 
ᑲᔪᓯᒋᐊᒃᑲᓂᕐᓂᐊᖅᐸᓪᓚᐃᒻᒪᑕ. ᑲᑎᒪᔨᐅᖃᑎᒃᑲ, 
ᑖᒃᑯᐊ ᐅᕙᒍᑦ ᓵᖓᓃᑦᑐᑦ ᑖᒃᑯᐊ: ᒪᓕᒐᔅᓴᑦ 
ᐊᑕᐅᓯᖅ, ᒪᕐᕈᒃ, ᑎᓴᒪᑦ, ᐊᒻᒪᓗ ᑕᓪᓕᒪᑦ. 
ᖃᓄᐃᓕᐅᕈᒪᓂᐊᕆᕕᓯ ᑲᑎᒪᔨᐅᖃᑎᒃᑲ? ᒥᔅᑕ 
ᐊᐅᐸᓗᒃᑐᖅ.  
 

ᐊᐅᐸᓗᒃᑐᖅ (ᑐᓵᔨᑎᒍᑦ): ᐃᒃᓯᕙᐅᑖᖅ, 
ᑲᔪᓯᒍᒪᔪᒍᑦ ᐱᖁᔭᔅᓴᖅ 1 
ᐃᓕᓐᓂᐊᖅᑐᓕᕆᔨᒃᑯᓐᓄᑦ. ᑭᖑᓂᐊᒍᑦ ᓄᓇᕗᒻᒥ 
ᓯᓚᑦᑐᖅᓴᕐᕕᒃ ᐊᒻᒪ ᐃᓕᖅᑯᓯᓕᕆᔨᒃᑯᑦ, 
ᐊᕙᑎᓕᕆᔨᒃᑯᑦ, ᐊᐅᓚᑦᑎᔨᒃᑯᑦ 
ᒐᕙᒪᐅᖃᑎᒌᑦᑐᓕᕆᔨᒃᑯᑦ, ᒪᓕᒐᓕᐅᖅᑎᑯᓪᓗ. 
ᖁᔭᓐᓇᒦᒃ, ᐃᔅᓯᕙᐅᑖᖅ.  
 

ᐃᒃᓯᕙᐅᑕᖅ: ᒪ’ᓇ, ᒥᔅᑕ ᐊᐅᐸᓗᒃᑐᖅ. ᑕᐃᒪ 
ᑲᔪᓯᔪᒪᕕᓰ?  
 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 

ᒪᓕᒐᒃᓴᖅ 01 - ᐃᓚᒋᐊᕈᑦ (ᐊᐅᓚᔾᔪᑏᑦ 
ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, 2009-
2010 - ᐃᓕᓐᓂᐊᖅᑐᓕᕆᔨᒃᑯᑦ - 
ᑲᑎᒪᔨᕋᓛᓂᑦ ᐃᓱᒪᒃᓴᖅᓯᐅᖅᑕᐅᓂᖓ  

 

ᐃᒃᓯᕙᐅᑕᖅ: ᐄ, ᑕᐃᒫᒃ ᑲᔪᓯᒍᒪᒻᒪᑕ 
ᓂᕈᐊᖅᑕᐅᖃᑎᒋᓯᒪᔭᕗᑦ. ᑕᐃᒪ ᑖᓐᓇ ᒥᓂᔅᑕ 
ᐃᓕᓐᓂᐊᖅᑐᓕᕆᔨᒃᑯᓐᓄᑦ ᒥᓂᔅᑕ ᑕᐹᖅᔪᒃ, 
ᐅᓂᒃᑳᕈᓐᓇᖅᓯᒐᓗᐊᕐᒥᔪᑎᑦ.  
 

ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, 
ᖁᔭᓐᓇᒦᒃ ᐃᒃᓯᔭᐅᑖᖅ.  ᐊᒻᒪᓗ ᑖᒃᑯᐊ 
ᐅᓂᒃᑳᕆᔪᒪᓪᓗᒋᓂᓛᒃ ᑲᑎᒪᔨᐅᓚᐅᐱᓪᓚᒃᑐᓄᑦ 
2009-2010 ᑮᓇᐅᔭᖅᑑᑎᒋᔪᒪᔭᕗᑦ ᑖᒃᑯᓄᖓ 
ᐃᓕᓐᓂᐊᖅᑐᓕᕆᔨᒃᑯᓐᓄᑦ.  
 

ᐃᒃᓯᕙᐅᑖᖅ, ᐃᓕᓐᓂᐊᕐᓂᖅ ᑕᒪᓐᓇ ᐊᑐᖅᖢᒍ 
ᑖᒃᑯᐊ ᒐᕙᒪᒃᑯᑦ ᑐᕌᒐᖅᑖᕆᓚᐅᖅᑕᖓᑦ ᑕᒪᑦᑕᒥ 
ᓇᓗᓇᐃᖅᓯᒪᔪᑦ ᑕᒪᒃᑯᐊ ᓲᕐᓗ ᐃᓅᑦᑎᐊᕐᓂᕐᒥᒃᓗ 
ᓇᖕᒥᓂᕐᓗ ᒪᑭᒪᔪᓐᓇᖅᓯᒃᑲᓐᓂᕈᓐᓇᖁᓪᓗᒋᑦ 
ᓄᓇᕗᒻᒥᐅᑦ ᐊᒻᒪᓗ ᓄᓇᓕᖏᑦ. 
ᐃᓕᓐᓂᐊᖅᑐᓕᕆᓂᖅ ᑕᒪᓐᓇᐃᓛᒃ 
ᓯᕗᓂᒃᓴᓕᐅᑦᑎᐊᒻᒪᕆᖕᓂᐊᕐᒪᑦ ᑕᒪᒃᑯᓄᖓ 
ᐱᕈᖅᐸᓪᓕᐊᔪᓄᑦ ᐃᓚᐅᑦᑎᐊᕈᓐᓇᖁᓪᓗᒋᑦ 
ᑕᒪᒃᑯᐊ ᐊᒥᓲᔪᑦ ᓴᖅᑭᑉᐸᓪᓕᐊᓂᐊᖅᑐᑦ 
ᐃᖅᑲᓇᐃᔮᒃᓴᒧᑦ. ᐃᓕᓐᓂᐊᕐᓂᖅ ᐃᓅᓯᓕᒫᕐᒧᑦ 
ᐃᓕᓐᓂᐊᕐᓇᕐᒪᑦ ᐊᒻᒪᓗ ᑕᒪᒃᑯᓂᖓ 
ᓯᕗᓕᕆᓂᐊᖅᑕᑦᑎᓐᓄᑦ ᖃᓄᐃᑦᑑᓂᐊᕐᒪᖔᑦᑎᓐᓂ 
ᑕᒪᒃᑯᐊ ᐃᓄᖏᑦ ᓄᓇᕗᒥᐅᑦ 
ᐊᔪᕈᓐᓃᑦᑎᐊᖁᒐᑦᑎᒍᑦ ᐱᓕᕆᐊᒃᓴᒥᖕᓄᑦ 
ᐱᕙᓪᓕᐊᓇᓱᐊᖅᑎᓪᓗᒋᑦ. 
 

ᐃᒃᓯᕙᐅᑖᖅ, ᑖᓐᓇ ᐃᓕᓐᓂᐊᖅᑐᓕᕆᔨᒃᑯᑦ 
ᑕᒪᒃᑯᓂᖓ ᐊᖅᑭᒃᐹᓪᓕᕈᑎᒃᓴᓂᑦ ᐃᓕᓐᓂᐊᕐᓂᕐᒧᑦ 
ᐊᒻᒪᓗ ᐃᑲᔪᖅᓲᑎᒃᓴᖏᓐᓂᑦ ᐊᒃᓱᕈᐃᓐᓇᕐᒪᑕ. 
ᑕᒪᑐᒥᖓᓗ ᐊᖅᑭᒃᓱᐃᖏᓐᓇᕋᓱᒃᐳᒍᑦ 
ᐃᓕᓴᐅᑎᒃᓴᐃᑦ ᓄᓇᕗᒥ ᓴᓇᐅᒐᐃᑦ ᐊᒻᒪᓗ 
ᑕᒪᒃᑯᐊ ᐃᓕᓴᐃᔩᑦ 
ᐃᓕᓐᓂᐊᖅᑎᑕᐅᒃᑲᓐᓂᕆᐊᖃᕐᓂᖏᓐᓂᑦ ᐊᒻᒪᓗ 
ᐅᓇ ᐱᓗᐊᖅᑐᒥᒃᑕᐅᖅ ᑕᒪᒃᑯᐊ 
ᓂᖃᐃᓱᕆᐊᖃᖅᐸᒃᑐᑦ ᓲᕐᓗ ᖃᕆᓴᐅᔭᒃᑯᑦ ᒫᓐᓇ 
ᑲᒪᒋᔭᐅᖃᑦᑕᖏᒻᒪᑕ 
ᖃᕆᓴᐅᔭᒃᑰᓕᖅᑎᑉᐸᓕᐊᔪᒪᒐᑦᑎᒍᑦ ᓇᓂᓕᒫᖅ 
ᓂᖃᐃᓱᖅᑏᑦ ᑲᒪᒋᔭᐅᑦᑎᐊᕈᓐᓇᖁᓪᓗᒋᑦ. ᑖᒃᑯᐊᓗ 
ᐃᓕᓐᓂᐊᖅᑎᑕᐅᒃᑲᓐᓂᕆᐊᖃᕐᓂᐊᕆᓪᓗᑎᒃ 
ᓇᓗᓇᖏᑦᑐᖅ ᑖᓐᓇ ᓄᑖᖑᔪᖅ 
ᐃᓕᓐᓂᐊᖅᑐᓕᕆᓂᕐᒧᑦ ᒪᓕᒐᒃᓴᖅ 
ᐊᑐᓕᖅᑎᑕᐅᕙᓪᓕᐊᑎᓐᓇᓱᐊᕐᓂᑦᑎᓐᓂᑦ, ᑕᒪᒃᑯᐊ  
ᓱᓕ ᐃᑲᔪᖅᑎᑖᒃᑲᓐᓂᕆᐊᖃᓪᓚᕆᖕᓂᐊᕋᑦᑕ ᑖᒃᑯᐊ 
ᓄᓇᕗᒻᒥ ᑕᒫᓂ ᐱᕈᖅᐸᓪᓕᐊᑎᓪᓗᒍ. 
 

ᐃᒃᓯᕙᐅᑖᖅ, ᑖᒃᑯᐊ ᐱᓕᕆᐊᕆᔪᒪᔭᕗᑦ 
ᐊᑐᓕᕐᓂᐊᑐᐊᖅᐸᑕ, ᑕᐃᒪ 
ᑮᓇᐅᔭᖅᑑᑎᖃᕆᐊᖃᕐᓂᐊᕋᑦᑕ $195 
ᒥᓕᐊᓐᑖᓚᔅᓂᒃ 2009-2010 ᐊᑐᕐᓗᒍ. ᑖᓐᓇ $17 
ᒥᓕᐊᓐᑖᓚᔅᓂᒃ ᐊᕐᕌᓂᐅᓚᐅᖅᑐᒥᑦ 
ᐅᓄᖅᓯᕙᓪᓕᕐᓂᖅᓴᐅᓂᐊᖅᑐᖅ.  
 

ᑕᒪᒃᑯᓄᖓᓗ ᑮᓇᐅᔭᐃᑦ ᐃᑲᔫᑎᒋᕙᒃᑕᕗᑦ 
ᐃᓕᓐᓂᐊᕆᐊᖅᓯᒪᔪᓄᑦ ᐅᓄᖅᓯᒋᐊᕈᒪᒐᑦᑎᒍᑦ 



ᓇᒡᒐᔾᔭᐅ, ᔫᓂ 15, 2009 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

 

419 

ᖃᐅᑕᒫᑦ ᐃᓅᔾᔪᑎᒋᕙᒃᑕᖏᑦ ᐊᒻᒪᓗ ᑕᒪᒃᑯᓄᖓ 
ᐃᓕᓐᓂᐊᕐᓂᐊᖅᖢᑎᒃ ᐊᑭᓕᖅᓲᑎᒋᕙᒃᑕᖏᑦ 
2008-09 ᐊᑐᖅᑎᓪᓗᒍ. ᑕᒪᓐᓇ ᐊᒻᒪ 
ᕿᒥᕐᕈᓕᕐᒥᒐᑦᑎᒍᑦ ᐊᑐᖅᑐᐊᖅᑕᐅᕙᒃᑐᑦ 
ᐃᓕᓐᓂᐊᕐᓂᐊᖅᑐᓄᑦ ᐊᓯᔾᔨᕆᐊᖃᕐᒪᖔᓪᓘᓐᓃᑦ 
ᐅᕝᕙᓘᓐᓃᑦ ᐅᓄᖅᓯᒋᐊᕆᐊᖃᕐᒪᖔᑕᓘᓐᓃᑦ 
ᓇᐅᒃᑯᑦ ᐋᖅᑭᒃᐹᓪᓕᕈᑎᒃᓴᖏᓐᓂᑦ ᑕᒪᓐᓇ 
ᕿᒥᕐᕈᓂᐊᕋᑦᑎᒍᑦ. ᑖᒃᑯᐊᓗ ᐊᑐᐊᒐᖅᐳᓪᓗ ᐊᒻᒪᓗ 
ᑕᒪᒃᑯᐊ ᐃᓛᒃ ᓇᓗᓇᐃᖅᓯᓯᒪᔪᑦ 
ᖃᓄᐃᓕᐅᕆᐊᖃᕐᓂᑦᑎᓐᓂᑦ ᑖᒃᑯᐊᑦᑕᐅᖅ 
ᕿᒥᕐᕈᒃᑲᓐᓂᕐᓂᐊᖅᑕᕗᑦ ᑕᒪᒃᑯᐊᓗ ᒫᓐᓇ ᑖᔅᓱᒥᖓ 
ᐊᑐᐊᒐᐃᑦ ᒪᓕᒐᖏᓐᓂᒃ, ᑖᓐᓇ 
ᐊᓯᔾᔨᖅᓯᒪᓕᖅᑎᓪᓗᒍ, ᑕᒪᑐᒪᓂ 
ᐊᕐᕌᒍᒋᓂᐊᖅᑕᑦᑎᓐᓂ ᑕᒪᓐᓇ 
ᐃᖏᕐᕋᑦᑎᐊᕈᓐᓇᖁᓪᓗᒍ. 
 

ᐃᒃᓯᕙᐅᑖᖅ, ᐱᔨᑦᑎᕋᑦᑎᐊᒃᑲᓐᓂᕈᒪᒧᑦ ᐊᒻᒪᓗ 
ᐊᖅᑭᑦᑎᐊᖅᓯᒪᒃᑲᓐᓂᕈᒪᒧᑦ, ᑮᓇᐅᔭᐃᑦ 
ᐃᓕᓐᓂᐊᖅᑎᓄᑦ ᐃᑲᔫᑕᐅᕙᒃᑐᑦ 
ᐊᖅᑭᒃᐹᓪᓕᕋᓱᐊᕐᓂᐊᕋᑦᑎᒍᑦ ᑕᒪᒃᑯᓄᖓᓗ 
ᖃᕆᓴᐅᔭᕐᓄᑦ ᑐᖅᑯᖅᑕᐅᔪᓐᓇᖅᓯᕙᓪᓕᐊᓗᑎᒃ 
ᖃᐅᔨᒪᑦᑎᐊᕐᓂᖅᓴᐅᔪᓐᓇᕐᓂᐊᕋᑦᑕ ᑕᒪᒃᑯᐊ 
ᐃᓕᓐᓂᐊᕆᐊᖅᑐᑦ ᐊᑐᖅᑐᐊᖅᐸᒃᑕᖏᑦ 
ᖃᓄᐃᓕᕐᒪᖔᑕ. ᑕᒪᓐᓇᓗᑦᑕᐅᖅ ᒪᑯᐊ 
ᖃᕆᓴᐅᔭᒃᑯᑦ ᑕᐃᒪ ᑮᓇᐅᔭᓂᒃ 
ᑐᒃᓯᕋᕈᓐᓇᖅᓯᓂᐊᖅᑐᑦ ᑭᓇᑐᐃᓐᓇᖅ ᑮᓇᐅᔭᒃᑯᑦ 
ᐃᑲᔪᖅᑕᐅᔪᒪᒃᐸᑦ ᐃᓕᓐᓂᐊᕆᐊᒃᑲᓐᓂᕐᓂᐊᕐᓂᕐᒧᑦ 
ᑖᓐᓇ ᑕᕝᕙᓃᖃᑕᐅᓂᐊᕐᒪᑦ. ᑖᒃᑯᐊᓗ 
ᐊᓯᓐᖑᕈᒪᔭᕋᓗᐊᕗᑦ ᑭᓯᐊᓂ ᑕᒪᑯᓄᖓᓗ 
ᐃᒃᐱᓇᐅᑕᐅᓗᐊᔾᔮᖏᒻᒪᑕ ᓄᓇᕗᒻᒥ 
ᐃᓕᓐᓂᐊᖅᑐᓄᑦ.  
 

ᑕᒪᒃᑯᐊ ᐃᖅᑲᓇᐃᔮᒃᓴᒧᑦ ᐱᓕᒻᒪᒃᓴᐅᑕᐅᕙᒃᑐᑦ 
ᒫᓐᓇ ᓲᕐᓗ ᐱᔾᔪᑎᑖᕈᓐᓇᖅᐸᓪᓕᐊᔪᑦ 
ᐅᓄᖅᓯᒫᖓᓗᕐᒪᑕᐃᓛᒃ ᑕᒫᓂ ᓄᓇᕗᒥ. ᑖᒃᑯᓄᖓ 
ᐃᑲᔪᖅᑕᐅᓯᒪᒐᑦᑕᐃᓛᒃ ᐃᒡᓗᓕᕆᔨᕐᔪᐊᒃᑯᑦ 
ᑮᓇᐅᔭᐃᑦ ᑎᒍᒥᐊᖅᑕᖏᑦ ᐃᒡᓗᓂ 
ᓴᖅᑭᑉᐸᓪᓕᐊᓂᕐᒥᒃ ᐊᒻᒪᓗ ᑕᒪᒃᑯᐊ 
ᐃᒡᓗᓕᐅᖅᐸᑐᓪᓗ ᐊᒻᒪ ᐅᔭᕋᖕᓂᐊᖅᑎᐅᕙᒃᑐᑦ. 
ᐱᖃᑎᒋᓪᓗᑎᒍᑦ, ᒫᓐᓇ ᓄᓇᕘᒥ 200 
ᐅᖓᑕᓃᓕᖅᐳᑦ ᑕᒪᒃᑯᐊ ᐱᓕᒻᒪᒃᓴᖅᑕᐅᔪᑦ 
ᐱᔪᓐᓇᐅᑎᑖᖅᐸᓪᓕᐊᔪᓪᓗ. 
 

ᐃᒃᓯᕙᐅᑖᖅ, ᐃᓕᓐᓂᐊᖅᑐᓕᕆᓂᕐᒧᑦ ᒪᓕᒐᖅ 
ᓯᑎᐱᕆ 2008-ᒥ, ᐊᓂᒍᖅᑎᑕᐅᓚᐅᖅᑐᖅ ᑕᒪᒃᑯᐊ 
ᓇᓗᓇᐃᖅᓯᓯᒪᑦᑎᐊᕐᒪᑦ ᑕᕝᕙᓂ 2019-ᖑᓕᖅᐸᑦ 
ᐃᓕᓐᓂᐊᕌᓂᒃᑐᑦ ᐊᓂᒍᐃᕙᓪᓕᐊᔪᑦ 
ᖃᓪᓗᓇᐅᔭᕈᓐᓇᑦᑎᐊᕐᓗᑎᒡᓗ 
ᐃᓄᒃᑑᕈᓐᓇᑦᑎᐊᕐᓗᑎᒡᓗ ᑕᐃᒪᓐᓇ 
ᑕᐅᑐᖅᑰᕋᑦᑎᒍᑦ ᐊᓂᒍᐃᒑᖓᑕ ᑖᓐᓇ 2009-ᒧᑦ 

ᐸᕐᓇᒃᓯᒪᔭᕗᑦ. ᑕᒪᓐᓇ 
ᐊᑐᓕᖅᑎᓐᓇᓱᓪᓚᕆᖕᓂᐊᕈᑦᑎᒍᑦ, 
ᐃᓕᓐᓂᐊᖅᑐᓕᕆᔨᒃᑯᑦ ᑕᒪᒃᑯᓄᖓ ᐅᖃᐅᓯᕐᓄᑦ 
ᐃᓕᓴᐃᔨᒃᓴᓄᑦ ᒫᓐᓇ ᓲᕐᓗ ᑲᑎᒪᑎᑦᑎᖃᑦᑕᖅᑐᑦ 
ᓄᓇᕗᒻᒥᐅᑦ ᓄᓇᓕᓕᒫᖏᓐᓄᑦ. ᒫᓐᓇᓗ ᑕᐃᒪ 
ᐱᓕᕆᖃᑎᖃᓕᕋᑦᑕ ᐃᓕᓐᓂᐊᖅᑐᓕᕆᔨᒃᑯᑦ 
ᑲᑎᒪᔨᖏᓐᓂᒃ ᐃᓕᓐᓂᐊᕐᕕᖕᒥᒡᓗ ᑕᒪᓐᓇ 
ᐸᕐᓇᐅᑕᐅᓂᐊᖅᑐᖅ ᐊᑐᓕᖅᑕᐅᕙᓪᓕᐊᑎᓪᓗᒋᑦ 
ᖃᓄᐃᓕᖓᓂᐊᕐᒪᖔᑦ ᐊᒻᒪᓗ 
ᐃᖅᑲᓇᐃᔭᖅᑎᑖᒃᑲᓐᓂᕆᐊᖃᕐᒪᖔᑦᑎᓐᓂᒃ ᑕᒪᒃᑯᐊ 
ᕿᒥᕐᕈᔭᐅᑦᑎᐊᕐᓗᑎᒃ ᑕᒪᒃᑯᐊᓕᒫᑦ 
ᐃᓕᓐᓂᐊᕌᓂᒃᑐᑦ ᐊᓂᒍᐃᔪᓂᓛᒃ ᖁᑦᑎᖕᓂᓕᑦ 12-
ᒥᒃ ᐃᓄᒃᑑᕈᓐᓇᕐᓗᑎᒡᓗ ᖃᓪᓗᓈᑑᕈᓐᓇᕐᓗᑎᒃ 
ᑕᒪᐃᓐᓂᒃ ᐅᖃᐅᓯᕐᒥᒃ ᐊᑐᕋᓱᐊᑐᐊᖅᐸᑕ.  
 

ᐃᒃᓯᕙᐅᑖᖅ, ᐃᓕᓐᓂᐊᖅᑐᓕᕆᔨᒃᑯᑦ 
ᐱᓕᕆᖃᑎᖃᖅᖢᑎᒃ ᑖᒃᑯᓂᖓ ᓯᓚᑦᑐᖅᓴᕐᕕᖕᒥᒃ 
ᒫᓐᓇ $1.6 ᒥᓕᐊᓐᒥᒃ ᑖᒃᑯᓄᖓ ᑐᓂᓯᓯᒪᕗᒍᑦ 
ᐃᓕᓴᐃᔨᒃᓴᓂᒃ ᐃᓕᓐᓂᐊᖅᑎᑦᑎᒃᑲᓐᓂᖁᓪᓗᒋᑦ 
ᑖᒃᑯᐊ ᐃᓕᓴᐃᔨᒃᓴᓂᒃ ᐃᓕᓐᓂᐊᖅᑎᑦᑎᔨᐅᓂᕐᒧᑦ 
ᑖᒃᑯᓄᖓᐃᓛᒃ ᐊᑑᑎᖃᕐᓂᐊᕐᒪᑕ ᐃᓕᓐᓂᐊᕐᕕᖕᒥ 
ᐃᖅᑲᓇᐃᔭᖅᐸᒃᑐᑦ ᑕᒪᒃᑯᐊᓗ ᐃᓄᓕᕆᔨᒋᔭᐅᔪᑦ. 
ᑕᒪᒃᑯᓄᖓ ᐃᓕᓐᓂᐊᖅᑎᓄᑦ ᐃᑲᔪᖅᑏᑦ ᐊᒻᒪᓗ 
ᐅᖃᐅᓯᕐᒧᑦ ᑕᒪᒃᑯᐊ 
ᐃᓕᓴᐃᔪᓐᓇᖅᓯᔪᒃᓴᐅᓂᐊᖅᑐᑦ. ᐃᓕᓴᐃᔨᒃᓴᐅᓂᕐᒧᑦ 
ᐃᓕᓐᓂᐊᖅᑎᑦᑎᓂᐊᖅᑐᑦ ᐃᖃᓗᖕᓂ, ᑭᓐᖓᓂ, 
ᕿᑭᖅᑕᕐᔪᐊᒥ, ᐊᐅᓱᐃᑦᑐᒥ, ᑲᖏᖅᖠᓂᕐᒥ, 
ᖃᒪᓂᑦᑐᐊᖅ, ᑰᒑᕐᔪᒃ, ᐃᖃᓗᒃᑑᑦᑎᐊᖅ ᐊᒻᒪᓗ 
ᖁᕐᓗᖅᑐᖅ.  
 

ᑮᓇᐅᔭᓂᒃ ᐅᓄᖅᓯᒋᐊᖅᐹᓪᓕᖅᑎᑦᑎᔪᑦ $2.5 
ᒥᓕᐊᓐ ᑕᒪᒃᑯᓂᖓ ᐃᓕᓴᐅᑎᒃᓴᓄᑦ 
ᐋᖅᑭᒃᓲᑕᐅᓂᐊᖅᑐᓂᒃ. ᐅᓇ ᑐᕌᒐᖃᓗᐊᕐᓂᐊᖅᑐᖅ 
ᐃᖅᑲᓇᐃᔭᖅᑎᑖᒃᑲᓐᓂᕆᐊᖃᕐᓂᐊᕋᑦᑕ ᑕᒪᒃᑯᓄᖓ 
ᓄᓇᕗᒻᒧᑦ ᑐᕌᖓᔪᓂᒃ ᐃᓕᓴᐅᑎᒃᓴᓂᒃ 
ᓴᓇᕙᓪᓕᐊᓕᖅᑎᓪᓗᒋᑦ. ᑖᒃᑯᐊᓗ ᐅᖃᐅᓯᕐᒥᒃ 
ᓈᒻᒪᑦᑎᐊᖅᑐᒥᒃ ᓲᕐᓗ 
ᐃᓕᓴᐃᔪᓐᓇᑦᑎᐊᕈᓐᓇᖁᓪᓗᒋᑦ ᑕᒪᒃᑯᓂᖓ ᑖᓐᓇ 
ᑮᓇᐅᔭᖅ ᐊᑑᑎᒋᓂᐊᖅᑕᖓ.  
 

ᑖᓐᓇ ᐃᓕᓐᓂᐊᖅᑐᓕᕆᓂᕐᒧᑦ ᒪᓕᒐᒃᓴᐅᔪᖅ 
ᐱᔪᓐᓇᖅᓯᑎᑦᑎᒃᑲᓐᓂᕐᒪᑦ 
ᓴᓐᖏᓂᖅᑖᖅᑎᑦᑎᒃᑲᓐᓂᖅᖢᓂ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᒃ ᐱᓗᐊᖅᑐᒥᒃ 
ᐃᓄᐃᑦ ᐱᐅᓯᖓᑦᑕ ᐃᓕᖅᑯᓯᖏᓐᓂᒃ 
ᐃᓕᓴᐅᑕᐅᓂᐊᖅᑎᓪᓗᒍ ᑖᒃᑯᓂᖓ 
ᑲᒪᒋᔭᐅᓇᔭᕐᒪᑦ. ᑕᐃᒪᐃᑦᑑᓂᖓᓄᑦ 
ᐃᓕᓐᓂᐊᖅᑐᓕᕆᓂᕐᒧᑦ ᑲᑎᒪᔨᕋᓛᑦ 
ᑮᓇᐅᔭᖅᑑᑎᒋᓂᐊᖅᑕᖏᓐᓂᒃ $2.5 ᒥᓕᐊᓂᒃ 

ᑕᐃᒪ ᐅᓄᖅᓯᒋᐊᒃᑲᓐᓂᕋᓱᐊᖅᑕᕗᑦ ᑖᒃᑯᐊ 
ᐱᓕᕆᐊᒃᓴᖅᑖᒃᑲᓐᓂᕐᓂᐊᕐᓂᖏᑦ ᐱᔾᔪᑎᒋᓪᓗᒋᑦ.  
 

ᐃᒃᓯᕙᐅᑖᖅ, ᑖᒃᑯᐊ ᐱᓕᕆᕝᕕᒋᔭᕗᑦᑕᐅᖅ 
ᑕᒪᒃᑯᓄᖓ ᐃᓕᓐᓂᐊᖅᑐᓄᑦ ᖃᓄᑎᒋ 
ᐊᔪᓐᖏᑎᒋᖕᒪᖔᑕᓘᓐᓃᑦ ᖃᕆᓴᐅᔭᒃᑯᑦ 
ᑐᖅᑯᖅᑕᐅᕙᓪᓕᐊᓂᐊᕐᒪᑕ 
ᖃᐅᔨᒪᑦᑎᐊᕈᓐᓇᖁᓪᓗᑕ ᑕᒪᒃᑯᐊ ᖃᓄᖅ 
ᐱᕙᓪᓕᐊᑎᐊᕐᒪᖔᑕ 
ᐃᓕᓐᓂᐊᑎᐊᖅᐸᓪᓕᐊᖕᒪᖔᑕᓗ ᐊᒻᒪᓗ ᑖᓐᓇ 
ᐃᓕᓴᖅᑑᑉ ᐃᓕᓐᓂᐊᕈᑎᖏᓐᓂᒃ 
ᐃᑲᔫᑎᖃᕐᓂᐊᖅᖢᓂ ᖃᐅᔨᒪᑎᓪᓗᑕ.  
 

ᑖᒃᑯᐊ ᓂᖃᐃᓱᖅᑎᓕᕆᔨᒃᑯᑦ ᓱᓕ ᑕᒪᑐᒥᖓ 
ᐱᓕᕆᓂᐊᕐᒪᑕ ᖃᕆᓴᐅᔭᕐᒧᑦ 
ᐊᑐᖅᐸᓪᓕᐊᑎᑦᑎᓇᓱᐊᕐᓂᕐᒧᑦ. ᑕᒪᓐᓇ 
ᐃᖏᕐᕋᓯᑦᑎᐊᑐᐊᖅᐸᑦ 
ᖃᐅᔨᓴᖅᑕᐅᑦᑎᐊᖅᓯᒪᓕᕐᓗᓂᓗ ᑕᐃᒪ 
ᓂᖃᐃᓱᕆᐊᖅᑕᕐᕕᐅᖃᑦᑕᖅᑐᑦ ᓄᓇᓕᓕᒫᓂᒃ 
ᑕᒪᒃᑯᓂᖓ ᓲᕐᓗ ᖃᕆᓴᐅᔭᓂᒃ ᐊᑐᕐᓗᑎᒃ 
ᑕᒪᒃᑯᓂᖓ ᖃᐅᔨᒪᑦᑎᐊᓂᖅᓴᐅᓂᐊᕐᒪᑦ 
ᑖᒃᑯᓄᓐᖓᑦ ᐃᓛ ᑎᓕᐅᖅᑕᐅᓯᒪᖕᒪᑕ ᑮᓇᐅᔭᒧᑦ 
ᑕᒻᒪᖅᑐᖅᓯᐅᖅᑎᓕᕆᔨᒃᑰᓂᕋᖅᑕᐅᖅᑰᖅᑐᓂᒃ 
ᐊᒻᒪᓗ ᑕᒪᒃᑯᐊ ᓲᕐᓗ ᐱᔨᑦᑎᕋᕐᓂᑦᑎᓐᓄᑦ 
ᐱᐅᓯᕚᓪᓕᒻᒪᕆᖕᓂᐊᖅᑐᖅ ᖃᕆᓴᐅᔭᑎᒍᑦ ᑕᒪᒃᑯᐊ 
ᐋᖅᑭᒃᓱᖅᑕᐅᕙᓪᓕᐊᒃᐸᑕ.  
 

ᑖᓐᓇ ᖃᕆᓴᐅᔭᒧᑦ ᓂᖃᐃᓱᖅᑐᓕᕆᓂᕐᒧᑦ 
ᐋᖅᑭᒃᓱᐃᕙᓪᓕᐊᓂᖅ ᑕᒪᒃᑯᐊ 
ᐊᑕᐅᑦᑎᒃᑯᑲᐅᑎᒋᐊᓗᒃ ᐱᔾᔮᓐᖏᑦᑐᑦ. ᑕᕝᕗᖓ 
ᐊᑐᓂᑦ ᐱᕙᓪᓕᐊᓂᐊᖅᑐᑦ ᐊᒻᒪᓗ ᒫᓐᓇ 
ᑕᐅᑐᖅᑰᖅᓯᒪᒐᑦᑕ ᑕᐃᒪᓐᓇᐃᑦᑐᒥᒃ ᐱᑕᖃᖃᑦᑕᕐᒪᑦ 
ᑖᓐᓇ ᐊᔾᔨᐸᓗᐊᓂᐅᓂᐊᖅᑐᒃᓴᐅᕗᖅ ᖃᕆᓴᐅᔭᐃᑦ 
ᐋᖅᑭᒃᓱᖅᑕᐅᓂᖏᑦ ᑖᓐᓇ ᐊᑐᖅᑕᐅᖃᑦᑕᖅᑐᕐᓕ 
ᓄᓇᕗᒻᒥᓗ ᐊᒻᒪᓗ Public Works ᐊᒻᒪᓗ 
ᒐᕙᒪᑐᖃᒃᑯᑦ ᐱᔨᑦᑎᕋᖅᑎᖏᓐᓄᑦ ᑕᐃᒪ 
ᖃᕆᓴᐅᔭᒃᑰᖃᑦᑕᕐᒪᑕ ᑕᒪᒃᑯᐊ ᐃᓐᓇᕆᔭᐅᔪᑦ 
ᑕᒫᓂ ᓄᓇᕗᒻᒥ ᑖᓐᓇ ᖃᕆᓴᐅᔭᕐᒧᑦ 
ᐊᑐᖅᑕᐅᖃᑦᑕᕐᒪᑦ ᑕᐃᒪᐃᑦᑐᒥᒃ 
ᕿᒥᕐᕈᓇᔭᖅᑰᖅᑐᒍᑦ.  
 

ᐃᖅᑲᓇᐃᔭᖅᑎᕗᑦ ᑖᒃᑯᓂᖓ 
ᐃᓕᓐᓂᐊᖅᑐᓕᕆᔨᒃᑯᓐᓂ 
ᐋᔩᖃᑎᒌᒐᓱᐊᖃᑎᖃᕐᒃᓯᒪᖕᒪᑕ Human 
Resources Development Canada 
ᒐᕙᒪᑐᖃᒃᑯᓃᙶᖅᑐᓂᒃ, ᑮᓇᐅᔭᓂᒃ 
ᐱᒃᑲᓐᓂᕈᓐᓇᕐᓂᐊᕋᑦᑕ 
ᐱᓕᒻᒪᒃᓴᐃᒃᑲᓐᓂᕋᓱᐊᕐᓂᕐᒧᑦ ᐃᖅᑲᓇᐃᔮᒧᑦ ᑕᒫᓂ 
ᓄᓇᕗᒻᒥᐅᓄᑦ.  
 

ᑕᐃᒪ ᑮᓇᐅᔭᖅ ᑕᒪᒃᑯᓄᖓᐃᓛᒃ 
ᐊᑑᑕᐅᔪᓐᓇᕐᓂᐊᖅᖢᓂ 
ᐃᖅᑲᓇᐃᔭᖅᑎᑦᑎᔪᖃᖅᑐᕕᓂᐅᓐᓂᖅᐸᑦ ᑖᓐᓇ 
ᐱᓕᒻᒪᒃᓴᖅᑕᐅᑎᓪᓗᒍ ᐃᖅᑲᓇᐃᔭᖅᑎᑦᑎᔪᑦ ᑖᒃᑯᐊ 
ᑮᓇᐅᔭᒃᑯᑦ ᐃᑲᔪᖅᑕᐅᔪᓐᓇᕐᓂᐊᕐᒪᑕ ᑖᔅᓱᒪ 
ᐱᓕᒻᒪᒃᓴᖅᑖᑉ ᐊᑭᓕᖅᓲᑎᖏᓐᓄᑦ ᒐᕙᒪᒃᑯᑦ 
ᐃᓚᖓ ᐊᑭᓕᖅᓱᕋᔭᕐᒪᒍ.  
 

ᐅᖃᖅᑎᑦᑎᔩ, ᑕᒪᒃᑯᐊ ᐊᒻᒪ 
ᑐᓴᖅᑎᑦᑎᒃᑲᓐᓂᕈᒪᕗᒍᑦ ᑮᓇᐅᔭᒃᑲᓐᓂᕐᓂᒃ 
ᑖᓐᓇᐃᓛᒃ ᐊᑑᑎᒋᒃᑲᓐᓂᕐᓂᐊᕋᑦᑎᒍ ᑖᒃᑯᐊ 
ᐊᖏᖃᑎᒌᓚᐅᕐᒪᑕ ᓄᓇᕗᒻᒥ 
ᐃᖅᑲᓇᐃᔭᖅᑐᓕᕆᔨᒃᑯᑦ ᑲᑐᔾᔨᖃᑎᒌᖏᑦ ᐊᒻᒪᓗ 
ᓄᓇᕘᒻᒥ ᐃᓕᓴᐃᔨᑦ ᑲᑐᔾᔨᖃᑎᒌᖏᑦ 
ᐊᖏᖃᑎᒌᒍᑎᒋᓚᐅᖅᑕᖏᓐᓄᑦ ᑕᒃᑯᐊ 
ᑭᓇᐅᔾᔭᒃᓵᖑᕙᒃᑐᐃᑦ ᐃᖅᑲᓇᐃᔭᖅᑎᓄᑦ 
ᐅᓄᖅᓯᕚᓪᓕᕐᓂᖏᓐᓄᑦ.  
 

ᐃᒃᓯᕙᐅᑖᖅ, ᑖᒃᑯᐊ ᐃᓕᓐᓂᐊᖅᑐᓕᕆᔨᒃᑯᑦ 
ᑕᒪᑦᓱᒥᖓ ᐱᓕᕆᐊᖃᐃᓐᓇᕐᓂᐊᖅᑐᑦ ᑕᒃᑯᓂᖓ 
ᑕᖅᑭᓂᒡᓗ ᐊᕐᕌᒍᓂᒡᓗ ᐊᑐᕐᓂᐊᖅᑕᑦᑎᓐᓂ. ᑖᒃᑯᐊ 
ᑐᕌᒐᖅᑖᕆᓚᐅᖅᑕᕗᑦ ᒐᕙᒪᒃᑯᓪᓗᑕ ᑕᑯᔪᒪᔭᕗᑦ 
ᐅᖃᖅᓯᒪᔪᑦ ᓇᓗᓇᐃᖅᓯᒪᔪᑦ ᑕᒪᑦᑕᒥᑦ ᑕᒪᒃᑯᓂᖓ 
ᐱᕚᓪᓕᖅᑎᑦᑎᒻᒪᕆᖕᓂᐊᕐᒪᑕ ᓲᕐᓗ 
ᐊᑐᓕᖅᑎᓐᓇᓱᐊᕐᓂᐊᕈᑦᑎᒍ ᓄᓇᕘᒥ.  
 

ᑕᐃᒪ, ᐃᒃᓯᕙᐅᑖᖅ ᐊᐱᖅᑯᑎᒃᓴᖅᑕᖃᑐᐊᖅᐸᑦ 
ᑭᐅᓇᓱᕈᓘᔭᕐᓂᐊᖅᐳᖓ. ᖁᔭᓐᓇᒦᒃ. 
 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ ᑕᐹᖅᔪᒃ. ᐋᓯᑦ 
ᐅᖃᖅᑎᑦᑎᔨᐅᑲᐃᓐᓇᕋᑖᕋᓗᐊᕋᒪ ᐄᖅ. 
ᐅᑎᑲᐃᓐᓇᕆᕗᖓ ᐃᔅᓯᕙᐅᑕᕐᒧᑦ. ᐄ ᖁᔭᓐᓇᒦᒃ. 
ᑕᐃᒪ ᐅᓂᒃᑳᕇᕈᕕᑦ ᐃᓇᑦᑎᔪᒪᓂᐊᕆᕖᑦ 
ᐃᓚᔪᒪᓗᑎᑦ ᐃᑲᔪᖅᑎᐅᓂᐊᖅᑐᓂᑦ 
ᐅᓂᒃᑳᑲᓐᓂᕈᓐᓇᕐᓂᐊᖅᑐᓂᒃ? ᒥᓂᔅᑕ ᑕᐹᖅᔪᒃ. 
 

ᐊᖓᔪᖅᑳᖅ ᓗᐃ ᑕᐹᖅᔪᒃ: ᐃᓚᖃᕈᒪᓂᐊᕆᕗᖓ 
ᐃᑲᔪᖅᑎᒋᓂᐊᖅᑕᓐᓂᑦ.  
 

ᐃᒃᓯᕙᐅᑕᖅ: ᖁᔭᓐᓇᒦᒃ. ᓂᕈᐊᖅᑕᐅᖃᑎᒋᓯᒪᔭᒃᑲ 
ᑕᐃᒫᒃ ᖃᓄᐃᔅᓴᓐᖏᓚᓯ? ᓇᔅᓴᕈᓐᓇᖁᓪᓗᒍ 
ᐃᑲᔪᖅᑎᒻᒥᓂᒃ? 
 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 

ᐃᒃᓯᕙᐅᑕᖅ: ᐊᖏᕐᖓᑕ. ᐃᖅᓱᒃᑏ, 
ᐃᓯᖅᑎᒍᓐᓇᕈᕕᒋᑦ ᓵᖓᓅᕐᓗᑎᑦ ᐅᕙᒍᑦ 
ᑲᑎᒪᑐᐃᓐᓇᑎᓪᓗᑕ.  
 

ᐃᓕᓐᓂᐊᕆᐊᖅᓯᒪᔪᑯᓘᔮᓕᖅᑐᓯ ᐸᐃᑉᐹᕌᓗᓐᓂ 
ᐊᔾᔭᖅᑐᓯ.  
 

>>ᐃᓪᓚᖅᑐᑦ 

ᑖᒃᑯᐊ ᐅᕙᒍᑦ ᓵᖓᓅᕐᒥᒻᒪᑕ 
ᐊᐱᖅᓱᖃᑦᑕᕐᓂᐊᓕᕐᒥᒐᑦᑎᒍ. ᒥᓂᔅᑕ ᑭᒃᑯᒻᒪᖔᑕ 
ᐅᖃᐅᓯᕆᔪᓐᓇᕈᕕᒋᑦ ᐃᕝᕕᑦ ᓴᓂᐊᓃᑦᑐᑦ.  
 

ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, 
ᐃᒃᓯᕙᐅᑖᖅ. ᓴᐅᒥᓐᓃᑦᑐᖅ ᑳᑎ ᐅᒃᐱᒃ, 
ᐃᓕᓐᓂᐊᖅᑐᓕᕆᔨᒃᑯᓐᓄᑦ ᑐᖓᓕᕆᔭᕋ, ᐊᒻᒪᓗ 
ᑕᓕᖅᐱᓐᓃᑦᑐᖅ ᑕᐃᕕᑦ ᐲᓗ, ᐃᓕᓐᓂᐊᕐᕕᐅᑉ 
ᐊᐅᓚᑕᐅᓂᖏᓐᓄᑦ ᑲᒪᔨᒋᔭᐅᔪᖅ.  
 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ ᑕᐹᖅᔫᒃ. 
ᑖᔅᓱᒧᖓ ᐃᔅᓯᕙᐅᑕᐅᖃᑕᐅᔪᖅ ᑕᒃᑯᓄᖓ 
ᕿᒥᕐᕈᕙᓪᓕᐊᓚᐅᖅᑐᓄᑦ ᑲᑎᒪᔨᕋᓛᓄᑦ. 
ᐅᓂᒃᑳᖅᑎᐅᔪᓐᓇᖅᓯᒻᒥᔪᑦ. ᒥᔅᑕ ᐃᐊᓕᐊᑦ. 
 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᔅᓯᕙᐅᑖᖅ. 
ᐃᒃᓯᕙᐅᑕᐅᖃᑕᐅᓪᓗᖓ ᐃᓅᓯᕐᒥ 
ᖃᓄᐃᓐᖏᑦᓯᐊᕋᓱᐊᕐᓂᖕᒧᑦ ᑲᑎᒪᔨᕋᓛᖏᓐᓄᑦ 
ᖁᕕᐊᒃᐳᖓ ᐅᖃᐅᓯᒃᑯᑦ ᒪᑐᐃᖅᓯᔪᓐᓇᕋᒪ 
ᐋᔩᕈᑎᖃᖅᐸᓪᓕᐊᓗᑕ ᐅᖃᐅᓯᕆᓂᐊᖅᑕᑎᓐᓂᒃ 
ᑮᓇᐅᔭᑦ ᐊᑐᕈᒫᕐᓂᐊᖅᑐᑦ ᐃᓕᓐᓂᐊᖅᑐᓕᕆᔨᒃᑯᑦ 
ᐱᓕᕆᕝᕕᖓᓐᓄᑦ ᐊᑐᕈᒫᕐᓂᐊᖅᑐᑦ ᐱᔾᔪᑎᒋᓪᓗᒋᑦ. 
 

ᐃᓕᓐᓂᐊᕐᓂᓕᕆᔨᒃᑯᑦ ᑐᒃᓯᕋᖅᓯᒪᔭᖏᑦ 2009-
2010-ᒧᑦ ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ 
ᑮᓇᐅᔭᖅᑐᕈᑎᒃᓴᖏᑦ ᑲᑎᒃᑐᒋᑦ $194.6 
ᒥᓕᐊᖑᒻᒪᑕ, ᐊᒥᓱᕈᕆᐊᖅᑐᑎᒃ ᐃᒻᒪᖃ $12 
ᒥᓕᐊᓐᓗᐊᐸᓗᓐᓂᒃ 2008-09-ᒥᓂᑦ 
ᐋᖅᑭᒋᐊᖅᑕᐅᓚᐅᖅᑐᑎᒃ ᐊᐅᓚᔾᔪᑎᓄᑦ 
ᐋᖅᑭᐅᒪᐃᓐᓇᕈᑏᓪᓗ ᑮᓇᐅᔭᖅᑐᕈᑎᒃᓴᖏᓐᓄᑦ.  
ᐱᓕᕆᐊᒃᓴᓄᑦ ᐊᑭᓕᐅᑎᒃᓴᑦ. . . 
ᓱᒃᑲᓗᐊᓕᖅᐳᖓ? ᒪᒥᐊᓇᖅ. 
 

ᐃᒃᓯᕙᐅᑕᖅ: ᐄ, ᒥᔅᑕ ᐃᐊᓕᐊᑦ. 
ᓱᒃᑲᐃᓪᓕᒋᐊᕆᐊᖃᖅᑐᑎᑦ ᓱᒃᑲᓕᓗᐊᖅᑐᑯᓗᓐᓂᑦ 
ᐅᓂᒃᑳᕋᓱᒃᑲᕕᑦ. ᓱᒃᑲᐃᓵᒐᓛᒐᓱᒃᑯᕕᖅᑲᐃ ᑖᓐᓇ 
ᐃᑲᔫᑎᑦᑎᐊᕙᐅᓂᐊᖅᑐᖅ 
ᖃᓪᓗᓈᑎᑑᕈᓐᓇᓐᖏᑦᑐᑯᓗᓐᓄᑦ. ᒥᔅᑕ ᐃᐊᓕᐊᑦ, 
ᒪᒥᐊᓇᖅ, ᑲᔪᓯᔪᓐᓇᖅᓯᔪᑎᑦ. 
 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᒪᒥᐊᓇᖅ. ᑎᓪᓗᑦᑕᐅᑲᓪᓚᕈᓗᓐᓂᐊᖅᑯᖓ 
ᑐᐊᕕᓗᐊᓕᕈᒪ. 
 

ᐃᓕᓐᓂᐊᕐᓂᓕᕆᔨᒃᑯᑦ ᑐᒃᓯᕋᖅᓯᒪᔭᖏᑦ 2009-
2010-ᒧᑦ ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ 
ᑮᓇᐅᔭᖅᑐᕈᑎᒃᓴᖏᑦ ᑲᑎᒃᑐᒋᑦ $194.6 
ᒥᓕᐊᖑᒻᒪᑕ, ᐊᒥᓱᕈᕆᐊᖅᑐᑎᒃ ᐃᒻᒪᖃ $12 
ᒥᓕᐊᓐᓗᐊᐸᓗᓐᓂᒃ 2008-09-ᒥᓂᑦ 
ᐋᖅᑭᒋᐊᖅᑕᐅᓚᐅᖅᑐᑎᒃ ᐊᐅᓚᔾᔪᑎᓄᑦ 
ᐋᖅᑭᐅᒪᐃᓐᓇᕈᑏᓪᓗ ᑮᓇᐅᔭᖅᑐᕈᑎᒃᓴᖏᓐᓄᑦ.  

 
ᐱᓕᕆᐊᒃᓴᓄᑦ ᐊᑭᓕᐅᑎᒃᓴᑦ 
ᐊᑭᑦᑐᕆᐊᖅᑐᔮᕋᓗᐊᖅᑐᑎᒃ ᓇᐅᒃᑯᓕᒫᖅ 
ᐱᓕᕆᕝᕕᖏᑕ ᐊᕕᑦᑐᖅᓯᒪᓂᖏᓐᓂ, ᑲᑎᒪᔨᕋᓛᑦ 
ᐅᔾᔨᕈᓱᒍᒪᕗᑦ ᑲᑎᒃᑐᒋᑦ ᐃᖅᑲᓇᐃᔮᑦ ᐃᓂᖏᑦ 
ᐱᓕᕆᕝᕕᖓᓂ ᐊᒥᓱᕈᕆᐊᖅᓯᒪᒻᒪᑕ 1,170.1-ᓂᒃ 
ᐃᖅᑲᓇᐃᔭᖅᑏᑦ 1,119.3-ᒥᓂᑦ 2008-09 
ᐊᕐᕌᒍᖓᓂᒃ. 
 

ᓄᓇᕗᑦᒥ ᓄᑖᖅ ᐃᓕᓐᓂᐊᖅᑐᓕᕆᓂᖕᒧᑦ ᒪᓕᒐᖅ 
ᑲᔪᓯᑎᑕᐅᓚᐅᖅᓯᒪᒻᒪᑦ ᓯᑎᐱᕆ 18, 2008-
ᖑᑎᓪᓗᒍ, ᐊᒻᒪ ᐱᒋᐊᖅᑎᑕᐅᓂᐊᖅᑐᑎᒃ 
ᐊᑐᓕᖅᑎᑕᐅᓂᖏᑦ ᔪᓚᐃ 1, 2009-ᖑᓕᖅᐸᑦ. 
ᑲᑎᒪᔨᕋᓛᑦ ᖁᔭᓕᕗᑦ ᐱᖃᑕᐅᔪᓐᓇᓚᐅᕐᖓᑕ 
ᐅᖃᐅᓯᕆᔭᐅᕙᓪᓕᐊᓕᖅᑎᓪᓗᒋᑦ 
ᐋᖅᑭᑦᓱᐃᓂᖏᓐᓂ ᒪᓕᒐᒃᓴᑦ ᒪᓕᒐᒧᑦ 
ᐃᓚᓕᐅᔾᔭᐅᓂᐊᖅᑎᑐᑦ ᐊᒻᒪ ᓂᕆᐅᒃᐳᑦ 
ᐱᕙᓪᓕᐊᓂᐊᕆᐊᖏᑦ ᑕᕝᕘᓇ.  
 

ᐊᑐᓕᖅᑎᑕᐅᓂᖓ ᒪᓕᒐᐅᑉ ᐃᓛᒃᑰᖅᑕᕐᓗᓂ 
ᐊᑐᓕᖅᑎᑕᐅᕙᓪᓕᐊᓂᐊᕐᖓᑦ, 
ᐃᖅᑲᓇᐃᔭᖅᑎᑖᒃᑲᓐᓂᕆᐊᖃᕐᓂᐊᕐᖓᑕ, ᓲᕐᓗ 
ᐃᓕᓐᓂᐊᕐᕕᓐᓂ ᐃᓅᓯᓕᕆᔨᒃᓴᑦ 
ᐃᓕᓐᓂᐊᕐᕕᓕᒫᓂ, ᐊᒻᒪᓗᑦᑕᐅᖅ ᐃᓕᓴᐃᔨᒃᓴᑦ 
ᑲᔪᓯᑎᑦᓯᔪᓐᓇᕐᓂᐊᖅᑐᑦ ᐃᓕᓐᓂᐊᕈᑎᒃᓴᓂᒃ 
ᐋᖅᑭᑦᓱᖅᑕᐅᔪᓂᒃ ᒪᓕᓪᓗᒋᑦ ᒪᕐᕉᓕᖓᔫᓐᓂᒃ 
ᐃᓕᓐᓂᐊᕈᑎᒃᓴᑦ ᓂᕈᐊᖅᑕᐅᔪᓐᓇᕐᓗᑎᒃ 
ᓄᓇᓕᓐᓄᑦ ᐃᒥᒃᑰᖓᔪᓂ. ᐃᓕᓐᓂᐊᕐᓂᖅ 
ᐃᓄᒃᑎᑐᑦ ᐱᑕᖃᕆᐊᖃᐃᓐᓇᕐᓂᐊᓕᕐᒪᑦ ᒪᓕᓪᓗᒍ 
ᓄᑖᖅ ᐃᓄᐃᑦ ᐅᖃᐅᓯᕐᖓᐅᑎᖓᑦ ᓴᐳᔾᔭᐅᖁᓪᓗᒍ 
ᒪᓕᒐᖅ ᐊᒻᒪ ᐱᒻᒪᕆᐊᓘᓐᖑᓱᒻᒪᑦ ᐱᓕᕆᔾᔪᑎᒃᓴᑦ 
ᐊᑐᐃᓐᓇᐅᑎᑕᐅᑉᐸᑕ ᑲᔪᓯᖁᓪᓗᒍ.  
 

ᑲᑎᒪᔨᕋᓛᑦ ᐃᑲᔪᖅᑐᐃᕗᑦ ᐱᓕᕆᕝᕕᖓᓐᓂᒃ 
ᑕᐃᒪᓐᖓᑦ ᐃᓄᓐᓂᒃ ᐃᖅᑲᓇᐃᔭᖅᑎᑦᓴᓂᒃ 
ᕿᓃᓐᓇᕐᖓᑕ ᐃᓕᓴᐃᔨᒃᓴᓐᖑᕈᒪᔪᓂᒃ. 
ᓂᕆᐅᒃᑐᒍᑦ ᑕᐃᒫᒃ ᐊᒥᓲᑦ ᐃᓄᐃᑦ ᐃᓕᓴᐃᔩᑦ 
ᓄᖅᑲᕐᓂᐊᓕᕐᖓᑕ ᐅᑭᐅᖏᑦ ᓈᒻᒪᒃᓯᒍᑎᒃ 
ᓯᕗᓂᑦᓯᐊᑎᓐᓂ. ᑲᑎᒪᔨᕋᓛᑦ ᓂᕆᐅᑦᓯᐊᖅᐳᑦ 
ᐅᖃᐅᓯᐅᓛᕆᐊᖏᑦ ᓯᕗᓂᑦᑎᓐᓂ ᓇᓪᓕᐊᑐᐃᓐᓇᑦ 
ᐃᓕᓴᐃᔩᑦ ᐱᓕᕆᐊᖏᑦ ᐱᔾᔪᑎᒋᓪᓗᒋᑦ 
ᖃᓄᐃᓕᐅᖃᑦᑕᕐᓂᐊᕐᒪᖔᑕ ᐃᓕᓐᓂᐊᖅᑐᓕᕆᔩᑦ, 
ᓲᕐᓗ ᐃᓐᓇᑐᖃᑦ, ᓄᓇᕗᑦ ᐃᓕᓐᓂᐊᖅᑐᓕᕆᔨᖏᑕ 
ᐱᓕᕆᕝᕕᖏᓐᓂ.  
 

ᑲᑎᒪᔨᕋᓛᑦ ᐅᔾᔨᕈᓱᓚᐅᖅᑐᑦ ᖃᑦᓯᑲᓪᓚᐃᑦ 
ᐱᒋᐊᖅᑎᑕᐅᔪᒪᔪᑦ ᐱᒋᐊᖅᑎᑕᐅᓂᐊᕐᖓᑕ 
ᐃᓚᓕᐅᔾᔭᐅᓗᑎᒃ ᐊᑐᓕᖅᑎᑕᐅᓂᖓᓂ ᓄᑖᖅ 
ᐃᓕᓐᓂᐊᖅᑐᓕᕆᓂᖕᒧᑦ ᒪᓕᒐᖓᑎᒍᑦ. 
ᒪᓕᒐᓕᐅᖅᑏᑦ ᓂᕆᐅᑉᐳᑦ ᕿᒥᕐᕈᓂᐊᕆᐊᑦᓴᖅ 

ᐱᓕᕆᕝᕕᖓᑕ ᐅᓂᒃᑳᖏᓐᓂᒃ ᓲᕐᓗ 
ᖃᐅᔨᓴᖃᑦᑕᕐᓂᖕᒥᑦ ᖃᓄᑎᒋ 
ᐃᓕᓐᓂᐊᖅᑎᒋᓯᒪᒻᒪᖔᑕ ᐊᒻᒪ 
ᖃᐅᔨᓴᖅᑕᐅᕙᓐᓂᖏᓐᓂᒃ ᐃᓕᓐᓂᐊᖅᑏᑦ 
ᐃᓕᓴᐃᔩᓪᓗ ᐱᓕᕆᐊᖏᓐᓂᒃ.  
 
ᐱᓕᕆᐊᖏᑦ ᑲᒪᒋᒋᐊᓕᖏᓪᓗ ᐊᕕᑦᑐᖅᓯᒪᔪᑦ 
ᓄᓇᓕᓐᓂ ᐃᓕᓐᓂᐊᖅᑐᓕᕆᔩᑦ ᑲᑎᒪᔨᖏᑦ ᐊᒻᒪ 
ᓄᓇᓖᑦ ᐃᓕᓐᓂᐊᖅᑐᓕᕆᔨᖏᑦᑕ ᑲᑎᒪᔨᖏᓐᓄᑦ 
ᑲᑐᔾᔨᖃᑎᒌᑦ ᑎᒥᖓᑦ ᐊᓯᔾᔨᖃᓯᐅᑎᓂᐊᖅᑐᑦ 
ᒪᓕᓪᓗᒍ ᓄᑖᖅ ᒪᓕᒐᖅ, ᑕᐃᒫᒃ 
ᓴᖅᑭᑕᐅᓚᐅᕐᖓᑕ ᐱᓕᕆᕝᕕᖓᒍᑦ ᐊᐃᑦᑑᓯᐊᒃᓴᑦ 
ᐃᓗᐊᓂ $665,000-ᓂᒃ ᓴᓂᕐᕙᐃᕕᐅᓪᓗᑎᒃ 
ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᒪᑎᔨᖏᑦᑕ 
ᑲᑐᔾᔨᖃᑎᒌᖏᑦ. ᑲᑎᒪᔨᕋᓛᑦ 
ᓇᐅᑦᓯᖅᑐᐃᓐᓇᕐᓂᐊᖅᑐᑦ ᑖᓐᓇ 
ᐱᕙᓪᓕᐊᑎᑕᐅᓂᖓᓂ.  
 
ᐃᒃᓯᕙᐅᑖᖅ, ᐃᓕᓐᓂᐊᖅᑐᓕᕆᔨᒃᑯᑦ 
ᐊᐅᓚᓂᖏᓐᓄᑦ ᐱᓕᕆᕝᕕᖓᑦ 
ᐃᓕᓐᓂᐊᖅᑐᓕᕆᔨᒃᑯᓐᓂ ᐊᒻᒪ ᐊᔾᔨᒌᑦᑐᑦ 
ᐱᓕᕆᔾᔪᑎᒃᓴᑦ ᐃᑲᔪᖅᑐᐃᔾᔪᑎᐅᕙᑦᑐᑦ ᖁᑦᓯᓐᓂᓕᒃ 
ᐊᑦᓛᒥᒃ ᖁᑦᓯᓐᓂᓕᒃ 12-ᒧᑦ ᐃᓕᓐᓂᐊᖅᑕᐅᒋᐊᓖᑦ 
ᐱᒻᒪᕆᐊᓘᒻᒪᑕ ᓯᕗᓂᒃᓴᖃᑦᓯᐊᓂᐊᖅᐸᑦ ᓄᓇᕗᑦ 
ᑲᔪᓯᑦᓯᐊᕈᓐᓇᕐᓂᖓ. ᑲᑎᒪᔨᕋᓛᑦ 
ᐃᑲᔪᖅᑐᐃᑦᓯᐊᖅᐳᑦ ᐱᓕᕆᔾᔪᑎᒃᓴᓂᒃ 
ᐋᖅᑭᑦᓱᐃᖏᓐᓇᖁᓪᓗᑕ ᐊᒻᒪ ᐱᖃᓯᐅᔾᔨᓯᒪᓗᑕ 
ᐃᓕᖅᑯᓯᑐᖃᒃᑯᑦ ᐅᖃᐅᓯᕐᖓᐅᑎᒃᑯᓪᓗ ᐃᓄᒃᑎᑐᑦ 
ᐊᑐᖅᑕᐅᒋᐊᑐᓗᐊᖅᑐᓂᒃ ᐃᓕᓐᓂᐊᕈᑎᒃᓴᓂ.  
 
ᑭᓯᐊᓂᓕ, ᒪᓕᒐᓕᐅᖅᑎᐅᔪᑦ ᑎᓕᐅᕆᕗᑦ 
ᒥᓂᔅᑕᐅᔪᒥᒃ ᑕᒪᒃᑯᐊ ᐊᑦᑐᐊᔪᑦ ᐊᓯᔾᔨᕈᑕᐅᔪᑦ 
ᐱᔭᕇᕆᐊᖃᕐᓂᖏᓐᓄᒃ ᐋᖅᑭᒋᐊᕆᐊᖃᕐᒪᑕ 
ᐃᓕᓐᓂᐊᖅᑕᐅᔭᕆᐊᖃᖅᑐᓄᑦ 
ᐃᓕᑕᕆᔭᐅᑐᐃᓐᓇᕋᔭᓐᖏᑦᑐᖅ ᑲᓇᑕᒥ 
ᐃᓕᓐᓂᐊᕐᕕᔾᔪᐊᖑᔪᓂᒃ ᓯᓚᑖᓂ ᓄᓇᕗᑦ ᑭᓯᐊᓂ 
ᖃᐅᔨᒪᔾᔪᑕᐅᒃᑲᓂᕐᓂᐊᕐᒥᔪᑦ ᑕᒪᒃᑯᐊ ᐱᔭᕇᖅᑐᑦ 
ᖃᐅᔨᒪᔭᕆᐊᖃᖅᑕᒥᓂ ᐊᔪᓐᖏᓐᓂᐅᔪᓂᒃ 
ᐃᓕᓐᓂᐊᖅᓯᒪᓗᑎᒃ ᖁᑦᑎᓐᓂᖅᓴᒧᑦ 
ᐃᓕᓐᓂᐊᕈᓐᓇᑲᓐᓂᖁᓪᓗᒋᑦ.  
 
ᑲᑎᒪᔨᕋᓛᑦ ᐃᓱᒪᕗᑦ ᐊᒃᓱᕈᕐᓂᖅᓴᐅᔭᕆᐊᖃᓕᕐᒪᑕ 
ᑐᓗᖅᑕᕈᑕᐅᔪᑦ ᐲᔭᖅᑕᐅᓗᑎᒃ ᐃᓕᓐᓂᐊᖅᑎᐅᔪᑦ 
ᐱᓇᓱᐊᕈᓐᓇᖁᓪᓗᒋᑦ ᐃᓕᓐᓂᐊᕈᓐᓇᕐᓂᕐᒧᑦ 
ᐱᕝᕕᒃᓴᐅᔪᓂᒃ. ᐃᓕᓐᓂᐊᖅᑎᑦ ᐳᕿᖕᓂᖅᓴᐃᑦ 
ᐅᕝᕙᓗ ᐃᓕᑦᓯᕇᑦᑐᑦ ᖄᒃᑲᓐᓂᐊᒍᑦ 
ᐃᑲᔪᖅᑕᐅᔾᔪᑎᖃᓐᖏᓗᐊᕐᒪᑕ ᐱᓕᕆᔨᒻᒪᕆᐅᓂᕐᒧᑦ 
ᐃᓕᓐᓂᐊᕈᑎᓄᑦ ᐱᕙᓪᓕᐊᑎᑦᑎᓂᒃᑯᑦ.  

ᑲᑎᒪᔨᕋᓛᑦ ᓂᕆᐅᑦᑎᐊᖅᐳᑦ ᑐᓂᔭᐅᓂᐊᕆᐊᒃᓴᖅ 
ᐅᓪᓗᒥᒧᑦ ᑎᑭᓯᒪᔪᓂᒃ ᐱᓕᕆᐊᓄᑦ 
ᓇᓗᓇᐃᖅᑎᕆᔪᔪᓂᒃ ᐱᓕᕆᐊᒃᓴᓂᒃ 
ᑭᐅᔾᔪᑕᐅᓂᐊᖅᑐᓂᒃ ᐃᓕᓐᓂᐊᖅᑐᑦ 
ᓄᖅᑲᖃᑦᑕᖅᑐᑦ ᐅᓄᕐᓂᖏᓐᓂᒃ 
ᐃᓕᓐᓂᐊᕐᕕᐊᓗᖕᒥ ᓄᓇᕗᑦ ᐃᓗᐊᓂ, ᓲᕐᓗ 
ᐱᓕᕆᕝᕕᐅᑉ ᒪᒃᑯᒃᑐᑦ ᐊᖑᑎᑦ 
ᐱᓕᕆᖃᑕᐅᓂᖏᓐᓄᑦ ᐱᓕᕆᐊᖅ ᐊᒻᒪ ᐊᖓᔪᖅᑳᑦ 
ᐃᓚᐅᑎᑕᐅᓂᖏᓐᓄᑦ ᐱᓕᕆᐊᖅ. 
 
ᓂᕆᐅᑦᑎᐊᖅᐳᒍᑦ ᑐᓂᔭᐅᓂᐊᕐᓂᑦᑎᓐᓂᒃ 
ᑐᓴᒐᒃᓴᓂᒃ ᓯᕗᒧᐊᒃᐸᓪᓕᐊᓂᖓ ᐱᓕᕆᕝᕕᐅᑉ 
ᐸᕐᓇᐅᑎᖏᑦ ᐃᑲᔪᖅᓯᔾᔪᑕᐅᓂᐊᖅᑐᑦ ᐊᑐᕐᓗᑎᒃ 
ᒪᒃᑯᒃᑐᑦ ᕿᑐᕐᖓᖃᖅᑐᑦ ᐃᓕᓐᓂᐊᖏᓐᓇᖁᓪᓗᒋᑦ 
ᐊᑐᕈᓐᓇᕐᓗᑎᒡᓗ ᐸᐃᕆᕕᖕᒧᑦ ᐃᑲᔫᓯᐊᓂᒃ. 
ᑲᑎᒪᔨᕋᓛᑦ ᐃᓕᓴᖅᓯᕗᑦ ᐱᓕᕆᔭᐅᓇᓱᐊᖅᑐᓂᒃ 
ᓯᕗᒧᐊᒃᑕᐅᑦᓯᐊᖁᓪᓗᒋᑦ ᐃᓘᓐᓇᖏᓐᓄᑦ 
ᐃᓕᓐᓂᐊᕐᕕᖕᓄᑦ ᓄᑖᓄᑦ ᓴᓇᔭᐅᓂᐊᖅᑐᑦ 
ᐸᐃᕆᕕᖃᖁᓪᓗᒋᑦ ᐃᓚᒋᓗᓂᐅᒃ 
ᐃᒡᓗᕐᔪᐊᖁᑎᖓᑦᑕ. ᑭᓯᐊᓂᓕ, ᓄᓇᓕᓐᓂ 
ᐸᐃᕆᕕᑭᑦᓴᐃᓐᓇᖅᑐᑦ ᓱᓕ.  
 
ᑲᑎᒪᔨᕋᓛᖑᔪᑦ ᐃᓱᒪᖃᖅᑐᑦ ᐃᓄᐃᑦ 
ᐅᖃᐅᓯᖓᓄᑦ ᐃᓕᕆᓂᐅᔪᖅ 
ᐃᓚᒋᔭᐅᔭᕆᐊᖃᒻᓕᒪᕆᒻᒪᑦ ᐸᐃᕆᕕᓕᕆᓂᕐᒥᒃ 
ᑲᒪᓪᓗᓂ. ᓄᑖᖑᔪᖅ ᐃᓕᓐᓂᐊᕐᓂᓕᕆᓂᕐᒧᑦ 
ᒪᓕᒐᖅ ᐃᒪᐃᒋᐊᖃᖅᑎᑦᑎᓂᐊᖅᑐᖅ ᓄᓇᓕᓐᓂ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᑲᒪᖁᓗᒋᑦ 
ᐸᐃᕆᕕᓕᕆᓂᕐᒥᒃ ᐊᑐᓂᑦ ᓄᓇᓕᐅᔪᓂ, 
ᒪᓕᒐᓕᐅᖅᑎᐅᔪᑦ ᕿᓚᓈᖅᐳᑦ 
ᑐᓴᖅᑎᑕᐅᓂᐊᕆᐊᒃᓴᖅ ᑕᒪᒃᑯᓇᓂ 
ᐱᓕᕆᐊᖑᔪᓂᑦ. 
 
ᐃᒃᓯᕙᐅᑖᖅ, ᒫᓐᓇᒫᒧᑦ ᑎᑭᓪᓗᒍ 
ᐃᓕᓐᓂᐊᕐᓂᓕᕆᔨᒃᑯᑦ ᐊᐅᓚᔾᔪᑎᖏᓐᓄᑦ 
ᑮᓇᐅᔭᖃᖅᑎᑦᑎᕙᓚᐅᕐᒪᑕ ᓄᓇᕗᒥ 
ᓯᓚᑦᑐᖅᓴᕐᕕᐅᔪᒧᑦ ᐊᒻᒪ ᒥᓂᔅᑕᖓ 
ᐃᓕᓐᓂᐊᕐᓂᓕᕆᔨᒃᑯᓐᓄᑦ ᑲᒪᒋᔭᖃᓚᐅᖅᑐᖅ 
ᓯᓚᑦᑐᖅᓴᕐᕕᒻᒧᑦ. 2009-2010 ᐊᕐᕌᒍᖓᓂ 
ᓄᓇᕗᒥ ᓯᓚᑦᑐᖅᓴᕐᕕᒃᑯᑦ ᑮᓇᐅᔭᑦ 
ᐊᑐᖅᑐᒃᓴᖁᑎᖏᑦ ᑐᓂᔭᐅᓯᒪᔪᖅ ᐊᑐᓂᑦ ᐊᒻᒪ 
ᑲᒪᒋᔭᐅᓕᖅᑐᓂ ᐊᓯᐊᓄᑦ ᒥᓂᔅᑕᐅᔪᒧᑦ. 
ᐃᓕᓐᓂᐊᕐᓂᓕᕆᔨᒃᑯᑦ ᑮᓇᐅᔭᑦ ᐊᑐᖅᑐᒃᓴᖁᑎᖏᑦ 
ᐅᖃᐅᓯᐅᓯᒪᒃᑲᓂᖅᑐᑦ ᑕᐃᒃᑯᐊ ᒪᓕᑦᑐᒋᑦ. 
ᐃᓕᓐᓂᐊᖅᑐᓕᕆᔨᒃᑯᑦ ᐊᑐᕈᒫᕐᓂᐊᖅᑐᖁᑎᖏᑦ 
ᑖᒃᑯᓄᖓ ᒪᓕᒃᓴᖅᑕᐅᓯᒪᓕᖅᑐᑦ.  

ᑕᐃᒪᐃᒃᑲᓗᐊᖅᑎᓪᓗᒍ, ᐃᓕᓐᓂᐊᖅᑐᓕᕆᔨᒃᑯᑦ 
ᐊᑐᓕᖅᑎᑦᑎᕙᓪᓕᐊᔪᑦ ᓱᓕ ᐊᑕᐅᓯᐅᓐᖏᑦᑐᓂᒃ 
ᐱᓕᕆᐊᓐᖑᖅᑎᑕᐅᓯᒪᔪᓂᒃ ᓴᓇᕐᕈᑎᓂᒡᓗ 
ᐃᓐᓇᕐᓄᑦ ᐃᓕᓐᓂᐊᖅᑎᑦᑎᓂᕐᒧᑦ ᑐᕌᖓᔪᓂᒃ, 
ᓲᕐᓗ ᓄᓇᕗᒥ ᐃᓕᓴᖅᑏᑦ ᑮᓇᐅᔭᖅᑎᒍᑦ 
ᐃᑲᔪᖅᑕᐅᓂᖏᑦ, ᑲᑐᔾᔨᖃᑎᒌᖕᓂᒃᑯᑦ 
ᐃᓕᓐᓂᐊᖅᑎᑦᑎᓂᖅ ᐃᖅᑲᓇᐃᔮᒃᓴᖅᑖᕐᓂᐊᕐᓂᕐᒧᑦ 
ᑐᕌᖓᔪᓂᒃ, ᓲᕐᓗ ᐅᔭᕋᖕᓂᐊᕐᕕᖕᓂ, 
ᐃᓕᓐᓂᐊᓯᓐᓈ ᐃᖅᑲᓇᐃᔭᖅᑎᑦᑎᓂᒃᑯᑦ ᐊᒻᒪᓗ 
ᓴᓇᔨᓪᓚᕆᓐᖑᕆᐅᖅᓴᕐᓂᕐᒧᑦ ᑐᕌᖓᔪᑦ, ᐊᒻᒪᓗ 
ᐃᓐᓇᐃᑦ ᐃᓕᓐᓂᐊᖅᑎᑕᐅᓂᖏᑦ ᐊᒻᒪᓗ 
ᐅᖃᓕᒫᕆᐅᖅᓴᕐᓂᕐᒧᑦ ᑎᑎᕋᕆᐅᖅᓴᕐᓂᕐᒧᓪᓗ 
ᑐᕌᖓᔪᑦ.  
 
ᑲᑎᒪᔨᕋᓛᑦ ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓᓐᓂᒃ, 
ᐊᒻᒪᓗ ᓄᓇᕗᒻᒥ ᓯᓚᑦᑐᖅᓴᕐᕕᖕᒧᑦ 
ᒥᓂᔅᑕᕆᔭᐅᔪᒥᒃ ᐊᔭᐅᖅᑐᐃᕗᑦ 
ᐃᖅᑲᓇᐃᔭᖃᑎᒌᖁᓪᓗᒋᑦ ᓯᕗᒧᐊᒃᐸᓪᓕᐊᓂᐊᕐᒪᑕ 
ᐃᓐᓇᕐᓄᑦ ᐃᓕᓐᓂᐊᕈᑏᑦ ᐱᒋᐊᖅᑎᑕᐅᓯᒪᔪᑦ, 
ᐃᓚᓕᐅᓪᓗᒍ ᓄᓇᕗᒻᒥ 
ᓴᓇᔨᓪᓚᕆᓐᖑᕆᐅᖅᓴᕐᓂᕐᒧᑦ ᐃᓕᓐᓂᐊᕐᕕᒃ, ᑖᓐᓇ 
ᒪᑐᐃᓛᕐᒪᑦ 2010 ᐅᑭᐅᐊᒃᓵᖓᓂ.  
 
ᐃᒃᓯᕙᐅᑖᖅ, 2007-ᒥ, ᑲᓇᑕᒥ 
ᑕᒻᒪᖅᓯᒪᔪᖅᓯᐅᖅᑎᕐᔪᐊᖅ ᐅᓂᒃᑳᒥᓂᒃ 
ᓴᖅᑭᑦᑎᓚᐅᖅᓯᒪᔪᖅ ᐱᔾᔪᑎᓕᖕᓂᒃ ᓄᓇᕗᒻᒥ 
ᐃᓕᓴᖅᑏᑦ ᑮᓇᐅᔭᖅᑎᒍᑦ ᐃᑲᔫᑎᖏᓐᓂᒃ.  
 
ᑖᒃᑯᓇᓂ ᐅᓂᒃᑲᓂ ᐊᑐᓕᖁᔭᐃᑦ ᑭᐅᒋᐊᖅᖢᒋᑦ, 
ᐃᓕᓐᓂᐊᖅᑐᓕᕆᔨᒃᑯᑦ ᐋᖅᑭᒃᓱᐃᓚᐅᖅᓯᒪᔪᑦ 
ᐃᖅᑲᓇᐃᔮᖑᓂᐊᖅᑐᑦ ᐸᕐᓇᐅᑎᖏᓐᓂᒃ 
ᐱᐅᓯᕚᓪᓕᕈᓐᓇᕐᓂᐊᕐᒪᑦ ᓄᓇᕗᒥ ᐃᓕᓴᖅᑏᑦ 
ᑮᓇᐅᔭᖅᑎᒍᑦ ᐃᑲᔫᓯᐊᖃᑦᑕᕐᓂᖏᑦ, ᑖᒃᑯᐊᓗ 
ᐃᓚᓕᐅᖢᒋᑦ ᖃᕆᓴᐅᔭᒃᑯᑦ 
ᐃᑲᔫᓯᐊᖃᑦᑕᕐᓂᐊᕐᓂᖏᑦ ᐃᓕᓴᖅᑏᑦ, ᐊᒻᒪᓗ 
ᖃᓄᖅ ᑕᒪᓐᓇ ᐊᐅᓚᑕᐅᖃᑦᑕᕐᒪᖔᖓ. 
 
ᑲᑎᒪᔨᕋᓛᖑᔪᑦ ᕿᓚᓈᖅᐳᑦ ᑐᓴᖅᑎᑦᑎᔭᕆᐊᒃᓴᖅ 
ᐊᑐᓕᖅᑎᑕᐅᓂᐊᕐᓂᖓᓄᑦ ᓄᑖᖑᔪᖅ 
ᐊᑐᖅᑕᐅᖃᑦᑕᕐᓂᐊᖅᑐᖅ, ᐱᖃᐅᓯᑎᓗᒋᑦ 
ᐸᕐᓇᒍᑕᐅᔪᑦ ᑕᒪᒃᑯᐊ ᐊᑦᑐᐊᔪᑦ 
ᐱᔨᑦᑎᕈᑕᐅᔪᓐᓇᖅᑐᑦ ᐊᑐᐃᓐᓇᐅᔪᓐᓇᕐᓗᑎᒃ 
ᖃᕆᓴᐅᔭᒃᑯᑦ. ᑲᑎᒪᔨᕋᓛᖑᔪᑦ 
ᓇᓗᓇᐃᖅᓯᑲᓐᓂᖅᐅᑦ ᑕᐃᓐᓇ ᓄᑖᖑᔪᖅ 
ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐᖅ ᐱᖃᐅᓯᔾᔨᓗᓂ 
ᐋᖅᑭᒃᓯᒪᔪᓂᒃ ᐅᖃᐅᑕᐅᓯᒪᔪᓂᒃ 
ᓯᓚᑦᑐᖅᓴᕐᕕᔾᔪᐊᓂ ᐊᒻᒪ 
ᓇᓗᓇᐃᒃᑯᑕᖅᑖᑎᑦᑎᕙᑦᑐᓂᒃ 

ᐃᓕᓐᓂᐊᕐᕕᔾᔪᐊᖑᔪᓂ ᒪᓕᒐᕐᒥ. ᑕᒪᓐᓇ ᒪᓕᒐᖅ 
ᐱᔪᓐᓇᖅᑎᑦᑎᒐᔭᖅᐳᑦ ᒐᕙᒪᒃᑯᓐᓂᑦ ᓴᖅᑮᓂᕐᒧᑦ 
ᓯᓚᑦᑐᖅᓴᕐᕕᔾᔪᐊᖑᔪᓂᒃ ᓄᓇᕗᒥ. ᑲᑎᒪᔨᕋᓛᖑᔪᑦ 
ᑎᓕᐅᕆᒃᑲᓂᖅᐳᑦ ᒥᓂᔅᑕᐅᔪᒥᒃ 
ᖃᐅᔨᒋᐊᒃᑲᓐᓂᖁᓪᓗᒍ ᐊᔪᕐᓇᕋᔭᓐᖏᑦᑐᓂ ᑕᒫᓂ 
ᐊᒻᒪ ᖃᐅᔨᓪᓗᑎᒃ ᖁᔭᒋᓪᓗᒍ ᑯᐃᓐ ᑭᒡᒐᑐᖅᑎᖓᑕ 
ᐃᑲᔪᖅᑐᐃᕋᑖᕐᓂᕆᓚᐅᖅᑕᖓ ᑕᐃᒪᐃᑦᑐᒥᒃ 
ᐱᒋᐊᖅᓯᔪᖃᖅᐸᑦ. 
 
ᐃᒃᓯᕙᐅᑖᖅ, ᕿᒥᕐᕈᓂᖃᖅᑎᓪᓗᒋᑦ 
ᐃᓕᓐᓂᐊᕐᓂᓕᕆᔨᒃᑯᑦ ᑮᓇᐅᔭᓂᒃ 
ᐊᑐᖅᑐᒃᓴᖁᑎᖏᓐᓂᒃ ᐊᒻᒪ ᐱᓕᕆᓂᕐᒧᑦ 
ᐸᕐᓇᒍᑕᐅᔪᓂ, ᑲᑎᒪᔨᕋᓛᖑᔪᑦ ᖃᐅᔨᓚᐅᖅᐳᑦ 
ᐊᒥᓱᑲᓪᓚᐅᔪᓂᒃ ᐊᔾᔨᒌᓐᖏᑦᑐᓂᒃ ᑖᒃᑯᓇᓂ ᒪᕐᕉᓂ 
ᑎᑎᖅᑲᐅᔪᓂ. ᑕᒪᓐᓇ ᑕᑯᒃᓴᐅᑎᑕᐅᔪᖅ ᑕᕝᕙᓂ 
ᐱᓕᕆᕕᐅᔪᑉ ᓇᖕᒥᓂᖅ ᐱᓕᕆᓂᕐᒧᑦ 
ᐸᕐᓇᒍᑎᖓᓂ ᓇᓗᓇᐃᖅᓯᒪᒻᒪᑦ 
“ᖃᐅᔨᒪᑦᑎᐊᕆᐊᖃᕐᒪᑕ ᑲᓱᖅᓯᑎᓪᓗᒋᑦ 
ᖃᓄᐃᓕᐅᕐᓂᐅᔪᓂ ᓴᖅᑭᑕᐅᓯᒪᔪᓂᒃ ᐱᓕᕆᓂᕐᒧᑦ 
ᐸᕐᓇᒍᑕᐅᔪᒥ ᑕᕝᕗᖓ ᑮᓇᐅᔭᓄᑦ ᐊᑐᖅᑐᒃᓴᓄᑦ.” 
ᑲᑎᒪᔨᕋᓛᖑᔪᑦ ᐃᓱᒪᖃᕐᒪᑕ ᑕᒪᓐᓇ 
ᕿᒥᕐᕈᓇᓐᓂᐅᔪᖅ ᑲᔪᓯᑦᑎᐊᕈᓐᓇᓂᖅᓴᐅᒻᒪᑦ ᑖᒃᑯᐊ 
ᑎᑎᖅᑲᐅᔪᑦ ᒪᕐᕉᒃ ᐊᔾᔨᒌᓐᓂᖃᑦᑎᐊᖅᐸᑎᒃ.  
 
ᑲᑎᒪᔨᕋᓛᖑᔪᑦ ᐊᑐᓕᖁᔨᔪᑦ ᒥᓂᔅᑕᐅᔪᖅ 
ᒪᓕᒐᓕᐅᖅᑎᐅᖃᑎᒥᓂᒃ ᐱᓕᕆᖃᑎᖃᕐᓗᑎᒃ 
ᑮᓇᐅᔭᓕᕆᔨᒃᑯᓐᓂᑦ ᐊᒻᒪ ᐊᐅᓚᑦᑎᔨᒃᑯᑦ 
ᒐᕙᒪᐅᖃᑎᒌᑦᑐᓕᕆᔨᒃᑯᓪᓗ ᐊᔾᔨᒌᔾᔪᒥᓂᐊᕐᖓᑎᒃ 
ᑐᑭᓯᒋᐊᕈᑎᒃᓴᐅᔪᑦ ᑕᕝᕙᓂ ᒪᕐᕉᓐᓂᒃ 
ᑎᑎᖅᑲᐅᔫᓐᓂᒃ. 
 
ᐃᒃᓯᕙᐅᑖᖅ, ᐱᓕᕆᕕᐅᔪᒥ ᓂᖃᐃᓱᖅᑐᓕᕆᔨᒃᑯᑦ 
ᐱᓕᕆᐊᖃᕐᒥᒻᒪᑕ ᐊᒥᓱᑲᓪᓚᐅᔪᓂᒃ ᐃᑲᔪᖃᓱᑦᑐᑎᒃ 
ᐃᓚᒌᖑᔪᓂᒃ ᐊᒻᒪ ᐃᓐᓇᐅᔪᓂᒃ ᑭᓐᖒᒪᔭᖏᓐᓄᑦ. 
ᑕᒪᓐᓇ ᓂᖃᐃᓱᖅᑐᓕᕆᓂᖅ ᐊᒥᓱᒻᒪᕆᐅᔪᓂᒃ 
ᑮᓇᐅᔭᓂᒃ ᐊᑐᕐᓂᐊᕐᒪᑕ ᑕᕝᕙᓂ ᑮᓇᐅᔭᓂ 
ᐊᑐᖅᑐᒃᓴᓂᒃ.  
 
ᑲᑎᒪᔨᕋᓛᖑᔪᖅ ᖃᐅᔨᓯᒪᒻᒥᔪᑦ ᐃᓕᖅᑯᓯᐅᕙᑦᑐᑦ 
ᓂᖃᐃᓱᕐᓂᕐᒧᑦ, ᓲᕐᓗ ᐃᑲᔪᖅᑕᐅᔾᔪᑎᐅᔪᑦ, 
ᐊᑭᑦᑐᕆᐊᖏᓐᓇᕐᒪᑕ, ᐊᒻᒪ ᑕᒪᒃᑯᓇᓐᖓᑦ 
ᐱᓗᐊᖅᑐᒥᒃ ᐅᕕᒃᑲᐅᔪᓂᒃ, ᐊᐃᒃᐸᖃᓐᖏᑦᑐᓂᒃ 
ᐃᓐᓴᐅᔪᓂᒃ. ᐊᒻᒪ ᓱᓕ ᐃᑲᔪᕈᑕᐅᔪᑦ ᐊᒥᓲᓂᖏᑦ 
ᐊᒥᒐᕐᓂᕋᖅᑕᐅᕙᒻᒪᑕ ᐃᓅᓇᓱᐊᕐᓗᓂ 
ᐅᑭᐅᖅᑕᖅᑐᒥ ᐊᑭᑐᔪᐊᓘᓂᖓᓄᑦ. ᑲᑎᒪᔨᕋᓛᖑᔪᑦ 
ᖃᐅᔨᒪᔪᑦ ᐊᒥᓱᑦ ᐃᑲᔪᖅᑕᐅᕙᑦᑐᑦ ᓂᖃᐃᓱᕐᓂᒃᑯᑦ 
ᐃᓱᒫᓗᒍᑎᖃᕐᒪᑕ  



ᓇᒡᒐᔾᔭᐅ, ᔫᓂ 15, 2009 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᖅᑲᓇᐃᔭᓕᕋᓗᐊᕈᑎᒃ ᑕᐃᒃᑯᐊ ᐃᓪᓗᒧᑦ 
ᐊᑭᓕᐅᑎᔭᕆᐊᖏᓪᓕᒃ ᐊᑭᒃᑐᕆᐊᕐᓂᐊᕐᒥᒻᒪᑕ.  
 
ᑲᑎᒪᔨᕋᓛᖑᔪᑦ ᐃᓕᑕᖅᓯᔪᑦ ᐱᒻᒪᕆᐅᓂᖓᓂᒃ 
ᑭᒃᑯᑐᐃᓐᓇᕐᓄᑦ ᐃᓪᓗᖃᖃᑕᐅᔪᑦ 
ᐃᓪᓗᓕᕆᔨᒃᑯᓐᓂᑦ ᓄᖅᑲᖓᔾᔪᑕᐅᔭᕆᐊᖃᓐᖏᒻᒪᑦ 
ᐃᑲᔪᖅᑕᐅᕙᑦᑐᓄᑦ ᐃᖅᑲᓇᐃᔭᕈᒪᓂᖏᓐᓄᑦ. 
ᑲᑎᒪᔨᕋᓛᖑᔪᑦ ᑎᓕᐅᕆᒃᑲᓂᖅᐳᑦ ᒥᓂᔅᑕᐅᔪᒥᒃ 
ᐊᒻᒪ ᐃᖅᑲᓇᐃᔭᖅᑎᖏᓐᓂᒃ ᐱᓕᕆᖃᑎᖃᖁᓪᓗᒋᑦ 
ᓄᓇᕗᒥ ᐃᓪᓗᓕᕆᔨᕐᔪᐊᑯᓐᓂᑦ ᕿᒥᕐᕈᓇᓪᓗᑎᒃ 
ᐃᓪᓗᒧᑦ ᐊᑭᓕᐅᑕᐅᔭᕆᐊᖃᖅᑐᓄᑦ ᐊᑐᐊᒐᕐᓂᒃ 
ᐊᒻᒪ ᖃᓄᖅ ᑕᒪᒃᑯᐊ ᐊᑐᐊᒐᐅᔪᑦ 
ᑐᓴᖅᑎᑎᔾᔪᑕᐅᕙᒻᒪᖔᑕ ᐃᑲᔫᓯᐊᖅᑖᐸᑦᑐᓄᑦ. 
 
ᑲᑎᒪᔨᕋᓛᖑᔪᑦ ᖁᓚᓐᖏᑦᑐᑦ ᑕᐃᒃᑯᐊ 
ᐱᓕᕆᕕᐅᔪᑦ ᖃᕆᓴᐅᔭᒃᑯᑦ ᑲᒪᒋᔭᐅᓂᖏᑦ 
ᐊᑐᖅᑕᐅᔪᐃᓐᓇᐅᓕᖅᐸᑕ, ᓂᖃᐃᓱᖅᑎᑦᑎᔨᐅᔪᑦ 
ᐊᒻᒪ ᓂᖃᐃᓱᖅᑐᓕᕆᓂᕐᒧᑦ ᐊᖓᔪᖅᑲᐅᑕᐅᔪᑦ 
ᐱᕕᖃᕐᓂᖅᓴᐅᓂᐊᖅᑐᑦ ᖃᐅᔨᓴᕐᓗᑎᒃ 
ᐃᓕᖅᑯᓯᐅᕙᑦᑐᓂ ᐃᑲᔪᕈᑕᐅᔪᓂᒃ ᐊᒻᒪ 
ᐊᐅᓪᓗᔾᔨᓂᖅᓴᐅᓗᑎᒃ ᓇᓗᓇᐃᖅᑕᐅᓯᒪᔪᓂᒃ 
ᑲᒪᒋᔭᐅᔭᕆᐊᖃᖅᑐᓂᒃ.  
 
ᓲᕐᓗ ᐆᒃᑑᑎᒋᓗᒍ, ᑲᑎᒪᔨᕋᓛᖑᔪᑦ ᐃᓱᒪᖃᕐᒪᑕ 
ᐊᒃᓱᕈᒃᑲᓐᓂᕆᐊᖃᖅᑐᑦ ᑕᒪᒃᑯᐊ ᐱᓕᕆᕕᖃᖅᑐᑦ 
ᓄᓇᓕᐅᔪᓂᒃ ᓇᓗᓇᐃᖅᓯᔪᓐᓇᕐᓗᑎᒃ ᐊᒻᒪ 
ᐱᔪᓐᓇᕐᓗᑎᒃ ᐃᖅᑲᓇᐃᔭᕐᓂᕐᒧᑦ ᐊᒻᒪ 
ᐃᓕᓐᓂᐊᑲᓐᓂᕐᓂᕐᒧᑦ ᐱᓕᕆᐊᖑᔪᓂᒃ ᑕᒪᒃᑯᓄᖓ 
ᓂᖃᐃᓱᖅᐸᑦᑐᓄᑦ ᐊᒻᒪ ᐃᑲᔪᖅᑐᐃᓗᑎᒃ 
ᑲᔪᓰᓐᓇᕐᓂᐊᖅᑐᓂᒃ ᐱᓕᒻᒪᒃᓴᓂᕐᒧᑦ ᐊᒻᒪ 
ᐃᓕᓐᓂᐊᑲᓐᓂᕐᓂᕐᒧᑦ. 
 
ᑕᒪᔾᔭ ᒪᑐᐃᖅᓯᔾᔪᑎᒃᑲ. ᐊᑐᓂᑦ ᒪᓕᒐᓕᐅᖅᑎᐅᔪᑦ 
ᐊᐱᖅᑯᑎᒃᓴᖃᑐᐃᓐᓇᕆᐊᖃᖅᑐᑦ ᐊᒻᒪ 
ᐅᖃᐅᓯᒃᓴᖃᑐᐃᓐᓇᕆᐊᖃᖅᑐᑦ 
ᑲᔪᓯᕙᓪᓕᐊᑎᓪᓗᑕ. ᖁᔭᓐᓇᒦᒃ, ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. 
ᑕᐃᒫᑦᑎᐊᖅ ᓱᒃᑲᓕᓗᐊᖅᑐᑯᓘᑲᐃᓐᓇᖅᑲᐅᒐᕕᑦ 
ᑕᐃᒫᒃ ᑖᓐᓇ ᐊᑲᐅᓈᖅᓯᒪᑦᑎᐊᓕᕋᑕᖅᑯᖅ. 
ᖁᔭᓐᓇᒦᒃ ᑖᒃᑯᐊ ᑕᕝᕙ ᐱᔭᕇᕐᔫᒥᒻᒪᑕ 
ᐅᓂᒃᑳᔅᓴᐅᔪᑦ.  
 
ᐱᒋᐊᓚᐅᓐᖏᓂᑦᑎᓐᓂᖃᐃ ᐊᐱᕆᑲᐃᓐᓇᕈᒪᔪᖓ 
ᑖᒃᑯᐊ ᑲᑎᒪᔨᐅᖃᑎᒌᑦᑐᑕ ᐃᒫᒎᖅ 
ᑲᑎᒪᓗᐊᖃᑦᑕᖁᔭᐅᓐᖏᑦᑐᓯ ᑕᕝᕙᓂ ᐃᓗᐊᓂ  
ᐱᕝᕕᒋᔭᐅᑲᐃᓐᓇᐸᒃᑲᔅᓯ. 
 

ᐃᓛᓐᓂᒃᑯᑦ ᓂᓪᓕᐊᓗᐊᓕᕋᐃᒐᔅᓯ 
ᑲᑎᒪᓇᓱᑦᑎᓪᓗᑕ ᖃᓄᑐᐃᓐᓇᖅ ᐊᑯᓂᑲᓪᓚᒃ 
ᑲᑎᒪᒋᐊᖃᕐᓂᕈᔅᓯ ᓇᓕᖅᓯᑐᐃᓐᓇᖅ. 
 
ᑕᐅᕗᖓ ᐃᓪᓗᕈᓯᖅᑕᑲᒃᑲᓂᕐᒥᒻᒪᑦ 
ᑕᐃᑯᓐᖓᖃᑦᑕᑲᐃᓐᓇᕈᔅᓯ 
ᖃᓄᐃᓐᖏᑦᑎᐊᖅᑑᒐᓗᐊᖅ. ᑕᐃᒫᒃ ᑲᑎᒪᓂᕗᑦ 
ᐊᐅᓚᑦᑎᐊᖁᒐᑦᑎᒍ. ᐊᒻᒪᓗ 
ᐱᒋᐊᓗᐊᓚᐅᓐᖏᓂᑦᑎᓐᓂ.  
 
ᐃᖅᑲᐃᑎᒃᑲᓐᓂᒍᒪᒐᔅᓯ ᓂᕈᐊᖅᑕᐅᖃᑎᒋᓯᒪᔭᒃᑲ 
ᑖᒃᑯᐊ ᐊᑐᒐᕗᑦ 77(1) ᓇᓕᖅᓯᑐᐃᓐᓇᖅ 10-ᒥᓂᔅ 
ᓂᓪᓕᐊᔪᓐᓇᕋᔅᓯ ᐊᒻᒪᓗ ᐊᐱᕆᖃᑦᑕᕈᓐᓇᖅᑐᓯ 
ᐊᒻᒪᓗ ᓱᓕ ᑖᓐᓇ ᐊᑐᒐᕗᑦ 77(2) 
ᐃᓱᒪᖅᓲᑎᒋᑦᑎᐊᕐᓂᐊᕐᒥᒐᔅᓯ ᐃᔅᓯᕙᐅᑕᒋᓗᓯᖓ 
ᐊᒻᒪᓗ ᐊᑕᐅᓯᖅ ᐅᖃᒃᑲᓐᓂᕈᒪᒐᔅᓯ 
ᐃᓱᒪᖅᓲᑎᒋᓂᐊᕋᔅᓯ 
ᐱᒃᑲᓐᓂᕈᓐᓇᓂᐊᕐᒪᖔᔅᓯᓘᓐᓃᑦ ᑕᒫᓂ 
ᑲᑎᒪᓂᑦᑎᓐᓂ.  
 
ᐊᒻᒪᓗ ᐃᓇᑉᐸᔅᓯ ᑕᒃᑯᐊ ᐅᕙᒍᑦ ᓵᖓᓃᑦᑐᓄᑦ 
ᑭᓯᐊᓂ ᐊᐱᕆᖃᑦᑕᖁᓪᓗᓯ ᐊᒻᒪᓗ ᑖᒃᑯᐊ 
ᒪᑉᐱᒐᐃᑦ ᑲᒪᒋᓕᕐᒥᒍᑦᑎᒍ ᑕᒃᑯᓄᖓ 
ᑐᕌᖓᔫᒥᔪᓂᒃ ᐊᐱᕆᖃᑦᑕᖁᓪᓗᓯ. 
ᓇᓕᖅᓯᑐᐃᓐᓇᖅ ᖃᓄᑐᐃᓐᓇᖅ ᐅᖃᐅᓯᖃᕈᒪᕕᓰ 
ᐃᓛᒃ ᐊᐱᖅᑯᑎᖃᕈᒪᕕᓰᖅ ᑕᒃᑯᓄᖓ 
ᑐᕌᖓᓗᐊᓐᖏᑦᑐᓄᑦ ᐃᓕᓐᓂᐊᖅᑐᓕᕆᔨᓄᑦ 
ᑐᕌᖓᔪᓄᑦ? ᐃᓵᑦᑐᖃᓐᖏᒻᒪᑦ.  
 
ᑖᒃᑯᓄᖓ ᐃᓗᐊᓅᖅᑕᐅᑎᒋᓂᐊᓕᖅᑯᒍᑦ ᑖᒃᑯᐊ 
ᑲᑎᒪᔾᔪᑎᔅᓴᑦ ᑕᑯᓐᓈᖅᑐᒋᑦ ᒪᑉᐱᒐᐃᑦ G-4. ᑖᒃᑯᐊ 
ᐊᐅᓚᑦᑎᔨᖏᑦ. ᐃᓕᓐᓂᐊᖅᑐᓕᕆᔨᒃᑯᑦ. ᑲᑎᑦᑐᒋᑦ 
ᐊᑐᖅᑕᐅᔪᒪᓂᐊᖅᑐᑦ ᐊᕐᕌᒎᓂᐊᖅᑐᒥᑦ. 
$1,066,000. ᑖᒃᑯᐊ ᐊᖏᖅᑭᓯᐅ? 
ᐊᐱᖅᑯᑎᔅᓴᐃᑦ? ᒥᔅᑕ ᓯᐊᓪ. 
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐃᔅᓯᕙᐅᑖᖅ. ᑖᒃᑯᐊ 
50-ᓂᒃ ᓄᑖᖑᔪᓂᒃ ᐃᖅᑲᓇᐃᔮᓂᒃ ᓴᖅᑭᓂᐊᕐᖓᑕ  
2009-2010 ᖃᓄᖅ. ᑖᒃᑯᐊ ᓇᒦᒃᑲᔭᖅᑲᑦ ᖃᓄᕐᓗ 
ᐱᐅᓯᕚᓪᓕᕈᑎᐅᒐᔭᖅᑲᑦ  

ᐃᓕᓐᓂᐊᖅᑎᑦᑎᓂᕐᒧᑦ ᓄᓇᕗᒻᒥᐅᓄᑦ? ᖁᔭᓐᓇᒦᒃ, 
ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓯᐊᓪ. ᒥᓂᔅᑕ 
ᑕᐹᖅᔪᒃ, ᑭᐅᓇᓱᒍᓐᓇᖅᑭᐅᒃ? 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, 
ᐃᔅᓯᕙᐅᑖᖅ. ᑖᒃᑯᐊ ᐊᔾᔨᒌᓐᖏᕈᓘᔭᕐᒪᑕ. 
 
ᑕᕝᕙᓃᓛᒃ ᐅᓂᒃᑳᕆᖅᑲᐅᔭᕐᓂᑦ ᑖᒃᑯᐊ 
ᖃᕆᓴᐅᔭᕐᓄᑦ ᒫᓐᓇ ᐊᑐᖅᐸᓪᓕᐊᒻᒪᕆᖕᓂᐊᕋᑦᑕ 
ᐊᒻᒪᓗ ᖃᕆᓴᐅᔭᐃᑦ ᑖᒃᑯᐊ 
ᐃᓕᓐᓂᐊᕆᐊᖅᐸᓪᓕᐊᔪᑦ ᓲᕐᓗ 
ᓇᓗᓇᐃᒃᑯᑕᖏᓐᓂ ᖃᐅᔨᒪᑦᑎᐊᕈᓐᓇᖁᓪᓗᑕ 
ᑕᐃᒪᓕ ᐊᒻᒪᓗ ᐃᓱᒪᒋᔭᕆᐊᖃᕐᒥᒐᑦᑎᒍ ᐃᓄᐃᑦ 
ᐅᖃᐅᓯᖏᑦᑕ ᓴᐳᒻᒥᔭᐅᔾᔪᑎᒃᓴᖏᓐᓄ ᒪᓕᒐᖅ 
ᐊᑐᕆᐊᖃᕐᓂᐊᕐᒥᒐᑦᑎᒍ ᐃᓕᓐᓂᐊᕐᕖᑦ ᐃᓗᐊᓐᓂ.  
 
ᐊᒻᒪᓗ ᒪᓕᒐᖅᑖᓵᖅ ᐃᓕᓐᓂᐊᕐᕕᐅᑉ ᒪᓕᒐᖅᑖᓵᖓ 
ᑕᐅᑐᒃᖢᒍ ᑕᒪᒃᑯᐊ ᐊᒥᓱᑲᓪᓚᖕᓂᒃ ᑭᓯᐊᓂ 
ᐃᓚᒃᑲᓂᕐᓗᑎᐅᔭᕆᐊᖃᕐᓂᐊᕐᒪᑕ ᑖᒃᑯᐊ ᒪᓕᒑᒃ 
ᒪᕐᕉᒃ ᐃᓕᓐᓂᐊᖅᑐᓕᕆᔨᒃᑯᓐᓄᑦ 
ᐊᑐᖅᑕᐅᓂᐊᖅᐸᑕ ᑖᒃᑯᐊᕈᓘᔭᐃᑦ ᐊᔾᔨᒌᓐᖏᑦᑐᑦ 
ᑖᒃᑯᓄᖓᓪᓗᐊᑕᖅ ᑐᕌᖓᖕᒪᑕ. 
 
ᒪᓕᒐᖅᑕᓵᕗᑦ ᐊᑐᓕᖅᑕᐅᑎᓐᓇᓱᑉᓂᐊᕈᑦᑎᒍ 
ᐃᖅᑲᓇᐃᔭᖅᑎᓄᑦ ᑭᓯᐊᓂ ᐅᓄᕐᓂᖅᓴᓄᑦ 
ᐃᖅᑲᓇᐃᔭᖅᑎᑖᕆᐊᖃᕐᓂᐊᕋᑦᑕ ᑖᒃᑯᐊ ᑐᕌᖓᔪᑦ 
ᑕᔅᓱᒧᖓ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᓯᐊᓪ, 
ᐊᐱᕆᒃᑲᓐᓂᕈᒪᕖᑦ? 
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐃᔅᓯᕙᐅᑖᖅ. 
ᖃᑦᓯᐅᕙᑦ ᐃᓄᐃᑦ ᓄᖅᑲᕐᓂᐊᖅᑑᔮᖅᑐᖅ 
ᐊᕐᕌᒎᓂᐊᖅᑐᖅ ᐊᒻᒪᓗ ᖃᑦᓯᓄᑦ 
ᐃᓇᖏᖅᑕᐅᒋᐊᖃᕐᓂᐊᖅᑲᑦ ᐃᓕᓴᐃᔨᑦ ᑖᒃᑯᐊ 
ᒪᕐᕉᖕᓂᒃ ᐅᖃᐅᓯᖃᕆᐊᖃᕐᓂᖅ ᒪᓕᖕᓂᐊᕐᓗᒍ? 
ᖁᔭᓐᓇᒦᒃ, ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓯᐊᓪ. ᓇᓕᐊᑕᑭᐊ  

ᑭᐅᒐᓱᒍᓐᓇᖅᑭᓯᐅᖅ? ᒥᓂᔅᑕ ᑕᐹᖅᔪᒃ.  
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, 
ᐃᒃᓯᕙᐅᑖᖅ. ᒫᓐᓇ 227-ᓂᒃ ᐃᓄᒃᑐᑦ 
ᐃᓕᓴᐃᔨᖃᖅᐳᒍᑦ ᐅᕝᕙᓘᓐᓃᑦ 35 ᐳᓴᓐᑎᖏᓐᓂᒃ 
ᑖᒃᑯᐊ ᐃᓄᒃᑐᑦ ᐃᓕᓴᐃᔨᐅᔪᖅ. ᑖᒃᑯᐊ ᓱᕐᓗ 
ᓄᖅᑲᕐᓂᐊᖅᑐᑦ ᐃᓛᒃ ᓇᓗᓇᕈᔪᒻᒪᑦ ᖃᑦᑎᓂᒃ 
ᓄᖅᑲᖅᑐᖃᕋᔭᕐᒪᖔᖅ. 
 
ᖃᐅᔨᒪᒐᓗᐊᖅᑐᒍᑦ ᑕᒫᓂ 10 ᐳᓴᓐᑎ ᑕᒫᓂ 22-
ᕈᔫᖅᑰᖅᑐᑦ ᐊᕐᕌᒍᑦ ᑕᓪᓕᒪᑦ ᑖᒃᑯᐊ 
ᐊᑐᕐᓂᐊᖅᑕᕗᑦ. ᐃᓛᒃ ᓂᖏᐅᖑᓗᐊᒧᓪᓘᓐᓃᑦ 
ᐃᑦᑐᓐᖑᓗᐊᒧᓪᓘᓐᓃᑦ ᓄᖅᑲᕈᒫᖅᑐᑦ, ᑖᒃᑯᐊ ᑕᕝᕙ 
ᑕᐃᒪᓐᓇᑎᒋᐸᓗᒃ ᐃᓱᒪᒋᔭᕗᑦ. ᐃᓛᒃ, 
ᓇᓚᐅᑦᑖᖅᑕᐅᓯᒪᔪᑦ ᑕᐃᒪᓐᓇ 
ᐃᓚᓐᖓᑲᓐᓂᕐᓂᐊᕈᒥᓇᖅᑐᑦ ᑕᒫᓂ ᐃᒻᒪᖃ 22 
ᒥᒃᓵᓂ ᐊᕐᕌᒍᑦ ᑕᓪᓕᒪᑦ ᑖᒃᑯᐊ ᐊᑐᕐᓂᐊᖅᑕᕗᑦ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᑖᓐᓇᓗ 
ᐊᐱᖅᑯᑎᒋᓯᓐᓈᖅᑲᐅᒻᒪᒍᑦ: ᖃᑦᑎᓪᓗ 
ᐱᔭᕇᖅᐸᓪᓕᐊᓂᐊᖅᑲᑦ ᑖᑦᓱᒥᖓᑦᓴᐃᓐᓇᖅ 
ᐊᕐᕌᒍᓂᐊᖅᑐᑦ ᓯᕗᓂᑦᓯᐊᕆᓂᐊᖅᑕᑎᓐᓂᒃ? ᑖᓐᓇ 
ᑭᐅᒋᐊᒃᑲᓐᓂᕈᓐᓇᕈᕕᐅᖅᑲᐃ, ᒥᓂᔅᑕ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᐃᓛᒃ ᑖᓐᓇ ᐃᓛᒃ 
ᓇᓗᓇᖃᑦᑕᕐᒪᑦ ᖃᑦᓯᒪᕆᐅᓂᐊᕐᒪᖔᑕ ᓄᑖᓂᒃ 
ᐃᓕᓴᐃᔨᑖᕋᔭᕆᐊᒃᓴᑎᓐᓂᒃ. 
 
ᑭᓯᐊᓂ ᑕᕝᕙᓂ ᓇᓗᓇᐃᖅᑲᐅᔭᕋ ᐃᓕᓴᐃᔨᒃᓴᓂᒃ 
ᑕᐃᒪ ᓄᓇᓕᖕᓂ 
ᐃᓕᓐᓂᐊᖅᑎᑦᑎᕙᓪᓕᐊᓂᐊᓕᕐᒥᒐᑦᑕ 
ᑕᒪᑐᒪᓂᑦᑕᐅᖅ ᑮᓇᐅᔭᑦ ᐅᑭᐅᖅᑕᖅᑐᒥ 
ᓯᓚᑦᑐᓴᕐᕕᖕᒧᑦ ᐃᑲᔫᑎᒋᓯᒪᔭᕗᑦ ᐃᓕᓴᐃᓂᐊᕐᒪᑕ 
ᑖᒃᑯᓇᓂ ᕿᑭᖅᑕᕐᔪᐊᖅ, ᑭᓐᖓᐃᑦ, ᖃᒪᓂᑦᑐᐊᖅ, 
ᑰᒑᕐᔪᒃ, ᖁᕐᓗᖅᑐᖅ, ᐃᖃᓗᑦᑑᑦᑎᐊᖅ, ᑲᖏᕐᖠᓂᖅ 
ᐊᒻᒪᓗ ᐃᖃᓗᖕᓂ. ᐊᒻᒪ ᑖᒃᑯᐊᑦᑕᐅᖅ 
ᐃᓕᓴᐃᔨᓐᖑᖅᓴᐃᓂᕐᒧᑦ ᐸᓐᓂᖅᑑᒥᓗ 
ᒥᑦᑎᒪᑕᓕᖕᒥᓗ. 
 
ᐊᒻᒪ ᐱᓕᕆᔪᖃᕐᓂᐊᕐᖢᓂ  
ᖃᑦᑎᒻᒪᕆᐅᓂᐊᕐᒪᖔᑕ ᒫᓐᓇ ᓇᓗᓇᖅᑐᖅ ᑭᓯᐊᓂ  
ᑖᒃᑯᐊ ᐃᓕᓴᐃᔨᒃᓴᓂᒃᑕᐅᖅ ᑖᒃᑯᓇᓐᖓᑦ 
ᐃᓕᓴᐃᔪᖃᓕᖅᐸᑦ ᓇᓗᓇᕈᓐᓃᑦᑎᐊᕐᓂᐊᕐᖢᓂ. 
ᖁᔭᓐᓇᒦᒃ, ᐃᒃᓯᕙᐅᑖᖅ.  

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᓯᐊᓪ, 
ᐊᐱᕆᒃᑲᓐᓂᕈᒪᕖᑦ? ᓈᒻᒪᒃᓯᔪᑎᑦ. ᒥᔅᑕ ᐃᐊᓕᐊᑦ, 
ᐊᐱᕆᔪᓐᓇᑦᓯᒻᒥᔪᑎᑦ.  
 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑖᒃᑯᐊ ᓄᑖᑦ ᐃᓕᓐᓂᐊᖅᑐᓕᕆᔩᑦ 
ᐱᑕᖃᕆᐊᖃᖅᑎᑦᓯᒻᒪᑕ ᐃᓅᓯᓕᕆᔨᖃᕐᓗᑎᒃ 
ᐃᓕᓐᓂᐊᕐᕖᑦ, ᖃᓄᖅ ᐸᕐᓇᐅᑎᖃᖅᓯᒪᕕᓯ 
ᑕᒪᒃᑯᐊ ᐃᓕᓐᓂᐊᕐᕖᑦ ᐃᓅᓯᓕᕆᔨᖃᑦᓯᐊᖁᓪᓗᒋᑦ 
ᐊᕐᕌᒍᓂᐊᖅᑐᖅ ᐃᓕᓐᓂᐊᕐᓇᐅᓕᖅᑲᑦ. ᖁᔭᓐᓇᒦᒃ. 
 

ᐃᒃᓯᕙᐅᑕᖅ: ᖁᔭᓐᓇᒦᒃ, ᐃᐊᓕᐊᑦ. ᒥᓂᔅᑕ 
ᑕᐹᖅᔪᒃ, ᑭᐅᓇᓱᒍᓐᓇᖅᑭᐅᒃ? 
 

ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, 
ᐃᒃᓯᕙᐅᑖᖅ. ᑖᒃᑯᐊ ᓲᕐᓗ ᐃᓄᓕᕆᔨᐅᕙᑦᑐᑦ ᐃᓛᒃ 
ᐃᓕᓐᓂᐊᖅᑐᓄᑦ ᐃᑲᔪᖅᐸᑦᑐᑦ 
ᐅᖃᓪᓚᐅᔾᔨᔨᐅᕙᑦᑐᓂᓛᒃ ᐃᓕᓐᓂᐊᕐᕕᖕᒥ 
ᑕᒪᑐᒪᓂ ᒪᓕᒃᑕᐅᓯᒪᒻᒪᑕ ᖃᑦᓯᑦ ᐃᓕᓐᓂᐊᖅᑐᑦ 
ᖃᑦᓯᐅᒪᒻᖔᖏᑦ ᒪᓕᕐᖢᒋᑦ, ᓲᕐᓗ ᐅᓄᕐᓂᖏᑦ 
ᐃᓕᓴᖅᑐᑦ ᖃᑦᓯᐅᒻᒪᖔᖏᑦ ᒪᓕᕐᖢᒋᑦ ᑕᐃᒪ 
ᑕᒪᑯᓐᓂᖓ ᐅᖃᓪᓚᐅᔾᔨᖃᖃᑦᑕᕋᑦᑕᐃᓛᒃ. ᑖᓐᓇ 
ᐅᖃᓪᓚᐅᔾᔪᐃᔪᓐᓇᓂᐊᖅᑐᒥᒃ 
ᐃᑲᔪᖅᑎᒋᔭᐅᓂᐊᖅᑐᓂᒃ ᐃᓕᓴᖅᑐᓄᑦ ᑕᒪᑐᒧᖓ 
ᐱᒋᐊᖅᑕᐅᓂᐊᕐᒪᑦ 2009-2010 ᐊᑐᓕᖅᐸᑦ 
ᐊᒻᒪᓗ ᑖᒃᑯᐊ ᐃᓕᓐᓂᐊᖅᓯᓐᓈᕐᓗᑎᒡᓗ 
ᐃᖅᑲᓇᐃᔭᖅᑎᑕᐅᓂᐊᕐᒪᑕ ᑕᒪᓐᓇ 
ᐊᑐᖅᐸᓪᓕᐊᓕᕈᑦᑎᒍ. ᑖᒃᑯᐊ ᐃᓛᒃ, 
ᐸᕐᓇᒃᓗᐊᖅᐳᒍᑦ ᑕᒪᕐᒥᑦᑎᐊᖅ 
ᓄᓇᓕᓕᒫᑦᑎᐊᒻᒪᕇᑦ ᑕᐃᒪᓐᓇᐃᑦᑐᒥᒃ 
ᐅᖃᓪᓚᐅᔾᔨᔨᖃᖁᓪᓗᑎᒍ ᐃᑲᔪᖅᐸᑦᑐᓄᑦ 
ᑕᒪᒃᑯᓂᖓ ᐃᓕᓴᖅᑐᓂᒃ ᐃᓕᓴᖅᑐᓂᒃ, 
ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᑕᒫᓂ ᐊᕐᕌᒍᑦᑕ 
ᐃᓗᐊᓂ? 
 

ᐊᖓᔪᖅᑳᖅ ᓗᐃ ᑕᐹᖅᔪᒃ: 
ᐊᕐᕌᒍᕆᓂᐊᖅᑕᑦᑎᓐᓂ ᑖᓐᓇ ᐸᕐᓇᒃᓯᒪᓂᖅᓴᐅᔪᖅ 
2010-2011 ᑕᕝᕙᓂ ᐊᕐᕌᒍᑦᑎᓐᓂ 
ᐃᖕᓄᒃᓯᒪᔪᒪᔭᕋᓗᐊᕗᑦ ᐃᓕᓐᓂᐊᕐᕕᓕᒫᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ.  
 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᑖᒃᑯᓄᖓ ᓱᓕ 
ᐊᐱᖅᑯᓯᑦᓴᐃᑦ. ᒥᔅᑕ ᐃᐊᓕᐊᑦ. 
 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᔅᓯᕙᐅᑖᖅ. 
ᐄ, ᐊᐱᖅᑯᑎᒋᓂᐊᖅᑲᐅᒐᒃᑯ. ᖃᖓᓪᓚᑦᑖᖅ 
ᐃᓪᓗᕈᓯᕐᒥᑦ ᐃᓕᓐᓂᐊᖅᑎᑦᑎᒐᔭᖅᑲᑦ?  

ᓄᑖᖅ ᐃᓕᓐᓂᐊᖅᑐᓕᕆᓂᕐᒧᑦ ᒪᓕᒐᖅ 
ᐃᓚᓕᐅᔾᔨᓯᒪᒻᒪᑦ ᓄᑖᓂᒃ ᐃᓕᓐᓂᐊᖅᑎᑦᓯᔨᒃᓴᓂᒃ 
ᐃᓂᑕᖃᕐᒪᑦ. ᖃᓄᕐᓕ ᑖᒃᑯᐊ 
ᐃᓚᓕᐅᑎᔭᐅᓂᐊᖅᑲᑦ ᐃᓐᓇᐃᓪᓗ ᑕᒪᒃᑯᓄᖓ 
ᐃᓕᓐᓂᐊᖅᑎᑦᓯᔾᔪᑎᓄᑦ? ᖁᔭᓐᓇᒦᒃ. 
 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. 
ᓇᓪᓕᖅᓯᑭᐊᖅ ᑭᐅᒋᐊᕈᓐᓇᓯᒻᒥᔭᓯ? ᒥᓂᔅᑕ 
ᑕᐹᖅᔪᒃ. 
 

ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, 
ᐃᒃᓯᕙᐅᑖᖅ. ᑖᒃᑯᐊ ᐃᓕᓐᓂᐊᖅᕖᓂᓛᒃ 
ᑕᒪᒃᑯᓂᖓ ᐃᓐᓇᕐᓂᒃ, ᐃᓛᒃ ᐃᓐᓇᕐᓂᖏᓛᒃ 
ᐃᓐᓄᖃᑦᑕᕐᓂᐊᕐᒪᑕ. ᐊᒻᒪᓗ ᑕᒪᒃᑯᐊ ᓲᓗ 
ᑲᒪᒋᔭᓂᐊᖅᖢᒃ ᓲᖃᐃᒻᒪ ᐃᓕᓐᓂᐊᕐᕖᑦ 
ᐊᖓᔪᖅᑳᖏᓐᓄᑦ (Principals) ᐅᕝᕙᓘᓐᓃᑦ 
ᐃᓕᓴᐃᔨᓄᑦ. . .  
 

ᐃᓐᓇᕐᒥᒃ ᐃᓕᓴᐃᔨᒻᒪᕆᒻᒥᒃ ᐃᒪᓐᓇ 
ᐃᓕᓐᓂᐊᖅᑐᖁᑎᖃᓪᓗᓂ ᑕᐅᑐᖅᑰᓐᖏᑦᑐᒍᑦ. 
ᓲᕐᓗ ᐃᓕᓴᐃᔩᑦ ᐃᒪᓐᓇ 
ᐃᓕᓐᓂᐊᕐᑎᓪᓚᑦᑖᕐᓂᐊᖅᑕᒥᓐᓂᒃ 
ᐃᓄᖁᑎᖃᓲᖑᒻᒪᑕ ᐊᔪᓐᖏᓐᓂᖏᑦ ᒪᓕᕐᖢᒋᑦ. 
ᑭᓯᐊᓂ ᑕᐅᑐᖅᑰᓂᖅᓴᐅᔪᒍᑦ ᑕᒪᒃᑯᓂᖓ ᓲᕐᓗ 
ᖃᓄᑐᐃᓐᓇᖅ ᐃᓐᓇᕆᔭᐅᔪᑦ ᑖᒃᑯᐊ 
ᐃᓕᓐᓂᐊᕐᕕᐅᑉ ᐃᓗᐊᓂ ᐃᓄᒃᑐᑦ 
ᐅᖃᐅᓯᕐᓄᓘᓐᓃᑦ ᐊᓯᖏᓐᓄᓘᓐᓂᑦ ᐃᓄᐃᑦ 
ᐱᐅᓯᖏᑦᑕ ᐃᓕᖅᑯᓯᖏᓐᓄᓘᓐᓂᑦ ᑕᒪᒃᑯᓂᖓ 
ᐃᔪᕐᓂᐊᖅᑎᓪᓗᒋᑦ. ᑖᒃᑯᐊ 
ᒪᓂᒻᒪᒃᓯᒪᑎᓐᓂᐊᖅᑕᕗᑦ ᐃᓕᓐᓂᐊᕐᕕᓐᓂ ᐊᒻᒪᓗ 
ᒫᓐᓇ ᐋᖅᑭᒃᓱᐃᕙᓪᓕᐊᒐᑦᑕ ᖃᓄᕐᓕ ᑕᒪᒃᑯᐊ 
ᐃᓐᓇᐃᑦ ᐃᓕᓐᓂᐊᕐᕖᑦ ᐃᓗᐊᓐᓂ ᐱᑕᖃᑦᑎᓪᓗᒋᑦ 
ᐃᓕᓴᐃᔨᐅᔪᓄᑦ ᐃᑲᔪᖃᑦᑕᓂᐊᖅᑎᓪᓗᒋᑦ 
ᖃᓄᐃᑦᑐᒥᒃ ᓂᕆᐅᒋᔭᖃᕐᓂᐊᕐᒪᖔᑦᑕ ᑕᒪᒃᑯᐊ 
ᐊᑐᖅᑕᐅᖏᓐᓇᓗᐊᖅᐸᖕᖏᒻᒪᑦ. ᑖᓐᓇ 
ᒪᓕᒐᖅᑖᓵᖅᐳᑦ ᐅᖃᖅᓯᒪᒻᒪᑦ 
ᐃᓐᓇᖅᑕᖃᕆᐊᖃᕐᓂᐊᕐᒪᑦ.  
 

ᑖᓐᓇ ᓲᕐᓗ ᓄᑖᖑᒻᒪᑦ ᑕᐃᒪ ᑖᒃᑯᐊ ᒫᓐᓇ 
ᐋᖅᑭᒃᓱᐃᓇᓱᐊᖅᑐᒍᑦ ᑭᓱᒥᒃ 
ᓂᕆᐅᒋᔭᖃᕐᓂᐊᕐᒪᖔᑦᑎᓐᓂ ᐃᓐᓇᖅᑕᖃᓕᖅᐸᑦ 
ᐃᓕᓐᓂᐊᕐᕕᓐᓂ ᑕᒪᒃᑯᓂᖓ 
ᐃᓕᓴᐃᖃᑕᐅᓂᐊᖅᑐᓂᒃ ᑭᓯᐊᓂᓕ 
ᐅᖃᕈᓐᓇᖅᑐᖓ ᓱᓕ ᒫᓐᓇ ᐊᑭᓕᖅᓲᑎᔅᓴᑎᓐᓂᒃ 
ᑖᒃᑯᓄᖓ ᐃᓐᓇᕐᓂᒃ ᓇᓗᓇᐃᖅᓯᒫᓂᓐᖏᑦᑐᒍᑦ.  
ᑖᒃᑯᐊ ᐱᓕᕆᖃᑎᒋᓂᐊᕐᕋᑦᑎᒍ ᐃᓕᓐᓂᐊᖅᕖᑦ 
ᑲᑎᒪᔨᖏᑕ ᑲᑐᔾᔨᖃᑎᒌᖏᑦ, coalition-
ᖑᓂᕋᖅᑕᐅᔪᑦ. ᑕᒪᒃᑯᓂᖓ 
ᖃᓄᖅᑑᖃᑎᒋᓂᐊᕐᕋᑦᑎᒍ. ᒫᓐᓇ ᓱᓕ ᑕᒪᓐᓇ 

ᑐᑭᑖᕈᑎᒋᐊᓂᒃᓯᒪᖏᑦᑐᑎᒍ ᑭᓯᐊᓂ 
ᐸᕐᓇᐸᓪᓕᐊᔭᕗᑦ ᑕᒪᓐᓇ ᖃᓄᖅ 
ᐊᐅᓚᑦᔭᑦᑕᐅᓂᐊᕐᒪᖔᑦ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᑖᒃᑯᓄᖓ ᓱᓖ? 
ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑖᓐᓇ ᓇᓗᕈᔪᓕᕋᒃᑯᑦ, ᐃᓐᓇᕐᓂᒃ 
ᐃᓕᓐᓂᐊᕐᕕᒻᒦᓐᓂᐊᕐᓂᕋᐃᓪᓗᓂ 
ᑮᓇᐅᔭᖅᑕᖃᕋᓂᓗ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᑖᒃᑯᓂᖓᒎᑦ 
ᐅᖃᕋᑖᕐᖓᑦ ᑖᒃᑯᐊ ᖃᓄᖅ 
ᐊᑭᓕᖅᑐᖅᑕᐅᖃᑦᑕᕋᔭᕐᒪᖔᑕ ᐋᖅᑭᒃᓱᐃᕙᓪᓕᐊᔪᑦ. 
ᓱᓕ ᐱᕙᓪᓕᐊᑎᑕᐅᒻᒪᑦ ᒫᓐᓇ. ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐄ, ᑕᒪᓐᓇ ᑐᑭᓯᑦᓯᐊᕈᒪᕋᑖᕋᒃᑯ ᒥᓂᔅᑕ 
ᖃᓄᐃᓕᐅᕐᓂᖓ.  
 
ᑕᐃᒃᑯᐊ ᐃᓐᓇᐃᑦ ᐅᖃᕐᕕᒋᓯᒪᔭᒃᑲ ᐃᒃᐱᐊᕐᔪᒻᒥ 
ᑕᒪᓐᓇ ᐃᓕᓐᓂᐊᖅᑐᓕᕆᓂᖅ ᐱᒻᒪᕆᐅᒻᒪᑦ. 
ᐃᓕᖅᑯᓯᕐᓗ ᑕᒪᒃᑯᐊ ᖃᐅᔨᒪᔭᖏᑦ ᑖᒃᑯᐊ 
ᐊᑐᖅᑕᐅᒍᓐᓇᕐᖓᑕ ᐃᓕᓐᓂᐊᕐᕕᐅᑉ ᐃᓗᐊᓂ 
ᖃᓄᖅᑐᐃᓐᓇᖅ ᐃᓐᓇᕐᓂᒃ ᐱᖃᑎᖃᓪᓗᑎᒃ 
ᐃᓕᓐᓂᐊᕐᕕᐅᑉ ᐃᓗᐊᓂ. ᑕᐃᒪᓐᓈ ᒥᓂᔅᑐ 
ᐅᖃᓕᒫᕚ ᐃᓕᓐᓂᐊᕐᕕᐅᑉ 
ᐃᓗᐊᓅᖅᑎᖃᑦᑕᕐᓗᒋᑦ? ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. ᒥᓂᔅᑕ 
ᑕᐹᖅᔪᒃ, ᑭᐅᓇᓱᒃᑲᓐᓂᕈᓐᓇᖅᑭᐅᒃ? 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᑖᒃᑯᐊ ᑮᓇᐅᔭᐃᑦ 
ᒫᓐᓇ ᐊᖏᖅᑕᐅᔪᓐᓇᕈᑦᑕ $800,000-ᓂᒃ 
ᑮᓇᐅᔭᓂᒃ ᑖᒃᑯᓄᖓ ᑐᕌᖓᔪᓂᒃ ᑕᕝᕙᓃᑦᑐᖃᕐᒪᑦ. 
ᐃᓐᓇᐃᑦ ᐃᓕᓐᓂᐊᕐᕕᒻᒦᔾᔪᑎᒋᓇᔭᖅᑕᖓᓂᒃ ᑖᒃᑯᐊ  
ᐃᓛᒃ ᓱᓖᓚᒃ ᑖᖑᒃᑯᐊ ᐃᓕᓐᓂᐊᖅᑐᓕᕆᔨᒃᑯᑦ 
ᑲᑎᒪᔨᖏᑦ ᐅᖃᓪᓚᖃᑎᒋᔭᕆᐊᖃᕐᓂᐊᕋᑦᑎᒍ 
ᐃᓐᓇᖁᑎᖏᑦ ᐃᓕᓐᓂᐊᕐᕕᖓᑦᑕ ᐃᓗᐊᓃᑦᑐᑦ 
ᑖᒃᑯᐊ ᓲᕐᓗ ᖃᓄᖅ ᓂᕆᐅᒋᔭᐅᑎᒋᒻᒪᖔᑕᓗ 
ᐊᒻᒪᓗ ᖃᓄᖅ ᐊᑭᓕᖅᓱᖅᑕᐅᔭᕆᐊᖃᕋᔭᕐᒪᖔᑕ. 
ᑖᒃᑯᐊ ᓱᓕ ᑐᑭᑖᕈᑎᒋᐊᓂᒃᓯᒪᖏᓇᑦᑎᒍ.  

ᑭᓯᐊᓂ ᑮᓇᐅᔭᓂᒃ ᓴᓂᕐᕙᐃᓯᒪᕗᒍᑦ $800,000-
ᓂᒃ ᑖᒃᑯᓄᖓ ᑐᕌᖓᓂᐊᖅᑐᓂᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᐃᐊᓕᐊᑦ.  
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐊᐱᕆᓂᐊᓕᕐᒥᔪᖓ ᐅᖃᖃᑎᖃᓚᐅᖅᑭᓰ, 
ᐅᖃᖃᑎᖃᓚᐅᖅᑳ ᒥᓂᔅᑕ ᐃᓕᓐᓂᐊᕐᓂᓕᕆᔨᒃᑯᑦ 
ᐊᒻᒪ ᓄᓇᕗᑦᒥ ᓯᓚᑦᑐᖅᓴᕐᕕᒻᒥᐅᑦ 
ᐋᖅᑭᒃᓱᐃᔪᓐᓇᕐᒪᖔᑕ ᓯᓚᑦᑐᖅᓴᕐᕕᒃᑯᑦ ᐃᓐᓇᐃᑦ 
ᐃᓕᓴᐃᔨᐅᔪᒪᔪᑦ ᐸᐃᑉᐹᖁᑎᑖᕋᓱᒃᑎᓪᓗᒋᑦ 
ᐃᓕᓐᓂᐊᑲᐃᓐᓇᖃᑦᑕᕈᓐᓇᖅᑕᖏᓐᓂᒃ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. ᒥᓂᔅᑕ 
ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, 
ᐃᒃᓯᕙᐅᑖᖅ. ᑖᒃᑯᐊ ᓲᕐᓗ ᐃᓕᓴᐅᑎᔅᓴᒥᒃ 
ᐱᓯᒪᕙᒌᕋᑦᑕ, Aboriginal Languages 
Certificate-ᖑᓂᕋᖅᑕᐅᔪᖅ (ᓄᓇᖃᖅᑳᖅᓯᒪᔪᑦ 
ᐅᖃᐅᓯᓕᕆᔨᐅᓂᕐᒧᑦ ᓇᓗᓇᐃᒃᑯᑕᖅ). ᑖᒃᑯᐊ ᓲᕐᓗ 
ᐅᖃᐅᓯᓕᕆᓂᕐᒧᑦ ᐃᓕᓴᐃᔨᐅᓂᐊᖅᑐᑦ ᑕᒪᒃᑯᓂᖓ 
ᓲᕐᓗ ᐱᔪᓐᓇᕆᐊᖃᕐᒪᑕ ᐊᒻᒪᓗᑦᑕᐅᖅ ᑖᒃᑯᐊ 
ᐋᖅᑭᒃᓱᐃᒐᑦᑕᐃᓛᒃ ᐊᑐᐊᒐᕆᓂᐊᖅᑕᑦᑎᓐᓂ 
ᐃᓐᓇᖅᑕᖃᕐᓂᐊᑎᓪᓗᒍ ᐃᓕᓐᓂᐊᕐᕕᒃ ᐃᓗᐊᓐᓂ 
ᖃᓄᐃᑦᑐᒥᒃ ᑖᓐᓇ ᓂᕆᐅᒋᔭᐅᓂᐊᕐᒪᑦ 
ᖃᓄᐃᓕᐅᖃᑦᑕᕐᓂᐊᕐᒪᖔᓪᓗ ᑖᒃᑯᐊ ᓲᕐᓗ 
ᑲᒪᒋᕙᓪᓕᐊᒐᑦᑎᒍ.  
 
ᐊᒻᒪ ᐅᓇ ᐊᖏᖃᑎᒌᓵᓚᐅᕐᒪᑕ ᒥᐊᕆ ᓴᐃᒪᓐ 
ᐃᓄᐃᑦ ᑕᐱᕇᑦ ᑲᓇᑕᒃᑯᓐᓂ ᐊᖓᔪᖅᑳᖑᓪᓗᓂ 
ᐃᓄᓕᕆᔨᑐᖃᒃᑯᓪᓗ ᒥᓂᔅᑕᕆᔭᖓ ᑖᒃᑯᐊ 
ᐊᖏᖃᑎᒌᓚᐅᕐᒪᑕ ᐃᓄᖕᓄᑦ ᑕᐃᓐᓇ ᑐᕌᖓᔪᓂᒃ 
ᐃᓕᓴᐃᑎᒃᓴᓄᑦ ᑕᒪᒃᑯᓄᖓ 
ᐸᕐᓇᑉᐸᓪᓕᐊᓂᐅᓇᔭᖅᑐᒧᑦ ᐃᓄᖕᓄᑦ ᑐᕌᖓᔪᓂᒃ. 
ᑖᒃᑯᐊᓗ ᓲᕐᓗ ᐃᑲᔪᖅᑕᐅᔭᕆᐊᑦᑕ ᑖᔅᓱᒧᖓ. 
ᑭᓯᐊᓂ ᑖᒃᑯᐊ ᒫᓐᓇ ᐃᓛ ᐅᖃᖃᑎᒋᓯᒪᓐᖏᑕᕋ 
ᑖᓐᓇ ᓄᓇᕗᑦ ᓯᓚᑦᑐᖅᓴᕐᕕᒻᒥ ᒥᓂᔅᑕᕆᔭᐅᔪᖅ 
ᖃᓄᐃᑦᑐᒥᒃ ᑕᑯᔪᒪᒻᒪᖔᑦᑎᓐᓂᒃ ᐃᓐᓇᐃᑦ 
ᐃᓕᓴᐃᔨᐅᓂᐊᖅᑐᑦ ᑕᐃᒃᑯᐊ ᖃᓄᑎᒋ 
ᐃᓕᓴᖅᑕᐅᔭᕆᐊᖃᖅᑎᒋᒻᒪᖔᑕ. 
 
ᓱᓕ ᑕᒪᓐᓇ ᐃᖏᕐᕋᐃᓐᓇᕐᒪᑦ ᔪᓚᐃ 1ᒥ ᑕᐃᒪ 
ᑕᒪᓐᓇ ᒪᓕᒐᒃᓴᖅ ᐱᒋᐊᓪᓚᕆᓐᓂᐊᕐᒪᑦ ᑖᓐᓇ 
ᐸᕐᓇᑯᑖᒃᑲᑦᑎᒍ ᓱᓕ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᐃᐊᓕᐊᑦ, 
ᑭᐅᔭᐅᕖᑦ? ᒥᔅᑕ ᐃᐊᓕᐊᑦ.  



ᓇᒡᒐᔾᔭᐅ, ᔫᓂ 15, 2009 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᖁᔭᓐᓇᒦᑦᑕᐅᖅ ᒥᓂᔅᑖ ᑭᐅᒐᕕᓐᖓ. ᑐᑭᓯᓇᓱᐊᕋᒪ 
ᐊᕐᕌᒍᓂᒃ ᐃᓕᓴᐃᖃᑦᑕᖅᑎᓪᓗᖓ. ᐃᓐᓇᕐᓂᒃ 
ᖃᐃᔪᖃᖃᑦᑕᓚᐅᖅᓯᒪᒻᒪᑦ ᖃᐅᔨᒪᔪᓪᓛᓗᓐᓂᒃ. 
 
ᐊᒻᒪᓗ ᖃᓄᖅ ᐃᓕᓴᕆᔭᐅᔪᓐᓇᕐᒪᖔᑕ 
ᐱᓕᒻᒪᒃᓯᒪᓂᖏᑦ ᖃᐅᔨᒪᔭᑐᖄᓗᖏᓪᓗ 
ᐃᓕᓴᐃᔾᔪᑎᒋᔪᓐᓇᖅᑕᖏᑦ ᖃᓄᖅᑑᖃᑦᑕᔪᒐᑦᑕ 
ᓄᓇᖅᑲᑎᖏᑦ ᐃᓕᓪᓗᐊᕋᓗᐊᕐᖓᑕ ᑖᒃᑯᓇᓐᖓᑦ 
ᐃᓐᓇᕐᓂᒃ, ᖃᓄᖅ ᐸᐃᑉᐹᑎᒍᑦ 
ᐸᐃᑉᐹᑖᖅᑎᑕᐅᒍᑎᒃ ᖃᐅᔨᒪᓂᖏᑦ 
ᐃᓕᑕᕆᔭᐅᓗᑎᒃ.  
 
ᐊᒻᒪᓗ ᐊᐃᑉᐹ ᐊᐱᖅᑯᑎᒐ ᐃᓐᓇᕐᓂᒃ 
ᐃᓕᓴᐃᔨᖃᕐᓂᐊᓕᖅᑎᓪᓗᒋᑦ ᓄᓇᓖᑦ 
ᐃᓕᓐᓂᐊᖅᑎᑕᐅᖃᑦᑕᕐᖓᑕ ᐱᓕᒻᒪᓴᖅᑕᐅᓗᑎᒃ 
ᐃᓕᓴᐃᔨᓐᖑᕋᓱᓐᓂᕐᒧᑦ. ᑖᒃᑯᐊ ᐃᓐᓇᐃᑦ 
ᐃᓐᓇᑐᖃᐃᑦ ᓯᑉᑕᒻᕗ 2009ᒥ ᐃᓕᓴᐃᔨᓐᖑᓛᖅᑳᑦ? 
ᐅᕝᕙᓗ ᑕᐃᒃᑯᐊ ᐃᓅᓯᓕᕆᔩᑦ ᐃᑲᔪᖅᑎᑦᓴᐃᑦ 
ᐃᓕᓐᓂᐊᕐᕕᓐᓂ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. ᒥᓂᔅᑕ 
ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: 2009-ᒥ ᑖᒃᑯᐊ 
ᐆᑦᑐᖅ ᐃᓛ ᐱᓇᔪᓪᓚᕆᓐᓂᐊᖅᑕᕗᑦ ᑕᒪᑐᒪᓂ 
ᐱᒋᐊᒃᑲᓂᕐᓂᐊᖅᑐᑦ ᑕᐃᒃᑯᐊ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ ᑕᐹᖅᔪᒃ. ᒥᔅᑕ 
ᐃᐊᓕᐊᑦ, ᐊᐱᕆᒃᑲᓐᓂᕈᒪᕖᑦ?  
 
ᐃᐊᓕᐊᑦ (ᑐᓵᔨᑎᒍᑦ): ᐋᒡᒐᐅᓐᓃᑦ. 
 
ᐃᒃᓯᕙᐅᑕᖅ: ᒥᔅᑕ ᓂᖏᐅᖓᓐ. 
ᐊᐱᕆᔪᒪᒻᒥᒐᕕᑦᑕᐅᖅ? 
 
ᓂᖏᐅᖓᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᓇ 
ᑭᓪᓕᑖᖅᑕᐅᑦᑎᐊᕆᐊᒃᑲᓐᓂᕈᓐᓇᕋᔭᕐᒪᖔᑦᑕᐅᖅ 
ᒥᔅᑕ ᐃᐊᓕᐊᑦ 
ᐊᐱᖅᑯᑎᒋᖃᑕᐅᓯᓐᓈᕋᑖᖅᑕᕋᓗᐊᖓ, ᐃᓐᓇᐃᑦ  

ᐃᓕᓐᓂᐊᖅᑎᑦᑎᔪᓐᓇᑲᐅᑎᒋᔪᐃᓐᓇᐅᓲᖑᓐᖏᒻᒪᑕ 
ᐃᓕᖅᑯᓯᖃᐅ ᐊᔪᓐᖏᑕᒥᓐᓂᒃ 
ᐊᔪᓐᖏᓕᒌᒃᓱᑎᖏᒪᒃ ᑕᐃᒪᐃᑑᒻᒪᑕ ᖃᐅᔨᒪᔭᑎᒃ 
ᐊᔾᔨᒌᓐᖏᐅᔭᖅᑐᑎᓪᓗ ᑕᐃᒪᐃᑦᑑᒻᒪᑕ 
ᑭᐅᔭᐅᔪᒃᓴᐅᖅᑲᐅᔫᒐᓗᐊᖅ ᐊᐱᖅᑯᒋᔪᒪᔭᕋᓗᐊᖃ, 
ᐃᒃᓯᕙᐅᑖᖅ.  
 
ᐃᓐᓇᐅᔪᑦ ᑕᒪᒃᑯᐊ ᐃᓕᓐᓂᐊᕐᕕᐅᑉ 
ᐃᓗᐊᓅᓚᐅᓐᖏᓐᓂᖏᓐᓂᑦᑕᐅᖅ ᓲᕐᓗ 
ᐊᔾᔨᒌᔾᔫᒥᔪᒥᒃ ᓄᓇᕗᑦ ᐃᓗᐊᓂ ᑕᒪᒃᑯᐊ ᓱᕈᓰᑦ 
ᐃᓕᓐᓂᐊᖅᑎᑕᐅᕙᓪᓕᐊᒋᐊᖅᐸᓪᓕᐊᒐᔭᕐᓂᖏᑦ 
ᐱᔾᔪᑎᒋᓪᓗᒍ ᑲᔪᓯᑎᑦᑎᖃᑎᒋᔪᓐᓇᖁᓪᓗᒍ 
ᑕᒪᓐᓇᖃᐃ ᐸᕐᓇᑕᐅᒋᕙ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓂᖏᐅᖓᓐ. 
ᒥᓂᔅᑕ ᑕᐹᖅᔪᒃ, ᑭᐅᓇᓱᒍᓐᓇᖅᑭᐅᒃ? 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᐄ. ᖁᔭᓐᓇᒦᒃ, 
ᐃᒃᓯᕙᐅᑖᖅ. ᑖᒃᑯᐊ ᐅᓇ ᐸᕐᓇᐅᑎᒋᔭᕗᑦ ᑖᒃᑯᐊᓕ 
ᑲᒪᒋᔭᐅᓂᕐᓴᐅᓂᐊᕐᒪᑕ ᓄᓇᓕᓐᓂ ᓲᕐᓗ ᑖᒃᑯᐊ 
ᑲᑎᒪᔩᑦ ᐃᓕᓐᓂᐊᖅᑐᓕᕆᔨᒃᑯᓐᓄᑦ 
ᑲᑎᒪᒋᔭᐅᓂᕐᓴᐅᓂᐊᕐᒪᑕ ᑖᒃᑯᓇᓐᖓᓪᓕ 
ᐱᓕᕆᖃᑎᒌᓐᓂᕐᓴᐅᓂᐊᖅᑐᑦ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓄᑦ. ᐊᒻᒪᓗ 
ᑖᒃᑯᐊ ᖃᓄᖅᑑᖃᑎᒋᓂᐊᖅᑕᕗᑦ ᑕᒪᑐᒥᖓ ᖃᓄᖅ 
ᐸᕐᓇᑦᑎᐊᕆᐊᖃᕐᒪᖔᑦᑎᓐᓂ ᐊᒻᒪ ᓄᓇᓕᓐᓂ 
ᓱᒻᒪᑦ ᐃᓕᓐᓂᐊᖅᑎᑕᐅᑦᑎᐊᕆᐊᖃᕐᒪᖔᑕᓗ 
ᐊᔾᔨᒌᔾᔮᔪᒃᓴᐅᖏᒻᒪᑕ ᓄᓇᓖᑦ, ᑖᒃᑯᐊᓕ 
ᐃᓕᓐᓂᐊᖅᑐᓕᕆᓂᕐᒧᑦ ᑲᑎᒪᔨᕋᓛᕆᔭᐅᔪᑦ ᑖᒃᑯᐊ 
ᐱᓕᕆᖃᑎᒋᓂᐊᖅᑕᕗᑦ ᑕᒪᑐᒥᖓ 
ᓴᖅᑮᕙᓪᓕᐊᓚᐅᕋᑦᑕ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ 
ᓂᖏᐅᖓᓐ.  
 
ᓂᖏᐅᖓᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒪᓕ 
ᐊᐱᕆᔪᒪᓕᕐᒥᔭᕋ ᒥᓂᔅᑕ. ᐃᓕᓐᓂᐊᖅᑐᓕᕆᔩᑦ 
ᐊᕕᑦᑐᖅᓯᒪᔪᐃᑦ. . .  
 
ᐃᓐᓇᕆᔭᕐᒥᓐᓂᒃ ᐋᔩᖃᑎᖃᖅᓯᒫᓂᑦᑎᓪᓗᒋᑦ 
ᓱᓇᒥᒃ ᐃᓕᓐᓂᐊᑎᑦᓯᒍᒪᓪᓗᐊᑕᕐᓂᐊᕐᒪᖔᑕ 
ᑕᐃᒃᑯᐊ ᐃᓕᓐᓂᐊᖅᑎᑦᓯᔾᔪᑕᐅᔪᒪᓂᐊᖅᑐᐃᖅᑲᐃ 
ᓄᓇᕗᒻᒥᐅᑕᐅᖃᑎᒋᔭᖏᓐᓄᑦ  

ᐃᑲᔪᖅᓯᔪᑕᐅᔪᓐᓇᕐᓂᐊᕐᓗᑎᒃ ᐊᒻᒪ ᐊᔾᔨᒌᔾᔪᒥᔪᒥᒃ 
ᐃᓕᓐᓂᐊᖅᑎᑕᐅᓯᒪᕙᓪᓕᐊᓂᐊᕈᑎᒋᓂᐊᕐᓗᓂᒋᑦ 
ᖃᑎᖅᓱᐊᒍᖓᔭᕆᕙᖅᑲᐃ? ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓂᖏᐅᖓᓐ. ᑖᓐᓇ 
ᑭᐅᔭᐅᒋᐊᒃᑲᓐᓂᕈᓐᓇᖅᑲᖃᐃ ᓇᓕᖅᓯᓐᓄᑦ? ᒥᓂᔅᑕ 
ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᑕᐃᓐᓇ ᑐᖓᓕᕐᒪ 
ᑐᑭᓯᓇᖅᓯᑎᒋᐊᓪᓚᑲᓐᓂᕐᓂᐊᓪᓚᐅᕐᓕᐅᖓᐃᑦ, 
ᐃᒃᓯᕙᐅᑖᖅ.   
 
ᐃᒃᓯᕙᐅᑕᖅ: ᒥᔅ ᐅᒃᐱᒃ. 
 
ᐅᒃᐱᒃ: ᖁᔭᓐᓇᒦᒃ. ᑕᐃᒪ ᐅᖃᕋᑖᕋᑦᑕᐃᓛᒃ 
ᓴᓇᕙᓪᓕᐊᓐᖑᓱᒃᑲᑦᑕ ᐊᑐᐊᒐᒃᓴᐅᓂᐊᖅᑐᒥᒃ, 
guidebook-ᖑᓂᕋᕐᓂᐊᖅᑕᕗᑦ ᐃᓕᓐᓂᐊᕐᕕᓕᒫᓄᑦ 
ᑐᕌᖓᓂᐊᖅᑐᓂᒃ ᖃᓄᖅ ᐃᓐᓇᕆᔭᕗᑦ 
ᐃᓕᓐᓂᐊᕐᕕᑦᑎᓐᓂ ᐊᑐᕈᓐᓇᑦᑎᐊᕐᒪᖔᑦᑎᒍ 
ᐊᒻᒪᓗ ᐱᓕᕆᖃᑎᒋᔪᓐᓇᑦᑎᐊᕐᒪᖔᑦᑎᒍ. ᑕᒪᒃᑯᐊ 
ᐱᓕᕆᐊᖑᕙᓪᓕᐊᔪᑦ ᓄᓇᓕᓐᓂ, 
ᐃᓕᓐᓂᐊᖅᑐᓕᕆᔩᑦ ᓄᓇᓕᓐᓂ 
ᐃᓱᒪᖅᓱᓲᖑᒻᒪᑕᑦᑕᐅᖅ ᓄᓇᖕᒥ ᑭᓱᒥᒃ 
ᐃᓕᓐᓂᐊᖅᑕᐅᖁᔭᒥᓂᒃ. 
 
ᓲᕐᓗ ᖃᒪᓂᑦᑐᐊᒥ ᑐᑦᑐᓕᕆᔪᒪᑉᐸᑕ, ᐸᓐᓂᖅᑑᒥ 
ᓇᑦᑎᓕᕆᔪᒪᒃᐸᑕ ᐃᒪᓐᓇ ᐃᓱᒪᖅᓱᕈᓐᓇᕐᒪᑕ. 
ᑖᓐᓇ ᑐᓂᔭᐅᓯᒪᒻᒪᑦ ᐃᓱᒪᖅᓱᕈᓐᓇᕐᓂᖓ. 
 
ᑭᓯᐊᓂ ᒫᓐᓇ ᖃᕆᓴᐅᔭᒃᑯᑦ 
ᓴᖅᑭᑎᑦᑎᕙᓪᓕᐊᒐᓱᓕᕐᒥᒐᑦᑕ learning object 
depository-ᖑᓂᕋᖅᑕᕗᑦ, 
ᑐᖅᑯᖅᑐᐃᕕᐅᔪᓐᓇᓂᐊᖅᑐᑦ ᓄᓇᕘᓕᒫᒥ ᑭᓱᑦ 
ᓴᖅᑭᑕᐅᕙᓪᓕᐊᔪᑦ ᐃᓕᓐᓂᐊᒐᒃᓴᐃᑦ 
ᐃᓕᓐᓂᐊᕈᑎᒃᓴᐃᑦ ᑭᓱᑐᐃᓐᓇᐃᑦ ᐊᑕᐅᓯᕐᒧᑦ 
ᑐᖅᑯᖅᑕᐅᔪᓐᓇᖅᓯᕙᓪᓕᐊᖁᓗᒋᑦ ᐃᒪᓐᓇ 
ᐸᕐᓇᐸᓪᓕᐊᔪᒍᑦ. ᖁᔭᓐᓇᒦᒃ, ᐃᔅᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅ ᐅᒃᐱᒃ. ᑕᐃᒪ ᐃᓛᒃ 
ᓱᓖᓛᒃ ᐃᓚᖏ ᓴᓐᖏᑦᑎᐊᕐᓂᐊᖅᑐᑦ 
ᓇᓗᓇᓐᖏᑦᑐᑦ ᐃᓚᖏᑦᑕᐅᖅ  

ᐊᓐᖑᑎᖏᓐᓇᑐᐃᓐᓇᕆᐊᓖᑦ, ᑖᓐᓇᖃᐃ 
ᐃᓱᒫᓗᒋᓗᐊᖅᑕᐃᑦ. ᒥᔅᑕ ᓂᖏᐅᖓᓐ, 
ᐊᐱᕆᒃᑲᓐᓂᕈᒪᔪᑎᓂᓛᒃ. 
 
ᓂᖏᐅᖓᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᑕᒡᕙ 
ᐊᐱᖅᑯᑎᒋᓗᐊᖅᑲᐅᔭᕋ. ᐊᐱᕆᓇᓱᑦᑖᒃᑲᓗ 
ᑐᓵᑦᑎᐊᖁᔭᕋᓗᐊᒃᑲ. ᐊᐱᖅᑯᑎᒋᓇᓱᓗᐊᖅᑲᐅᔭᕋ 
ᑖᓐᓇ ᖃᒪᓂᑦᑐᐊᕐᒥᐅᑕᖅ ᓲᕐᓗ ᓇᑦᑎᕐᒥᒃ 
ᐱᓚᓐᓂᕐᒥᒃ ᕿᓯᓕᕆᓂᕐᒥᒃ ᐃᓕᒍᒪᑉᐸᑦ. . . 
 
>>ᐃᓪᓚᖅᑐᑦ 
 
. . . ᑕᐃᒪᐃᑦᑐᓕᕆᓪᓗᐊᖏᑦᑑᒐᓗᐊᖅ 
ᐆᑦᑑᑎᒋᑐᐃᓐᓇᖅᑕᕋ ᐃᔪᕆᓐᖏᑕᒃᑲᓗ 
ᓄᓇᒥᐅᑕᐅᒻᒪᑕ.  
 
ᑕᐃᒪᓐᓇ ᐃᓕᓐᓂᐊᕈᒪᔪᖃᕐᓂᖅᐸᑦ ᓲᕐᓗ 
ᐊᑐᐃᓐᓇᐅᒐᔭᖅᐹᑦ ᑕᐃᒃᑯᖓ 
ᖃᒪᓂᑦᑐᐊᕐᒥᐅᑕᓄᑦ? ᐊᒻᒪᓗ ᑐᑦᑐᓕᕆᓂᖅ 
ᓴᓪᓕᕐᒥᐅᑕᓄᑦ? ᑐᑦᑐᓕᕆᓕᕋᑖᖅᐸᓪᓕᐊᓂᑰᒐᑦᑕ 
ᐃᓕᓐᓂᐊᖅᑎᖁᑎᒋᔭᑦᑎᓐᓄᑦ 
ᐃᓕᓐᓂᐊᖅᑎᑦᓯᔾᔪᑕᐅᕙᓪᓕᐊᓪᓗᑎᒃ ᐃᒪᓐᓇ 
ᑭᐳᖃᑦᑕᕐᓂᒥᒃ ᖃᐅᔨᒪᔭᑐᖃᖏᑦ ᑕᒪᒃᑯᐊ 
ᐃᓱᒪᒋᓗᐊᖅᓱᒋᑦ ᐊᐱᖅᑯᑎᒋᓗᐊᖅᑲᐅᒐᒃᑯᑦ, 
ᑕᐃᒪᓐᓇᐃᓐᓂᐊᕋᓗᐊᖅᐳᖃᐃ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓂᖏᐅᖓᓐ. ᒥᔅ 
ᐅᒃᐱᒃ, ᑭᐅᒋᐊᒃᑲᓐᓂᕈᓐᓇᖅᑭᐅᒃ? 
 
ᐅᒃᐱᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. ᒫᓐᓇ ᐱᖓᓱᓂᒃ 
ᐊᕕᑦᑐᖅᓯᒪᔪᖁᑎᖃᕋᑦᑕ ᐊᓪᓚᕝᕕᒋᔭᑦᑎᓐᓂᑦ 
ᕿᑎᕐᒥᐅᓂ, ᖁᕐᓗᖅᑑᒻᒦᑕᖅᑯᑦ, ᑭᕙᓪᓕᕐᒥ, 
ᖃᒪᓂᑦᑐᐊᒦᑦᑕᖅᑯᑦ, ᕿᑭᖅᑖᓗᖕᒥ 
ᒥᑦᑎᒪᑕᓕᒻᒦᑦᑐᑎᒃ ᑕᐃᑲᓂ ᐃᖅᑲᓇᐃᔭᕐᕕᑎᓐᓂᒃ 
ᐱᓕᕆᔪᖁᑎᖃᐅᕐᖢᑕ ᓲᕐᓗ, ᓈᓴᐅᓯᕆᓂᕐᒧᑦ 
ᐃᓄᒃᑎᑐᑦ ᐅᖃᐅᓯᓕᕆᓂᕐᒧᑦ ᑐᕌᖓᔪᓂᒃ ᑖᒃᑯᐊ 
ᐃᑲᔪᖅᑎᒋᖃᑦᑕᖅᑕᕗᑦ ᐊᒻᒪ ᑐᑦᑕᕐᕕᐅᖃᑦᑕᖅᑐᑎᒃ 
ᐃᓕᓐᓂᐊᕐᕕᓕᒫᓄᑦ ᑭᓱᑦ ᑐᓴᐅᒪᖃᑎᒌᖕᓂᖅ, ᑭᓱᖅ 
ᐊᑐᖅᑕᐅᕙᓪᓕᐊᔪᑦ ᐅᕝᕙᓘᓐᓃᑦ ᐃᓕᓐᓂᐊᕐᕕᐅᑉ 
ᐃᓗᐊᓂ ᓴᖅᑭᑕᐅᔭᕆᐊᖃᕐᓂᐊᖅᑐᓂᒃ. 
 
ᑖᒃᑯᐊ ᑐᑦᑕᕐᕕᐅᖃᑦᑕᖅᑐᑦ 
ᐅᖃᐅᑎᒋᐊᒃᑲᓐᓂᕈᓐᓇᑦᑎᐊᕐᓂᐊᖅᑕᕗᑦ 
ᐃᖅᑲᐃᑎᒋᐊᒃᑲᓐᓂᕐᓗᑎᒍ  

ᐃᑲᔪᖃᑎᒋᓐᓂᒃ ᐊᒻᒪᓗ ᑖᒃᑯᐊ ᓴᖅᑭᑕᐅᕙᓪᓕᐊᔪᑦ 
ᓯᐊᒻᒪᑦᑕᐅᑦᑎᐊᕋᓗᐊᕐᒪᖔᑕ ᓄᓇᓕᓐᓄᑦ. 
ᖁᔭᓐᓇᒦᒃ, ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅ ᐅᒃᐱᒃ. ᐄ, 
ᑖᓐᓇᐃᓛᒃ ᐱᑦᓯᐊᖅᑕᐅᖁᕕᔾᔪᐊᕋᑦᑎᒍ ᑕᐃᒫᒃ 
ᑖᒃᑯᐊ ᐊᐱᖅᑯᑎᖃᓗᐊᖅᐳᖅᑲᐃ 
ᓂᕈᐊᖅᑕᐅᖃᑎᒋᓯᒪᔭᒃᑲ. ᑖᒃᑯᓄᖓ ᓱᓕ 
ᐊᐱᖅᑯᑎᔅᓴᐃᑦ? ᐃᓵᒃᓯᒪᔪᖃᕈᓐᓂᕐᖓᑦ. ᑖᒃᑯᐊ 
ᑲᑎᑦᑐᒋᑦ. $1,066,000. ᐊᖏᖅᑭᓯᐅᒃ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑖᒃᑯᐊᓗ 
ᐃᓕᓐᓂᐊᖅᑐᓕᕆᔨᒃᑯᑦ. ᐋᖅᑭᑦᓱᐃᕕᖏᑦ ᐊᒻᒪᓗ 
ᐸᕐᓇᐃᕕᖏᑦ. ᑲᑎᑦᑐᒋᑦ. $1,142,000. 
ᐊᖏᖅᑭᓯᐅᒃ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᑕᐃᒫᑦᑎᐊᖅ. ᑖᒃᑯᐋᓗ ᐊᐅᓚᑦᑎᔩᑦ. 
G-6. ᐊᐅᓚᔾᔪᑎᖏᑦ ᐊᑐᕈᒪᓂᐊᖅᑕᖏᑦ. 
$2,747,000. ᐊᖏᖅᑭᓯᐅᒃ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑖᒃᑯᐊᓗ ᓂᖃᐃᓱᕐᓂᖅ, 
ᓱᒃᑯᐊᕿᖃᑦᑕᕐᓂᖅ. ᑲᑎᑦᑐᒋᑦ. $3,910,000. 
ᐊᖏᖅᑭᓯᐅᒃ? ᐃᓵᒃᓯᒪᔪᖃᕐᖓᑦ. ᒥᔅᑕ ᕋᒻᐴᑦ. 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑕᑯᓐᓇᖅᑐᒋᑦ ᐃᓄᓕᕆᔨᐅᖃᑦᑕᖅᑐᑦ 
ᐊᑭᑦᑐᐸᓪᓕᐊᑐᐃᓐᓇᕐᒪᑕ ᓱᒻᒪᑦ ᓱᒃᑯᐊᕿᒧᑦ 
ᐃᓄᓕᕆᔨᒧᑦ ᐃᑲᔫᓯᐊᖑᕙᑦᑐᑦ 
ᖃᑦᓰᓐᓇᐅᓂᖅᓴᐅᑦᑕᕆᕙᑦ 
ᐊᑭᑦᑐᐸᓪᓕᐊᖃᑦᑕᑎᓪᓗᒋᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᕋᒻᐴᑦ. 
ᑭᐅᔭᐅᒐᓱᒍᓐᓇᖅᑳ ᓇᓕᖅᓯᓐᓄᑦ. ᒥᔅ ᐅᒃᐱᒃ, 
ᑭᐅᓇᓱᒍᓐᓇᖅᑭᐅᒃ? 
 

ᐅᒃᐱᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 
ᒥᑭᓪᓕᒋᐊᓐᖏᑦᑐᖅ. ᓄᑕᐅᑎᓚᐅᖅᑕᕗᑦ ᑖᓐᓇ 
ᑮᓇᐅᔭᖃᕝᕕᐊ ᐃᓂᒋᔭᖓᓐᓃᑦᑐᖅ. ᑕᐃᒃᑯᐊ 
ᑕᒻᒪᖅᓯᒪᔪᖅᓯᐅᖅᑎᐅᓂᕋᖃᑦᑕᖅᑐᑦ ᕿᒥᕐᕈᑎᓪᓗᒋᑦ 
ᐅᖃᓚᐅᕐᖓᑕ ᐊᓯᖔᖓᓄᑦ ᓅᒃᑯᑦᑎᒍ 
ᐱᐅᓂᖅᓴᐅᒐᔭᕐᑑᓚᔭᐅᓯᒪᓚᐅᖅᑐᒍᑦ. ᐅᑉᐱᕆᒍᑦᑎᒍ 
ᑕᐃᒪᓐᓇ ᓅᖁᔨᓚᐅᖅᑐᑦ. ᖁᔭᓐᓇᒦᒃ, ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅ ᐅᒃᐱᒃ. ᑭᐅᔭᐅᔭᕖᑦ, 
ᒥᔅᑕ ᕋᒻᐴᑦ? 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐃᓱᒪᒋᔭᐅᓯᒪᒻᒪᑦ ᐃᓄᓕᕆᓂᕐᒧᑦ ᐊᑐᐊᒐᐃᑦ ᐊᒻᒪᓗ 
ᐱᖁᔭᐃᑦ ᑕᐃᒪ ᕿᒥᕐᕈᔭᐅᒃᑲᓐᓂᕆᐊᖃᕋᓗᐊᕐᖓᑕ 
ᑖᒃᑯᐊ ᑮᓇᐅᔭᐃᑦ ᐃᓄᓕᕆᔨᑕᐅᖃᑦᑕᖅᑐᑦ 
ᖃᑦᓰᓐᓇᐅᓗᐊᖃᑦᑕᕐᒐᑕ ᐊᓐᓇᐅᒪᓇᓱᐊᕐᓂᖅ 
ᐃᓅᓇᓱᐊᕐᓂᖅ ᐱᔾᔪᑎᒋᓪᓗᒍ 
ᐊᑭᑦᑐᕆᐊᖅᑕᐅᓛᖅᑳᑦ ᐊᕐᕌᒍᑦᑎᓐᓂᒃ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. 
(ᑐᓵᔨᑎᒍᑦ) ᐅᓇ ᐃᓅᓇᓱᐊᕐᓂᕐᒧᑦ 
ᐊᑭᑦᑐᕆᐊᖅᐸᓪᓕᐊᔪᑦ ᐊᑭᑦᑐᕆᐊᖃᑦᑕᑎᓪᓗᒋᑦ 
ᑖᓐᓇ ᐊᐱᖅᑯᑎᒋᓪᓗᐊᖑᐊᖅᑕᖓᖃᐃ 
ᐊᑭᑦᑐᕆᐊᖃᓯᐅᑎᖃᑦᑕᓂᐊᕋᓗᐊᕐᒪᖔᑕ. 
(ᑐᓵᔨᑎᒎᕈᓐᓃᖅᑐᖅ) ᑭᐅᔭᐅᒍᓐᓇᖅᑳ 
ᓇᓕᖅᓯᑎᓐᓄᑦ. ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ. ᑖᓐᓇ 
ᐊᐱᖅᑯᑎᒋᔭᖓ ᑕᐃᒪᓐᓇ ᐸᕐᓇᒃᓯᒪᖏᑎᐊᖅᑐᒍᑦ. 
ᑖᒃᑯᐊ ᓲᕐᓗ ᑮᓇᐅᔭᐃᑦ ᐱᔾᔪᑎᒋᓪᓗᒋᑦ.  
 
ᑭᓯᐊᓂ ᑕᐃᓐᓇ ᐊᐱᖅᑯᑎᒋᓚᐅᖅᓯᒪᔭᖓ 
ᓴᓂᑭᓗᐊᕐᒧᖅᑲᐃ ᐱᓗᐊᓐᖑᐊᖅᖢᓂ ᖃᓄᑎᒋ 
ᑕᒪᒃᑯᐊ ᓇᓗᓇᐃᖅᑕᐅᖃᑦᑕᕐᒪᖔᑕ  
ᐃᑲᔫᑕᐅᔭᕆᐊᓖᑦ ᑕᒪᒃᑯᐊᓗ ᐊᑭᒋᔭᐅᔪᑦ 
ᓂᐅᕕᕐᕕᓐᓂ ᕿᒥᕐᕈᓪᓗᓂᒋᑦ, ᕿᒥᕐᕈᓪᓗᒋᑦ. ᒫᓐᓇ 
ᑕᐃᒪ ᑖᒃᑯᐊ ᐃᖅᑲᓇᐃᔭᖅᑎᕗᑦ ᑎᓕᓯᒪᓕᖅᑕᕗᑦ 
ᑖᓐᓇ ᓴᓂᑭᓗᐊᖅ ᕿᒥᕐᕈᔭᐅᒃᑲᓐᓂᖁᓪᓗᒍ ᑖᒃᑯᐊ 
ᓲᕐᓗ ᓂᐅᕕᐊᔅᓴᐃᑦ ᐊᑭᖏᓪᓗ 
ᕿᒥᕐᕈᔭᐅᑦᑎᐊᕐᓗᑎᒃ. ᑖᓐᓇᓗ ᐃᑲᔫᑕᐅᕙᑦᑐᖅ 
ᕿᒥᕐᕈᔭᐅᑦᑎᐊᑲᓐᓂᕐᓗᓂ.  

ᑖᒃᓱᒧᖓ ᐸᕐᓇᐸᓪᓕᐊᓇᓱᐊᖅᑐᒍᑦ ᓴᓂᑭᓗᐊᕐᒧᑦ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᕋᒻᐴᑦ 
ᑭᐅᔭᕗᖅ. ᐄ, ᑖᒃᑯᐊᓗ ᐊᐱᕆᒃᑲᓐᓂᕈᒪᔪᑦ ᒥᔅᑕ 
ᓂᖏᐅᖓᓐ. 
 
ᓂᖏᐅᖓᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᓂᔅᑕ 
ᐃᖅᑲᐃᑎᒍᒪᓪᓗᒍ ᓴᓂᑭᓗᐊᖅ ᓄᓇᓕᓕᑑᖏᒻᒪᑦ 
ᓄᓇᕗᑦᒥ. ᐊᕕᑦᑐᖅᓯᒪᔪᐃᑦ ᑕᒪᒃᑯᐊ 
ᐃᓱᒪᒋᔭᔅᓴᐅᖃᑕᐅᒐᔭᖅᐸᑕᑦᑕᐅᖅ ᑕᕝᕘᓇ 
ᐱᐅᒋᓪᓗᒍ. ᑖᓐᓇ ᓂᓪᓕᐅᑎᒋᑐᐃᓐᓇᖄᑦᑕᕋ 
ᐃᒃᓯᕙᐅᑖᖅ.  
 
ᐊᐱᖅᑯᑎᖃᕈᒪᓕᕐᒥᔪᖓᓕ 
ᑕᕝᕙᓃᓪᓚᑦᑖᖏᑦᑑᒐᓗᐊᖅ G-7-ᒥ 
ᐅᖃᐅᓯᕆᔭᑦᑎᓐᓂ, Early Childhood-ᒥᒃ 
ᐅᖃᐅᓯᖃᖅᑎᓪᓗᒍ.  
 
ᐱᓕᕆᕝᕕᒋᔭᖓ ᑖᒃᓱᒪ ᒥᓂᔅᑑᔫᑉ 
ᐅᔾᔨᖅᑐᖃᑕᐅᒐᓗᐊᕐᒪᑦ ᐸᐃᕆᕕᓐᓂᒃ 
ᐊᐅᓚᑦᑎᓂᕐᒧᑦ. ᑕᐃᔭᐅᓯᒪᑦᓯᐊᔾᔮᓐᖏᒻᒪᑦ 
ᐊᐱᖅᓱᕋᑖᓚᐅᖅᖢᒍᓗ ᐸᐃᕆᕕᑦᑖᕈᒪᖃᑦᑕᖅᑐᐃᑦ 
ᑕᒪᒃᑯᐊ ᐸᕐᓇᓐᓂᑐᐃᓐᓇᒐᓄᓪᓘᓐᓃᑦ 
ᑮᓇᐅᔭᓕᖅᑕᐅᖃᑦᑕᕈᑎᔅᓴᖓᓂᒃ 
ᓯᕗᓂᓕᐅᒃᑕᐅᔪᓐᓇᔭᖅᑑᓪᓗᐊᒻᒪᖔᑕ ᐃᓪᓗᕐᔪᐊᒥᒃ 
ᐅᖃᐅᓯᖃᕋᓱᓐᖏᑦᑐᖓ. ᐃᒫᓪᓕ ᐸᕐᓇᐸᓪᓕᐊᓂᕐᒧᑦ 
ᓄᑖᒧᑦ 
ᐃᓪᓗᕐᔪᐊᖁᑎᑖᕈᒪᕙᓪᓕᐊᒐᔭᕆᐊᖅᑎᓪᓗᖏᑦ 
ᐃᑲᔪᖅᓯᔭᐅᔪᓐᓇᕈᑎᔅᓴᖏᓐᓂᒃ 
ᐃᑉᐱᒋᔭᖃᑦᑎᐊᖏᑦᑐᐹᓘᒻᒪᑕ.  
 
ᒫᓂ ᓄᓇᕗᑦ ᐃᓗᐊᓂ ᒐᕙᒪᑐᖃᒃᑯᓐᓄᑦ ᑭᓯᐊᓂ 
ᐃᑉᐱᒋᔭᐅᑦᑎᐊᕐᒪᑦ, ᐃᒫᒃ ᐃᑉᐱᒋᔭᐅᓂᖅᓴᐅᒻᒪᑕ. 
ᐊᒻᒪ ᐱᔭᕆᐊᑭᑦᑑᕙᒐᓂ 
ᐃᓪᓗᕐᔪᐊᖅᑖᕈᒪᔪᖃᓕᑕᐃᓐᓇᖅᑐᒥᓂᐅᑉᐸᑦ 
ᐸᐃᕆᕝᕕᐅᓂᐊᖅᑐᒥᒃ ᑕᐃᒪᐃᒻᒪᑦ ᐊᐱᕆᔪᒪᔭᕋ 
ᒥᓂᔅᑕ ᑐᑦᑕᕐᕕᑑᑦᑎᐊᒪᓪᓗ ᐱᓕᕆᕝᕕᒋᔭᐃᑦ 
ᑕᒪᒃᑯᓄᖓ ᑕᐃᒪᓐᓇᐃᑦᑐᓕᕆᕙᑦᑐᓄᑦ.  
 
ᓯᕗᓂᒃᓴᕆᓂᐊᖅᑕᑎᓐᓂ 
ᐃᒻᒪᑐᖃᐅᓗᐊᖅᑐᔅᓴᐅᖏᒃᑲᓗᐊᖅᐳᖅ. 
ᐃᒃᐱᔭᐅᔾᔫᒥᒃᑲᓐᓂᕈᓐᓇᕋᔭᕐᒪᖔᑕ ᑕᕝᕘᓇ 
ᑐᑦᑕᕐᕕᖃᕐᓗᑎᒃ 
ᐃᑲᔪᖅᓯᔨᐅᓪᓗᐊᒃᑲᓐᓂᕈᓐᓇᕋᔭᕐᒪᖔᑕ ᑕᐃᒪᒃ 
ᓄᑖᒥᒃ ᐃᒡᓗᕐᔪᐊᓂᒃ ᓲᕐᓗ 
ᓯᕗᓂᒃᓴᕆᓂᐊᖅᑕᑦᑎᓐᓂᑦ 

ᐅᐸᓗᖓᐃᔭᐃᕙᓪᓕᐊᒍᒪᓕᕌᖓᑕ. ᖁᔭᓐᓇᒦᒃ, 
ᐃᔅᓯᕙᐅᑖᖅ. 
   
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓂᖏᐅᓐᖓᓐ. 
ᓇᓕᖅᓯᒃ ᑭᐅᓇᓱᒍᓐᓇᖅᑭᓯᐅᒃ? ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, 
ᐃᒃᓯᕙᐅᑖᖅ. ᐄ, ᑖᓐᓇ ᓱᓕᔪᖅ, ᑕᒪᒃᑯᓄᖓ ᐃᓛᒃ 
ᐊᐅᓚᑕᐅᓂᖏᓐᓄᑦ ᑲᒪᒐᓗᐊᖅᑐᒍᑦ ᑭᓯᐊᓂ 
ᒪᑯᓄᖓ ᐊᑭᑐᔫᑎᖏᓐᓄᑦ ᓲᕐᓗ 
ᑮᓇᐅᔭᐅᑎᖃᖏᖦᖢᑕ ᑭᓯᐊᓂ ᑖᓐᓇ 
ᐊᐱᖅᑯᑎᒋᔭᖓ ᐃᓱᒪᒃᓴᖅᓯᐅᕈᑎᑦᑎᐊᕙᒃ ᐊᒻᒪᓗ 
ᐅᖃᐅᑎᔪᓐᓇᖅᐹ ᑕᒪᓐᓇ 
ᖃᓄᖅᑑᕈᑎᒋᒋᐊᓪᓚᕆᒐᓱᖕᓂᐊᖅᐸᕗᑦ.  
 
ᐃᒪᓐᓇ ᒪᓕᒐᖃᕋᓗᐊᖅᑐᒍᑦ ᐊᒻᒪᓗ 
ᐅᖃᐅᓯᐅᖅᑲᐅᓪᓗᓂ ᐃᓕᓐᓂᐊᕐᕕᖕᒥ ᓄᑖᒥᒃ 
ᓴᖅᑭᑦᑐᖃᕐᓂᐊᖅᐸᑦ ᐸᐃᕆᕝᕕᖃᕆᐊᓕᒃ ᑭᓯᐊᓂ 
ᖃᔅᓯᓂᑭᐊᖅ ᓄᑖᓂᒃ ᓴᖅᑭᑦᑐᖃᕐᓂᐊᖅᐸ 
ᐃᓕᓐᓂᐊᕐᕕᖕᒥ ᐅᓕᔾᔮᖅᑰᖏᒻᒪᑕ ᑕᒪᑐᒪᓂ 
ᑭᓯᐊᓂ ᑖᓐᓇ ᐊᐱᖅᑯᑎᒋᔭᐃᑦ ᐊᐱᖅᑯᑎᑦᑎᐊᕙᒃ 
ᐊᒻᒪᓗ ᐅᕙᖓ ᕿᒥᕐᕈᒃᑲᓐᓂᕈᒪᒻᒪᕆᒃᐸᕋ 
ᐸᐃᕆᕝᕖᑦ ᖃᓄᐃᓕᐅᒃᑲᓐᓂᕈᓐᓇᕐᒪᖔᑦᑎᒍᑦ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᐊᒻᒪᓗᖃᐃ 
ᐃᓚᒋᐊᒃᑲᓐᓂᕈᒥᓇᕐᓂᐊᖅᑐᖅ ᓇᓕᐊᑐᐃᓐᓇᖅ 
ᓴᓇᔭᐅᒃᑲᓐᓂᕆᐊᖃᕐᓂᐊᒥᒻᒪᑦ ᓯᕗᓂᑦᑎᓐᓂᑦ 
ᓴᓇᔭᐅᒃᑲᓂᕐᓂᐊᖅᑲᓘᓐᓃᑦ ᑖᓐᓇ ᐸᐃᕆᕕᖕᒥ 
ᐃᓚᒃᑲᓐᓂᕈᓐᓇᖁᓂᐊᖅᑐᖅ. ᒥᓂᔅᑕ ᓂᖏᐅᖓᓐ, 
ᒥᔅᑕ ᓂᖏᐅᓐᖓᓐ. 
 
>>ᐃᓪᓚᖅᑐᑦ 
 
ᓂᖏᐅᓐᖓᓐ: ᐱᔪᓐᓇᕐᓂᖅᑖᖅᑎᑕᐅᑲᓪᓚᒃᑐᐊᓘᒐᒪ 
ᐃᓕᓐᓂᐊᕐᕕᒃᑖᕋᓱᓚᖓᓕᑕᐃᓐᓇᕋᓗᐊᖅᑐᖓ 
ᓴᓪᓕᕐᓂ. ᖁᔭᓐᓇᒦᒃ, ᐃᒃᓯᕙᐅᑖᖅ, ᖁᔭᓐᓇᒦᓪᓗ 
ᒥᓂᔅᑕ ᑖᔅᓱᒥᖓ ᐅᖃᑲᐃᓐᓇᕐᒪᑦ 
ᐃᓱᒪᒋᔭᐅᕙᓪᓕᐊᒐᔭᕆᐊᑦᓴᖏᓐᓂᑦ. 
 
ᑕᒪᒃᑯᐊ ᐸᐃᕆᕕᐅᖃᑦᑕᖅᑐᐃᑦ ᒪᑯᐊ 
ᐅᒃᑑᑎᖃᕈᒪᒐᒪ, ᐃᒃᓯᕙᐅᑖᖅ, 
ᐊᑦᑕᕐᓇᖅᑐᕐᒦᖁᔭᐅᓲᖑᖏᒻᒪᑕ ᓄᑕᕋᑯᓗᐃᑦ 
ᐃᓕᑉᐸᓪᓕᐊᒋᐊᕐᓂᐊᖅᑐᐃᑦ ᐊᒻᒪᓗ 
ᐸᐃᕆᔭᐅᓪᓗᑎᒃ 
ᐃᓕᓐᓂᐊᕐᕕᖕᒦᖃᑕᐅᓕᕆᓲᖑᖕᒪᑕ preschool-ᒧᑦ 
ᐃᑎᓚᐅᕋᑎᒡᓘᓐᓃᑦ. ᑕᒪᒃᑯᐊᖑᖕᒥᒻᒪᑕ 
ᐊᑦᑕᕐᓇᖅᑐᒦᒋᐊᖃᕋᑎᓪᓗ ᑕᒪᓐᓇ 



ᓇᒡᒐᔾᔭᐅ, ᔫᓂ 15, 2009 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

 

432 

ᐱᒻᒪᕆᐅᔪᖁᑎᒋᓪᓚᑦᑖᕋᒃᑯ. ᑐᑭᓯᑦᓯᐊᕋᓗᐊᕐᒥᔪᖓ 
ᐃᓕᓐᓂᐊᕐᕕᒃᑖᖅᐸᓪᓕᐊᔪᓄᑦ 
ᐸᐃᕆᕕᖃᕐᓗᑎᐅᔪᒫᕐᓂᖏᓐᓂᑦ.  
 
ᑭᓯᐊᓂ ᐃᓚᐃᑎᒍᑦ ᐊᑯᓂᒐᓚᒻᒪᕆᒃ 
ᐃᓕᓐᓂᐊᕐᕕᒃᑖᕐᓇᓵᕐᓂᐊᕈᑦᑕ 
ᐸᐃᕆᕕᑖᕐᓇ̈ᓵᕐᒥᓗᑕᐅᓕᒑᒐᔭᕐᓂᖓᓄᑦ ᑕᒪᓐᓇ 
ᐃᓱᒪᒋᖃᑕᐅᔭᕆᐊᖃᖅᑰᕐᒪᒍ. ᐊᓕᐊᓇᐃᓪᓗ 
ᐃᓱᒪᒋᖃᑕᐅᓂᐊᕐᓂᕋᕋᑖᕐᒪᒍ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓂᖏᐅᓐᖓᓐ. 
ᑖᓐᓇ ᐅᖃᐅᓯᑦᑎᐊᕙᑐᐃᓐᓇᐅᒻᒪᑦ, ᑕᐃᒪᒃ 
ᐊᐱᖅᑯᓯᔅᓴᒥᒃ ᑐᓴᓐᖏᓐᓇᒪ.. ᑖᒃᑯᓄᖓ ᓱᓕ 
ᐊᐱᖅᑯᓯᔅᓴᐃᑦ? ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐱᔭᒃᓴᓄᑦ ᐸᕐᓇᐅᑏᑦ ᐅᖃᖅᓯᒪᖕᒪᑕ 48 ᐳᓴᓐᑎ 
ᓄᓇᕗᒻᒥᐅᑦ ᐃᓄᓕᕆᔨᖃᑦᑕᕐᒪᑕ ᐃᓄᓕᕆᔨᒃᑯᓐᓂᑦ 
ᑖᒃᑯᐊ ᐊᒥᓱᕈᖅᐸᓪᓕᐊᑎᓪᓗᒋᑦ ᐃᓄᓕᕆᔨᑉᐸᒃᑐᑦ, 
ᖃᓄᖅ ᐱᓕᕆᕕᓯ ᒪᑭᒪᑎᔅᓯᒍᓐᓇᖅᐸ ᑖᒃᑯᓂᖓ 
ᑮᓇᐅᔭᖅᑖᕐᕕᐅᖃᑦᑕᖅᑐᓂᒃ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. 
ᓇᓕᖅᓯᑭᐊᖅ ᑭᐅᒋᐊᕋᓱᒍᓐᓇᕐᒥᔭᐃᑦ? ᒥᓂᔅᑕ 
ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, 
ᐃᒃᓯᕙᐅᑖᖅ. ᑖᒃᑯᐊ ᐃᑲᔫᑕᐅᕙᒃᑐᑦ 
ᓂᖃᐃᓱᕆᐊᖅᐸᒃᑐᓄᑦ, ᐅᓄᖅᓯᕆᐊᖅᓯᒪᓐᖏᑕᕗᑦ 
ᑭᓯᐊᓂ ᐅᓂᒃᑳᖅᑲᐅᒐᑦᑕ ᖃᕆᓴᐅᔭᑎᒍᑦ ᑕᒪᓐᓇ 
ᐊᖅᑭᒋᐊᒃᑲᓐᓂᕋᓱᖕᓂᐊᕋᑦᑎᒍᑦ ᒫᓐᓇ ᖃᕆᓴᐅᔭᓂᑦ 
ᐊᑐᖅᑐᖃᖏᑦᑎᐊᒻᒪᕆᖕᒪᑦ ᐊᒡᒐᐃᓐᓇᑯᓗᖕᒧᑦ 
ᑎᑎᕋᖅᐸᓪᓕᐊᕙᒃᖢᑎᒃ.  
 
ᐊᒻᒪᓗ ᑕᒪᒃᑯᐊ ᐃᑲᔪᖅᑕᐅᕙᒃᑐᑦ 
ᑕᖅᑭᑕᒫᖅᓯᐅᑎᒥᖕᓂ ᓲᕐᓗ 
ᐱᓯᒪᖃᑦᑕᓐᖏᓐᓇᑦᑎᒍᑦ. ᖃᕆᓴᐅᔭᒦᓕᖅᐸᑕᓕ 
ᑖᒃᑯᐊ ᐅᕙᑦᑎᓐᓄᑦ ᐃᑲᔪᖅᐹᓪᓕᕕᔾᔪᐊᕐᓂᐊᕐᒪᑦ 
ᖃᓄᐃᕐᓕᐅᕆᐊᒃᑲᓐᓂᕆᐊᖃᕐᒪᖔᑦᑎᓐᓂᑦ 
ᓂᖃᐃᓱᖅᐸᓪᓕᐊᓂᐊᖅᑐᑦ ᐱᔾᔪᑎᒋᓪᓗᒍ. ᑕᐃᒪᓕ 
ᑖᓐᓇ ᖃᕆᓴᐅᔭᖅ ᐊᑐᑦᑎᐊᓕᓚᐅᓱᖓᖅᐸᑦ 
ᑕᐅᕗᖓ ᓯᕗᓂᕆᓂᐊᖅᑕᑦᑎᓐᓄᑦ ᐸᕐᓇᐅᑎᓂᒃ 
ᐸᕐᓇᒍᑎᓂᒃ ᐊᖅᑭᑦᑎᐊᖅᓯᔪᓐᓇᑕᐃᓐᓇᕐᓂᐊᕋᑦᑕ 
ᑕᒪᒃᑯᐊ ᖃᐅᔨᒪᓕᕐᓗᑎᒍᓗ. 
 
ᐊᒻᒪᓗ ᒐᕙᒪᒃᑯᓐᓄᑦ ᐊᕕᒃᑐᖅᓯᒪᔫᔪᑦ 
ᐱᖃᑎᒋᓗᑎᒍᑦ ᐊᒻᒪᓗ ᐃᒡᓗᓕᕆᔨᕐᔪᐊᒃᑯᑦ  

ᓲᖃᐃᒻᒪ ᐱᖃᑎᒋᓗᑎᒍᑦ ᐊᒻᒪᓗ ᐱᔅᓂᓯᖃᖅᑎᐅᔪᑦ 
ᑕᒪᒃᑯᐊ ᓂᖃᐃᓱᖅᐸᒃᑐᑦ ᓇᐅᒃᑯᒃᑲᓐᓂᖅ 
ᐃᑲᔪᕈᓐᓇᕐᒪᖔᑦᑎᓐᓂᒃ ᑖᓐᓇ 
ᕿᒥᕐᕈᒃᑲᓐᓂᕋᓱᓪᓚᕆᖕᓂᐊᕋᑦᑎᒍᑦ ᑕᒪᒃᑯᓄᖓ 
ᐃᑲᔪᖅᑕᐅᕙᒃᑐᓄᑦ. ᑖᓐᓇ ᑭᓯᐊᓂ ᓯᕗᓪᓕᖅᐹᒥ 
ᖃᕆᓴᐅᔭᖅ ᑖᓐᓇ ᐃᖏᕐᕋᓯᑦᑎᐊᓚᐅᕐᓗᓂ 
ᖃᐅᔨᒪᑦᑎᐊᕐᓂᖅᓴᐅᓂᐊᕋᑦᑕ ᓯᕗᓂᑦᑎᓐᓂᑦ 
ᖃᓄᐃᑦᑐᒥᒃ ᐅᕝᕙᓘᓐᓃᑦ ᖃᔅᓯᓂᒃ ᑮᓇᐅᔭᓂᒃ 
ᑕᕝᕗᖓ ᐱᔭᕆᐊᖃᖃᕐᓂᐊᕐᒪᖔᑕ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᐃᐊᓕᐊᑦ, 
ᐊᐱᕆᒃᑲᓐᓂᕈᒪᕖᑦ? 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐄ, ᒥᓂᔅᑕ ᓯᕗᓪᓕᖅᐹᒥ 
ᐊᑐᓕᖅᑎᑕᐅᕙᓪᓕᐊᓂᖏᓐᓂ ᐅᖃᐅᓯᖃᖅᑲᐅᒻᒪᑦ 
ᓇᓪᓕᑭᑕᓚᖓᒻᒪᑕ ᒪᑯᐊ 
ᐊᑭᓕᖅᓱᖅᑕᐅᒋᐊᖃᖃᑦᑕᖅᑐᑦ, ᒪᑯᐊ ᐃᓪᓗᒧᑦ 
ᐃᓄᓕᕆᔨᖃᑦᑕᖅᑐᑦ, ᐃᓪᓗᒧᑦ ᐊᑭᓖᒍᔾᔭᐅᕙᒻᒥᒻᒪᑕ.  
ᑖᒃᑯᐊᓕ ᖃᓄᖅᑑᖅᓯᒪᕕᓰ ᓇᒥ ᑭᒃᑯᓐᓄᑦ 
ᐊᐅᓚᑕᐅᒐᔭᕐᒪᖔᑕ ᐃᓄᓕᕆᔨᓐᓂᐅᔪᑦ 
ᐊᐅᓚᓂᖏᑦ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. 
ᑭᐅᒋᐊᕈᓐᓇᕆᕕᐅᒃ, ᒥᔅ ᐅᒃᐲᒃ? 
 
ᐅᒃᐱᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. ᑕᕝᕙᓂ 
ᐊᓪᓚᕝᕕᖁᑎᑦᑎᓐᓂ ᐊᖓᔪᖅᑳᖃᕐᕕᖕᒥ ᑕᕝᕙᓂ 
ᐊᑕᐅᓯᕐᒥᑦ ᐃᓚᒋᐊᕆᓂᐊᖅᑐᒍᑦ ᐃᖅᑲᓇᐃᔭᖅᑎᒥᒃ 
Verifications Officer-ᖑᓂᐊᖅᑐᒧᑦ ᐊᒻᒪᓗᑦᑕᐅᖅ 
ᓇᓗᓇᐃᕆᓯᒪᔪᖃᕆᓪᓗᓂᑦᑕᐅᖅ ᑕᕝᕙᓂ $1.125 
ᒥᓕᔭᓐᖑᓂᐊᖅᑐᓂᒃ ᐃᖅᑲᓇᐃᔭᖅᑎᑖᕈᓐᓇᖁᓪᓗᑕ 
ᑕᕝᕙᓂ ᓴᖅᑭᔮᖅᑎᑦᑎᓇᓱᓕᕈᑦᑕ ᖃᕆᓴᔭᐅᔭᒃᓴᒥ 
ᓄᑖᖑᓂᐊᖅᑐᒥᒃ ᐃᖅᑲᓇᐃᔭᖅᑎᐅᓂᐊᖅᑐᒥᑦᑕᐅᖅ 
ᓴᖅᑮᓯᒪᒻᒥᔪᒍᑦ. ᖁᔭᓐᓇᒦᒃ, ᐃᔅᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅ ᐅᒃᐱᒃ. ᒥᔅᑕ 
ᐃᐊᓕᐊᑦ, ᐊᐱᕆᒃᑲᓐᓂᕈᒪᕖᑦ? ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑖᓐᓇᓕ ᐱᓕᕆᐊᒃᓴᑦ ᐸᕐᓇᐅᑎᖏᓐᓂᒃ 
ᐅᖃᖅᓯᒪᔪᖃᕐᒥᒻᒪᑦ ᖃᕆᓴᐅᔭᒃᑯᑦ 
ᑲᑎᖅᓱᐃᕝᕕᐅᒐᔭᖅᑐᒥᒃ ᐃᓕᓐᓂᐊᕆᐊᖃᑦᑕᖅᑐᖅ 
ᖃᐅᑕᒫᖅ ᐅᐸᑦᐸᑦᑕᖏᓐᓂᒃ ᑲᑎᖅᓱᕐᕕᖓᓂᒃ  
ᑕᐃᒪᐃᑦᑐᓴᐃᓐᓇᒐᓚᒻᒦᒃ ᐃᓱᒪᕕᓯ ᑲᑎᖅᓱᐃᕕᖕᒥᒃ? 
ᖁᔭᓐᓇᒦᒃ. 
 



ᓇᒡᒐᔾᔭᐅ, ᔫᓂ 15, 2009 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. ᒥᓂᔅᑕ 
ᑕᐹᖅᔪᒃ. 
 

ᐊᖓᔪᖅᑳᖅ ᓗᐃ ᑕᐹᖅᔪᒃ: ᑖᒃᑯᐊ ᐃᓚᒃᑰᖓᔫᒃ. 
ᐃᓕᓴᖅᑐᓪᓗ ᐃᓕᓐᓂᐊᕐᓂᖏᓐᓄᑦ ᓲᕐᓗ 
ᖃᐅᔨᒪᔾᔪᑎᒋᓂᐊᖅᑕᕗᑦ ᐊᒻᒪᓗ 
ᓂᖃᐃᓱᖅᐸᓪᓕᐊᔪᓪᓗ ᑖᒃᑯᐊ 
ᐃᓛᒃᑰᖓᓪᓚᕆᖕᓂᐊᖅᑑᒃ, ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᐃᐊᓕᐊᑦ, 
ᓱᓕ ᐊᐱᕆᔪᒪᕖᑦ? ᒥᔅᑕ ᐃᐊᓕᐊᑦ. 
 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑖᒃᑯᐊ ᐃᓄᓕᕆᔨᒃᑯᑎᒍᑦ ᐃᑲᔪᖃᑦᑕᕋᑦᓯ 
ᐃᓐᓇᑐᖃᕐᓄᑦ. ᖃᓄᖅ ᐃᓐᓇᑐᖃᑦ 
ᐃᑲᔪᖅᑕᐅᔪᒪᓐᓂᕈᑎᒃ ᐃᑲᔫᑎᒃᓴᓂᒃ ᖃᓄᖅ 
ᑐᒃᓯᕋᕈᓐᓇᖅᑲᑦ. ᖁᔭᓐᓇᒦᒃ. 
 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. ᒥᔅ 
ᐅᒃᐱᒃ, ᑭᐅᒍᓐᓇᓯᒻᒥᔭᐃᑦ. 
 

ᐅᒃᐱᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. ᐄ, ᑕᕝᕙᓂ 
ᐃᓕᓐᓂᐊᖅᑐᓕᕆᔨᒃᑯᓐᓂ ᐱᔨᑦᑎᕋᖃᑦᑕᖅᑐᒍᑦ 
ᐃᓐᓇᕐᓂᒃ ᐊᔾᔨᒌᓐᖏᑦᑐᓂ. ᓯᕗᓪᓕᖅᐹᖅ ᑖᓐᓇ 
Senior Citizens Supplementary Benefit 
ᓯᕗᓪᓕᐅᖃᑦᑕᖅᑐᖅ. ᑖᓐᓇ ᑖᓐᓇᐅᑕᖅᑯᖅ, ᐊᒻᒪᓗ 
ᐊᐃᑉᐸᖓ ᐅᖅᓱᐊᓗᒃᑖᕈᑎᓄᑦ 
ᐱᔨᑦᑎᕋᕈᑎᒋᖃᑦᑕᕐᒥᔭᕗᑦ ᐃᓐᓇᖅᑎᓐᓄᑦ. 
ᖁᔭᓐᓇᒦᒃ, ᐃᔅᓯᕙᐅᑖᖅ. 
 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅ ᐅᒃᐱᒃ. ᑕᐃᒃᑯᓄᖓ 
ᓇᒻᒥᓂᓕᓐᓄᑦ ᑖᓐᓇ ᐅᖅᓱᐊᓗᒃ ᑐᕌᖓᕙᑦᑐᖅ. 
ᐆᑮ. ᒥᔅᑕ ᐃᐊᓕᐊᑦ, ᐱᔭᕆᖅᑮᑦ? ᑕᐃᒪ 
ᐊᑎᖅᑕᖃᒃᑲᓂᕐᖓᑦ, ᒥᔅᑕ ᓂᓐᖓᖅ, 
ᐱᒋᐊᕈᓐᓇᓯᒻᒥᔪᑎᑦ. 
 

ᓂᓐᖓᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ G-7-
ᒦᑦᑐᖅ ᐃᓄᒋᐊᕐᓂᖓ ᑎᑎᕋᑦᓯᐊᖅᓯᒪᒻᒪᑦ 
ᑎᑎᖅᑲᖓ ᒪᒥᓴᕐᓂᖅ ᐃᓕᓐᓂᐊᕐᓂᖅ, 
ᐃᓕᓐᓂᐊᒃᑲᓐᓂᕐᓂᒃ ᐊᒻᒪᓗ ᑮᓇᐅᔭᓕᐅᕋᓱᒡᓗᓂ  
ᑖᒃᑯᐊ ᓴᓇᔪᓐᓇᖅᑐᑦ. ᐅᓇᓕ 
ᐊᐱᖅᑯᑎᒋᒍᒪᓗᐊᖅᑕᕋ ᐊᒻᒪᓗᒎᖅ ᓄᓇᒥ ᑕᒫᓂ, 
ᓄᓇᒦᓪᓗᑎᒃ, ᓄᓇᒥ 
ᐊᖑᓇᓱᐊᕈᓐᓇᑑᖅᑰᖅᑐᓄᑯᐊ, ᖃᓄᖅ ᑖᓐᓇ 
ᖃᓪᓗᓈᑎᑐᑦ ᑎᑎᕋᖅᓯᒪᔪᖅ, land-based, 
ᑐᑭᖃᕐᒪᖔᑦ ᐊᐱᕆᔪᒪᓕᕐᒥᒐᒪ? ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᓂᖏᐅᖓᓐ): ᖁᔭᓐᓇᒦᒃ, ᒥᔅᑕ 
ᓂᓐᖓᖅ. ᒥᓂᔅᑕ ᑕᐹᖅᔪᒃ.  
 

ᐊᖓᔪᖅᑳᖅ ᓗᐃ ᑕᐹᖅᔪᒃ: ᑖᓐᓇ ᑐᖏᓕᕐᒪ 
ᑐᑭᓯᓇᖅᓯᑎᑦᑎᐊᑲᓐᓂᕆᐊᓚᐅᕐᓕᐅᒃ.  
 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ ᑕᐹᖅᔪᒃ. ᒥᔅ 
ᐅᒃᐱᒃ. 
 

ᐅᒃᐱᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. ᑭᓇᑐᐃᓐᓇᖅ 
ᓂᕿᑖᕈᑎᒥᒃ ᐱᔪᒪᓂᐊᑐᐊᕈᓂ 
ᓇᓗᓇᐃᕆᔭᕆᐊᖃᓲᖑᒻᒪᑦ ᐱᔪᓐᓇᕐᓂᕐᒥᒃ 
ᑭᓱᑐᐃᓐᓇᕐᒥᒃ. ᓲᕐᓗ ᐃᓕᓐᓂᐊᕆᐊᕈᓐᓇᕐᓂᕐᒥᓂᒃ 
ᐅᕝᕙᓘᓐᓃᑦ ᐃᑲᔪᕈᓐᓇᕐᓂᕐᒥᓂᒃ 
ᐊᑭᓕᖅᓱᖅᑕᐅᓐᖏᓪᓗᓂ ᑕᐃᓲᕆᔭᕗᑦ productive 
choice.  
 

ᑖᓐᓇ ᑭᓇᑐᐃᓐᓇᖅ ᓇᓗᓇᐃᕆᔪᓐᓇᕐᒥᒻᒪᑦᑕᐅᖅ 
ᐊᖑᓇᓱᓐᓂᒃᑯᑦ ᐱᔨᑦᑎᕋᖃᑦᑕᖅᑐᖅ ᐃᓚᒥᓄᑦ 
ᑖᓐᓇ ᐊᖏᕈᑎᒋᓲᕆᒻᒥᔭᕗᑦᑕᐅᖅ 
ᓂᕿᑖᕈᑎᑖᕐᓂᐊᕈᓂ ᓇᓗᓇᐃᖅᓯᒪᓂᐊᕈᓂᐅᒃ. 
ᖁᔭᓐᓇᒦᒃ, ᐃᔅᓯᕙᐅᑖᖅ. 
 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅ ᐅᒃᐱᒃ. ᒥᔅᑕ 
ᓂᓐᖓᖅ. 
 

ᓂᓐᖓᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᔅ ᐅᒃᐱᒃ 
ᖁᔭᓐᓇᒦᕈᒪᕝᓗᒍ ᑭᓯᐊᓂ ᑖᓐᓇ ᓄᓇᓕᓐᓂ 
ᒥᑭᓂᖅᓴᓂ ᑐᓴᖅᓴᐅᒐᔪᓐᖏᒻᒪᑦ ᐃᒻᒪᖄ 
ᖃᐅᔨᒪᑎᑕᐅᑦᑎᐊᕐᔫᒥᖃᑦᑕᖅᐸᑕ 
ᓂᖃᐃᑐᖃᑦᑕᖅᑐᐃᑦ, Income Support-
ᑖᖃᑦᑕᖅᑐᐃᑦ.  
 

ᐊᒥᓲᖕᒪᑕ ᓂᕿᓪᓚᑦᑖᒥᒃ ᓂᕆᔪᒪᖃᑦᑕᖅᑐᐃᑦ 
ᐃᓚᖏᑦ ᐃᓐᓇᐃᑦ, ᓂᕿᒥᕐᒃ ᐊᔪᖅᓴᓕᓲᖑᒻᒪᑕ 
ᐊᒻᒪᓗ ᑕᒪᒃᑯᐊ ᐃᓚᖏᑦ ᐅᐃᖃᕈᓐᓃᖅᓯᒪᔪᑦ 
ᐊᔪᖅᓴᓕᓲᖑᒻᒪᑕ. ᖃᓄᖅ ᖃᐅᔨᒪᕖᖅᑕᐅᒍᒪ 
ᓈᓚᐅᑎᒃᑯᑦ ᑐᓴᖅᓴᐅᓚᐅᓲᖑᖕᒪᑦ. 
 

ᐄ, ᑐᓴᐅᒪᓐᓇᒃᑲᓐᓂᖅᐸᑦ ᓄᓇᓕᖕᓂ 
ᐊᐱᖅᑯᑎᒋᓐᖏᑕᕋ ᑖᓐᓇ. ᐄ, ᐱᐅᔪᖅ 
ᑐᓴᖅᓴᐅᑲᓐᓂᖃᑦᑕᖅᐸᑦ, ᑐᓵᔭᐅᒃᑲᓐᓂᖃᑦᑕᖅᐸᑦ 
ᓄᓇᓕᖕᓂ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓂᓐᖓᖅ. ᑖᓐᓇ 
ᐅᖃᐅᓯᑐᐃᓐᓇᐅᖅᑰᕋᑖᕐᒪᑦ. ᒥᔅᑕ ᐊᐅᐸᓗᒃᑐᖅ. 
 

ᐊᐅᐸᓗᒃᑐᖅ: ᒪ’ᓇᓪᓗᐊᕕᒃ, ᐃᒃᓯᕙᐅᑖᖅ. 
ᑖᒃᑯᓂᖓᑦᑕᐅᖅ, ᒥᓂᔅᑕᒧᓪᓗ ᐊᒻᒪ ᒥᔅ ᐅᒃᐱᒃ, 
ᑐᓐᖓᓱᑦᑎᐊᕆᑦᓯ ᑕᒫᓂ. ᑖᒃᑯᓂᖓ ᐊᐱᖅᑯᑎᖃᕋᒪ 
ᑖᑉᓱᒧᖓ ᒥᒃᓵᓄᑦ ᓂᖃᐃᑐᖅᑎᓄᑦ, 
ᓂᖃᐃᑐᖅᑐᓄᑦᑕᐅᖅ ᑖᑉᓱᒧᖓ ᑐᕌᖓᓗᐊᖅᑐᖅ. 
ᐃᓚᖏᑦ ᖃᐅᔨᒪᓪᓗᐊᕕᔪᐃᑦᑑᖕᒪᑎᒃ ᕼᐅᓇᒧᒃ 
ᓂᖃᐃᑑᑎᒃᓴᓄᑦ ᐊᑐᒐᒃᓴᖅᑕᖃᒃᑲᓐᓂᕐᒪᖔᑦ 
ᐃᓛᓐᓂᒃᑯᑦ ᐅᖃᐅᑎᔭᐅᑦᓯᐊᔾᔨᒌᒃᑑᖕᒪᑎᒃ 

ᓄᖃᐃᑐᖅᑎᓂᒃ. ᑖᒃᑯᐊ ᐆᒃᑑᑎᒋᓗᒋᑦ, ᐅᑭᐅᒃᑯᑦ 
ᐊᓐᓄᕌᖅᑑᑎᒃᓴᖅ ᐊᒻᒪᓗ ᐃᓛᓐᓂᒃᑯᑦ 
ᐃᒡᓗᑖᕌᖓᒥᒃ ᑖᒃᑯᐊ ᓂᖃᐃᑐᖅᑎᓂᒃ. 
 
ᐃᑲᔪᖅᑕᐅᒐᐅᔪᒃᓴᑦ ᖃᑉᓗᓈᑐᑦ ᑕᐃᔭᐅᕙᒃᑐᖅ 
Home Start Up. ᐊᒻᒪᓗ ᑖᓐᓇ 
ᐆᒃᑑᑎᒋᖃᑕᐅᓗᒍᒃᑕᐅᖅ ᐱᓗᐊᖅᑐᒥᒃ 
ᓂᖃᐃᑐᖅᑎᓄᑦ ᐊᖏᖅᑕᐅᖏᒃᑳᖓᒥᒃ 
ᓇᒧᐊᒐᒃᓴᕐᓂᖅ ᑐᕼᐋᔫᓪᓗᐊᒪᖔᑕ ᑖᑉᓱᒥᓐᖓᑦ 
ᓂᖃᐃᑑᑎᑖᕐᓂᓗᒃᑳᖓᒥᒃ, ᐊᖏᖅᑕᐅᖏᒃᑳᖓᒥ 
ᖃᓄᖅ ᓇᒧᒃ ᐊᒻᒪᓗ ᑭᑐᓂᒃ 
ᐃᑲᔪᖅᑕᐅᑲᓐᓂᖅᑑᓪᓗᐊᕐᒪᖔᑕ ᑖᒃᑯᐊ 
ᐅᖃᐅᑎᕆᔭᐅᖃᑦᑖᕈᖕᒪᑎᒃ. ᑖᒃᑯᐊ ᐆᒃᑑᑎᒋᓗᒋᑦ, 
ᐃᓚᖏᑦ ᓄᓇᖅᑲᑎᒋᔭᒻᓂᒃ ᖃᒪᓂᑦᑐᐊᕐᒥ ᑕᐃᓐᓇ 
ᐃᕼᐅᒫᓗᒍᑎᖃᕐᒪᑎᒃ.  
 
ᑕᒡᕙ ᐃᓛᓐᓂᒃᑯᑦ ᓂᖃᐃᑐᖅᑎᓂᒃ ᓄᓇᑉᑎᓂᒃ 
ᕼᐃᓚᑖᒍᑦ ᑭᕙᓪᓕᐅᑉ ᐃᓗᐊᒍᑦ ᑕᐃᒃᑯᐊ 
ᐃᕼᐅᒪᑕᐅᔪᑦ ᑭᕙᓪᓕᐅᑉ ᐃᓗᐊᓂ, Regional-
ᖑᓂᕋᖅᑕᐅᕙᑉᑐᓂᒃ ᐃᓛᓐᓂᒃᑯᑦ ᓂᖃᐃᑐᖅᑎᓂᒃ 
ᐃᕼᐅᒪᑕᖓᓐᓂᒃ ᐃᑲᔪᖅᑕᐅᒃᑲᓐᓂᕼᐅᐊᖅᑕᖅᖢᑎᒃ 
ᐅᖃᕼᐅᕐᒪᑎᒃ. ᑖᒻᓇ outside region ᑐᑭᓕᒃ. 
ᐃᓚᖏᑦ ᐅᖃᕈᒪᑕᒎᖅ ᐃᓛᓐᓂᒃᑯᑦ ᑎᐃᑦᓇ 
ᐱᒑᖓᒥᓐᖒᖅ ᐃᖢᐃᓪᓕᕼᐃᒫᔫᔭᕼᐅᕐᒪᑎᒎᖅ 
ᑖᑉᑯᓂᖓ ᓂᖃᐃᑐᖅᑎᓂᒃ. ᖃᓄᑭᐊᖅ 
ᖃᓄᖓᕼᐊᖅᑑᔭᓐᖏᖦᖢᑎᒡᓗ ᐱᔮᕆᖏᖦᖢᑎᒡᓗ 
ᐃᓛᓐᓂᒃᑯᑦ ᑎᐊᑦᓇ ᑐᑭᕼᐃᑦᑎᐊᔪᐃᑦᑑᖕᒪᑕ ᖃᓄᖅ 
ᐃᑲᔪᖅᑕᐅᒃᑲᓐᓂᖅᑑᓪᓗᐊᕐᒪᖔᑕ.  
 
ᑖᒻᓇ ᐊᐱᕆᕼᐅᐊᓚᐅᖅᑐᖓ ᒥᓂᔅᑕ ᐅᕝᕙᓘᓐᓃᑦ 
ᐱᓕᕆᔨᖏᑦ ᑐᑭᒧᐊᖅᑎᖏᓪᓘᓐᓂᑦ ᑖᑉᑯᐊ 
ᐱᓕᕆᕝᕕᖁᑎᒋᔭᐅᔪᐃᑦ ᕿᒥᕐᕉᖅᑑᓪᓗᐊᕐᒪᖔᑦᓯᐅᒃ 
ᐅᕝᕙᓘᓐᓃᑦ ᖃᐅᔨᒋᐊᒃᑲᓐᓂᖅᑑᓪᓗᐊᕐᒪᖔᑉᓯ 
ᑖᒃᑯᓂᖓ ᓂᖃᐃᑐᖅᑎᓂᒃ ᐱᓕᕆᔨᖏᓐᓄᑦ. ᐊᒻᒪᓗ 
ᐃᓛᓐᓂᒃᑯᑦᑕᐅᖅ ᑖᓐᓇ ᐱᓗᐊᖅᑐᒥᒡᓘᓐᓂᑦ 
ᐱᓕᕆᕝᕕᖁᑎᒋᔭᓯ 
ᓇᓗᓇᐃᖅᕼᐃᑦᑎᐊᖅᑑᓪᓗᐊᕐᒪᖔᑉᓯ 
ᓄᓇᕗᒻᒥᐅᑕᓂᒃ ᑖᒃᑯᐊ ᓂᖃᐃᑐᖅᑐᑦ ᕼᐅᓇᒧᒃ 
ᐱᒃᑲᓐᓂᖅᑑᓪᓗᐊᕐᒪᖔᑕ, 
ᐃᑲᔪᖅᑕᐅᒃᑲᓐᓂᖅᑑᓪᓗᐊᕐᒪᖔᑕ.  
 
ᑖᒻᓇ ᐃᒻᒪᖃ ᖃᑉᓗᓈᑎᑐᑦ ᑕᐃᒍᕐᓗᒍ, (ᑐᓵᔨᑎᒍᑦ) 
ᑖᒃᑯᐊ ᐱᓕᕆᕕᓯ ᓴᖅᑭᑎᑦᓯᒍᓐᓇᖅᑲᑕ 
ᐃᑲᔫᓯᐊᕈᓐᓇᖅᑐᑦ. (ᑐᓵᔨᑎᒎᕈᓐᓃᖅᑐᖅ) ᑖᓐᓇ 
ᐊᐱᕆᓚᐅᖅᐸᕋ ᑖᒃᑯᓂᖓ ᓂᖃᐃᑐᖅᑎᓂᒃ 
ᑐᑭᑎᑎᑦᑎᐊᖅᑑᓪᓗᐊᕐᒪᖔᑉᓯ 
ᓇᓗᓇᐃᖅᓯᑦᑎᐊᖅᑑᓪᓗᐊᕐᒪᖔᑉᓯ ᑖᒃᑯᓂᖓ 
ᓂᖃᐃᑐᖅᑎᓂᒃ. ᕼᐅᓇᒧᑦ 

ᐃᑲᔪᖅᑕᐅᑲᓐᓂᖅᑑᓪᓗᐊᕐᒪᖔᑕ. ᒪ’ᓇᐅᔪᑎᑦ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᐅᑲᓕᖅ): ᖁᔭᓐᓇᒦᒃ, ᒥᔅᑕ  
ᐊᐅᐸᓗᒃᑐᖅ. ᒥᔅ ᐅᒃᐱᒃ. 
 
ᐅᒃᐱᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. ᒪᕐᕉᖅᑰᖅᑑᓂᒃ 
ᑐᓴᕋᑖᖅᑐᖓ ᑕᕝᕙᓂ. ᓯᕗᓪᓕᖅᐹᒥᖅᑲᐃ 
ᐃᖅᑲᓇᐃᔭᖅᑎᖁᑎᑦᑕ ᒥᒃᓵᓄᑦ 
ᓂᓪᓕᕈᑎᖃᑲᐃᓐᓇᕋᑖᖅᑐᖅ. ᑕᐃᒪ ᒫᓐᓇᐅᔪᖅ 42 
ᐳᓴᓐᑎᒥᒃ ᓄᖅᑲᖃᑦᑕᖅᑐᓂᒃ ᐃᒪᓐᓇ 
ᐃᖅᑲᓇᐃᔭᖅᑎᖁᑎᖃᖅᑐᒍᑦ.  
 
ᑖᓐᓇ ᐃᖅᑲᓇᐃᔮᖅ ᐱᔭᕆᐊᑐᔫᓪᓗᓂ ᓄᓇᓕᓐᓂ 
ᐊᒻᒪᓗ ᓄᓇᓕᒻᒥᐅᑕᐅᓪᓗᑎᒃ ᐱᔨᑦᑎᕋᕐᓂᐊᖅᑐᑎᒃ 
ᑕᕝᕙᓂ ᓄᓇᓕᒻᒥ ᐊᒥᓱᑲᓪᓚᐃᑦ 
ᓄᖅᑲᖃᑦᑕᓲᖑᒻᒪᑕ ᐃᖅᑲᓇᐃᔮᕆᔭᒥᓄᑦ. ᐃᓛᓐᓂᑦ 
ᑕᑯᒥᓇᓐᖏᑦᑐᓂᒃ ᐊᒻᒪᓗ ᑐᓵᔪᒥᓇᓐᖏᑦᑐᓂᒃ 
ᓂᓪᓕᕐᕕᐅᖃᑦᑕᖅᑐᑦ ᐃᖅᑲᓇᐃᔭᖅᑎᕗᑦ 
ᐅᒡᒍᓇᖅᑑᒐᓗᐊᖅ ᐃᓛᓐᓂᒃᑯᑦ ᑕᒪᒃᑯᐊ 
ᓄᖅᑲᕈᑕᐅᖃᑦᑕᖅᑐᑦ ᐃᖅᑲᓇᐃᔭᖅᑎᖁᑎᑦᑎᓐᓄᑦ. 
ᐊᒻᒪᓗ ᑖᓐᓇ ᐅᖃᐅᓯᕆᕋᑖᖅᑕᖓ ᓯᒃᑭᒃᑯᑦ 
ᑎᑎᕋᕐᓂᒃᑯᑦ ᐱᓕᕆᐊᕆᓪᓗᐊᑕᕆᒻᒪᒍ ᒫᓐᓇ 
ᐃᖅᑲᓇᐃᔭᖅᑎᖁᑎᑦᑕ.  
 
ᑖᓐᓇ ᓂᕆᐅᒋᔭᖃᖅᐳᒍᑦ ᑖᓐᓇ ᖃᕆᓴᐅᔭᒃᑯᑦ 
ᓴᖅᑭᔮᓪᓚᕆᓕᖅᑲᑦ ᓂᕿᑖᕈᑎᑦ ᖃᕆᓴᐅᔭᒃᑯᑦ 
ᐊᐅᓚᓕᖅᑲᑦ ᑖᒃᑯᐊ ᐃᖅᑲᓇᐃᔭᖅᑎᖁᑎᒋᔭᕗᑦ 
ᓵᓐᖓᔪᓐᓇᕐᓂᖅᓴᐅᖁᓪᓗᒋᑦ ᑖᒃᑯᓄᖓ 
ᐱᔨᑦᑎᕋᖅᑕᒥᓂᒃ ᐱᔨᑦᑎᕋᖅᑕᒥᓄᑦ ᓄᓇᓕᓐᓂᑦ, 
ᓲᕐᓗ ᐃᑲᔪᕆᐊᒃᑲᓐᓂᕆᐊᖃᖅᑲᑕ ᐅᕝᕙᓘᓐᓃᑦ 
ᐃᖅᑲᓇᐃᔮᒃᓴᒧᑦ ᓵᓐᖓᔭᕆᐊᖃᖅᐸᑕ ᐃᒪᓐᓇ 
ᐃᑲᔪᕈᓐᓇᖅᓯᓂᖅᓴᕆᒐᔭᖅᑕᕗᑦ ᑕᐃᒪᓐᓇ 
ᓂᕆᐅᒋᔭᖃᖅᑐᒍᑦ.  
 
ᑖᒃᑯᐊᓕ ᐃᖅᑲᓇᐃᔭᖅᑎᖁᑎᓕᒫᑦᑎᐊᕗᑦ 
ᐃᓕᓐᓂᐊᖅᑎᑕᐅᓯᒪᖅᑳᓚᐅᖅᑐᑎᒃ ᑭᓯᐊᓂ ᐊᒻᒪᓗ 
ᑕᑕᑎᖅᓯᒪᔪᓂᒃ ᐱᔭᕇᖅᓯᖅᑳᓚᐅᕐᓗᑎᒃ ᑭᓯᐊᓂ 
ᐃᖅᑲᓇᐃᔭᖅᑎᓐᖑᕈᓐᓇᕐᒪᑕ ᐊᒻᒪ ᓂᕿᑖᕈᑎᓂᒃ 
ᐱᔨᑦᑎᕋᖅᑎᐅᔪᓐᓇᖅᓯᓲᖑᒻᒪᑕ. ᐊᒻᒪᓗ 
ᖃᕆᓴᐅᔭᒃᑯᑦ ᑖᓐᓇ ᓴᖅᑭᔮᓪᓚᕆᓕᖅᑲᑦ 
ᑕᒪᒃᑯᓂᖓ ᐅᓂᒃᑳᖅᓯᒪᓂᖅᓴᓂᒃ 
ᓵᓐᖓᓂᖅᓴᐅᓗᑎᒃ ᓄᓇᓕᒻᒥᐅᓄᑦ ᐃᒫ 
ᓂᕆᐅᒋᔭᖃᒃᑲᓐᓂᕐᒥᔪᒍᑦ ᐃᒪᓐᓇ ᑖᓐᓇ 
ᑭᖑᓪᓕᖅᐹᑦᑎᐊᓪᓚᕆᒻᒥᒃ 
ᐊᑐᖅᑕᐅᔭᕆᐊᖃᕋᓗᐊᕐᖓᑦ ᓂᕿᑖᕈᑎ.  

Program of last resort-ᖑᓂᕋᖃᑦᑕᖅᑕᕗᑦ 
ᑭᖑᓪᓕᖅᐹᑦᑎᐊᖑᓪᓗᓂ ᑖᓐᓇᐅᑕᖅᑯᖅ. ᐊᒻᒪᓗ 
ᖃᓄᖅ ᓂᕿᑖᕈᑎᑖᕆᐊᖅᑐᖅᑐᑦ ᑕᖅᑭᑕᒫᑦ 
ᐊᔾᔨᒌᓐᓇᓲᕆᓐᖏᒻᒥᒻᒪᒍ 
ᖃᐅᔨᓴᐃᓐᓇᕆᐊᖃᓲᖑᒻᒪᑕ ᐃᖅᑲᓇᐃᔭᖅᑎᕗᑦ 
ᐃᓯᖅᑐᖃᕐᓂᖅᑲᑦ ᑮᓇᐅᔭᓂᒃ, ᖃᑦᑎᓂᒃ 
ᐃᓯᖅᑐᖃᕐᓂᖅᐸᑦ ᑕᒪᒃᑯᐊ ᓂᕿᑖᕈᑎᒋᓂᐊᖅᑕᖏᑦ 
ᐊᓯᔾᔨᖃᑦᑕᕐᒪᑕ ᑕᐃᒪᓐᓇ ᐅᓂᒃᑳᖏᑦ 
ᐊᔾᔨᐅᖏᑦᑐᒥᓂᐅᓐᓂᖅᑲᑕ. ᓲᕐᓗ 
ᕕᙴᕐᓂᖅᑲᑕᓘᓐᓃᒃ ᐅᕝᕙᓘᓐᓃᒃ ᑮᓇᐅᔭᒥᒃ 
ᖃᐃᑦᑎᔭᐅᓐᓂᖅᐸᑕ ᐃᓯᖅᐸᓪᓕᐊᔪᖅ 
ᐊᒥᓲᓂᖅᓴᐅᑉᐸᑦ ᓂᕿᑖᕈᑎᖓ 
ᒥᑭᔫᓂᖅᓴᐅᒐᔭᕐᖓᑦ ᑕᐃᒪᓐᓇ 
ᐊᔾᔨᒌᓐᓇᓲᕆᓐᖏᒻᒪᒍ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅ ᐅᑉᐱᒃ. ᒥᔅᑕ 
ᐊᐅᐸᓗᒃᑐᖅ. 
 
ᐊᐅᐸᓗᒃᑐᖅ: ᒪ’ᓇᐅᔪᑎᑦ. ᐊᒻᒪᓗ ᑖᒻᓇ ᒥᔅ ᐅᑉᐱᒃ 
ᑭᐅᒐᒥ ᒪ’ᓇᐅᔪᑎᑦ. ᓯᕗᓪᓕᖅᐹᒥᒃ ᐄᑯᓘᖅᐳᖓ 
ᓂᖃᐃᑐᖅᑎᓂᓗᒃᑖᑦ ᖃᐅᔨᒪᓐᓂᕐᒪᑦ 
ᓇᓗᓇᓐᖏᒪᑦᑕᐅᖅ ᐱᓕᕆᐊᒃᓴᖏᑦ 
ᐊᔪᕐᓇᖅᑐᑦᑐᐊᕋᐅᒐᒥᒃ ᖁᕕᐊᓇᓐᖏᑦᑐᓂᒃᑕᐅᖅ 
ᑐᕌᕐᕕᒋᔭᐅᕼᐅᕐᒪᑎᒃ, ᐱᔮᕆᓐᖏᑦᑐᖓᐅᒐᓗᐊᖅ.  
 
ᐊᒃᓱᕈᖅᖢᑎᒃ ᐱᓕᕆᑦᑕᕋᓗᐊᖅᖢᑎᒃ 
ᓇᓗᓇᓐᖏᑦᑑᒐᓗᐊᖅ. ᑭᓯᐊᓂᑦᑕᐅᖅ ᑖᒃᑯᐊ 
ᓄᓇᕗᑦ ᐃᓗᐊᓂᑦᑕᐅᖅ ᐃᓚᖏᑦ 
ᐱᓕᕆᐊᒃᓴᖃᑦᓯᐊᖏᓐᓂᕐᒧᑦᑕᐅᖅ ᓇᑭᒃᑭᐊᖅ 
ᑮᓇᐅᔭᖅᑖᒃᑲᓐᓂᕐᓂᖅ ᓇᓗᓇᕈᕐᒪᑦ 
ᓂᖃᐃᑦᑐᖅᐸᒃᖢᑎᒃ ᑭᓯᐊᓂᐅᕙᒃᖢᓂ. 
 
ᐊᒻᒪᓗ ᑭᓯᐊᓂ ᐃᓚᖏᑦ ᓄᑕᖅᑲᓖᓪᓘᓐᓃᑦ 
ᖃᐅᔨᓵᓚᐅᖅᓯᒪᕝᕙᖕᒪᑎᖕᓇᐅᖅ ᑖᒃᑯᓇᓐᖓᑦ 
ᐆᒃᑑᑎᒋᓚᐅᕋᑉᑯ ᐅᑭᐅᒃᑯᑦ ᐊᓐᓄᕌᑑᑎᒃᓴᑦ 
ᓂᖃᐃᑐᖅᑎᓂᖅ 
ᐃᑲᔪᖅᑕᐅᑎᑦᑑᓪᓗᐊᕋᓗᐊᖅᖢᑎᒡᓗ 
ᑐᓴᖅᑎᑕᐅᓪᓗᐊᔪᐃᑦᑑᖅᑰᕐᒪᑎᒃᑕᐅᖅ ᑖᒻᓇ  
ᐆᒃᑑᑎᒋᓚᐅᕋᑉᑯᑦ ᐊᒻᒪᓗ ᐱᖃᑖᖓᒍᑦᑕᐅᖅ 
ᐃᒡᓗᑖᖅᑎᑕᐅᓕᓵᕌᖓᒥᒃᑕᐅᖅ ᓂᖃᐃᑐᕌᖓᒥᒃ 
ᑖᒃᑯᐊ ᐃᑲᔪᖅᑕᐅᒃᑲᓐᓂᖅᑑᓪᓗᐊᕋᓗᐊᕐᒪᑎᒃᑕᐅᖅ.  
 
ᑭᓯᐊᓂ ᑐᓴᖅᑎᑕᐅᓗᐊᔪᐃᑦᑑᖕᒪᑎᒃ ᖃᓄᖅ 
ᐃᑲᔪᖅᑕᐅᓯᓐᓇᒃᑑᓪᓗᐊᕐᒪᖔᑕ ᑖᒻᓇ ᓂᖃᐃᑐᖅᑐᑦ. 
ᐊᒻᒪᓗ ᑖᓐᓇ ᐱᓕᕆᕕᒋᔭᖓᑦ ᒥᓂᔅᑕ ᑕᐹᖅᔪᒃ 
ᓇᓗᓇᐃᖅᓯᑎᑦᑎᑲᓐᓂᖅᑑᑉᓗᐊᕐᒪᖔᑕ ᖃᓄᖅ 
ᐃᓄᐃᑦ ᐃᑲᔪᖅᑕᐅᒃᑲᓐᓂᖅᑑᓪᓗᐊᕐᒪᖔᑕ, 

ᐅᖃᖅᓯᓐᓇᕈᐊᓚᐅᖅᖢᖓᐅᒐᓗᐊᖅ. ᒪ’ᓇᐅᔪᑎᑦ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐊᐅᐸᓗᒃᑐᖅ. 
ᒥᓂᔅᑕ ᑕᐹᖅᔪᒃ, ᑭᐅᒋᐊᑲᐃᓐᓇᕈᓐᓇᖅᑭᐅᒃ? 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, 
ᐃᒃᓯᕙᐅᑖᖅ. ᐄ, ᑖᒻᓇ ᓱᓕᔪᖅ ᑖᒃᑯᐊ 
ᐃᑲᔫᑕᐅᕙᒃᑐᑦ ᓂᕿᑖᕋᓱᖕᓂᕐᒧᑐᐃᓐᓇᐅᖏᒻᒪᑦ 
ᑭᓯᐊᓂ ᑖᒃᑯᐊ ᐊᓐᓄᕌᖅᑖᕈᑎᒃᓴᓂᒡᓗ 
ᓇᓗᓇᐃᖅᓯᓯᒪᖃᑦᑕᖅᑐᒍᑦ ᑭᓯᐊᓂ ᑖᓐᓇ 
ᐅᓄᓐᖏᑦᑐᒻᒪᕆᑯᓘᖕᒪᑦ, ᑖᓐᓇ 
ᖃᓄᖅᑑᕈᑎᒋᓇᓱᐊᖅᑕᕗᑦ ᖃᓄᖅ 
ᐅᓄᖅᓯᒋᐊᒃᑲᓐᓂᕈᓐᓇᕋᔭᕐᒪᖔᑦᑎᒍᑦ ᑖᓐᓇ 
ᐊᓐᓄᕌᖅᑖᕈᑎ.  
 
ᐊᒻᒪᓗ ᑕᒪᒃᑯᐊ ᐊᓯᖏᑦ ᓲᕐᓗ ᒪᑯᓄᖓ 
ᓇᖕᒥᓂᖃᖅᑐᓄᓪᓘᓐᓃᑦ ᒪᑯᐊ ᐅᖅᓱᖅᑖᕆᐊᓖᑦ 
ᐃᓛᓐᓂ ᐃᑲᔪᖅᑕᐅᖃᑦᑕᖅᑐᑦ ᑕᖅᑭᑕᒫᓂᒃᑯᐊ 
ᐃᑲᔪᖅᑕᐅᖃᑦᑕᕐᒪᑕ ᐊᒻᒪᓗ ᑕᒪᒃᑯᐊ ᐊᓯᖏᑦ 
ᐃᒡᓗᑖᓕᓵᖅᑐᓄᑦ ᐃᑲᔪᖅᑕᐅᔭᕆᐊᓖᑦ 
ᓂᖃᐃᓱᖅᐸᒃᑐᓄᑦ.  
 
ᑕᒪᒃᑯᓂᖓ ᐊᔾᔨᒌᓐᖏᑦᑐᓂᑦ ᐱᖃᖅᑐᒍᑦ 
ᖃᓄᒃᑲᓐᓂᖅ ᑐᓴᐅᒪᔭᐅᑎᒃᑲᓐᓂᕈᓐᓇᕋᔭᕐᒪᖔᑦᑎᒍ 
ᓇᓗᓇᓐᖏᑦᑐᖅ ᑖᒃᑯᐊ ᐃᖅᑲᓇᐃᔭᖅᑎᒋᔭᐅᔪᑦ 
ᓄᓇᓕᖕᓂᑦ ᓂᖃᐃᓱᖅᑎᒋᔭᐅᔪᑦ 
ᐃᖅᑲᐃᓯᔭᐅᒃᑲᓐᓂᕈᓐᓇᕐᓂᐊᖅᑐᑦ ᓱᓇᓄᑦ 
ᐃᑲᔪᕈᓐᓇᕐᒪᖔᕐᒥᖕᓂᒃ ᑕᕝᕙᓂ ᓄᓇᓖᑦ ᐃᓗᐊᓂ, 
ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ 
ᐊᐅᐸᓗᒃᑐᖅ.  
 
ᐊᐅᐸᓗᒃᑐᖅ: ᒪ’ᓇᐅᔪᑎᑦ, ᐃᒃᓯᕙᐅᑕᖅ. ᑖᒃᑯᓂᖓ 
ᓂᖃᐃᑑᑎᒃᓴᓄᑦ ᑭᖑᓪᓕᖅᐹᖓᓄᑦ 
ᐊᐱᕆᒍᐊᓚᐅᖅᐳᖓ ᐊᐱᕆᓐᖏᑦᑐᖓᐅᒐᓗᐊᖅ 
ᑐᑭᓯᑎᑦᓯᐊᖅᓯᓐᓇᕈᐊᓚᐅᖅᑐᖓ ᑖᒃᑯᐊ 
ᐃᓱᒪᒋᓚᐅᖅᑕᒃᑲᓕ ᑖᑉᑯᐊ ᐃᓱᒪᒋᓚᐅᖅᑕᒃᑲᓕ 
ᑖᒃᑯᐊ ᐆᒃᑑᑎᒋᓗᒋᑦ ᐃᒡᓗᓕᕆᔨᒃᑯᓐᓂᒃ 
ᐃᒡᓗᑖᖅᑎᑕᐅᔪᑦ. ᑕᐃᒃᑯᐊ ᓇᒻᒥᓂᖅ  
ᐃᒡᓗᖃᓐᖏᑦᑑᒐᓗᐃᑦ ᑭᓯᐊᓂ ᑕᐃᒃᑯᐊ 
ᐃᒡᓗᓕᕆᔨᒃᑯᑦ ᐃᒡᓗᑖᖅᑎᑕᐅᑦᑕᖅᑐᑦ ᐃᓛᓐᓂᒃᑯᑦ 
ᐱᖁᑎᖃᓗᐊᓐᖏᑦᑕᖅᖢᑎᒡᓘᓐᓃᑦ ᐊᔪᕈᑎᖃᕈᕐᒪᑎᒃ 
ᑖᑉᓱᒪ ᒥᒃᓵᓄᑦ ᐅᖃᕆᐊᖃᓚᐅᖅᑐᖓᐅᒐᓗᐊᖅ. 
ᒪ’ᓇᐅᔪᑎᑦ, ᐃᒃᓯᕙᐅᑖᖅ.  

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐊᐅᐸᓗᒃᑐᖅ. 
ᐅᖃᐅᓯᑐᐃᓐᓇᐅᕙᓪᓚᐃᒻᒪᑦ ᑖᓐᓇ. 
ᐊᑎᖃᒃᑲᓂᕐᖓᑕ ᓱᓕ. ᒥᔅᑕ ᓂᓐᖓᖅ, 
ᐊᐱᕆᔪᓐᓇᓯᒻᒥᔪᑎᑦ.  
 

ᓂᓐᖓᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᓂᔅᑕ 
ᐊᐱᕆᕙᕋ ᖃᓄᖅ ᐊᑐᕐᓂᖃᕐᒪᑕ ᓄᓇᕗᒻᒥ Social 
Assistance Appeal Board? 
ᐊᑐᕐᓂᖃᕋᓗᐊᖅᐸᓂᒃᑯᐊ? ᑕᐃᒃᑯᓇᓂ 
ᑲᑎᒪᔨᐅᖃᑕᐅᑎᓪᓗᖓ ᒪᕐᕈᐃᖅᖢᖓ ᓇᐅᒃ 
ᑐᓴᖅᑎᑕᐅᓚᐅᓐᖏᓐᓇᑦᑕ ᑎᑎᕋᖅᓯᒪᔪᓄᑦ. 
 
ᓈᒻᒪᒍᓱᓐᖏᑦᑐᓂᑦ ᐃᓄᖕᓂᑦ 
ᓂᖃᐃᓱᒋᐊᖃᖅᑑᔮᕋᓗᐊᖅᑐᓂᒎᖅ 
ᓂᖃᐃᓱᖅᑎᑕᐅᓚᐅᓐᖏᓐᓇᒥ ᐊᒥᓱᓄᑦ ᓄᓇᓕᖕᓂ 
ᖁᕕᐊᓱᖃᑦᑕᖏᑎᓪᓗᒋᑦ ᑖᒃᑯᓄᖓᓗ 
ᖁᕕᐊᓱᒍᑎᒋᓐᖏᑕᓂᑦ Social Assistance 
Appeal Board-ᒧᑦ ᑎᑭᑦᑐᓐᓇᕋᑎᑦ. 
ᖃᓄᐃᒻᒪᒃᑭᐊᕐᖓᐃ? ᑖᒃᑯᐊᖃᐃ Appeal-
ᖃᓚᐅᖅᓯᒪᒐᓗᐊᖅᐳᑦ ᑐᓴᓚᐅᖅᓯᒪᒐᓗᐊᖅᐳᖅᑲᐃ 
Social Assistance Appeal Board-ᖑᓂᕋᖅᑕᕋ 
ᖃᓪᓗᓈᑐᑦ. ᖃᓰᓂᒡᓕᑭᐊᖅ 
ᐅᕐᓂᖅᑕᐅᓯᒪᖦᖤᓕᖅᐸᑦ ᓈᒻᒪᒃᓴᓐᖏᑦᑐᓂᑦ 
ᑕᒪᒃᑯᓄᖓ ᓂᖃᐃᓱᖃᑦᑕᖅᑐᓂᑦ? ᖁᔭᓐᓇᒦᒃ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓂᓐᖓᖅ. 
ᐃᖅᑲᓇᐃᔭᖅᑎᖃᑦᑎᐊᕕᔾᔪᐊᑐᔅᓴᐅᒐᕕᑦ 
ᐅᕐᓂᓪᓗᑦᑐᖃᓚᐅᖅᓯᒪᓐᖏᑦᑑᖅ? ᐅᐋᒃ. ᓇᓕᐊᑦᑕ 
ᑭᐅᔪᒪᕕᓯᐅᒃ, ᒥᓂᔅᑕ ᑕᐹᖅᔪᒃ?  
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᑕᐃᓐᓇ 
ᓂᕈᐊᖅᑕᐅᖃᑎᒋᓯᒪᔭᕋ. ᑖᒃᑯᓇᓂ Appeal Board, 
ᖃᓄᑭᐊᖏᒃᑯᐊ, ᐅᓐᓂᕐᓗᒃᓴᕐᕖᖅᑲᐃ, ᑕᐃᒃᑯᐊ 
ᐃᒃᓯᕚᓚᐅᕐᒪᑦ, ᐃᓛᒃ ᖃᐅᔨᒪᔭᑦᑎᒍᓪᓕ 
ᐊᑕᐅᓯᐊᑦᑎᐊᖅᖢᑎᒎᖅ 
ᐅᓐᓂᕐᓗᒃᓴᕐᕕᐅᓚᐅᖅᓯᒪᖕᒪᑕ ᐊᑕᐅᓯᐊᖅᖢᑎᑦ  
ᐱᓕᕆᓚᐅᖅᓯᒪᓪᓗᑎᑦ. Email-ᒃᑯᑦ ᑖᓐᓇ 
ᑐᓴᐅᒪᔭᐅᒃᑲᓐᓂᕋᓱᒍᑎᓯᒪᔭᖓ.  
 
ᐃᒃᑯᐊ ᐃᓚᖏᑦ ᐊᖏᖅᑕᐅᖃᑦᑕᓐᖏᒻᒪᑕ 
ᐊᖏᖅᑕᐅᓐᖏᖦᖢᑎᒃ ᐱᕕᖃᕋᓱᒋᔪᓐᓃᖃᑦᑕᕐᒪᑕ. 
ᐅᓐᓂᕐᓗᒃᓴᑐᐊᖅᐸᑕ ᑖᓐᓇ 
ᕿᒥᕐᕈᔭᐅᔪᓐᓇᕋᓗᐊᖅᖢᓂ. ᑕᒪᓐᓇ 
ᕿᒥᕐᕈᒃᑲᓐᓂᕐᓂᐊᖅᐸᕗᑦ ᑖᓐᓇ ᐱᒻᒪᕆᐅᖕᒪᑦ. 
ᒪᓕᒐᓕᐅᖅᑎᐅᓪᓗᓂ 
ᐅᓐᓂᕐᓗᒃᓴᕐᕕᐅᓐᓇᖅᑐᐊᓘᖃᑦᑕᖅᑐᑦ ᖃᐅᔨᒪᒐᒪ 
ᖃᐅᔨᒪᖃᑎᒌᖅᑰᕐᒪᑕᓗ ᑕᒪᒃᑯᐊ ᑭᓯᐊᓂ ᑕᒪᓐᓇ 

ᐃᖏᕐᕋᓯᑦᑎᐊᖅᐸᑦ ᓄᓇᓕᖕᓂ 
ᐱᑕᖃᕆᐊᖃᖅᑰᕋᓗᐊᕐᒪᑦ ᑕᐃᒃᑯᓂᖓ 
ᐅᓐᓂᕐᓗᒃᓴᕐᕕᖕᓂ.  
 
ᑕᒪᓐᓇᐃᓛᒃ ᐃᓱᒫᓘᖕᓇᖅᑐᖅ ᐃᓄᐃᑦ 
ᐃᑲᔪᖅᑕᐅᔪᒪᒐᓗᐊᖅᖢᑎᑦ ᐋᒡᒑᖅᑕᐅᓪᓗᑎᑦ 
ᒪᓕᒐᕐᒥᓂᒃᑕᐅᖅ ᓲᖃᐃᒻᒪ ᐊᑐᐊᒐᕐᒥᓂᒃ 
ᒪᓕᖃᑦᑕᕐᒪᑕ ᐃᖅᑲᓇᐃᔭᖅᑎᒋᔭᕗᑦ. ᑖᒃᑯᐊ 
ᑐᓴᐅᒪᑎᒃᑲᓐᓂᕆᐊᖃᕐᓂᐊᖅᑕᕗᑦ ᓇᓗᓇᓐᖏᑦᑐᖅ 
ᖃᓄᖅ ᐅᓐᓂᕐᓗᒃᓴᕈᓐᓇᕐᒪᖔᑕ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. 
ᖃᕆᓴᐅᔭᖃᓗᐅᖅᐸᓚᐃᓐᖏᒻᒪᑕ ᑕᐃᒃᑯᐊ 
ᓱᒃᑯᐊᕿᕙᑦᑐᑯᓗᐃᑦ ᑕᐃᒪ ᐊᓯᖏᒍᖅᑲᐃ 
ᐊᑲᐅᓈᕐᓂᖅᐳᑦ.  
 
ᐊᒻᒪᓗ ᐱᒋᐊᓚᐅᓐᖏᓂᑦᑎᓐᓂ ᑖᓐᓇ ᒥᓂᔅᑕ ᑰᓕ 
ᖁᐃᖅᓱᕋᑖᕐᖓ ᐊᒡᒐᒥᓄᒃ ᐃᑯᓯᒻᒧᒡᒎᖅ 
ᐱᒋᐊᖃᕋᓗᐊᖅᑎᓪᓗᑕ. ᑖᓐᓇ ᒥᓂᔅᑕ 
ᑎᓕᒋᐊᒃᑲᓂᖅᑲᕋ. ᒪᓕᔾᔫᒥᖁᓪᓗᒍ 
ᐊᑐᖅᑕᐅᖁᔨᔪᓂᑦ ᐊᓪᓚᕝᕕᖓᓃᓐᖔᖅᑐᓂᑦ.  
 
>>ᐃᓪᓚᖅᑐᑦ 
 
ᒥᔅᑕ ᓂᓐᖓᖅ, ᒪᒥᐊᓇᖅ.  
 
ᓂᓐᖓᖅ: ᐅᓪᓗᒥᐅᓇ ᖃᐅᑉᐸᓪᓗ ᑕᒑᖅ ᑰᓕ 
ᑎᒎᑎᔾᔮᓐᖏᓐᓇᒃᑯ ᖃᐅᔨᒪᓂᐊᖅᐳᑎᑦ. 
 
>>ᐃᓪᓚᖅᑐᑦ 
 
ᖃᐅᔨᒪᖁᕙᒃ ᑕᒪᑐᒥᓐᖓ. 
 
ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᓱᕐᓗ ᐃᓱᒪᒋᓪᓗ 
Social Assistance Appeal Board ᑭᐅᔾᔪᑎᔅᓴᖅ 
ᐃᒪᓐᓇ ᑭᐅᔾᔪᑎᔅᓴᑐᐃᓐᓇᐅᔮᖅᑐᓂ ᒐᕙᒪᒃᑯᓐᓄᑦ. 
ᖁᕕᐊᓱᓐᖏᑯᔅᓯ ᑕᐃᒪ Social Assistance 
Appeal Board ᐅᓐᓂᕐᓗᕝᕕᒃᓴᖃᕋᓗᐊᖅᐳᓯ.  
ᖃᐅᔨᒪᔭᐅᔫᔮᕋᓂᓗ ᐃᓕᕋᓇᓗᐊᖅᑑᔮᖅᐸᑦᑐᓂᓗ 
ᐃᓄᒻᒧᑦ ᐊᑕᐅᓯᕐᒧᑦ.  
 
ᐅᖃᖅᑲᐅᒻᒪᑦ ᒥᔅᑕ ᒥᓂᔅᑕ, ᐅᐱᓐᓇᖅᑐ ᒥᓂᔅᑕ, 
ᖃᐅᔨᓴᒐᐅᑲᓐᓂᖁᒪᕙᕋ ᖃᐅᔨᓴᒐᐅᒃᑲᓂᕐᓕ 
ᐊᑐᖅᑕᐅᔪᓐᓇᕈᓂ  

ᐊᑐᖅᑕᐅᓕ ᑕᐃᒃᑯᐊ ᑮᓇᐅᔭᒥᑦ 
ᐃᑲᔪᖅᑕᐅᔭᖅᑐᖅᑐᑯᓗᐃᑦ 
ᐅᖃᐅᑎᔭᐅᑦᑎᐊᖃᑦᑕᕐᓕᑦ ᐊᒡᒑᖅᑕᐅᔭᕌᖓᒥ. 
ᐅᕝᕙᐅᓇ ᐅᖃᓘᑦ, ᐅᕝᕙᐅᓇ ᓈᓴᐅᑎ ᐅᕝᕙᓘᓐᓃᑦ 
ᒫᓐᓇ ᓈᒻᒪᒋᓐᖏᑕᐃᑦ ᐅᖃᐅᓯᕆᒍᒃ ᑕᐃᒃᑯᓄᖓ 
Social Assistance Appeal Board-ᒧᑦ 
ᑐᓂᔾᔪᑎᒋᓂᐊᕋᑉᑎᒍ.  
 
ᖃᐅᔨᒪᔭᐅᔭᕆᐊᖃᕐᒪᑦ ᑖᔅᓱᒧᖓ, ᑎᓕᐅᒃᑲᓂᖅᐸᕋ 
ᐊᔭᐅᒃᑲᓂᖅᐸᕋ ᐊᑏ, ᑕᐃᖕᓇ ᐊᑐᖅᑕᐅᔪᓐᓇᖅᐸᑦ 
ᐊᑐᖅᑕᐅᖃᑦᑕᕐᓕ ᑎᑎᖅᑲᑐᐃᓐᓇᐅᓐᖏᓪᓗᓂ. 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓂᓐᖓᖅ. 
ᐅᖃᐅᓯᓪᓗᐊᑐᐃᓐᓇᖅ ᑐᓴᖅᑕᔅᓴᕆᕙᓯᐅᒃ. 
ᑖᒃᑯᓄᖓ ᓱᓕ ᐊᐱᖅᓱᓯᔅᓴᐃᑦ ᓱᖅᑯᐊᕿᓂᕐᒧᑦ, 
ᐃᓛᓪᓘᓐᓃᑦ ᖃᓄᑭᐊᖅ ᑕᐃᔭᓯ ᑖᒃᑯᓄᖓ Income 
Support? ᑲᑎᑦᑐᒋᑦ. $3,910,000. ᐊᖏᖅᑭᓯᐅᒃ?  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᐊᖏᖅᑕᐅᒻᒪᑕ ᑖᒃᑯᐊ ᐊᓯᖏᓐᓄᑦ 
ᓅᒍᓐᓇᓯᒻᒥᔪᒍᑦ. ᐃᓐᓇᕐᓄᑦ ᐃᓕᓐᓂᐊᕐᓂᕐᒧᑦ 
ᐊᒻᒪᓗ ᐃᓕᓐᓂᐊᕕᔾᔪᐊᕐᒧᑦ 
ᐃᓕᓐᓂᐊᑎᑦᑎᖃᑦᑕᓂᕐᒧᑦ ᑐᕌᖓᔪᑦ. G-8. 
ᑲᑎᑦᑐᒋᑦ. $8,342,000. ᐊᐱᕆᔪᒪᔪᖅ ᒥᔅᑕ 
ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐊᐱᖅᑯᑎᒋᔪᒪᔭᕋ ᐃᓕᓐᓂᐊᕈᑎᖏᓐᓄᑦ 
ᖃᐅᔨᓴᖅᑕᐅᓂᖏᓐᓄᑦ. ᑖᒃᑯᐊ 
ᐃᓕᓐᓂᐊᖅᑐᓕᕆᔨᒃᑯᑦ ᕿᒥᕐᕈᓯᒪᕙᑦ ᑖᔅᓱᒥᖓ 
ᐃᓕᓐᓂᐊᕐᓂᖓᑕ ᖁᕝᕙᓯᓐᓂᖓᓐᓂ 
ᓱᑯᑦᑎᐊᓃᓕᕐᒪᖔᑕ ᖃᐅᔨᓴᕈᑏᑦ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. 
ᓇᓕᖅᓯᑭᐊᖅ ᑭᐅᒍᓐᓇᖅᑭᓯᐅ? ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᑖᒃᑯᐊ 
ᕿᒥᕐᕈᕙᓪᓕᐊᔭᕗᑦ ᖃᓄᖅ ᐃᓛᒃ  
ᐸᕐᓇᐅᑎᒋᓇᔭᕐᒪᖔᑦᑎᒍᑦ plan ᒫᓐᓇ 
ᕿᒥᕐᕈᔭᐅᕙᓪᓕᐊᔪᖅ ᑕᒃᑯᓇᓐᖓᑦ 
ᐃᖅᑲᓇᐃᔭᖅᑎᑦᑎᓐᓂ ᑖᓐᓇ ᐊᐱᖅᑯᓯᕆᓵᖅᑕᖓ, 
ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᐃᐊᓕᐊᑦ, 
ᐊᐱᕆᒃᑲᓐᓂᕈᒪᕖᑦ? 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᒥᓂᔅᑕ ᐅᖃᕋᑕᕐᖓᑦ ᕿᒥᕐᕈᓂᕋᖅᑐᓂ. 
ᓇᓗᓇᐃᖅᓯᒍᓐᓇᖅᑯᖃᐃ ᖃᖓ 
ᕿᒥᕐᕈᔭᐅᒐᔭᕐᒪᖔᖅ ᐱᔭᕇᖅᑕᐅᒐᔭᖅᑲ ᓯᑎᐱᕆ 
2009 ᐅᕝᕙᓘᓐᓃᑦ ᐅᐊᑦᑎᐊᕈᒃᑲᓐᓂ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. ᒥᔅ 
ᐅᑉᐱᒃ, ᑭᐅᓇᓱᒍᓐᓇᖅᑭᐅᒃ? 
 
ᐅᒃᐱᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. ᑖᓐᓇ GED-
ᖑᓂᕋᖅᑕᕗᑦ ᑕᕝᕙᓂ ᓄᓇᕗᒻᒥ 
ᐱᓕᕆᖃᑎᒋᓯᒪᐃᓐᓇᖅᑕᕗᑦ ᓯᓚᑦᑐᖅᓴᕐᕕᒻᒥᐅᑦ 
ᐱᔨᑦᑎᕋᖅᑎᐅᓪᓗᑎᒃ ᐅᕙᑦᑎᓐᓄᑦ. 
 
ᕿᒥᕐᕈᕙᓪᓕᐊᔭᕗᑦ ᑮᓇᐅᔭᖁᑎᕗᑦ ᖃᑦᑎᐅᒻᒪᖔᑕ 
ᐊᒻᒪ ᓇᓪᓕᐊᓄᑦ ᓄᓇᓕᓐᓄᑦ ᐳᓚᕋᓛᕐᒪᖔᑕ ᐊᒻᒪ 
ᐊᒥᓱᕈᕆᐊᖅᑎᑉᐸᓪᓕᐊᔭᕗᑦ ᑭᒃᑯᑦ ᓄᓇᓕᓐᓂᑦ 
ᓲᕐᓗ ᑎᑎᕋᓕᖅᑲᑕ ᑕᑕᑎᕆᐊᓕᓐᓂᒃ ᑭᒃᑯᑦ 
ᑲᒪᔨᐅᒐᔭᕐᒪᖔᑕ ᓄᓇᓕᓐᓂᑦ ᑕᒃᑯᓇᓂ 
ᐱᓕᕆᖃᑎᕙᓪᓕᐊᖏᓐᓇᖅᑕᕗᑦ ᓯᓚᑦᑐᖅᓴᕐᕕᒻᒥᐅᑦ. 
ᖁᔭᓐᓇᒦᒃ, ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅ ᐅᑉᐱᒃ. 
ᐊᐱᕆᖅᑲᐅᒻᒪᑦ ᖃᖓ ᐱᔭᕇᕋᔭᓐᖑᐊᖅᑑᔮᖅᑲ 
ᕿᒥᕐᕈᓂᖅ. ᐊᕐᕌᒍᑦᑕ ᐃᓗᐊᓂ, ᓯᕗᓂᑦᑎᓐᓂ 
ᖃᖓᑭᐊᖅ? ᒥᔅ ᐅᑉᐱᒃ, ᑭᐅᒋᐊᒃᑲᓐᓂᕈᓐᓇᕈᕕᐅᒃ. 
 
ᐅᒃᐱᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. ᑕᕝᕙᓂ 
ᐅᑭᐊᒃᓵᖑᓂᐊᖅᑐᒥᑦ ᐸᕐᓇᐅᑎᒥᒃ 
ᓴᖅᑭᑎᑦᑎᔪᒪᔪᒍᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅ ᐅᑉᐱᒃ. ᒥᔅᑕ 
ᐃᐊᓕᐊᑦ. 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ.ᐊᑖᓂ ᐅᖃᓕᒫᕈᓐᓇᓂᕐᒧᑦ 
ᑎᑎᕋᕈᓐᓇᓂᕐᒧᑦ $464,000 ᑐᕌᖓᓂᐊᕐᖓᑕ. 
 
ᐊᒻᒪᓗ ᑲᑎᓐᖓᒍᓐᓃᑎᓪᓗᒋᑦ ᓯᓚᑦᑐᖅᓴᕐᕕᐅᔪᑦ 
ᐃᓕᓐᓂᐊᖅᑐᓕᕆᔨᒃᑯᓐᓄᑦ ᐃᓐᓇᕐᓄᑦ 
ᐃᓕᓐᓂᐊᕈᑕᐅᕙᑦᑐᑦ ᓄᓇᕗᑦ ᓯᓚᑦᑐᖅᓴᕐᕕᒻᒥ 
ᑲᒪᒋᔭᐅᑎᓪᓗᒋᑦ. ᖃᓄᕐᓕᐅᓇ ᑕᕝᕙᓂ 
ᐃᓗᓕᖃᓕᖅᑲ ᑎᑎᕋᕆᐅᖅᓴᓂᖅ 
ᐅᖃᓕᒫᕆᐅᖅᓴᓂᖅ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. ᒥᔅ 
ᐅᒃᐱᒃ, ᑭᐅᓇᓱᒍᓐᓇᖅᑭᐅᒃ? 
 
ᐅᒃᐱᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. ᑖᒃᑯᐊ ᑮᓇᐅᔭᐃᑦ 
ᐊᑐᐃᓐᓇᕈᖅᑎᖃᑦᑕᖅᑕᕗᑦ $100,000 
ᓯᓚᑦᑐᖅᓴᕐᕕᑯᑎᒍᑦ ᑐᓂᖃᑦᑕᖅᑕᕗᑦ 
ᐱᔨᑦᑎᕋᖅᑎᐅᓂᐊᕐᒪᑕ Contribution 
Agreement-ᖑᓪᓗᓂ ᓴᖅᑭᑦᑎᖃᑦᑕᖅᑕᕗᑦ ᐊᒻᒪᓗ 
$75,000-ᓂᒃ ᐊᑐᐃᓐᓇᐅᑎᑦᑎᖃᑦᑕᕆᓪᓗᑕ 
Nunavut Literacy Council-ᒧ ᑕᒃᑯᓄᖓ 
ᑐᓂᓯᖃᑦᑕᕆᓪᓗᑕᑦᑕᐅ ᐊᕐᕌᒍᑕᒫᖅᓯᐅᑎᖏᓐᓄᑦ. 
ᖁᔭᓐᓇᒦᒃ, ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅ ᐅᑉᐱᒃ. ᓱᓕ 
ᐊᐱᕆᒃᑲᓐᓂᕈᒪᕖᑦ, ᒥᔅᑕ ᐃᐊᓕᐊᑦ? 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᔅᓯᕙᐅᑖᖅ. 
ᑖᒃᑯᐊᓕ ᓄᓇᕗᒻᒥ ᓯᓚᑦᑐᖅᓴᕐᕕᒻᒧᑦ 
ᑲᒪᒋᔭᐅᕙᒍᓐᓃᕐᖓᑕᐃᓛᒃ ᓯᓚᑦᑐᖅᓴᕐᕕᒻᒥᑦ. 
ᖃᓄᕐᓕ ᐱᓕᕆᖃᑎᖃᑦᑎᐊᖅᑎᒋᓯᒪᕕᓯ 
ᓯᓚᑦᑐᖅᓴᕐᕕᒻᒥ ᓄᓇᕗᒻᒥ? ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᓇᓕᖅᓯᑭᐊᖅ? ᒥᔅ ᐅᒃᐱᒃ, 
ᑭᐅᒋᐊᑲᐃᓐᓇᕈᒪᕖᑦ. 
 
ᐅᒃᐱᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 
ᓇᓗᓇᐃᒃᑲᓐᓂᕐᓗᒍᖃᐃ,  

ᑖᒃᑯᐊ ᑮᓇᐅᔭᐃᑦ ᑐᓂᖃᑦᑕᖅᑕᕗᑦ 
ᓯᓚᑦᑐᖅᓴᕐᕕᒻᒥᐅᓄᑦ ᑖᒃᑯᐊ Contribution 
Agreement-ᖑᓪᓗᑎᒃ ᐱᔨᑦᑎᕋᖃᑦᑕᕐᓂᐊᕐᒪᑕ 
ᐅᕙᑦᑎᓐᓄᑦ. 
 
ᐊᒻᒪᓗ ᐊᐱᕆᒃᑲᓐᓂᕋᑖᕐᖓᑦ ᖃᓄᖅ 
ᐱᓕᕆᖃᑎᒋᕙᓪᓕᐊᒻᒪᖔᑎᒍ ᓯᓚᑦᑐᖅᓴᕐᕕᒻᒥᐅᓂᒃ 
ᒪᕐᕉᓐᓂᒃ ᑲᑎᒪᔨᐅᔫᓐᓂᒃ ᓴᖅᑭᑎᑦᑎᓯᒪᓂᐊᖅᑐᒍᑦ 
ᑲᑎᒪᓛᕐᓂᐊᓕᖅᑐᑕᓗ Partnership Committee-
ᑎᐅᓂᕋᖃᑦᑕᖅᑕᕗᑦ ᓯᕗᓪᓕᖅᐹᒥᒃ 
ᐃᓕᓴᐃᔨᒃᓴᐅᓂᕐᒧᑦ. ᑖᓐᓇᐅᑕᖅᑯᖅ ᐊᒻᒪᓗ 
ᐊᐅᑉᐸᖓ ᐃᓐᓇᕐᓄᑦ ᐃᓕᓐᓂᐊᑎᑦᑎᓂᖅ ᖃᓄᖅ 
ᓯᕗᒧᐊᑉᐸᓪᓕᐊᒍᓐᓇᕐᒪᖔᑦᑕ 
ᐱᓕᕆᖃᑎᒌᓐᓂᖅᑕᖃᓪᓗᑕ. ᑖᓐᓇ 
ᓂᕆᐅᒋᔭᖃᑉᐳᒍᑦ ᒫᓐᓇᑦᑎᐊᖅ ᑲᑎᒪᓛᕐᓂᐊᕐᓂᕗᑦ. 
ᖁᔭᓐᓇᒦᒃ, ᐃᔅᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅ ᐅᒃᐱᒃ. ᑖᒃᑯᓄᖓ 
ᓱᓕ ᐊᐱᖅᑯᑎᔅᓴᐃᑦ, ᑖᓐᓇ ᐊᐱᕆᔪᖃᒃᑲᓐᓂᕈᒪᕚ 
ᑖᒃᑯᓄᖓ? ᐃᓵᒃᓯᒪᔪᖃᕈᓐᓃᕐᖓᑦ. ᑖᒃᑯᐊ 
ᑲᑎᑦᑐᒋᑦ. ᐊᖏᖅᑕᐅᒋᐊᓖᑦ ᐊᑐᖅᑕᐅᔪᒪᔪᑦ. 
$8,342,000. ᐊᖏᖅᑭᓯᐅᒃ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᑖᒃᑯᐊ ᐊᖏᖅᑕᐅᒻᒪᑕ. ᑖᒃᑯᐊ G-9 
ᑐᓴᒐᑐᐃᓐᓇᐅᓪᓗᑎᒃ, ᑖᒃᑯᓄᓐᖓᕈᓐᓇᖅᓯᒻᒥᔪᒍᑦ 
G-10-ᒧᑦ. ᐸᕐᓇᐸᓪᓕᐊᓂᖅ ᓯᕗᓂᒃᓴᒧᑦ ᐊᒻᒪᓗ 
ᑖᒃᑯᓄᖓ ᓱᕈᓯᓛᑯᓗᓐᓄᑦ ᐃᑲᔫᑏᑦ. ᑖᒃᑯᐊ 
ᑲᑎᑦᑐᒋᑦ ᐊᑐᖅᑕᐅᔪᒪᓂᐊᖅᑐᑦ ᐊᕐᕌᒍᓂᐊᖅᑐᒥᒃ. 
$42,193,000. ᐊᖏᖅᑭᓯᐅᒃ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᐊᖏᖅᑕᐅᒪᑕ, ᑖᒃᑯᓄᖓ ᓱᓕ 
ᐊᓯᖏᓐᓄᑦ. ᑖᒃᑯᐊ ᐃᓕᓐᓂᐊᕈᑎᔅᓴᓂᑦ 
ᐋᖅᑭᒃᓱᐃᕙᓪᓕᐊᓂᖅ ᐊᒻᒪᓗ ᐃᓕᓴᕕᓐᓄᑦ 
ᑮᓇᐅᔭᐃᑦ ᑐᕌᖓᔪᑦ. ᑲᑎᑦᑐᒋᑦ. $15,996,000. 
ᐊᖏᖅᑭᓯᐅᒃ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᑖᒃᑯᐊ ᐊᖏᖅᑕᐅᒥᒻᒪᑕ. ᑖᒃᑯᐊ 
ᐃᓕᓐᓂᐊᕕᒻᒧᑦ ᑐᕌᖓᔪᑦ. ᑲᑎᑕᐃᓐᓇᕆᓗᒋᑦ 
ᐃᓕᓐᓂᐊᕐᕕᓕᒫᑦ. ᑲᑎᑦᑐᒋᑦ ᐊᑐᖅᑕᐅᔪᒪᓂᐊᖅᑐᑦ. 
$119,205,000. ᑖᒃᑯᐊ ᐊᖏᖅᑭᓯᐅᒃ? 
ᐊᐱᖅᑯᓯᔅᓴᐃᑦ? ᒥᔅᑕ ᐊᐅᐸᓗᒃᑐᖅ. 

ᐊᐅᐸᓗᒃᑐᖅ: ᒪ’ᓇᐅᔪᑎᑦ, ᐃᒃᓯᕙᐅᑖᖅ. 
ᒥᓂᔅᑐᒧᑉᓗᓐᓃᑦ ᐱᓕᕆᔨᖏᓐᓄᑦ 
ᐊᐱᕆᒍᐊᓚᐅᖅᖢᖓ ᑖᒃᑯᓂᓐᖓᑦ 
ᐃᓕᓐᓂᐊᖅᑐᓕᕆᔨᕐᔪᐊᖑᓂᕋᖅᑕᐅᔪᑦ ᐆᒃᑑᑎᒋᓗᒍ 
ᑭᕙᓪᓕᐅᑉ ᐃᓗᐊᓂ ᖃᒪᓂᑦᑐᐊᕐᒥ ᐱᑕᖃᖅᑐᓂ 
ᐊᒻᒪᓗ ᕿᑭᖅᑖᓗᒻᒥ ᑖᑉᑯᓂᖓ ᐃᖃᓗᓐᓂᒡᓗ, 
ᒥᑦᑎᒪᑕᓕᖕᒥ ᐱᖃᒻᒫᖅᖢᓂ. ᕿᑎᕐᒥᐅᓂ, 
ᖁᓪᓗᖅᑑᒥ ᐱᑕᖃᒻᒫᖅᖢᓂ. ᑖᒃᑯᐊ ᐱᓕᕆᔨᖏᑦ 
ᑕᐃᑲᓃᖏᓐᓇᑕᖅᐸᑦ ᐅᒡᕙᓘᓐᓃᑦ ᐊᒥᕼᐅᓂᒃ 
ᐱᓕᕆᔨᑖᕈᖅᐱᓯ ᑖᒃᑯᓂᒐ ᐱᓕᕆᔨᒃᓴᓂᒃ ᒥᑉᓵᓄᑦ 
ᐊᐱᕆᒐᒪ. ᑐᑭᓯᓐᓇᕼᐅᐊᖅᖢᓂ ᑖᒃᑯᓂᖓ 
ᐱᓕᕆᔩᒃ ᑕᐃᑲᓃᖏᓐᓇᖅᑕᕐᒪᖔᑕ ᐅᕝᕙᓘᓐᓃᑦ 
ᑳᑦᑐᓛᓂᒃ ᐱᑦᑕᕐᒪᖔᑕ ᑎᑭᑦᑐᑎᒃ ᐱᓕᕆᔨᒃᕼᐊᓂᒃ 
ᐊᒻᒪᓗ ᐱᓗᐊᖅᑐᒥᒡᓘᓐᓂᑦ ᐱᓕᕆᔨᖏᑦ 
ᓄᑖᓐᖑᖅᑎᑕᐅᒐᔪᕼᐅᖕᒪᖔᑕ ᐊᐱᕆᒍᐊᓚᐅᖅᑐᒐ? 
ᒪ’ᓇᐅᔪᑎᑦ. 
 
ᐃᒃᓯᕙᐅᑕᖅ: ᒪ’ᓇᐅᔪᑎᑦ, ᒥᔅᑕ ᐊᐅᐸᓗᒃᑐᖅ. ᒥᔅ 
ᐅᒃᐱᒃ, ᑭᐅᒋᐊᕈᓐᓇᖅᑭᐅᒃ?  
 
ᐅᒃᐱᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. ᑖᒃᑯᐊ ᐱᒐᓱᑦ 
ᐊᓪᓚᕕᖁᑎᒋᔭᕗᑦ ᐊᕕᑦᑐᖅᓯᒪᔪᓂ ᓄᓇᕘᒻᒥ. 
ᑐᑭᒧᐊᑦᑎᑦᑎᔨᖃᑦᑐᑎᒃ, Executive Director-
ᓂᕋᖃᑦᑕᖅᑕᕗᑦ ᐊᒻᒪᓗ ᐊᑐᓂᒃ ᐃᓕᓐᓂᐊᕐᕕᓐᓄᑦ 
ᐊᐅᓚᑦᑎᔨᐅᖃᑦᑕᖅᑐᒥᒃ.  
 
ᓲᕐᓗ ᐆᑦᑑᑦᒋᓗᒍ ᕿᑎᕐᒥᐅᓂᒃ, Executive 
Director-ᑕᖃᑦᑐᓂ ᐊᒻᒪ ᐊᑕᐅᓯᕐᒥᒃ 
Superintendent of Schools. ᑖᕙᓂ 
ᑭᕙᓪᓕᕐᒥᑦᑕᐅᖅ ᑕᐃᒪᓐᓇᓴᐃᓐᓇᖅ ᐊᑕᐅᓯᕐᒥᒃ 
Executive Director-ᖃᑦᑐᑎᒃ ᐊᒻᒪ 
Superintendent of Schools. ᒥᑦᑎᒪᑕᓕᒻᒥ 
ᐊᑕᐅᓯᕐᒥᒃ Executive Director-ᖃᑦᑐᑎᒃ, 
ᐱᖓᓱᓂᒃ Superintendent of Schools-
ᖃᑦᑐᑎᒃ.  
 
ᑖᒃᑯᐊ ᐊᑐᓂᒃ ᐃᓕᓐᓂᐊᕐᕕᓐᓂᒃ ᑲᒪᔨᐅᖃᑦᑕᖅᑐᑦ 
ᐊᑕᐅᓯᖅ ᑐᑦᑕᕐᕕᐅᖃᑦᑕᖅᖢᓂ ᐃᓕᓐᓂᐊᕐᕕᓐᓄᑦ. 
ᐊᐅᓪᓚᒐᔪᒃᑐᑦ ᓄᓇᓕᓐᓄᑦ ᐳᓚᕋᖃᑦᑕᖅᑐᑎᒃ 
ᐃᓕᓐᓂᐊᕐᕕᓐᓄᑦ. ᑖᒃᑯᓇᓂ ᐊᖓᔪᖅᑳᕆᔭᐅᔪᓂᓪᓗ 
ᑲᑎᒪᔨᓂᓪᓗ ᐱᓕᕆᖃᑎᖃᕆᐊᖅᑐᖃᑦᑕᖅᑐᑎᒃ 
ᑖᒃᑯᓂᖓ ᐊᒃᓱᐊᓗᒃ.  
 
ᐊᒻᒪᓗ ᒫᓐᓇᕋᑖᖑᔪᖅ ᓲᕐᓗ ᑕᐃᒃᑯᐊ 
ᐅᖃᐅᓯᓕᕆᓂᕐᒥᒃ ᐱᓕᕆᐊᖃᑉᐸᓪᓕᐊᓕᖅᑎᓪᓗᑕ 
ᓄᓇᓕᓕᒫᑦ ᐳᓚᕋᓚᐅᕐᒥᒐᑦᑎᒍ ᑕᐃᒪᓐᓇ 
ᑲᑎᒪᔭᖅᑐᖃᑎᒋᓪᓗᑎᒃᑯ ᑲᑎᒪᔩᑦ ᐃᓕᓐᓂᐊᕐᕖᑦ 
ᐃᖅᑲᓇᐃᔭᖅᑎᖏᑦ ᐊᒻᒪ ᓄᓇᓕᒻᒥᐅᑦ 

ᐊᐅᓪᓚᕋᔪᒃᑐᑦ ᐳᓚᕋᒐᔪᒃᑐᑦ ᐃᓕᓐᓂᐊᕐᕕᓐᓄᑦ 
ᑲᒪᒋᔭᕙᑦᑕᒥᓐᓂᒃ ᐃᓕᓐᓂᐊᕐᕕᓐᓂᒃ. ᐊᒻᒪᓗᒃᑕᐅᖅ 
ᑕᐃᑲᓂᑦᑕᐅᖅ ᐊᑐᓂᒃ ᐃᖅᑲᓇᐃᔭᖅᕕᒋᔭᑦᑎᓐᓂᒃ 
ᑕᐃᒃᑯᐊ ᐅᖃᐅᓯᕆᖅᑲᐅᔭᒃᑲ ᓲᕐᓗ 
ᓇᐃᓴᐅᓯᕆᓂᕐᒧᑦ ᑐᒃᑕᕐᕕᐅᓂᐊᖅᑐᑦ 
ᐃᓕᓐᓂᐊᕐᕕᓕᒫᓄᑦ ᐊᕕᒃᑐᖅᓯᒪᔪᓂ ᐅᕝᕙᓘᓐᓃᑦ 
ᐅᖃᐅᓯᓕᕆᓂᕐᒧᑦ ᐃᒪᓐᓇᐃᑦᑐᓂᒃᑕᐅᖅ 
ᐃᖅᑲᓇᐃᔭᖅᑎᖁᑎᖃᐅᕐᒥᔪᒍᑦ ᐊᕕᑦᑐᖅᓯᒪᔪᓂ. 
ᖁᔭᓐᓇᒦᒃ, ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅ ᐅᒃᐱᒃ. ᑖᒃᑯᓄᖓ 
ᓱᓕ ᐊᐱᖅᑯᓯᔅᓴᐃᑦ? ᒥᔅᑕ ᐊᐅᐸᓗᒃᑐᖅ. 
 
ᐊᐅᐸᓗᒃᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᐊᐱᕆᔪᒪᖅᑲᐅᔪᖓ ᑕᐃᒃᑯᐊ ᖃᓄᑎᒋ 
ᐊᓯᔾᔨᑕᖅᑐᐊᓘᕙᒃᑭᕚᑦ ᐊᖓᔪᖅᑲᐅᑕᐅᔪᑦ 
ᑕᒪᒃᑯᓄᖓ ᐃᓕᓴᕕᓐᓂ ᑲᒪᔨᐅᔪᓂᒃ? ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ, ᒥᔅᑕ ᐊᐅᐸᓗᒃᑐᖅ. ᑖᒃᑯᓄᖓ 
ᑭᐅᔭᐅᒋᐊᕈᓐᓇᖅᑳ? ᒥᓂᔅᑕ ᑕᐹᖅᔪᒃ.  
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᑖᒃᑯᐊ ᓇᐃᓴᐅᑏᑦ 
ᐱᓯᒪᓐᖏᓇᑦᑎᒍ. ᑖᓐᓇ 
ᐅᑎᕐᕕᒋᔭᕆᐊᖃᕐᓂᐊᖅᑕᕗᑦ ᑕᒪᒃᑯᓂᖓ 
ᐊᐱᖅᑯᑎᒋᓵᖅᑕᖏᓐᓂ. 
 
ᐃᒃᓯᕙᐅᑕᖅ: ᑖᒃᑯᐊ ᑲᑎᒪᓂᑦᑎᓂᖅᑲᐃ 
ᐅᓂᒃᑳᕆᒃᑲᓐᓂᕈᓐᓇᓛᕆᕕᒋᑦ. ᑖᒃᑯᓄᖓ ᓱᓕ 
ᐊᐱᖅᑯᓯᔅᓴᐃᑦ? ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ.ᓯᕗᓪᓕᐅᔾᔭᐅᖁᔭᐅᓯᒪᔪᖅ ᑕᕝᕙᓂᖓ 
ᐸᕐᓇᒍᑕᐅᔪᓂᒃ ᓴᖅᑮᓂᕐᒧᑦ ᐱᐅᔪᒥᑦ 
ᐃᓕᓐᓂᐊᕐᕕᖃᕐᓂᕐᒧᑦ ᐃᑲᔪᖅᑐᕈᑕᐅᓂᐊᖅᑐᓂᒃ 
ᓄᓇᕗᒻᒥ ᐃᓕᓴᕕᒻᒧᑦ ᖃᓄᕐᓕ ᑖᒃᑯᐊ 
ᑲᒪᖃᑦᑕᕋᔭᖅᑲᑦ ᐅᐸᖃᑦᑕᕋᔭᖅᑲᑦ 
ᐃᓂᖅᑎᕆᔾᔪᑕᐅᕙᑦᑐᓂᒃ ᓄᓇᓕᓐᓂᑦ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓪᓗ ᖃᓄᖅ 
ᐱᖃᑕᐅᑎᒋᒐᔭᖅᑲᑦ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. 
ᑖᒃᑯᓄᖓ ᑭᐅᓇᓱᒍᓐᓇᕈᕕᑦ, ᒥᔅᑕ ᐅᑉᐱᒃ. 
 
ᐅᒃᐱᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. ᐊᑎᕐᒥᑦ ᑖᒃᑯᐊ 
ᐃᓕᓐᓂᐊᕐᕖᑦ ᐸᕐᓇᐅᑎᓕᐅᕈᓐᓇᖅᑐᑦ Positive 
school environment-ᖑᓂᕋᖃᑦᑕᖅᑕᕗᑦ ᑖᓐᓇ 
ᓯᕗᓪᓕᐅᑎᓪᓗᑎᒃᑯ ᓄᓇᓕᒻᒥᐅᑦ ᑲᑎᒪᔨᑦ 

ᐃᓕᓐᓂᐊᖅᑐᓕᕆᓂᕐᒧᑦ ᓄᓇᓕᓐᓂᑦ ᐊᒻᒪᓗ 
ᐃᓕᓐᓂᐊᕐᕖᑦ ᐃᖅᑲᓇᐃᔭᖅᑎᖏᑦ 
ᑲᑐᔾᔨᖃᑎᒌᑦᑐᑎᒃ ᐸᕐᓇᐸᓪᓕᐊᓲᖑᒻᒪᑕ 
ᓇᓗᓇᐃᕆᓪᓗᑎᒃ.  
 
ᑭᓯᐊᓂ ᑭᓱᑦ ᐱᒻᒪᕆᐅᒋᔭᐅᒻᒪᖔᖅ ᓄᓇᓕᒻᒥᓄᑦ 
ᓇᓗᓇᐃᖅᑕᐅᑐᐊᕈᓂ ᐅᐸᖃᑦᑕᕐᓂᖅ 
ᓯᕗᓪᓕᖅᑎᓪᓚᕆᓐᓂᐊᖅᑕᕗᑦ ᐸᕐᓇᐸᓪᓕᐊᓗᑕ. 
ᐃᒫᒃ ᐋᖅᑭᔅᓱᐃᕙᓪᓕᐊᓕᓲᑦ ᐅᕝᕙᓘᓐᓃᑦ ᐃᓄᐃᑦ 
ᐃᓕᖅᑯᓯᖓ ᐅᖃᐅᓯᖓᓗ ᐃᓕᓐᓂᐊᕐᕕᑦᑎᓐᓂ 
ᐱᒻᒪᕆᐅᖁᓐᓂᖅᐹᕆᔭᕗᑦ ᓇᓗᓇᐃᖅᑕᐅᒍᓂ ᑕᐃᒪ 
ᐃᓕᓐᓂᐊᕐᕕᒻᒥᓪᓗ ᓄᓇᓕᒻᒥᐅᓪᓗ 
ᐊᖓᔪᖅᑳᕆᔭᐅᔪᓪᓗ ᐸᕐᓇᐸᓪᓕᐊᓕᕋᔭᖅᑐᑦ.  
 
ᑕᐃᒪᐃᓐᓇ. ᑭᓯᐊᓂ ᐊᓯᐊᒍᑦ ᐅᐸᖃᑦᑕᕐᓂᒃᑯᑦ 
ᑮᓇᐅᔭᓂᒃ ᐃᑲᔫᑎᑦᑎᓂᑦᑕᐅ ᑕᕝᕙᓂ 
ᓇᓗᓇᐃᕆᓯᒪᒻᒥᔪᒍᑦ ᐊᑐᐊᒐᒃᓴᖅ ᐊᑐᓕᖅᑲᑦ ᔪᓚᐃ 
1-ᒥ ᓇᓗᓇᐃᖅᑐᖅᓯᒪᔪᑦ ᐃᓅᖃᑎᒌᑦᑎᐊᕐᓂᖅ 
ᒪᑯᐊ ᐊᑐᐊᒐᑦ ᓴᖅᑭᑕᐅᕙᓪᓕᐊᖁᓪᓗᒋᑦ 
ᐃᓕᓐᓂᐊᕐᕕᑦᑎᓐᓄᑦ ᑲᑎᒪᔨᑦᑕᐅ 
ᐱᓕᕆᖃᑎᒋᕙᓪᓕᐊᓂᐊᖅᑕᕗᖅ 
ᓴᖅᑭᑦᑎᔪᓐᓇᖁᓪᓗᒋᑦ ᐃᓅᖃᑎᒌᑦᑎᐊᕐᓂᕐᒧᑦ 
ᐊᑐᐊᒐᐅᓂᐊᖅᑐᒥᑦ. 
 
ᑕᕝᕙ ᑖᒃᑯᓂᖓ ᐃᓕᓐᓂᐊᕐᕕᐅᑉ ᐃᓗᐊᓂ ᐊᒻᒪᓗ 
ᐃᓐᓇᕐᓂᑦ ᐃᑲᔪᖅᑎᖃᐅᕐᓗᑕ ᐊᒻᒪᓗ 
ᓴᐳᔾᔨᔨᐅᒐᔭᖅᑐᑦ ᐃᓕᓐᓂᐊᕐᕕᐅᑉ school team-
ᖑᓂᕋᕐᓂᐊᖅᑕᕗᑦ ᐃᓕᓐᓂᐊᕐᕕᓕᒫᑦᑎᐊᖅ 
ᓴᖅᑭᔮᖅᑎᑦᑎᔭᕆᐊᖃᕐᓂᐊᖅᑐᑦ 
ᐃᑲᔪᖅᑎᐅᖃᑦᑕᕐᓂᐊᖅᑐᓂᒃ.ᐃᓕᓐᓂᐊᖅᑏᑦ 
ᐊᑲᐅᓐᖏᓕᐅᕈᑎᖃᓕᕈᓂ ᐃᓕᓐᓂᐊᕐᕕᐅᑉ  
ᐃᓗᐊᓂᓘᓐᓃᑦ ᓯᓚᑕᓂᓘᓐᓃᑦ ᐅᕝᕙᓘᓐᓃᑦ 
ᐅᐸᖃᑦᑕᑦᑎᐊᓐᖏᑐᐊᖅᑲᑦ ᑕᐃᒪᓐᓇ 
ᓴᐳᒻᒥᔭᐅᒍᓐᓇᖅᓯᖁᓪᓗᒍ ᐃᓕᓐᓂᐊᕐᕕᐅᑉ ᐃᓗᐊᓂ 
ᖃᓄᖅᑑᕋᓕᕐᓗᑎᒃ.  
 
ᐊᖓᔪᖅᑳᕆᔭᐅᔪᓪᓗ ᐃᓕᓴᐃᔨᓪᓗ 
ᐃᑲᔪᖅᑎᒌᓪᓗᑎᒃ ᑭᓱᒥᑦ ᐱᔾᔪᑎᖃᓪᓚᑦᑕᕐᒪᖔᖅ 
ᖃᐅᔨᔭᐅᓗᓂ ᐃᑲᔪᖅᑕᐅᔪᓐᓇᖅᓯᓗᓂ 
ᐃᓕᓐᓂᐊᕐᕕᒻᒦᖏᓐᓇᖁᓪᓗᒍ. ᖁᔭᓐᓇᒦᒃ, 
ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅ ᐅᑉᐱᒃ. ᐊᒻᒪᓗ 
ᑕᐃᒃᑯᐊ counsellors ᓇᓗᓇᓐᖏᑦᑐᖅ 
ᐱᐅᔫᑎᖃᕐᓂᐊᕐᒥᔪᑦ ᐊᒻᒪᓗ 
ᖁᕕᐊᒋᕕᔾᔪᐊᓚᐅᖅᑕᒃᑲ ᑕᐃᒃᑯᐊ ᐊᖑᑎᓄᑦ 
ᒪᒃᑯᑦᑐᑯᓗᓐᓄᑦ ᖃᓄᒃᑲᓐᓂ ᕿᓂᐅᑎᔅᓴᐅᓂᐊᖅᑐᑦ 

ᐃᓕᓐᓂᐊᕆᐊᒃᑲᓐᓂᕈᓐᓇᕐᓂᐊᕐᒪᖔᑕ ᐅᑦᑐᑎᑦ. 
ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᔅᓯᕙᐅᑖᖅ. 
ᑖᒃᑯᐊ ᐃᓱᓕᕝᕕᔅᓴᖏᑦ ᓇᓗᓇᐃᖅᓯᒪᕙᑦ ᑕᒪᒃᑯᐊ 
ᓄᓇᓖᑦ ᐃᓕᓐᓂᐊᖅᑐᓕᕆᔨᖏᑦᑕ 
ᐊᑐᓕᖅᑎᑦᑎᕕᔅᓴᖓᓐᓂ ᐃᓕᓐᓂᐊᕐᕕᒻᒥ? 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. ᒥᔅ 
ᐅᒃᐱᒃ, ᑭᐅᒋᐊᒃᑲᓐᓂᕈᓐᓇᖅᑭᐅᒃ? 
 
ᐅᒃᐱᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. ᑖᓐᓇ 
ᓇᓗᓇᐃᖅᓯᒪᓐᖏᑕᕋ ᒫᓐᓇ ᐱᓯᒪᓐᖏᑕᕋ ᑕᕝᕙᓂ 
ᐅᓂᒃᑳᖅᓯᒪᔪᖁᑎᑦᑎᓐᓂ ᐅᑎᕐᕕᒋᔪᓐᓇᕐᓂᐊᖅᑕᕗᑦ. 
ᖁᔭᓐᓇᒦᒃ, ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᑐᐃᓐᓇᐅᓐᖏᒻᒪᒡᒎᖅ. 
ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᔅᓯᕙᐅᑖᖅ. 
ᐱᓕᕆᓂᕐᒧᑦ ᐸᕐᓇᒍᑎᐅᔪᓂᒃ ᐅᖃᖅᓯᒪᒻᒪᑕ 
ᑕᐃᒃᑯᐊ ᐅᕕᒃᑲᐅᔪᑦ ᐱᓕᕆᓂᕐᒧᑦ 
ᐊᖓᔪᖅᑳᕆᔭᐅᔪᓪᓗ ᓇᓗᓇᐃᖅᓯᒍᓐᓇᕿᖅᑲᐃ 
ᑖᒃᑯᐊ ᑭᓱᓪᓚᑦᑖᖑᒐᓗᐊᕐᒪᖔᑕ ᐊᒻᒪᓗ ᖃᓄᖅ 
ᖃᐅᔨᓴᑦᑎᐊᕈᑕᐅᖃᑦᑕᕐᓂᐊᕐᒪᖔᑕ ᑕᕝᕙᓐᖓ? 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. ᑖᒃᑯᐊ 
ᑕᑯᒥᓇᑦᑎᐊᖅᑐᑦ ᐊᓐᖑᑎᓯᒪᓐᖏᓗᐊᕐᖓᑕ 
ᐊᖑᑎᑯᓗᐃᑦ ᐃᓕᓐᓂᐊᕐᓂᕐᒧᑦ ᑖᒃᑯᐊ 
ᐅᑦᑑᑎᐅᓂᐊᖅᑐᑦ ᖃᓄᐃᓕᖓᓂᐊᕐᒪᖔᑕ 
ᐅᓂᒃᑳᖅᑕᐅᒋᐊᑲᐃᓐᓇᕈᓐᓇᖅᑳᑦ? ᒥᔅᑕ ᑕᐹᖅᔪᒃ, 
ᒥᓂᔅᑕ ᑕᐹᖅᔪᒃ ᒪᒥᐊᓇᖅ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, 
ᐃᔅᓯᕙᐅᑖᖅ.  ᑕᓐᓇᐃᓛᒃ ᐱᓕᕆᓇᓱᐊᖅᑕᕗ 
ᖃᓄᕐᓕ ᖃᓄᐃᓕᒃᑲᓐᓂᕈᑦᑕᓕ ᐃᓐᓂᐊᕐᕕᐅᑉ 
ᐃᓗᐊᓂ ᑕᒪᒃᑯᐊ ᐊᖑᑕᐅᓂᖅᓴᐃᓂᓛᒃ 
ᖃᓄᐃᓕᐅᒃᑲᓐᓂᕈᑦᑎᒍᓪᓕᑭᐊᖅ ᐃᓕᓐᓂᐊᕐᕕᖕᒥ 
ᐃᓕᓐᓂᐊᖏᓐᓇᕐᓂᖅᓴᐅᔪᓐᓇᕋᔭᖅᐸᑦ. ᑕᐃᒪ 
ᐸᕐᓇᐅᑎᓂᒃ ᓲᕐᓗ ᖃᓄᖅᑑᕈᑎᒃᓴᓂᑦ ᒫᓐᓇ 
ᐱᓕᕆᓇᓱᓪᓚᕆᖕᓂᐊᕋᑦᑕ. ᒫᓐᓇ 
ᐱᔭᕆᐊᒃᖠᔨᑕᖃᓕᖅᑑᒐᓗᐊᖅ ᑕᒪᓐᓇ ᖃᓄᖅ  

ᐃᓛᒃ ᖃᓄᖅᑑᒃᑲᓐᓂᕈᑦᑕ ᐊᔾᔨᒋᓐᖏᑕᖓᓂᑦ 
ᕿᒥᕐᕈᒋᐊᖃᕐᓂᐊᕋᑦᑕ ᖃᓄᖅ ᑕᒪᒃᑯᐊ ᓄᑲᑉᐱᐊᑦ 
ᓄᑲᑉᐱᐊᕐᔪᐊᓪᓘᓐᓃᑦ 
ᐃᓕᓐᓂᐊᕐᕕᖕᒦᑦᑐᓐᓇᕋᔭᕐᒪᖔᑕ. 
 
ᑖᒃᑯᐊ ᐱᓕᕆᖃᑎᒋᓂᐊᕋᑦᑎᒍᑦ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ, ᕼᐊᒻᓚᒃᑯᑦ 
ᐊᒻᒪᓗ ᐸᖕᓂᖅᑑᒥ ᑕᐃᒪ ᒫᓐᓇ ᐅᒃᑐᕋᐅᑎᑕᖃᕐᒪᑦ 
ᑕᒪᑐᒧᖓ ᐱᒋᐊᕐᓂᐊᖅᑰᖅᑐᖅ ᐸᖕᓂᖅᑑᒥ ᑕᐃᒪ 
ᐆᒃᑐᕋᕐᓂᐊᕋᑦᑎᒍᑦ ᖃᓄᕐᓕ ᓄᑲᑉᐱᐊᕐᔪᐊᓪᓘᓐᓃᑦ 
ᓄᑲᑉᐱᐊᖑᓂᖅᓴᐃᑦ ᐃᓕᓐᓂᐊᕐᕕᖕᒦᑦᑐᓐᓇᕐᒪᖔᑕ. 
 
ᑕᐃᒪ ᐱᓕᕆᖃᑎᒋᓗᑎᒍᑦ ᐸᕐᓇᐅᑎᒃᓴᒥ 
ᓯᕗᓂᑦᑎᓐᓂᑦ ᐊᖅᑭᒃᓱᐃᓇᓱᐊᕐᓂᐊᖅᑐᒍᑦ ᑕᒪᓐᓇ 
ᖃᓄᖅᑑᕆᐊᖃᓪᓚᕆᓕᕋᑦᑎᒍᑦ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᐄ, ᑕᓐᓇᐃᓛᒃ 
ᐅᒃᑐᕋᓱᒋᐊᖃᕋᑦᑕ ᖃᓄᑐᐃᓐᓇᖅ 
ᑎᓕᐅᑎᐅᓂᐊᖅᑐᓂᒃ ᐊᒻᒪ 
ᐅᓂᒃᑳᕐᕕᐅᔪᒪᓛᖅᑐᒃᓴᐅᔪᒍᑦ ᖃᓄᐃᓕᐅᕐᓂᕐᒪᖔᑕ 
ᐃᑲᔫᑎᓂᐊᕋᓗᐊᕐᒪᖔᑕᖅ. ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᔅᓯᕙᐅᑖᖅ. 
ᑐᓴᖃᑦᑕᖅᓯᒪᔭᕋ ᑖᓐᓇ ᑕᐃᓐᓇ ᐸᖕᓂᖅᑐᕐᒦᑦᑐᖅ 
ᐱᐅᔪᒻᒪᕆᐅᓂᕋᖅᑕᐅᓪᓗᓂ. ᑕᐃᒃᑯᐊᑦᑕᐅᖅ 
ᐱᓕᕆᐊᖑᔪᑦ ᐃᖏᕐᕋᓂᐊᖅᑐᒋᔭᑦ 
ᐊᐅᓚᓂᐊᖅᑐᒋᔭᐅᕙᑦ ᓄᓇᓕ `ᖕᓂᑦ ᐊᓯᖏᓐᓂᑦ 
ᖃᖓᓗ? ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. 
(ᑐᓵᔨᑎᒍᑦ) ᑖᓐᓇ ᐆᒃᑐᕈᑎᐅᖕᒪᒡᒎᖅ. ᓯᕗᓪᓕᖅᐹᒥᒃ 
ᐆᒃᑐᕈᑎᐅᖕᒪᑦ. ᒥᓂᔅᑕᖃᐃ 
ᓇᓗᓇᐃᖅᓯᒋᐊᕈᓐᓇᖅᑐᖅ. ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, 
ᐃᒃᓯᕙᐅᑖᖅ. ᐃᑲᔪᑎᖃᖅᓯᒪᖕᒪᖔᑦ ᐸᖕᓂᖅᑑᒥ 
ᑐᑭᓯᒋᐊᕆᐊᖃᕐᓂᐊᕋᑦᑎᒍᑦ ᐃᓛᒃ evaluation-ᒥᒃ 
ᑕᐃᔭᐅᓱᖅ ᖃᓪᓗᓈᑎᑐᑦ ᑖᓐᓇ ᖃᓄᑎᒋᓗ 
ᐱᐅᑎᒋᓚᐅᕐᒪᖔᑦ ᐊᒻᒪᓗ ᖃᓄᑎᒋ 
ᐊᑭᖃᖅᑎᒋᓚᐅᕐᒪᖔᑦ. 
 

ᑖᒃᑯᐊ ᕿᒥᕐᕈᒃᑲᓐᓂᓚᐅᓱᖓᖅᖢᑎᒍᑦ ᑕᐃᒪ 
ᑭᐅᔪᓐᓇᖅᓯᑦᑎᐊᕐᓂᐊᕋᑦᑕ ᓄᓇᓖᑦ ᐊᓯᖏᓐᓂᑦ 
ᖃᖓᓕ ᐅᒃᑐᖅᑕᐅᔪᓐᓇᕋᔭᕐᒪᖔᑦ. ᑭᓯᐊᓂ 
ᓯᕗᓪᓕᕐᒥ ᑐᑭᓯᓇᓱᒋᐊᖃᕐᓂᐊᖅᐳᒍᑦ ᖃᓄᑎᒋ 
ᑖᓐᓇ ᐃᑲᔫᑎᖃᖅᑎᒋᓚᐅᕐᒪᖔ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᖁᔭᓐᓇᒦᖅᑐᒍᓗ ᑮᓇᐅᔭᖃᖅᑎᑕᐅᓂᖏᑦ 
ᕿᑭᖅᑖᓗᖕᒥ ᐃᓕᓐᓂᐊᖅᑐᓕᕆᔨᒃᑯᑦ 
ᑲᑎᒪᔨᖏᓐᓂᑦ ᑲᑐᔾᔨᖃᑎᒌᖑᔪᑦ ᑖᒃᑯᐊᓕ ᖃᓄᖅ 
ᓴᖅᑭᓐᓂᖅᑲ $665,000? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. ᒥᔅ 
ᐅᒃᐱ, ᑭᐅᒋᐊᕈᓐᓇᖅᑭᐅ? 
 
ᐅᒃᐱᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. ᑖᓐᓇ $665,000 
ᑕᕝᕙᓂ ᓇᓗᓇᐃᖅᓯᒪᔭᕗᑦ ᑮᓇᐅᔭᐃᑦ ᑖᒃᑯᐊ 
ᐊᕐᕌᒍᑕᒫᖅᓯᐅᑎᓂᒃ ᑲᑎᒪᖃᑦᑕᕆᐊᖃᕐᓂᐊᕐᒥᖕᒪᑕ 
ᓄᓇᓖᑦ 25 ᐃᒃᓯᕙᐅᑕᕆᔭᐅᔪᓪᓗ 
ᑲᑎᒪᔭᕆᐊᖃᖃᑦᑕᕐᓂᐊᕐᒥᖕᒪᑕ ᐊᕐᕌᒍᑕᒫᑦ 
$185,000-ᓂᒃ ᑕᐃᒪᓐᓇ 
ᓇᓗᓇᐃᖅᓯᓯᒪᓐᖑᐊᖅᑐᒍᑦ ᐊᒻᒪᓗ ᑖᒃᑯᐊ 
executive-ᒋᔭᖏᑦ ᑲᑎᒪᖃᑦᑕᕆᐊᖃᕐᓂᐊᕐᓂᖏᑦ 
ᖃᔅᓰᖅᓱᕐᓗᑎᒃᑭᐊᖅ ᑕᕝᕙᓂ ᐊᕐᕌᕈᒋᔭᑦᑎᓐᓂᑦ 
ᐅᖄᓚᐅᑎᒃᑯᓪᓗ ᑲᑎᒪᒋᐊᖃᑦᑕᕐᓂᐊᕐᓂᖏᑦ 
ᐃᖅᑲᓇᐃᔭᖅᑎᖏᓪᓗ.  
 
ᐃᖅᑲᓇᐃᔭᖅᑏᓐᓂᒃ ᒪᕐᕉᓐᓂᒃ ᓴᓂᕐᕙᐃᓯᒪᔪᒍᑦ 
ᑮᓇᐅᔭᓂᒃ ᐊᒻᒪᓗ ᐃᖅᑲᓇᐃᔭᖅᑎᖏᑕ 
ᖃᖓᑦᑕᐅᑎᒋᖃᑦᑕᕐᓂᐊᖅᑕᖏᑦ ᐊᒻᒪᓗ 
ᐊᐅᓚᔾᔪᑎᒃᓴᖏᑦ ᐅᕝᕙᓘᓐᓃᑦ ᐊᒻᒪ ᐊᓯᐊᒍᑦ 
ᑲᓐᑐᕌᖅᑖᕈᑎᒋᔪᓐᓇᖅᑕᖏᓐᓂᑦ 
ᓇᓗᓇᐃᖅᓯᓯᒪᔪᒍᑦ, ᐊᓪᓚᕝᕕᒥ 
ᓂᐅᕕᐅᑎᒃᓴᖏᓐᓂᑦ ᐊᒻᒪᓗ ᐃᓕᓐᓂᐊᖅᑎᑦᓯᓂᕐᒧᑦ 
ᑐᕌᖓᓂᐊᖅᑐᓂᒃ ᐃᓱᒪᒋᔭᖃᖅᓯᒪᕗᒍᑦ ᐊᒻᒪᓗ  
ᐊᓪᓚᕝᕕᖃᕈᓐᓇᖁᓪᓗᒋᑦ ᑮᓇᐅᔭᓂᒃᑕᐅᖅ 
ᑖᒃᑯᓂᖓ ᓇᓗᓇᐃᕆᓯᒪᖕᒥᔪᒍᑦ, ᖁᔭᓐᓇᒦᒃ, 
ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅ ᐅᒃᐱᒃ. ᒥᔅᑕ 
ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᔅᓯᕙᐅᑖᖅ. 
ᓯᕗᓪᓕᐅᕙᓚᐅᖅᑐᓂᒃ ᑖᒃᑯᐊ  



ᓇᒡᒐᔾᔭᐅ, ᔫᓂ 15, 2009 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᐅᓯᐅᖃᖃᑦᑕᖅᓯᒪᖕᒪᑕ ᐊᑎᖃᖅᑐᑦ ᓄᓇᕗᒻᒥ 
ᐱᔭᐅᓂᐊᖅᑐᑦ ᓱᕈᓯᕐᓂ. ᑖᓐᓇ ᓱᕈᓯᕐᓄᑦ 
ᐊᓪᓚᕝᕕᐅᒐᔭᖅᑐᖅ ᐃᑲᔪᖅᑐᐃᓂᕐᒧᑦ ᓱᓕ ᑖᓐᓇ 
ᑲᔪᓯᓂᐊᖅᑳ ᐊᒻᒪᓗ ᑭᓱᒥᒃ ᑐᕌᒐᖃᖅᑲ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. ᒥᔅ 
ᐅᒃᐱᒃ, ᑭᐅᒋᐊᕈᓐᓇᖅᑭᐅ? 
 
ᐅᒃᐱᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. ᒫᓐᓇ 
ᐃᓄᖃᓐᖏᑦᑐᖅ ᐃᓐᓄᒃᑕᐅᑯᑖᔅᓯᒪᓇᓂ ᑖᓐᓇ 
ᐃᓕᒋᔭᐅᔪᖅ ᑖᒃᑯᓂᖓ ᐱᓕᕆᐊᖃᕋᔭᓐᖑᐊᖅᖢᑎᒃ 
ᑎᓴᒪᓪᓗᐊᑕᕐᓂᑦ ᓱᕈᓯᓛᓕᕆᓂᕐᒧᑦ 
ᐱᕙᓪᓕᐊᓂᖏᓐᓄᑦ ᐊᒻᒪᓗ ᐊᖓᔪᖅᑳᖑᓂᕐᒧᑦ 
ᐊᒻᒪᓗ ᐃᓕᓐᓂᐊᕐᕕᒻᒥᑦ ᐃᓕᓐᓂᐊᖅᑎᐊᕐᓂᕐᒧᑦ 
ᑐᕌᒐᖓᔭᖅᑐᓂᒃ ᐱᔨᑦᑎᕌᕈᑕᐅᔪᓐᓇᕋᔭᖅᑐᓂᒃ 
ᐊᒻᒪᓗ ᒪᒃᑯᑦᑐᑦ ᖃᓄᖅ ᐃᓚᐅᕙᓪᓕᐊᒍᓐᓇᕐᒪᖔᑕ 
ᑭᓱᑐᐃᓐᓇᕐᓄᑦ ᐃᓕᓐᓂᐊᕐᕕᑦᑕ ᐃᓗᐊᓂ ᐊᒻᒪᓗ 
ᐱᖃᑕ ᑎᓴᒪᒋᔭᖓᑦ ᐃᓕᓐᓂᐊᕐᕕᒻᒥᑦ 
ᐋᓐᓂᐊᖃᖅᑕᐃᓕᒪᓂᐅᑦ ᒥᒃᓵᓄᑦ school health-
ᖑᓂᕋᖃᑦᑕᖅᑕᕗᑦ. ᖁᔭᓐᓇᒦᒃ, ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅ ᐅᒃᐱᒃ. ᑖᒃᑯᓄᖓ 
ᓱᓕ? ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᔅᓯᕙᐅᑖᖅ. 
ᑐᑭᓯᐅᒪᓚᐅᕋᒪ ᒪᐃ 2008-ᒥᑦ 
ᐅᓂᒃᑳᖅᑕᖃᕆᐊᖃᓚᐅᕋᓗᐊᕐᖓᑦ ᑕᕝᕙᓂ 
ᓴᖅᑭᑕᐅᒋᐊᖃᓚᐅᖅᓯᒪᔪᑦ ᒫᓐᓇᒧᑦ ᓱᓕ 
ᓴᖅᑭᖅᑕᐅᓚᐅᖅᓯᒪᓐᖏᒻᒪᑦ, ᒪᓕᒐᓕᐅᕐᕕᒻᒥ 
ᑕᐃᓐᓇ ᓴᖅᑭᑕᐅᓛᖅᑲ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. ᒥᔅ 
ᐅᒃᐱᒃ, ᑭᐅᒋᐊᕈᓐᓇᖅᑭᐅᒃ? 
 
ᐅᒃᐱᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 
ᐱᔭᕇᕆᐊᑭᑦᑑᒐᓗᐊᖅ ᐅᓂᒃᑳᖅ 
ᓂᕈᐊᕐᓂᖅᑕᖃᓚᐅᖅᑎᓪᓗᒍ ᓴᖅᑭᓐᖐᓐᓇᕐᓂᑯᒃ 
ᑖᓐᓇ ᐅᓂᒃᑳᖓ ᑭᓯᐊᓂ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐊᑐᐊᒐᓕᕆᔨᒃᑯᑦ 
ᐅᕙᒍᓪᓗ ᐊᒻᒪᓗ ᐃᓕᖅᑯᓯᓕᕆᔨᒃᑯᑦ ᑖᒃᑯᐊ ᑭᓱᒥᑦ 
ᐱᔾᔪᑎᖃᓪᓚᕆᓐᓂᐊᕐᒪᖔᖅ ᑖᓐᓇ ᐃᓂᒋᔭᖓ 
ᑲᔪᓰᓐᓇᕐᓂᐊᖅᑲ ᐅᕝᕙᓘᓐᓃᑦ ᐊᓯᖔᖓᓐᓄᑦ  

ᐱᓕᕆᐊᕆᔭᖓ ᐊᑐᖅᑕᐅᔭᕆᖃᕐᓂᐊᖅᐸ.  
 
ᓲᕐᓗ ᐅᑦᑑᑎᒋᓗᒍ ᑕᑯᓐᓇᓐᖑᐊᕐᓗᒍ ᒪᑯᐊ 
ᒪᒃᑯᑦᑐᑦ ᑎᒍᔭᐅᓯᒪᔪᓪᓘᓐᓃᑦ ᐃᖅᑲᖅᑐᐃᕕᒃᑯᑎᒍᑦ 
ᐃᓛᓐᓂᒃᑯᑦ ᐃᓕᓐᓂᐊᕆᐊᖁᔭᐅᓐᖏᒃᑳᒐᒥ 
ᐅᕝᕙᓘᓐᓃᑦ ᐃᓕᓐᓂᐊᕆᐊᖁᔭᐅᓪᓗᑎᒃ ᑕᒃᑯᓄᖓ 
ᐱᓕᕆᖃᑎᒌᓐᓂᖅᓴᐅᓂᐊᖅᑐᒥᑦ ᐃᒫᒃ 
ᐱᔨᑦᑎᕋᕈᑕᐅᓂᐊᖅᑐᒥᑦ 
ᐃᓱᒪᖅᓴᖅᓯᐅᕈᑎᖃᖅᐸᓪᓕᐊᔪᒍᑦ ᐊᑕᐅᓯᖅ 
ᐅᑦᑑᑎᒋᑐᐃᓐᓇᖅᑕᕋ ᓇᓗᓇᐃᖅᖢᒍ.  
 
ᐅᕝᕙᓘᓐᓃᑦ ᐃᓕᓐᓂᐊᕕᐅᑉ ᐃᓗᐊᓂ 
ᑎᒥᒥᒍᓪᓘᓐᓃᑦ ᐊᔪᕈᑎᓖᑦ ᐃᓱᒪᒥᒍᓪᓘᓐᓃᑦ 
ᐊᔪᕈᑎᓖᑦ ᐱᔨᑦᑎᕋᕈᑎᐅᓂᐊᖅᑐᓂᒃ 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ, 
ᐃᓕᓐᓂᐊᖅᑐᓕᕆᓂᕐᒧᑦ ᐊᒻᒪᓗ ᐃᓕᖅᑯᓯᓕᕆᓂᕐᒧᑦ 
ᑖᒃᑯᐊ ᖃᓄᖅ ᐱᔨᑦᑎᕋᒃᑲᓐᓂᕈᓐᓇᕐᓂᐊᖅᑭᑕ? 
ᐃᑲᔪᖃᑎᒌᓐᓂᖅᓴᐅᖁᓪᓗᑕ ᐃᒫᒃ ᐃᓚᒋᔭᖓ 
ᐃᓱᒪᒃᓴᖅᓯᐅᕈᑎᒋᕙᓪᓕᐊᓕᖅᑕᕗᑦ ᖃᓄᖅ 
ᐊᑐᒃᑲᓐᓂᕈᓐᓇᖅᐸ ᑕᒪᒃᑯᐊ 
ᐱᔨᑦᑎᕋᕈᑎᒋᒃᑲᓐᓂᖁᓪᓗᑎᒃᑯ ᐃᓕᓐᓂᕐᕕᒻᒦᑦᑐᑦ 
ᐃᓕᓐᓂᐊᕐᕕᐅᑉ ᐃᓗᐊᓃᑦᑐᑦ. ᖁᔭᓐᓇᒦᒃ, 
ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᔅᑕ 
ᐃᐊᓕᐊᑦ, ᑕᐃᒪ ᖁᕕᐊᓱᑦᑐᔅᓴᐅᒐᓗᐊᖅᑯᓯ ᐊᕐᕌᓂ 
ᑖᒃᑯᐊ ᐱᓇᓱᐊᕈᓯᑕᒫᑦ ᑲᑎᒪᖃᑦᑕᓚᐅᖅᓯᒪᒐᑦᑕ 
ᑖᓐᓇ ᐊᖏᖅᑎᑕᐅᒐᓱᑦᑐᒍ ᐃᓕᓐᓂᐊᖅᑐᓕᕆᓂᕐᒧᑦ 
ᒪᓕᒐᖅ ᑕᐃᒫᒃ ᐱᔭᕇᕈᓐᓇᖅᓯᓚᐅᖅᓯᒪᓐᖏᑕᕗᑦ.  
 
(ᑐᓵᔨᑎᒎᕈᓐᓃᖅᑐᖅ) ᑖᒃᑯᓄᖓ ᐊᐱᖅᑯᓯᔅᓴᐃᑦ? 
(ᑐᓵᔨᑎᒍᑦ) ᐃᓕᓐᓂᐊᕐᕖᑦ ᐊᐅᓚᑕᐅᔾᔪᑎᖏᑦ. 
$119,205,000. (ᑐᓵᔨᑎᒎᕈᓐᓃᖅᑐᖅ) 
ᐊᖏᖅᑭᓯᐅᒃ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᑖᒃᑯᐊ ᑕᕝᕙ 
ᐃᓕᓐᓂᐊᖅᑐᓕᕆᓂᕐᒧᑦ ᐱᔭᕇᕐᖓᑕ.  

ᑲᑎᑦᑐᒋᑦ ᐊᖏᕆᐊᖃᓕᕐᒥᔭᓯ 
ᐊᑐᖅᑕᐅᔪᒪᓂᐊᖅᑐᑦ. $194,601,000. 
ᐊᖏᖅᑭᓯᐅ?  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᐊᖏᖅᑭᓯ ᑖᒃᑯᐊ 
ᐃᓕᓐᓂᐊᖅᑐᓕᕆᔨᒃᑯᑦ ᐱᔭᕇᕈᓐᓇᓯᒻᒥᒻᒪᑕ ᐊᒻᒪᓗ 
ᑕᕝᕙᓂ ᑲᑎᒪᕕᑦᑎᓐᓂ ᐊᖏᖅᑕᐅᔪᓐᓇᖅᓯᓂᐊᖅᑭᓯ 
ᐊᑐᕈᒪᓂᐊᖅᑕᖏᑦ?  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ, ᒥᔅ ᐅᑉᐱᒃ 
ᐊᒻᒪᓗ ᒥᔅᑕ ᐱᓗ, ᖁᔭᓐᓇᒦᒃ ᑕᒫᓃᒍᓐᓇᕋᑖᕋᔅᓯ 
ᑖᒃᑯᐊ ᐅᓂᒃᑳᕆᓪᓗᓯᐅᒃ. ᒥᓂᔅᑕ ᑕᐹᖅᔪᒃ, 
ᐅᓂᒃᑳᑲᐃᓐᓇᕈᒪᕖᑦ ᐱᔭᕇᕈᑎᒥᑦ? 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᐃᓛᒃ 
ᖁᔭᓐᓇᒦᕈᒪᑐᐃᓐᓇᖅᖢᖓ ᑕᒪᐃᓐᓇᐃᓛᒃ 
ᐃᓕᓐᓂᐊᕐᓂᖅ ᑕᒪᓐᓇ ᒪᓕᒐᔅᓴᐅᔪᖅ 
ᐊᑭᓕᖅᑕᐅᓇᓱᒋᐊᖃᕐᓂᐊᕐᓂᖓᓗ ᑕᒪᓐᓇ 
ᐱᓕᕆᐊᒃᓴᓕᑯᓘᔮᓘᓂᐊᕋᑦᑕ ᑖᒃᑯᐊ ᑕᕝᕙ 
ᐃᖏᕐᕋᓯᑦᑎᐊᒃᑲᓐᓂᕈᓐᓇᕐᓂᐊᓕᕋᑦᑕ ᑖᓐᓇ 
ᐊᖏᖅᑕᐅᑐᐊᖅᐸᑦ. ᒫᓐᓇᓗ ᐊᖏᖅᑕᐅᖅᑯᖅᖢᓂ 
ᐄᖑᓇᓱᒋᕈᔪᒃᖢᒍ. ᖁᔭᓐᓇᒦᕈᒪᑐᐃᓐᓇᖅᐳᖓ 
ᓂᕈᐊᖅᑕᐅᖃᑎᒋᓯᒪᔭᒃᑲ ᑖᒃᑯᐊ.  
 
>>ᐸᑦᑕᑐᖅᑐᑦ 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ ᑕᐹᖅᔪᒃ ᐊᒻᒪ 
ᐃᖅᑲᓇᐃᔭᖃᑎᑎᑦ. ᐊᖏᓕᕆᕕᓯ ᑖᒃᑯᓄᖓ 
ᐊᓯᖏᓐᓄᓪᓗ ᓅᒋᐊᕈᓐᓇᓯᓪᓗᑕ?  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᒪᓕᒐᒃᓴᖅ 01 - ᐃᓚᒋᐊᕈᑦ (ᐊᐅᓚᔾᔪᑏᑦ 

ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, 2009-
2010 - ᓄᓇᕗᒥ ᓯᓚᑦᑐᖅᓴᕐᕕᒃ - 
ᑲᑎᒪᔨᕋᓛᓂᑦ ᐃᓱᒪᒃᓴᖅᓯᐅᖅᑕᐅᓂᖓ  

 
ᐃᒃᓯᕙᐅᑕᖅ: ᑖᒃᑯᐊ ᑕᕝᕙ ᐱᒋᐊᕈᒪᓯᒪᒐᑦᓯᐅᒃ 
ᓯᓚᑦᑐᖅᓴᕐᕕᓕᕆᔨᒃᑯᓐᓄᑦ. ᑕᕝᕙ ᐃᓇᒍᒪᓕᕐᒥᔭᕋ, 
ᒥᓂᔅᑕ ᓯᐅᑦᓴᒃ, ᐅᓂᒃᑳᕆᐊᕈᓐᓇᕐᒪᖔᑦ ᑖᒃᑯᓄᖓ 
ᒪᑐᐃᕈᑎᒋᓂᐊᖅᑕᖏᓐᓄᑦ. ᒥᓂᔅᑕ ᓯᐅᑦᓴᒃ. 
 

ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐃᒃᓯᕙᐅᑖᖅ, ᖁᔭᓐᓇᒦᒃ, 
ᒪᓕᒐᓕᐅᖅᑏᑦ. ᐅᕙᓃᖃᑕᐅᔪᓐᓇᕋᒪ 
ᐱᔭᕇᕇᓐᓂᐊᑐᔅᓴᐅᕗᒍᑦ.  
 
ᐃᒃᓯᕙᐅᑖᖅ, ᖁᕕᐊᓱᑉᐳᖓ ᓴᖅᑮᒋᐊᔅᓴᖅ 2009-
2010 ᑮᓇᐅᔭᐃᑦ ᐊᑐᖅᑐᔅᓴᐃᑦ ᐸᕐᓇᒍᑏᓪᓗ 
ᓯᓚᑦᑐᖅᓴᕐᕕᒻᒧᑦ. ᐊᒻᒪᓗ 
ᐱᓕᕆᖃᑎᖃᕈᒪᓂᐊᖅᐳᖓ ᑕᒪᓐᓇ ᑕᒪᑉᑖᒦᑦᑐᖅ 
ᐱᕚᓪᓕᕈᓐᓇᖁᓪᓗᒍ ᑐᕌᖓᓂᖏᑦ ᓄᓇᕗᑦᒥ 
ᓯᓚᑦᑐᖅᓴᕐᕕᒻᒧᑦ.  
 
ᓯᓚᑦᑐᖅᓴᕐᕕᑑᑎᓪᓗᒍ ᓄᓇᕗᑦᒥ, 
ᓯᓚᑦᑐᖅᓴᕐᕕᐅᔪᖅ ᐊᑐᖅᑕᐅᓪᓗᐊᑕᖃᑦᑕᕐᖓᑦ 
ᓄᓇᕗᑦᒥᐅᑕᐅᔪᓄᑦ ᐃᓐᓇᕐᓄᑦ 
ᐃᓕᓐᓂᐊᕈᑎᔅᓴᐅᔪᓂᒃ. ᐱᓕᕆᓪᓗᐊᑕᕗᑦ 
ᐃᓕᓐᓂᐊᖅᑎᑦᑎᓪᓗᑕ ᐃᖅᑲᓇᐃᔭᕈᓐᓇᓂᕐᒧᑦ 
ᐊᒻᒪᓗ ᐃᒻᒥᓂᒃ ᒪᑭᒪᒍᓐᓇᓂᕐᒧᑦ ᓄᓇᓕᐅᔪᑦ 
ᐃᓚᒌᖑᔪᓪᓗ ᐃᖅᑲᓇᐃᔭᕐᓗᑎᒃ ᐃᓕᓐᓂᐊᕐᓗᑎᓪᓗ. 
ᑕᒪᒃᑯᓇᓐᖓᑦ ᐱᒋᐊᖅᐸᑦᑐᑦ ᐃᓐᓇᕐᓄᑦ 
ᐃᓕᓴᔾᔪᑎᓂᒃ ᓇᓗᓇᐃᒃᑯᑕᖅᑖᓂᕐᒧᑦ 
ᐊᔾᔨᒌᖏᑦᑐᓂᒃ ᓯᓚᑦᑐᖅᓴᕐᕕᔾᔪᐊᓂᒃ 
ᐅᐸᓗᖓᐃᔭᕐᓗᒋᑦ ᐃᓕᓐᓂᐊᖅᑐᓕᕆᓂᕐᒧᑦ 
ᐋᓐᓂᐊᓯᐅᖅᑎᒧᑦ.  
 
ᓯᓚᑦᑐᖅᓴᕐᕕᐅᔪᖅ ᑲᑎᒪᔨᖃᑦᑐᑦ 6-ᖑᓪᓗᑎᒃ 
ᑕᖅᑳᖔᖅᑐᑦ ᐊᕕᑦᑐᖅᓯᒪᔪᓂᒃ ᐱᖓᓱᓂ, 
ᐃᓕᓐᓂᐊᖅᑎ ᐊᒻᒪᓗ ᐃᖅᑲᓇᐃᔭᖅᑎ. 
ᑎᓴᐅᔪᓪᓗᐊᑕᓂᒃ ᑐᕌᒐᖃᕐᖓᑕ ᐱᓇᓱᐊᖅᑕᖏᓐᓂᒃ 
ᑕᕝᕙᖔᖅᑐᑦ ᑕᒪᑉᑕᓂᒃ.  
ᓄᓇᓖᑦ:  

ᐱᐅᓯᕚᓪᓕᑎᑦᑎᓂᕐᒧᑦ ᐱᓕᕆᐊᕐᓂᒃ 
ᓄᓇᓕᓐᓄᑦ. 

ᐃᓕᖅᑯᓯᑦᑎᒍᑦ: ᓯᓚᑦᑐᖅᓴᕐᕕᖃᕐᓂᖅ 
ᐱᒃᑲᐅᓛᖑᒋᐊᕐᓂᖅ: ᐃᓕᓐᓂᐊᕐᓂᒃᑯᑦ 

ᐱᒃᑲᐅᓇᓱᒋᐊᕐᓂᖅ. 
ᓵᓐᖏᑦᑎᑦᑎᕙᓪᓕᐊᓂᕐᒧᑦ ᓯᓚᑦᑐᖅᓴᕐᕕᒻᒥ 

ᐊᑐᖅᑕᐅᔪᓄᑦ ᐊᐅᓚᓂᖏᓐᓄᓪᓗ.  
 
ᑖᒃᑯᐊ ᐱᓇᓱᓐᓂᐊᕐᓗᒋᑦ ᑕᒪᑉᑕᒥ ᓯᓚᑦᑐᖅᓴᕐᕕᒻᒥ  

7-ᖑᒻᒪᑕ ᐊᒻᒪᓗ ᒪᕐᕈᐃᓕᖓᔫᒃ.  
 
ᓄᓇᕗᒻᒥ ᓯᓚᑦᑐᖅᓴᕐᕕᒃ ᓱᓕᔪᔅᓴᖅᐳᖅ ᐃᓄᐃᑦ 
ᐅᖃᐅᓯᖏᓐᓂᒃ ᐃᓕᖅᑯᓯᖏᓐᓂᒃ. ᐊᒻᒪᓗ ᑖᓐᓇ 
ᐃᓚᖓ ᒥᖅᑯᓕᕆᓂᕐᒧᑦ ᐃᓕᓐᓂᐊᕐᓂᐅᓚᐅᖅᑐᖅ 
ᑲᓇᑕᓕᒫᒥ ᐃᓕᓴᕆᔭᐅᓯᒪᓕᖅᑐᖅ.  
 
ᐱᖓᓲᓚᐅᖅᑐᑦ, ᑳᓖᓐ ᐋᕆᐊᒃ, ᒦᑲ ᕿᓚᕝᕙᖅ, 
ᑳᓂ ᐱᐅᒑᑦᑐᐊᓗᒃ. ᓴᖅᑭᔮᖅᑎᑕᐅᓚᐅᕐᒪᑕ ᑲᓇᑕᒥ 
ᒥᐊᓕᒐᓂᓗ ᒥᖅᑯᓕᓐᓂᒃ ᓴᖅᑭᔮᖅᑎᑦᑎᑎᓪᓗᒋᑦ 
ᒪᓐᑐᕆᐋᓪᒥ ᒪᐃ 3-ᒥᒃ 5-ᒧᑦ.  
 
ᑕᐃᒪᓐᖓᑦ ᑲᑎᒪᔨᐅᔪᑦ ᑐᓂᓯᓯᒪᓕᖅᑐᑦ ᑮᓇᐅᔭᓂᒃ 
ᐊᐃᑉᐸᖓᓂ ᐱᓕᕆᐊᖑᓂᐊᖅᑐᓂᒃ 
ᐊᑐᖅᑕᐅᒍᓐᓇᖃᑦᑕᓂᐊᖅᑐᓂᒃ ᑕᒪᒃᑯᐊ 
ᓇᑦᑎᕋᔭᓐᓂᒃ ᕿᓯᕐᓂᒃ ᐊᑐᕐᓗᑎᒃ.  
 
ᓄᓇᕗᑦᒥ ᓯᓚᑦᑐᖅᓴᕐᕕᐅᔪᑦ ᓄᓇᓕᓐᓃᒻᒪᑕ 
ᑐᓐᖓᕕᒋᔭᕗᓪᓗ ᐃᓐᓇᕐᓄᑦ ᐃᓕᓴᕕᒻᒦᒻᒪᑕ 
ᑕᒪᒃᑯᐊ ᒐᕙᒪᒋᔭᐅᖃᑦᑕᕐᖓᑕ ᓄᓇᓕᓐᓂ 
ᑮᓇᐅᔭᖃᑦᑎᑕᐅᓪᓗᑎᒃ. ᑖᓐᓇ ᐊᖏᓂᖅᐸᐅᒻᒪᑦ 
ᓄᓇᓕᓐᓂ ᐃᓐᓇᕐᓄᑦ ᐃᓕᓐᓂᐊᕐᕕᐅᔪᓂᒃ 
ᓄᓇᕗᒻᒥ ᐱᓐᖏᑦᑐᑑᓪᓗᓂ ᐊᐅᓱᐃᑦᑐᖅ. 
ᓄᓇᕗᑦᒥᐅᓕᒫᑲᓴᐃᑦ ᐃᓕᓐᓂᐊᕆᐊᓯᕙᑦᑐᑦ 
ᓄᓇᓕᓐᓂ ᐃᓐᓇᕐᓄᑦ ᐃᓕᓴᕕᖓᓐᓂ. ᐊᒻᒪᓗ 
ᑲᔪᓯᑦᑎᐊᕐᓂᕋᖅᑐᒍ ᑕᒪᒃᑯᓂᒐ ᐃᓕᓐᓂᐊᕈᑎᔅᓴᓂᒃ 
ᐊᑐᐃᓐᓇᖃᕐᓂᖅᓴᐅᖁᓪᓗᒋᑦ ᓄᓇᓕᓐᓂ. 
 
ᓯᓚᑦᑐᖅᓴᕐᕕᐅᑉ ᐋᖅᑭᒃᓯᒪᔪᑦ 
ᑕᓪᓕᒪᐃᓕᖅᑲᖓᓪᓗᑎᒃ ᐊᑐᓂᒃ ᑲᒪᒋᔭᖃᑦᑐᑎᒃ 
ᐃᓕᓐᓂᐊᕈᑎᓂᒃ ᑲᒪᓂᕐᒧᑦ ᓄᓇᕗᓕᒫᒥ. 
ᑕᒪᒃᑯᑎᒎᓇᓕᒫᒃ  

ᐱᖓᓲᔪᓂ ᐊᕕᑦᑐᖅᓯᒪᔪᓂ. ᐃᓚᖏᑦ 
ᓄᓇᓕᓐᓃᑦᑐᑦ. ᐃᓚᖏᑦ ᑕᐃᓐᓇ ᐱᓗᐊᖅᑐᒥᒃ 
ᓄᓇᕗᑦᒥ ᐃᓕᓴᐃᔨᒃᓴᐅᓂᕐᒧᑦ ᐃᓕᓐᓂᐊᕐᓂᖅ.  
 
ᐅᑕᖅᑭᑦᑎᐊᕐᒥᔪᒍᑦ ᐊᖏᓪᓕᒋᐊᖅᑕᐅᓛᕐᓂᖓᓄᑦ 
ᓇᓗᓇᐃᒃᑯᑕᖅᑖᕐᓂᕐᒧᑦ ᐃᖅᑲᓇᐃᔭᕈᓐᓇᓂᕐᒧᑦ. 
ᑕᐃᒃᑯᐊ ᓴᓇᓪᓗᑎᒃ ᑲᖏᖅᖠᓂᕐᒥᑦ. ᓄᓇᕗᑦᒥᐅᑦ 
ᓄᓇᕗᒻᒦᓪᓗᑎᒃ ᐃᓕᓐᓂᐊᖃᑦᑕᓛᕐᒐᑕ 
ᐃᓪᓗᕆᓂᕐᒧᑦ, ᐅᖅᓱᐊᓗᓕᕆᔨᐅᓂᕐᒧᑦ, 
ᐊᐅᓚᐅᓯᕆᔨᐅᓂᕐᒧᑦ ᐱᔪᓐᓇᖃᑦᑕᓛᕐᖓᑕ, 
ᐅᐊᔭᓕᕆᔨᐅᓂᕐᒥᓪᓗ ᐊᒻᒪᓗ ᓱᓪᓗᓕᕆᕈᔨᐅᓂᕐᒧᑦ 
ᐃᖃᓗᓐᓂ ᐊᑐᐃᓐᓇᐅᕙᒌᖅᑐᖅ ᐃᓪᓗᓕᐅᕐᓂᐅᔪᖅ 
ᐃᖃᓗᓐᓂ.  
 
ᐊᒻᒪᓗ ᑕᐃᓐᓇ ᒪᑐᐃᕈᒫᓐᓂᐊᖅᑐᖅ 2010 ᑭᓯᐊᓂ 
ᒫᓐᓇᐅᔪᖅ ᑖᒃᑯᐊ ᐃᓪᓗᓕᐅᕐᓂᕐᒧᑦ 
ᐊᖏᓪᓕᕙᓪᓕᐊᑎᑕᕗᑦ ᐃᖃᓗᓐᓂ 
ᓯᕗᓪᓕᖅᐹᖓᓂᓪᓗ ᐃᓪᓗᓕᕆᓂᕐᒧᑦ 
ᑲᖏᖅᖠᓂᕐᒥᒃ.  
 
ᓄᓇᕗᑦᒥ ᖃᐅᔨᓴᕐᕕᐅᔪᖅ ᐱᒻᒪᕆᐅᒻᒥᔪᖅᑕᐅᖅ. 
ᒐᕙᒪᑐᖃᒃᑯᑦ ᑮᓇᐅᔭᖃᑦᑎᑦᑎᓂᕐᒧᑦ 
ᐅᖃᐅᓯᕆᕋᑖᓚᐅᖅᓯᒪᔭᖓ ᑖᓐᓇ ᐃᖃᓗᓐᓂ 
ᖃᐅᔨᓴᐃᕕᐅᔪᖅ ᐊᒃᓱᐊᓗᒃ ᑐᓴᕈᒥᓇᓚᐅᖅᑐᖅ 
ᓚᐃᓴᖃᑦᑎᑎᓪᓗᑎᒃ ᓴᖅᑭᔮᖅᑎᑦᑎᖃᑦᑕᓛᕐᖓᑕ 
ᓄᓇᕗᒻᒥᐅᓂᒃ ᐃᓪᓗᕈᓯᕐᒥ, ᓄᓇᒥᓗ 
ᐊᐅᓪᓚᖅᓯᒪᓗᑎᒃ.  
 
ᐊᒻᒪᓗ ᓯᓚᑦᑐᖅᓴᕐᕕᐅᔪᖅ ᒪᕐᕈᐃᓕᖅᑲᖓᒻᒪᑦ 
ᐃᓕᓐᓂᐊᖅᑎᓐᓄᑦ ᐊᓪᓚᕕᒻᒥᓪᓗ. 
ᐃᓕᓐᓂᐊᖅᑎᓄᓪᓕ ᓴᖅᑭᔮᖅᑎᑦᑎᕙᑦᑐᖅ 
ᐃᓕᓐᓂᐊᖅᑏᑦ ᖃᓄᐃᖏᑎᐊᕐᓗᑎᒃ ᐱᓗᐊᖅᑐᒥᒃ 
ᐊᖏᕐᕋᕆᔭᐅᕙᑦᑐᑦ ᐊᓪᓚᕕᒻᒥ ᑲᒪᒋᔭᐅᓂᖏᑦ.  
ᓯᕗᓕᖅᑎᐅᑦᑎᐊᕐᓂᕐᒧᑦ ᐊᒻᒪᓗ ᑕᕝᕙᓂ 
ᓯᓚᑦᑐᖅᓴᕐᕕᒻᒥ ᐊᒻᒪᓗ ᐊᕐᕕᐊᓂᒃ 
ᐊᓪᓚᒡᕕᖃᑦᑐᑎᒃ. 

ᑖᒃᑯᐊ ᑮᓇᐅᔭᐃᑦ ᐊᑐᖅᑐᔅᓴᐃᑦ ᐃᑲᔪᖅᑕᐅᔾᔪᑎᐅᔪᑦ 
ᓄᓇᕗᑦ ᒐᕙᒪᒃᑯᖏᓐᓂ ᓄᓇᕗᑦ 
ᓯᓚᑦᑐᖅᓴᕐᕕᖓᓄᑦ ᐊᒥᓱᕈᕆᐊᖅᑐᑦ 2008-09 
ᐃᓄᒋᐊᔅᓯᕙᓪᓕᐊᓂᖏᓐᓄᑦ 
ᐃᓕᓐᓂᐊᕕᔅᓴᐅᒐᔭᖅᑐᖅ ᑲᖏᖅᓯᓂᕐᒥᑦ ᐊᒻᒪᓗ 
ᑕᒪᒃᑯᐊ ᐋᖅᑭᒋᐊᕈᑕᐅᔪᑦ ᐃᖅᑲᓇᐃᔭᖅᑎᓅᖓᔪᑦ 
ᐱᖃᓯᐅᑎᓐᖏᒻᒥᔪᑦ ᓄᑖᖑᔪᓂᑦ.  
 
ᑮᓇᐅᔭᑦ ᐊᑐᖅᑐᔅᓴᐃᑦ ᐃᑲᔪᕈᑎᓪᓗᐊᑕᐅᕙᑦᑐᓂᑦ 
ᐊᓯᖏᓐᓂᓪᓗ ᑮᓇᐅᔭᖅᑖᕆᔭᐅᕙᑦᑐᓂᑦ ᑕᕝᕙᓐᖓᑦ 
ᒪᓕᑦᑐᒋᑦ ᒐᕙᒪᖃᕐᕕᑎᓐᓂ ᓄᓇᕗᒻᒥ ᖃᐅᔨᓴᕐᕕᒃ 
ᐱᓕᕆᓂᕐᒧᑦ ᓇᓗᓇᐃᖅᓯᓯᒪᒻᒥᔪᖅ. 
 
ᐸᕐᓇᒍᑎᑦ ᖃᓄᖅ ᐊᑐᕐᓂᐊᕐᒪᖔᑕ ᓯᓚᑦᑐᖅᓴᕐᕕᐅᑉ 
ᐊᐅᓚᓂᖓᓄᑦ. ᑖᒃᑯᐊ ᓯᕗᓪᓕᖅᐹᒥ ᐃᓛᒃᑯᑦ 
ᑮᓇᐅᔭᓂᑦ ᐊᑐᖅᑐᔅᓴᖁᑎᓂᑦ ᐱᑕᖃᕐᓂᐊᕐᖔᑦ 
ᐃᓚᖏᓐᓂ ᑭᐅᔪᓐᓇᓐᖏᑐᐃᓐᓇᕆᐊᖃᕐᓂᐊᖅᑐᒍᑦ 
ᑭᓯᐊᓂ ᐊᔪᐃᓐᓇᓂᐊᕐᒥᔪᒍᑦ. 
 
ᐃᒃᓯᕙᐅᑖᖅ, ᖁᕕᐊᓱᒃᐳᖓ ᐅᖃᐅᓯᕆᓂᐊᕐᓗᒍ 
ᓄᓇᕗᒻᒥ ᓯᓚᑦᑐᖅᓴᕐᕕᐅᑉ 2009-2010 ᑮᓇᐅᔭᐃᑦ 
ᐊᑐᖅᑐᔅᓴᖏᑦ. ᑖᓐᓇ ᑮᓇᐅᔭᑎᒍᑦ 
ᐊᑐᕈᑎᑦᑎᐊᕚᓘᓂᐊᕐᖓᑦ ᒐᕙᒪᒃᑯᓐᓂ 
ᖃᐅᔨᒪᑦᑎᐊᕐᓗᑕ ᐃᓕᓐᓂᐊᑎᑦᑎᑎᓪᓗᑕ 
ᓄᓇᕗᒻᒥᐅᓂᑦ. ᕿᓚᓈᖅᐳᖓ ᐊᐱᖅᑯᑎᓂᑦ 
ᐅᖃᐅᓯᕐᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ ᓯᐅᑦᓴᒃ. ᑖᒃᑯᐊ 
ᐃᒫᒃ ᐃᓚᖃᕈᒪᓂᐊᖅᑮᑦ ᐅᕙᒍᑦ 
ᓵᖓᓃᓐᓂᐊᖅᑐᓂᑦ? ᒥᓂᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): ᐄ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ ᓯᐅᑦᓴᒃ. 
ᐊᖏᖅᑭᓰ ᑖᓐᓇ ᐊᐃᑉᐸᖃᖁᓗᒍ ᑕᕝᕙᓂ ᐅᕙᒍᑦ 
ᓵᖓᓃᓐᓂᐊᖅᑐᓂᑦ?  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  
 
ᐃᒃᓯᕙᐅᑕᖅ: ᐊᖏᕐᖓᑕ. ᐃᖅᓱᒃᑏ, ᑕᐃᒃᑯᐊ 
ᐃᖅᑲᓇᐃᔭᖅᑎᖏᑦ ᐃᓯᖅᑎᒍᓐᓇᕈᕕᒋᑦ ᑖᒃᑯᓄᖓ 
ᑲᑎᒪᕕᑦᑎᓐᓄᑦ.  
 
ᖁᔭᓐᓇᒦᒃ. ᐱᒋᐊᓚᐅᓐᖏᓂᑦᑎᓐᓂ 
ᐃᓕᓴᕆᔪᒪᒍᕕᐅᒃ, ᒥᓂᔅᑕ, ᑖᓐᓇ ᑭᓇᐅᒻᒪᖔᖅ 
ᑕᕝᕙᓃᖃᑎᒋᓂᐊᖅᑕᐃᑦ. ᒥᓂᔅᑕ ᓯᐅᑦᓴᒃ, 
ᑭᓇᐅᒻᒪᖔᖅ ᑖᓐᓇ ᓇᓗᓇᐃᕈᓐᓇᕈᕕᐅᒃ 

ᖃᐅᔨᒪᔭᕋᓗᐊᕗᑦ ᑭᓯᐊᓂ ᓯᓚᑎᑦᑎᓐᓄᑦ 
ᑐᓴᖅᑕᐅᒋᐊᖃᕐᖓᑦ. ᒥᓂᔅᑕ ᓯᐅᑦᓴᒃ.  
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᓵᑦᑎᐊᕋᑖᓐᖏᓐᓇᒪ 
ᑐᑭᓯᖅᑰᖅᑐᖓ. ᓇᓗᓇᐃᕈᒪᒐᒃᑯ ᐃᓕᓐᓄᑦ, 
ᑲᑎᒪᔨᓄᓪᓗ ᐅᓇ ᑕᓕᖅᐱᓐᓃᑦᑐᖅ, ᒥᔅᑕ ᑖᓐ 
ᕚᓐᑐᒥᐅᓕᓐ, ᓯᓚᑦᑐᖅᓴᕐᕕᒃᑯᓐᓄᑦ ᐊᖓᔪᖅᑳᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᐊᒻᒪᓗ ᒥᔅᑕ 
ᐊᖓᔪᖅᑳᖅ, ᑐᓐᖓᓱᑦᑎᐊᕆᑦ. ᑖᒃᑯᓄᖓ ᑕᕝᕙ 
ᐅᓂᒃᑳᖅᑐᖃᕈᒪᓕᕐᒥᒻᒪᑦ ᐃᒃᓯᕙᐅᑕᑦᑎᓐᓄᑦ 
ᑖᒃᑯᓄᖓ ᑲᑎᒪᔨᑐᐃᓐᓇᕐᓄᑦ. ᒥᔅᑕ ᓯᐊᓪ, ᑖᒃᑯᐊ 
ᐅᓂᒃᑳᕆᔪᓐᓇᓯᒻᒥᔭᑎᑦ.  
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐃᒃᓯᕙᐅᑕᐅᖃᑕᐅᓪᓗᖓ ᓇᐅᑦᓯᖅᑐᖅᑏᑦ ᒐᕙᒪᒃᑯᑦ 
ᐊᐅᓚᓂᖏᓐᓄᑦ ᐊᒻᒪ ᑮᓇᐅᔭᖅᑐᕈᑎᒥᓂᖏᓐᓄᑦ, 
ᖁᕕᐊᒃᐳᖓ ᐅᖃᐅᓯᕐᖓᐅᑎᒃᑯᑦ ᒪᑐᐃᖅᓯᔪᓐᓇᕋᒪ 
ᐅᖃᐅᓯᕆᕙᓪᓕᐊᓕᖅᑎᓪᓗᑎᒍ ᓄᓇᕗᑦ 
ᓯᓚᑦᑐᖅᓴᕐᕕᖓᑕ ᑮᓇᐅᔭᑎᒍᑦ 
ᐊᑐᕈᒫᕐᓂᐊᕐᑐᖁᑎᖏᓐᓂᒃ.  
 
ᐃᒃᓯᕙᐅᑖᖅ, ᑖᓐᓇ ᓯᕗᓪᓕᖅᐹᕆᒻᒪᒍ ᓄᓇᕗᒥ 
ᓯᓚᑦᑐᖅᓴᕐᕕᒃᑯᑦ ᑮᓇᐅᔭᕐᑐᕈᑎᒃᓴᖏᓐᓂᒃ ᐊᒻᒪ 
ᐱᓕᕆᐊᒃᓴᖏᑕ ᐸᕐᓇᐅᑎᖏᓐᓂᒃ 
ᐅᓂᒃᑳᕈᓐᓇᕐᓂᕗᑦ ᕿᒥᕐᕈᔭᐅᓂᐊᕐᑐᓂᒃ 
ᒪᓕᒐᐅᕐᕕᒻᒥ ᐃᒻᒥᒃᑰᖓᓕᕐᑎᓪᓕᒋᑦ 
ᐃᓕᓐᓂᐊᕐᑐᓕᕆᔨᒃᑯᓐᓄᑦ ᐱᖃᑕᐅᔪᓐᓃᕐᑎᓪᓗᒋᑦ. 
ᑖᓐᓇ ᑕᐃᒪᐃᓚᕿᔪᖅ ᑎᒃᑯᐊᕐᓯᓚᐅᕐᖓᑕ 
ᒥᓂᔅᑕᓄᑦ ᑲᒪᒋᔭᐅᓂᐊᓕᕐᖓᑕ ᒪᕐᕉᓐᓄᑦ 
ᒥᓂᔅᑖᓐᓄᑦ ᐱᓕᕆᐊᖑᓂᖏᒃ.  
 
ᓄᓇᕗᑦ ᒐᕙᒪᒃᑯᑦ ᑐᒃᓯᕋᖅᓯᒪᔪᑦ ᐃᑲᔫᑎᒃᓴᓂᒃ 
$21.8 ᒥᓕᐊᓐᓂᒃ ᓯᓚᑦᑐᖅᓴᕐᕕᒻᒧᑦ 2009-2010 
ᐊᕐᕌᒍᖓᓂ $1 ᒥᓕᐊᓐᓗᐊᐸᓗᖕᓂᒃ 
ᐊᑭᑦᑐᕆᐊᖅᑐᑦ ᐊᖏᖅᑕᐅᓚᐅᖅᓯᒪᔪᓂᒃ 2008-09 
ᐊᕐᕌᒍᖓᓂ ᐊᖅᑯᑎᒋᓪᓗᓂᒋᑦ 
ᐃᓕᓐᓂᐊᖅᑐᓕᕆᔨᒃᑯᑦ ᑮᓇᐅᔭᕐᓂᒃ 
ᐊᑐᕈᒫᕐᓂᐊᖅᑐᖁᑎᖏᑦ. ᖃᐅᔨᒪᔭᐅᒋᐊᓕᒃ ᓄᓇᕗᑦ 
ᒐᕙᒪᒃᑯᖏᑕ ᐊᐅᓚᔾᔪᑎᒃᓴᓪᓗᐊᑕᖏᓐᓄᑦ 
ᑮᓇᐅᔭᑎᒍᑦ ᐃᑲᔫᑎᖏᑦ ᓄᓇᕗᑦ 
ᓯᓚᑦᑐᖅᓴᕐᕕᖓᓄᑦ 60 ᐳᓴᓐᑎ 
ᐅᖓᑎᐊᕐᔪᐊᓃᒻᒪᑕ ᑲᑎᑕᐃᓐᓇᕆᓗᒋᑦ 
ᓯᓚᑦᑐᖅᓴᕐᕕᒃᑯᑦ ᑮᓇᐅᔭᑎᒍᑦ 
ᐊᑐᕈᒫᕐᓂᐊᖅᑐᖁᑎᖏᑕ.  

ᒐᕙᒪᒃᑯᑦ ᐱᓕᕆᕝᕕᖏᑦ ᐊᕐᕌᒍᖏᑦ 
ᐃᓱᓕᕝᕕᖃᐅᕋᓗᐊᖅᑎᓪᓗᒋᑦ ᔫᓂ 30-ᒥᒃ, 
ᐊᔾᔨᐸᓗᑐᐃᓐᓇᖏᑦ ᐊᓯᖏᑕ ᒐᕙᒪᒃᑯᓐᓄᑦ 
ᑮᓇᐅᔭᖃᖅᑎᑕᐅᕙᑦᑐᑎᑐᑦ ᑲᓇᑕᐅᑉ 
ᓯᓚᑦᑐᖅᓴᕐᕕᖁᑎᖏᓐᓂ ᓇᒥᑐᐃᓐᓇᖅ. 
ᓯᓚᑦᑐᖅᓴᕐᕕᒃᑯᑦ ᒐᕙᒪᒃᑯᑦ ᓯᓚᑖᓂᒃ 
ᑮᓇᐅᔭᖅᑖᖅᐸᒻᒥᔪᑦ ᐱᖓᔪᒋᔭᐅᔪᓂᒃ, 
ᓇᓗᓇᐃᖅᑕᐅᓐᖏᑐᐃᓐᓇᕆᐊᓖᑦ ᐅᕝᕙᓘᓐᓃᑦ 
ᐱᔭᕇᖅᑕᐅᑐᐃᓐᓇᕋᔭᖅᑐᑦ ᑭᓯᐊᓂ ᓄᓇᕗᑦ 
ᒐᕙᒪᒃᑯᖏᑕ ᑮᓇᐅᔭᑦ ᐊᑐᕈᒫᕐᓂᐊᖅᑐᖁᑎᖏᑦ 
ᐋᖅᑭᑦᓱᖅᑕᐅᒌᖅᐸᑕ.  
 

ᐊᕐᕌᒍᖓᓂ 2008-09 ᑮᓇᐅᔭᑦ ᐊᑐᕈᒫᕐᓂᐊᖅᑐᑦ 
ᕿᒥᕐᕈᔭᐅᓕᕐᖓᑕ, ᓯᓚᑦᑐᖅᓴᕐᕕᒻᒧᑦ 
ᐊᑐᕈᒫᕐᓂᐊᖅᑐᑦ ᐊᕐᕌᒍᓄᑦ ᑕᓪᓕᒪᓄᑦ 2007-ᒥᒃ 
2012-ᒧᑦ ᑯᐊᐳᕇᓴᖓᑕ ᐸᕐᓇᐅᑎᖏᑦ 
ᐊᑐᐃᓐᓇᕈᖅᑕᐅᓚᐅᖅᑐᑦ ᒪᓕᒐᓕᐅᖅᑎᑦ 
ᑲᑎᒪᔨᖏᓐᓄᑦ. ᓄᓇᕗᑦ ᓯᓚᑦᑐᖅᓴᕐᕕᖓᓄᑦ 
2009-2010-ᒥ ᐱᓕᕆᐊᒃᓴᓄᑦ ᐸᕐᓇᐅᑎᖏᑦ 
ᓯᕗᓪᓕᖅᐹᑦᓯᐊᖑᒻᒪᑦ ᑎᑎᕋᖅᑕᖏᑦ 
ᕿᒥᕐᕈᔭᐅᑦᓯᐊᓂᐊᕐᖓᑕ ᒪᓕᒐᓕᐅᖅᑏᑦ 
ᑲᑎᒪᔨᖏᓐᓄᑦ ᐊᒻᒪ ᐊᔾᔨᐸᓗᑐᐃᓐᓇᖏᑦ 
ᐱᓕᕆᕝᕖᑦ ᐋᖅᑭᑦᓱᖅᓯᒪᓂᖏᑦᑕ 
ᕿᒥᕐᕈᔭᐅᓕᕋᐃᒻᒪᑕ.  
 

ᑲᑎᒪᔨᕋᓛᑦ ᐅᔾᔨᕈᓱᒃᓯᒪᕗᑦ ᒐᕙᒪᒃᑯᑦ ᑎᒥᖁᑎᖓᑕ 
ᑲᑎᒪᔨᖏᑦ ᓄᑖᒥᒃ ᐱᓕᕆᔾᔪᓯᒃᓴᒥᒃ 
ᐋᖅᑭᑦᓱᐃᓇᓱᒻᒪᑕ ᑕᐃᒫᒃ ᒐᕙᒪᒃᑯᑦ ᑎᒥᖁᑎᖓᓪᓗ 
ᓄᑖᒥᒃ ᐱᓕᕆᔾᔪᓯᐅᓂᐊᓕᖅᑐᒥᒃ 
ᐋᖅᑭᑦᓱᐃᓇᓱᐊᕐᖓᑕ ᑐᑭᓯᐅᒪᖃᑎᒌᓐᓂᕐᒧᑦ 
ᐊᖏᖃᑎᒌᒍᑎᒃᓴᓂᒃ ᐋᖅᑭᑦᓱᐃᔪᓐᓇᖅᓯᖁᓪᓗᖏᑦ 
ᓯᕗᓪᓕᐅᔾᔭᐅᔪᒪᔪᓂᒃ ᑐᕌᒐᒃᓴᖏᓐᓂᓪᓗ 
ᐊᕐᕌᒎᓂᐊᖅᑐᒧᑦ. ᑲᑎᒪᔨᕋᓛᑦ ᑲᔪᖏᖅᑐᐃᕗᑦ 
ᒥᓂᔅᑕᒥᒃ ᑲᒪᒋᔭᖃᖅᑐᒥᒃ ᓄᓇᕗᑦ 
ᓯᓚᑦᑐᖅᓴᕐᕕᖓᑕ ᑎᒥᖓᓐᓂᒃ 
ᐃᖅᑲᓇᐃᔭᖃᑎᖃᖁᓗᒍ ᐃᓕᓐᓂᐊᖅᑐᓕᕆᔨᒃᑯᑦ 
ᒥᓂᔅᑕᖓᓐᓂᒃ ᑲᑐᔾᔨᓗᑎᒃ ᓯᕗᓪᓕᐅᔾᔭᐅᒋᐊᓕᓐᓂᒃ 
ᐋᖅᑭᑦᓱᐃᖁᓪᓗᒋᑦ.  
 
ᐃᒃᓯᕙᐅᑖᖅ, ᑕᐃᒫᒃ ᐅᖃᐅᓯᐅᓚᐅᕐᖓᑦ 
ᒪᓕᒐᓕᐅᖅᑎᐅᖃᑎᓐᓄᑦ, ᐃᒃᓯᕙᐅᑕᐅᖃᑕᐅᔪᖅ 
ᐃᓅᓯᕐᒥ ᖃᓄᐃᓐᖏᑦᓯᐊᕋᓱᐊᕐᓂᕐᒧᑦ 
ᑲᑎᒪᔨᕋᓛᖏᓐᓄᑦ, ᑕᒪᒃᑮᒃ ᐃᓕᓐᓂᐊᖅᑐᓕᕆᔨᒃᑯᑦ 
ᐱᓕᕆᕝᕕᖓᑦ ᐊᒻᒪ ᓄᓇᕗᒥ ᓯᓚᑦᑐᖅᓴᕐᕕᒃ ᓱᓕ 
ᐃᓕᓐᓂᐊᕈᑎᒃᓴᓂᒃ ᐃᓐᓄᕐᓄᑦ ᐱᓕᕆᐊᖃᕐᖓᑕ.  
 

ᑲᑎᒪᔨᕋᓛᑦ ᐃᓕᑕᖅᓯᓯᒪᒐᓗᐊᖅᑐᑎᒃ 
ᐃᒥᒃᑰᖓᔫᓐᓂᒃ ᒥᓂᔅᑕᖃᕐᓂᖅ ᐃᓐᓇᕐᓄᑦ 
ᐃᓕᓐᓂᐊᕈᑎᒃᓴᓂᒃ ᐊᕕᒃᓯᒪᓂᖏᓐᓂᒃ ᓄᑖᖑᒻᒪᑦ 

ᐱᕙᓪᓕᐊᔭᐅᓂᖓ, ᒪᓕᒐᓕᐅᖅᑏᑦ 
ᐱᒻᒪᕆᐅᓂᕋᐃᒻᒪᑕ 
ᑐᓴᐅᒪᖃᑎᒌᖏᓐᓇᕆᐊᖃᕐᓂᖏᓐᓂᒃ 
ᐱᓕᕆᕝᕕᖏᑦ ᑕᐃᒫᒃ ᕿᒪᒃᑲᑯᑕᖃᕐᓂᐊᓐᖏᒻᒪᑦ 
ᓄᓇᕗᒻᒥᐅᓂᒃ ᐃᓕᓐᓂᐊᕈᑎᒃᓴᓂᒃ 
ᐱᓕᒻᒪᒃᓴᐅᑎᒃᓴᓂᓪᓗ ᐱᓇᓱᐊᖅᑎᓪᓗᒋᑦ.  
 

ᐆᒃᑑᑎᑦᑎᐊᕙᐅᓂᐊᖅᑐᖅ ᒪᓕᑦᑎᒌᑦᓯᐊᖅᑐᒥᒃ 
ᑐᑭᒧᐊᖅᑎᑕᐅᓂᐊᖅᐸᑕ ᓄᓇᓕᓐᓂ ᐃᓐᓇᐃᑦ 
ᐃᓕᕝᕕᖏᑦ ᐱᒻᒪᕆᐅᓂᐊᕐᖓᑦ ᐋᖅᑮᔪᖃᖅᐸᑦ 
ᓯᓚᑦᑐᖅᓴᕐᕕᔾᔪᐊᑎᑐᑦ ᐃᓕᓐᓂᐊᕐᕕᒃᓴᒥᒃ 
ᐅᑭᐅᖅᑕᖅᑐᒦᓐᓂᐊᖅᑐᒥᒃ. ᒫᓐᓇᕋᑖᖅ 
ᐅᓂᒃᑳᓕᐊᖑᓚᐅᖅᑐᑦ ᐅᖃᖅᓯᒪᓚᐅᕐᖓᑕ ᓄᓇᕗᑦ 
ᓯᓚᑦᑐᖅᓴᕐᕕᒃ ᑎᑎᕋᖅᓯᒪᔪᑎᒍᑦ 
ᐊᑎᓕᐅᖃᑎᖃᕐᓯᒪᓕᕐᖓᑕ ᔫᑳᓐ ᓄᓇᑦᓯᐊᓪᓗ 
ᒐᕙᒪᒃᑯᖏᓐᓂᒃ ᐋᖅᑭᑦᓱᐃᖁᓪᓗᒋᑦ ᒪᓕᒐᖅᑎᒍᑦ 
ᑐᓐᖓᕕᐅᓂᐊᖅᑐᓂᒃ ᒪᑭᑎᑦᓯᒍᑎᒃᓴᓂᒃ 
ᐅᑭᐅᖅᑕᖅᑐᒥ ᓯᓚᑦᑐᖅᓴᕐᕕᔾᔪᐊᒃᓴᒥᒃ 
ᓄᓇᓐᖑᐊᒃᑯᑦ 60 ᑭᓪᓕᓐᖑᐊᖓᑕ 
ᖁᓛᓃᓐᓂᐊᖅᑐᒥᒃ.  
 

ᑕᑯᓐᓇᖅᑐᒍ ᐃᓕᓐᓂᐊᖅᑐᓕᕆᔨᒃᑯᑦ 
ᐱᓕᕆᕝᕕᖓᑕ ᐱᖁᔭᑖᖅᑲᐅᖓᑦ 
ᐃᓕᓐᓂᐊᖅᑐᓕᕆᓂᕐᒧᑦ ᒪᓕᒐᖅ ᐅᐃᒍᖏᓐᓂ 
ᐱᖃᓯᐅᔾᔭᐅᓯᒪᒻᒪᑦ ᑕᐃᔭᐅᓪᓗᑎᒃ ᓯᓚᑦᑐᖅᓴᕐᕖᑦ 
ᐊᒻᒪ ᐸᐃᑉᐹᖁᑎᑖᖅᑎᑦᓯᔩᑦ ᑎᒥᐅᔪᑦ ᒪᓕᒐᖓᑦ, 
ᑲᑎᒪᔨᕋᓛᑦ ᑲᔪᖏᖅᑐᐃᕗᑦ ᐃᓕᓐᓂᐊᖅᑐᓕᕆᔨᒃᑯᑦ 
ᒥᓂᔅᑕᖓᓐᓂᒃ ᐊᒻᒪ ᓄᓇᕗᑦ ᓯᓚᑦᑐᖅᓴᕐᕕᖓᓂᒃ 
ᑲᒪᒋᔭᖃᖅᑐᒥᒃ ᑲᑐᔾᔨᖃᑎᒌᓐᓂᒃᑯᑦ 
ᐋᖅᑭᑦᓱᐃᖁᓪᓗᒋᑦ ᐱᒋᐊᕈᑎᒃᓴᖏᓐᓂᒃ ᐊᒻᒪ 
ᑐᓴᐅᒪᑏᓐᓇᕐᓂᐊᕐᓗᒋᑦ ᒪᓕᒐᓕᐅᖅᑎᐅᖃᑕᐅᔪᑦ.  
 

ᓄᓇᕗᑦ ᓯᓚᑦᑐᖅᓴᕐᕕᖓᒍᑦ ᐃᓕᓐᓂᐊᕈᑎᒃᓴᑦ 
ᑲᔪᓯᑎᑕᐅᕙᒻᒪᑕ ᓄᓇᓕᓐᓂ ᓯᓚᑦᑐᖅᓴᕐᕖᑦ 
ᐃᓕᕝᕕᖏᑎᒍᑦ. ᓄᓇᓕᓐᓂ ᐃᓐᓇᕐᓄᑦ ᐃᓕᕝᕖᑦ 
ᐊᑑᑎᖃᓪᓚᕆᒻᒪᑕ ᐱᓕᕆᐊᖏᑦ ᓄᓇᓕᓐᓂᒥᐅᑦ 
ᐱᓕᒻᒪᒃᓴᕈᓐᓇᖁᓪᓗᒋᑦ ᖃᓄᑐᐃᓐᓇᖅᑦ 
ᐱᓇᓱᐊᕈᒪᔭᒥᓂᒃ ᖁᕝᕙᓯᓐᓂᖅᓴᒧᑦ 
ᐃᓕᓐᓂᐊᕈᒪᓐᓂᕈᑎᒃ ᐃᖅᑲᓇᐃᔮᒃᓴᒥᓪᓘᓐᓃᑦ 
ᕿᓂᕈᒪᓐᓂᕈᑎᒃ.  
 

ᑲᑎᒪᔨᕋᓛᑦ ᐅᔾᔨᕈᓱᒃᐳᑦ ᑕᐃᒫᒃ, 
ᐃᓛᓐᓂᓚᐅᓱᖓᒃᑯᑦ, ᐃᓐᓇᐃᑦ ᐃᓕᓴᐃᔨᖏᑦ 
ᓄᓇᓖᑦ ᐃᓕᕝᕕᖏᓐᓂ ᐊᔪᓐᖏᓐᓂᕆᒋᐊᓕᖏᓐᓂᒃ 
ᐃᓕᓴᐃᔨᐅᓂᕐᒧᑦ ᖃᐅᔨᒪᕙᓐᖏᒻᒪᑕ ᐅᕝᕙᓘᓐᓃᑦ 
ᐸᐃᑉᐹᖁᑎᖃᓐᖏᑦᑐᑦ ᐃᓕᓴᐃᔨᐅᓂᕐᒧᑦ. 
ᑲᑎᒪᔨᕋᓛᑦ ᑲᔪᖏᖅᑐᐃᕗᑦ ᒥᓂᔅᑕᒥᒃ 
ᐃᖅᑲᓇᐃᔭᖅᑎᖏᓐᓂᓪᓗ ᑕᐃᒫᒃ 
ᐃᖅᑲᓇᐃᔭᖅᑎᑖᕐᓂᐊᓕᕋᐃᒍᑎᒃ ᑖᒃᑯᐊ 
ᐃᓂᖏᓐᓄᑦ ᐅᔾᔨᕈᓱᒋᐊᖃᑦᑕᖁᓪᓗᒋᑦ 

ᑎᒍᒥᐊᕋᓗᐊᕐᒪᖔᑕ ᐱᓕᒻᒪᒃᓯᒪᓂᕆᒋᐊᓕᖏᓐᓂᒃ, 
ᖃᐅᔨᒪᒋᐊᓕᖏᓐᓂᒃ ᐊᒻᒪ ᐃᓕᖅᑯᓯᕆᓐᖏᑕᒥᓂᒃ 
ᐅᔾᔨᕈᓱᒋᐊᕈᑎᓂᒃ ᐃᓐᓇᕐᓄᑦ ᐃᓕᓴᐃᔨᐅᓗᓂ 
ᖃᐅᔨᒪᒋᐊᓕᖏᓐᓂᒃ.  
 

ᐅᖃᐅᓯᐅᓯᒪᒻᒪᑦ ᒪᕐᕉᒃ ᐱᖓᓱᓂᑦ ᐊᕕᑦᑐᖅᓯᒪᔪᑦ 
ᓯᓚᑦᑐᖅᓴᕐᕕᖏᓐᓂᒃ, ᐃᓐᓇᐃᑦ ᐃᓕᕝᕕᖏᑦ 
ᐅᑭᐅᖅᑕᖅᑑᑉ ᓯᓚᑦᑐᖅᓴᕐᕕᖓᑕ 
ᐃᓪᓗᖁᑎᖓᓃᒻᒪᑕ. ᒪᓕᒐᓕᐅᖅᑏᑦ ᐊᔭᐅᕆᕗᑦ 
ᒥᓂᔅᑕ ᐃᓱᒪᒃᓴᖅᓯᐅᖁᓪᓗᒍ ᖃᓄᑎᒋ 
ᐃᑲᔫᑎᖃᖅᑎᒋᔪᓐᓇᕐᒪᖔᑦ ᐃᒻᒥᑰᓕᖓᓕᕈᑎᒃ 
ᓄᓇᓕᓐᓂ ᐃᓐᓇᐃᑦ ᐃᓕᕝᕕᖏᑦ ᓲᕐᓗ 
ᐃᖃᓗᓐᓃᑐᑎᑐᑦ.  
 

>>ᐸᑦᑕᑐᖅᑐᑦ 
 

ᐃᒃᓯᕙᐅᑖᖅ, ᐊᓯᖏᑦ ᓄᓇᓕᓐᓂ 
ᐊᐅᓚᔾᔪᑎᓪᓗᐊᑕᐅᓄᑦ ᑭᓐᖒᒪᔭᐅᕙᑦᑐᑦ 
ᐅᖓᓯᒃᑐᒦᑦᑐᓂᒃ ᐃᓕᓐᓂᐊᕐᕕᒃᓴᓂᒃ ᖃᕆᓴᐅᔭᒃᑯᑦ 
ᐊᑐᐃᓐᓇᖅᑕᖃᕈᓐᓇᓐᖏᒃᑲᓗᐊᕐᒪᖔᑦ. 
ᑕᑯᓐᓇᖅᑐᒋᑦ ᒫᓐᓇ ᖃᕆᓴᐅᔭᒃᑯᑦ 
ᐱᓕᕆᔾᔪᑎᑭᓐᓂᖏᑕ ᐃᓚᖏᑦ ᓄᓇᓖᑦ, 
ᐊᔪᕐᓇᕐᖓᑦ ᑕᒪᓐᓇ ᒫᓐᓇᒃᑯᑦ. ᑭᓯᐊᓂᓕ 
ᑲᑎᒪᔨᕋᓛᑦ ᐅᑉᐱᕈᓱᖕᒪᑕ ᓄᓇᕗᑦ 
ᓯᓚᑦᑐᖅᓴᕐᕕᖓᓐᓂᒃ ᐅᖃᐅᓯᐅᓂᖓᓂ 
ᐱᖃᑕᐅᓪᓚᒃᑖᕆᐊᓕᐅᒐᓗᐊᑦ 
ᑲᒪᒋᔭᐅᓪᓚᕆᓕᖅᐸᑕ.  
 

ᐆᒃᑑᑎᒋᓗᒍ, ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 
ᐃᓄᓕᕆᔨᒃᑯᓪᓗ ᐱᒻᒪᕆᐊᓗᖕᓂᑦ ᓂᐅᕕᓚᐅᕐᖓᑕ 
ᑕᓚᕖᒃᓴᒃᑯᑦ ᐅᖓᓯᒃᑐᒦᓪᓗᓂ ᖃᕆᓴᐅᔭᑎᒍᑦ 
ᐋᓐᓂᐊᖅᑐᓕᕆᔾᔪᑎᐅᓂᐊᖅᑐᓂᒃ ᓄᓇᕗᑦ 
ᓄᓇᓕᖁᑎᖏᑦ ᐊᒻᒪ ᐅᖓᓯᒌᒃᑲᓗᐊᖅᑐᑎᒃ ᓄᑖᑦ 
ᐱᓕᕆᔾᔪᑎᑦ ᐊᑐᕐᓗᒋᑦ ᖃᐅᔨᔪᓐᓇᖅᓯᒪᒻᒪᑕ 
ᐋᓐᓂᐊᕐᕕᓕᐊᖅᐸᒃᑐᑦ ᖃᓄᐃᒻᒪᖔᑕ, 
ᐋᖅᑭᑉᐹᓪᓕᕈᑎᐅᓪᓗᑎᒃ ᐱᔨᒃᓯᕈᑎᓄᑦ ᐊᒻᒪ 
ᑕᕐᕆᔭᖅᓯᓐᓈᖅᑐᒍ ᐅᖓᓯᒃᑐᒦᑦᑐᓂ 
ᐅᖃᖃᑎᒋᔪᓐᓇᖅᑐᒋᑦ ᐊᒻᒪ 
ᐱᓕᒻᒪᒃᓴᕈᓐᓇᖅᓯᓪᓗᑎᒃ ᑕᕝᕙᑦᓴᐃᓐᓇᖅ.  
 

ᐃᓕᓐᓂᐊᕐᓂᖅ ᓇᓗᓇᐃᒃᑯᑎᑦᓯᐊᕙᐅᒻᒪᑦ 
ᖃᓄᐃᓕᕐᒪᖔᑕ ᓄᓇᕗᒻᒥᐅᑦ ᐊᒻᒪ 
ᐊᑐᐃᓐᓇᖃᖅᐹᓪᓕᕈᓐᓇᕐᖓᑕ ᓄᑖᓂᒃ 
ᐱᓕᕆᔾᔪᑎᓂᒃ ᖃᕆᓴᐅᔭᒃᑰᖅᑐᓂᒃ 
ᐊᑐᐃᓐᓇᖃᓕᕈᑎᒃ ᐅᓪᓗᒥ ᐊᒃᓱᐊᓗᒃ 
ᐃᑲᔫᑎᖃᕈᓐᓇᕐᖓᑕ ᐅᐸᓗᖓᐃᖅᑕᐅᓂᖏᓐᓂ 
ᖃᐅᔨᒪᔪᒻᒪᕆᐅᓕᓛᖅᑐᑦ ᑭᖑᕚᕗᑦ.  
 

ᐃᓕᓐᓂᐊᖅᓯᓐᓈᑦ ᐱᓕᒻᒪᒃᓴᐃᓂᖅ 
ᐸᐃᑉᐹᖁᑎᑖᕋᓱᐊᕐᓗᓂ ᓄᓇᕗᑦ ᓄᓇᓕᖏᓐᓂ 
ᐊᒃᓱᐊᓗᒃ ᒪᑐᐃᕈᑎᐅᓂᐊᕐᖓᑦ ᓄᓇᓕᓐᓄᑦ ᐊᒥᓱᑦ 

ᐃᖅᑲᓇᐃᔮᒃᓴᓂᒍᓐᓇᖅᓯᓗᑎᒃ. ᒪᓕᒐᓕᐅᖅᑏᑦ 
ᓂᕆᐅᑦᓯᐊᖅᐳᑦ ᑐᓴᖅᑎᑕᐅᒃᑲᓐᓂᕐᓂᐊᕆᐊᒃᓴᖅ 
ᒥᓂᔅᑕᒧᑦ ᓇᓪᓕᐊᑦ ᓄᓇᓖᑦ ᐃᖅᑲᓇᐃᔭᖅᓯᓐᓈᑦ 
ᐱᓕᒻᒪᒃᓴᐃᓂᐊᕐᒪᖔᑕ 
ᐸᐃᑉᐹᖁᑎᑖᕋᓱᓐᓂᐊᖅᑐᓂᒃ ᐊᕐᕌᒍᖓᓂ 2009-
2010. ᐆᒃᑑᑎᒋᓗᒍ ᖃᒪᓂᑦᑐᐊᖅ, ᑕᐃᒪᓐᖓᑦ 
ᐅᔭᕋᓐᓂᐊᕐᓂᖏᓐᓂ, ᓂᕆᐅᓯᒪᐃᓐᓇᕐᖓᑕ 
ᑐᓴᖅᑎᑦᓯᓛᖅᑐᓂᒃ ᐃᖅᑲᓇᐃᔭᖅᓯᓐᓈᑦ 
ᐱᓕᒻᒪᒃᓴᐃᓗᑎᒃ ᐸᐃᑉᐹᖁᑎᑖᕋᓲᑎᒃᓴᑦ 
ᐱᒋᐊᕐᓂᐊᕐᓂᖏᓐᓂᒃ ᖃᖓᑲᓪᓚᓂᒃ.  
 

ᐱᓕᕆᖃᑎᐅᖏᓐᓇᕐᒥᔪᑦᑕᐅᖅ ᓄᓇᕗᒥ 
ᐃᓪᓗᓕᕆᔨᕐᔪᐊᒃᑯᑦ ᑯᐊᐳᕇᓴᖓᑦ, 
ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᕝᕕᖓᑦ ᐊᒻᒪ 
ᓄᓇᕗᒥ ᓯᓚᑦᑐᖅᓴᕐᕕᒃᑯᑦ ᐃᖅᑲᓇᐃᔭᖅᓯᓐᓈᑦ 
ᐱᓕᒻᒪᒃᓴᖅᑕᐅᓗᑎᒃ ᐸᐃᑉᐹᖁᑎᑖᕋᓲᑏᑦ 
ᐃᓕᓐᓂᐊᕈᑎᒃᓴᖏᑦ ᐱᔾᔪᑎᒋᓪᓗᒋᑦ 
ᐃᖅᑲᓇᐃᔮᒃᓴᓂᓪᓗ ᐊᑐᐃᓐᓇᕈᐃᕕᐅᓗᑎᒃ 
ᓄᓇᓕᓐᓂ ᐃᓪᓗᓕᐅᕐᓂᖏᓐᓂ. ᑲᑎᒪᔨᕋᓛᑦ 
ᓂᕆᐅᒃᑭᕗᑦ ᑐᓴᐅᒪᑎᑕᐅᓂᐊᕆᐊᒃᓴᖅ ᑖᒃᑯᓂᖓ 
ᐱᒋᐊᓕᖅᑎᑕᐅᔪᓂᒃ.  
 

ᐃᒃᓯᕙᐅᑖᖅ, ᑲᑎᒪᔨᕋᒫᑦ ᓂᕆᐅᑦᓯᐊᖅᐳᑦ ᓄᓇᕗᒥ 
ᓴᓇᔨᕈᕆᐅᖅᓴᓂᕐᒧᑦ ᐃᓕᓐᓂᐊᕐᕕᒃ 
ᒪᑐᐃᖅᑕᐅᓛᕐᓂᐊᕆᐊᖓ ᑲᖏᖅᖠᓂᕐᒥ. 
ᑲᑎᒪᔨᕋᓛᑦ ᖁᕕᐊᒃᑭᕗᑦ ᐅᖃᕆᐊᒃᓴᖅ 
ᐅᔾᔨᕆᓯᒪᔭᒥᓂᒃ ᐃᓄᐃᑦ ᐃᖅᑲᓇᐃᔭᖅᑎᑖᖑᔪᒪᔪᑦ 
ᐊᒥᓲᓂᖏᓐᓂᒃ ᐃᓕᓐᓂᐊᕐᕕᒃᓴᖓᓂ. ᑲᑎᒪᔨᕋᓛᑦ 
ᓂᕆᐅᒃᑭᕗᑦ ᑐᓴᐅᒪᑎᑕᐅᖃᑦᑕᕐᓂᐊᕆᐊᒃᓴᖅ 
ᑐᓴᒐᒃᓴᖃᓕᕋᐃᑉᐸᑦ ᐅᔭᕋᓐᓂᐊᕐᓂᖕᒧᑦ 
ᐱᓕᕆᒻᒪᒃᓴᐃᕕᒃᓴᒧᑦ ᐸᕐᓇᑕᐅᕙᓪᓕᐊᓂᖏᓐᓂ.  
 

ᐃᓕᓐᓂᐊᕈᑎᒃᓴᑦ ᓯᓚᑦᑐᖅᓴᕐᕕᒃᑯᑦ 
ᑐᖅᑲᖅᑕᕐᕕᖏᓐᓂ ᑐᕌᒐᖃᓪᓗᐊᑕᕐᖓᑕ 
ᐱᓕᒻᒪᒃᓴᐃᓂᕐᒥᑦ ᐃᓕᓐᓂᐊᖅᑎᑦᓯᓂᕐᒥᓪᓗ 
ᐃᖅᑲᓇᐃᔮᖃᕈᒪᔪᓂᒃ ᐋᓐᓂᐊᖃᕐᓇᓐᖏᑦᑐᓕᕆᓂᕐᒥ 
ᐃᓕᓐᓂᐊᖅᑐᓕᕆᓂᕐᒥᓗ. ᑲᑎᒪᔨᕋᓛᑦ 
ᐃᑲᔪᖅᑐᐃᑦᓯᐊᕐᖓᑕ ᐱᒋᐊᖅᑎᑕᐅᔪᒪᔪᓂᒃ 
ᑖᒃᑯᓇᓂ, ᓄᓇᕗᒻᒥᐅᑦ ᐱᕕᖃᕈᓐᓇᖅᓯᖃᑦᑕᕐᖓᑕ 
ᐱᓕᒻᒪᒃᓴᓚᐅᖅᑐᑎᒃ ᐃᓕᓐᓂᐊᖅᑕᒥᓐᓂ 
ᐃᖅᑲᓇᐃᔮᖅᑖᕈᓐᓇᖅᓯᕙᒃᑲᒥᒃ ᐃᓕᓴᐃᔨᐅᓂᕐᒥ, 
ᐃᓄᓕᕆᓂᕐᒥ, ᐃᓱᒪᓕᕆᔨᐅᓂᕐᒥ, ᐊᒻᒪ 
ᑭᒍᓯᕆᔨᐅᓂᕐᒥ.  
 
ᓄᓇᕗᒥ ᐃᓕᓴᐃᔨᒃᓴᐅᓂᕐᒧᑦ ᐃᓕᓐᓂᐊᕈᑎᒃᓴᑦ 
ᓄᓇᓕᓐᓄᑦ ᐃᓚᓕᐅᔾᔭᐅᒐᔭᕐᓂᖏᑦ 
ᐃᓕᓐᓂᐊᕈᑎᖏᓐᓄᑦ ᐊᒃᓱᐊᓗᒃ ᓂᕆᐅᒋᔭᐅᓯᒪᒻᒪᑦ. 
ᑲᑎᒪᔨᐅᖃᑕᐅᔪᑦ ᑲᔪᖏᖅᑐᐃᕗᑦ ᒥᓂᔅᑕᒥᒃ 
ᖃᐅᔨᓇᓱᐊᖁᓗᒍ ᐅᐊᑦᓯᐊᕈ 

ᐃᓕᓐᓂᐊᕈᑕᐅᖃᑦᑕᓚᐅᖅᑐᑦ 
ᑲᔪᓯᑦᓯᐊᕈᑎᒋᓯᒪᔭᖏᓐᓂᒃ ᕿᒥᕐᕈᓗᓂ ᓲᕐᓗ 
ᐊᑭᑦᓯᕌᒃᑯᑦ ᒪᓕᒐᕐᓂᒃ ᐃᓕᓐᓂᐊᕐᕕᒃ ᐊᒻᒪ 
ᓂᕆᐅᑦᓯᐊᖅᐳᒍᑦ ᒐᕙᒪᒃᑯᑦ ᑐᓴᖅᑎᑦᓯᓛᕆᐊᖏᑦ 
ᑕᒪᑐᒥᖓ.  
 
ᐃᒃᓯᕙᐅᑖᖅ, ᐊᐅᓚᓂᖓ ᓄᓇᕗᒥ ᖃᐅᔨᓴᕐᕕᐅᑉ 
ᑎᒥᖓᑦ ᑐᓴᐅᒪᔭᐅᑦᓯᐊᓐᖏᒻᒪᑦ 
ᕿᒥᕐᕈᔭᐅᓚᐅᖅᓯᒪᑦᓯᐊᕋᑎᒃ ᐊᕐᕌᒍᓂ ᐊᓂᒍᖅᑐᓂ 
ᒪᓕᒐᓕᐅᖅᑏᑦ ᑲᑎᒪᔨᖏᑦ ᕿᒥᕐᕈᓂᖏᓐᓂ 
ᑮᓇᐅᔭᖅᑐᕈᑎᒃᓴᖏᓐᓄᑦ 
ᐊᑐᕈᒫᕐᓂᐊᖅᑐᖁᑎᖏᓐᓂᒃ. ᑕᐃᒫᓪᓕ ᓄᓇᕗᑦ 
ᓯᓚᑦᑐᖅᓴᕐᕕᒃ ᑕᑯᓐᓇᖅᑕᐅᓕᕐᓂᖓᑕ 
ᐃᒥᒃᑰᖓᓪᓗᓂ ᑎᒥᐅᒋᐊᖓ, ᐊᒃᓱᐊᓗᒃ ᑖᓐᓇ 
ᑎᒥᖁᑖ ᐱᕚᓪᓕᒃᑲᓐᓂᐅᑎᒃᓴᓂᒃ ᐃᒻᒥᓄᑦ 
ᑐᕌᒐᖃᕐᓂᖅᓴᐅᓂᐊᓕᖅᑐᑦ, ᓄᓇᕗᒥ ᐅᑭᐅᖅᑕᖅᑑᑉ 
ᓯᓚᑦᑐᖅᓴᕐᕕᖓᑕ ᑎᒥᖁᑖ ᐊᑖᓃᓕᕐᖓᑦ.  
 
ᒪᓕᒐᓕᐅᖅᑏᑦ ᖁᕕᐊᓚᐅᕐᒥᔪᑦ ᑐᓴᕆᐊᒃᓴᖅ 
ᒐᕙᒪᑐᖃᒃᑯᑦ ᑮᓇᐅᔭᖅᑖᖅᑎᑦᓯᔾᔪᑎᖏᓐᓂᒃ ᒫᓐᓇ 
ᐃᓪᓗᖁᑎᑐᖄᓗᖏᓐᓂᒃ ᓄᑕᐅᔪᓐᓃᖅᑐᓂᒃ 
ᐃᓇᖐᒍᑎᐅᓂᐊᖅᑐᓂᒃ ᓄᑖᖑᓂᖅᓴᓂᓪᓗ 
ᐃᓪᓗᓕᐅᕈᔾᔭᐅᓂᐊᓕᕐᖓᑕ ᐃᓕᕝᕕᓴᓂᒃ. 
ᒪᓕᒐᓕᐅᖅᑏᑦ ᓂᕆᐅᑦᓯᐊᖅᐳᑦ 
ᑐᓴᖅᑎᑕᐅᓛᕆᐊᒃᓴᖅ ᑐᓴᕆᐊᖃᓕᕋᐃᒍᑎᒃ 
ᓄᓇᕗᒥ ᖃᐅᔨᓴᕐᕕᐅᑉ ᑎᒥᖓᑎᒍ ᑭᓪᓕᓯᓂᐊᖅᑏᑦ 
ᐊᒻᒪ ᖃᐅᔨᓴᖅᑏᑦ ᐱᓕᕆᐊᒥᓂᖏᓐᓂᒃ.  
 
ᐱᔭᕇᕐᒪᑕ ᐅᖃᐅᓯᒃᑯᑦ ᒪᑐᐃᖅᓯᒍᑎᒃᑲ. 
ᒪᓕᒐᓕᐅᖅᑏᑦ ᐊᑐᓂ 
ᐊᐱᖅᑯᑎᒃᓴᖃᑐᐃᓐᓇᕆᐊᓖᑦ ᐅᖃᐅᓯᒃᓴᒥᓪᓘᓐᓃᑦ 
ᑲᔪᓯᕙᓪᓕᐊᓂᑦᑎᓐᓂ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓯᐊᓪ. (ᑐᓵᔨᑎᒍᑦ) 
ᐅᖃᐅᓯᒃᓴᑦᑎᐊᕙᐃᑦ. (ᑐᓵᔨᑎᒎᕈᓐᓃᖅᑐᖅ) ᑕᐃᒪ 
ᐱᒋᐊᓚᐅᓐᖏᓂᑎᓐᓂ ᐃᖅᑲᐃᑎᑦᑎᑲᓐᓂᕈᒪᕗᖓ 
ᓂᕈᐊᖅᑕᐅᖃᑎᒋᓯᒪᔭᕐᓄᑦ ᑖᒃᑯᐊ: ᐊᑐᒐᕗᑦ 
ᓇᒻᒥᓖᑦ 77(1), ᑖᒃᑯᐊ ᓇᓕᖅᓯᑐᐃᓐᓇᖅ 10 
ᒥᓂᑦᓯᓂᑦ ᐅᖃᐅᓯᖃᕈᓐᓇᖅᓯᓂᐊᕋᔅᓯ, ᐊᒻᒪᓗ 
ᑖᒃᑯᐊ ᐊᑐᒐᕗᑦ ᓱᓕ ᒪᓕᑦᑐᒋᑦ 77(2), 
ᐃᓱᒪᖅᓲᑎᒋᑦᑎᐊᕐᓂᐊᕋᔅᓯ ᓇᓕᖅᓯᑐᐃᓐᓇᖅ 
ᓂᓪᓕᑲᓐᓂᕈᒪᒍᔅᓯ ᐊᒻᒪᓗ ᓈᒻᒪᔫᒥᔪᓂᒃ 
ᓂᕈᐊᖅᑕᐅᓯᒪᔪᓂᑦ ᐅᓂᒃᑳᑎᑦᑎᒍᒪᓂᐊᕋᒪ. 
 
ᐊᒻᒪᓗ ᖃᓄᑐᐃᓐᓇᖅ ᐃᖅᑯᓪᓕᐅᑎᖃᕈᒪᓂᐊᕈᔅᓯ 
ᑖᒃᑯᐊ ᒪᓕᒐᓱᓪᓗᒋᑦ ᐅᕙᒍᑦ ᓵᖓᓃᑦᑐᓄᑦ ᐊᒻᒪᓗ 
ᒪᑉᐱᒐᕐᓃᑦᑐᑦ ᐃᓗᓕᖏᑦ ᑕᑯᓐᓈᓕᕈᑦᑎᒍ ᑖᒃᑯᐊ 
ᑐᕌᖓᔫᒥᔪᓂᒃ ᐊᐱᖅᑯᑎᔅᓴᖃᖃᑦᑕᕐᓂᐊᕆᕗᓯ. 

ᓇᓕᖅᓯᑐᐃᓐᓇᖅ ᓂᓪᓕᑐᐃᓐᓇᕈᒪᕕᓰ? ᒥᔅᑕ 
ᐊᐅᐸᓗᒃᑐᖅ. 
 
ᐊᐅᐸᓗᒃᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᖁᔭᓐᓇᒦᖅᐸᕋ ᒥᓂᔅᑕ ᐊᒻᒪᓗ 
ᐊᖓᔪᖅᑳᖓ ᓯᓚᑦᑐᖅᓴᕐᕕᐅᑉ ᑕᒡᕗᖓ 
ᑲᑎᒪᔪᓅᕐᖓᑦ. 
 
ᑕᐃᒪ ᐅᖃᖅᑲᐅᒻᒪᑦ ᑖᒃᑯᓄᐊ 
ᓴᓇᔨᒃᓴᓐᖑᕐᓂᐊᕐᓂᕐᒧᑦ ᐃᓕᓐᓂᐊᕈᑎᓂᑦ. ᑖᓐᓇᓕ 
ᖃᓄᐃᓕᖓᒻᒪᖔᖅ ᓴᓇᔨᒃᓴᓐᖑᕐᓂᐊᕐᓂᖅ 
ᑭᕙᓪᓕᕐᒥᑦ ᖃᒪᓂᑦᑐᐊᕐᒥᓪᓗ ᖃᓄᐃᓕᖓᒻᒪᖔᑦ? 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᐅᐸᓗᒃᑐᖅ. ᓇᓕᖅᓯ 
ᑭᐅᔪᓐᓇᖅᑭᓯᐅ? ᒥᓂᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐃᔅᓯᕙᐅᑖᖅ. ᓴᓇᔨᒃᓴᓐᖑᕐᓂᐊᕐᓂᕐᒧᑦ 
ᐃᓕᓐᓂᐊᕈᑏᑦ 2008-09-ᒥ ᑭᕙᓪᓕᕐᒥ 
ᐃᓕᓐᓂᐊᖅᑏᑦ ᑕᐅᔅᓱᒪ ᓴᓪᓕᕐᒥᑦ ᖃᒪᓂᑦᑐᐊᖅ, 
ᓴᓪᓕᖅ ᐊᒻᒪᓗ ᐊᕐᕌᒎᓯᒪᔪᓂᒃ ᑭᕙᓪᓕᕐᒥ 
ᐃᓕᓐᓂᐊᖃᑦᑕᓚᐅᖅᑐᑦ ᓇᐅᔮᓂ, ᓴᓪᓕᒥᓪᓗ 
ᑎᑭᕌᖅᔪᐊᕐᒥᓪᓗ 2007-08-ᒥ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 
ᓯᐅᑦᓴᒃ. ᒥᔅᑕ ᐊᐅᐸᓗᒃᑐᖅ. 
 
ᐊᐅᐸᓗᒃᑐᖅ (ᑐᓵᔨᑎᒍᑦ): ᖁᔭᓐᓇᒦᖅᐸᕋ ᒥᔅᑕ 
ᑭᐅᒻᒪᑦ. ᖁᕕᐊᓇᖅ ᑖᒃᑯᐊ ᐊᐅᓚᒻᒪᑕ ᐸᕐᓇᐅᑏᑦ 
ᒪᓕᑦᑐᒋᑦ.  
 
ᐊᐱᕆᒍᒪᒐᒪ ᑕᒪᒃᑯᐊ ᐃᓕᓐᓂᐊᕐᓂᐅᔪᓕᒫᑦ 
ᐱᒻᒪᕆᐅᒻᒪᑕ ᐃᒪᓐᓇ ᐃᓄᐃᑦ ᓇᒻᒥᓂᖅ 
ᒪᑭᒪᒍᓐᓇᕐᓂᐊᖅᑲᑕ ᑕᒪᒃᑯᓂᖓ 
ᐃᓕᓐᓂᐊᖃᑦᑕᕐᓗᑎᒃ  

ᓯᕗᓕᖅᑎᐅᓂᕐᒥᑦ ᐊᑑᑎᖃᑦᑎᐊᖅᑐᓂᒃ ᐊᒻᒪ 
ᐊᔪᓐᖏᔾᔪᑎᓂᑦ. 
 
ᐊᐱᕆᒍᒪᒐᒃᑯᑦ ᒥᓂᔅᑕ:: ᓄᓇᕗᑦ ᓯᓚᑦᑐᖅᓴᕐᕕᖓᓂ 
ᐃᓱᒪᒃᓴᖅᓯᐅᕈᑎᖃᓚᐅᖅᓯᒪᕚᑦ ᒪᑯᓂᖓ 
ᐋᓐᓂᐊᖅᑐᓕᕆᔨᒃᓴᐅᓂᕐᒧᐊᖓᔪᓂᑦ ᓲᕐᓗ 
ᖃᒃᑭᓇᖅᑐᓂᑦ, ᐱᕈᖅᑐᓕᕆᓂᕐᒥᒃ, ᑎᒥᓕᕆᓂᕐᒥᒃ 
ᓄᓇᕗᒻᒥᐅᑦ ᐅᐸᓗᖓᐃᔭᖅᓯᒪᒍᓐᓇᖁᓪᓗᒋᑦ 
ᓘᑦᑖᖑᖅᓴᓂᕐᒧᑦ ᐃᓕᓐᓂᐊᕐᓂᕐᒥᒃ? 
ᖁᔭᓐᓇᒦᒻᒪᕆᐊᓗᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒪ’ᓇ, ᒥᔅᑕ ᐊᐅᐸᓗᒃᑐᖅ. ᒥᓂᔅᑕ 
ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐃᔅᓯᕙᐅᑖᖅ. ᖁᔭᓐᓇᒦᕈᒪᕙᕋ ᑖᓐᓇ 
ᐊᐱᕆᔪᖅ. ᒫᓐᓇᐅᔪᖅ ᐃᓐᓇᐃᑦ ᐃᓕᓐᓂᐊᕐᕕᖓ 
ᓲᕐᓗ ᐋᓐᓂᐊᖅᑐᓕᕆᓂᕐᒧᑦ ᑖᓐᓇ 
ᐋᓐᓂᐊᓯᐅᖅᑎᕈᑦᓴᕐᒪᑕ. 
 
ᑕᐃᒪ ᐅᖃᖅᓯᒪᒐᒪ ᒪᓕᒐᓕᐅᖅᑎᓄᑦ ᐱᒻᒪᕆᐅᒻᒪᑦ 
ᓯᓚᑦᑐᖅᓴᕐᕕᒻᒧᑦ ᑕᒪᒃᑯᐊ ᓄᓇᓖᑦ 
ᐃᓚᐅᒋᐊᖃᕐᓂᖏᑦ ᐃᓕᓐᓂᐊᕐᓂᕐᒧᑦ ᑕᒪᒃᑯᐊᓗ 
ᑭᓲᓂᐊᕐᓂᖏᓐᓂ ᐃᓕᓐᓂᐊᕈᑕᐅᓂᐊᖅᑐᖅ. 
 
ᑕᒪᓐᓇ ᓄᓇᓕᓐᓄᑦ ᐱᒻᒪᕆᐅᓐᓂᕈᓂ ᑕᒪᓐᓇ 
ᐃᓱᒪᖅᓴᖅᓯᐅᕈᑎᒋᔪᓐᓇᑦᑎᐊᖅᑕᕗᑦ. ᖁᔭᓐᓇᒦᒃ, 
ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ ᓯᐅᑦᓴᒃ. 
ᐃᓕᓐᓂᐊᖅᑐᓕᕆᓂᖅ ᕿᒥᕐᕈᐊᕈᑦᑎᒍ 
ᑕᕝᕙᓃᔅᓯᓐᓈᕐᒥᔪᑦ child support and doctor 
studies ᑕᕝᕙᓃᔅᓯᓐᓈᕐᒥᔪᑦ. ᖁᔭᓐᓇᒦᒃ, ᒪ’ᓇ. 
ᑖᒃᑯᓄᖓ ᓱᓕ ᐅᖃᐅᓯᔅᓴᑐᐃᓐᓇᐃᑦ? ᒥᔅᑕ 
ᓂᓐᖓᖅ. 
 
ᓂᓐᖓᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᒥᓂᔅᑕ, ᓯᓚᑦᑐᖅᓴᕐᕕᒃᑯᑦ ᐊᔾᔨᒌᓐᖏᒻᒪᑕ ᑕᒪᒃᑯᐊ 
ᐃᓕᓐᓂᐊᕈᑎᒃᓴᐃᑦ ᐃᓪᓗᓕᐅᕈᑎᒃᓴᑦ, 
ᐅᖅᑰᓴᐅᓯᕆᓂᖅ,  

ᐅᐊᔭᓕᕆᓂᖅ, ᓱᕐᓗᓕᕆᓂᖅ, ᕿᔪᓕᕆᓂᖅ 
ᐊᓯᖏᓪᓗ. 
 
ᐊᒻᒪᓗ ᐊᑐᓂ ᓄᓇᓕᓐᓂ ᐃᒪᓐᓇ 
ᑮᓇᐅᔭᓕᕆᔨᕈᒪᖃᑦᑕᕋᓗᐊᕐᖓᑕ ᐃᒪᓐᓇ 
ᐸᐃᑉᐹᖁᑎᖃᖅᑐᒥᑦ. ᑐᓂᔭᐅᖃᑦᑕᐸᓪᓘᓐᓃᑦ 
ᑕᐃᒃᑯᓄᖓ ᓄᓇᕗᒻᒥ ᓄᓇᓖᑦ 
ᐃᓕᓐᓂᐊᖅᑎᑕᐅᑎᖏᓐᓅᑦ ᑲᑐᔾᔨᖃᑎᒌᓂᒃ? 
ᖁᔭᓐᓇᒦᒃ, ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓂᓐᖓᖅ. 
ᑖᒃᑯᓄᖓ ᐊᐱᖅᑯᓯᔅᓴᐃᑦ. ᒥᓂᔅᑕ ᓯᐅᑦᓴᒃ.  
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᒪᓕᒐᓕᐅᖅᑎ 
ᓴᖅᑭᑎᔪᖅ ᐊᐱᖅᑯᑎᑦᑎᐊᕙᒻᒥᑦ. ᑕᒪᒃᑯᐊ 
ᑮᓇᐅᔭᓕᕆᓂᖅ ᐊᒻᒪᓗ ᐊᐅᓚᑦᑎᔨᐅᓂᖅ 
ᐃᓕᓐᓂᐊᕈᑕᐅᖃᑦᑕᖅᑐᑦ ᑲᖏᖅᖠᓂᕐᒥ ᐊᒻᒪᓗ 
ᒫᓐᓇᐅᔪᖅ ᑕᐃᓐᓇ ᐃᓕᓐᓂᐊᕐᕕᑑᓪᓗᓂ 
ᑕᒪᒃᑯᓄᖓ.  
 
ᑕᒪᓐᓇ ᐱᒻᒪᕆᐅᒻᒪᑦ ᐱᒻᒪᕆᐅᑎᑕᐅᑉᐸᓂᓛᒃ 
ᓄᓇᓕᓐᓂ ᕿᒥᕐᕈᔭᐅᒃᑲᓐᓂᕈᓐᓇᖅᑐᑦ 
ᐃᓕᓴᐃᔨᓂᓪᓘᓐᓃᑦ ᓄᓇᓕᓐᓅᑎᑦᑎᒍᓐᓇᕋᔭᕐᖓᑕ 
ᑖᒃᑯᐊ ᑮᓇᐅᔭᐃᑦ ᓇᓂᔭᐅᓚᐅᖅᑎᓪᓗᒋᑦ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. (ᑐᓵᔨᑎᒍᑦ) ᑖᓐᓇ 
ᑮᓇᐅᔭᓕᕆᔨᓂᑦ ᐸᐃᑉᐹᖁᑎᖃᖅᑐᓂᑦ 
ᐃᓱᒪᒋᔭᖃᕐᖓᑦ. ᐊᒥᒐᖃᑦᑕᐃᓐᓇᕐᒪᑕ ᓄᓇᕘᒥ 
ᐊᒻᒪ ᒐᕙᒪᑦᑎᓐᓂ ᐱᔭᕐᓂᓐᖏᑦᑑᖏᓐᓇᕐᒪᑦ. 
(ᑐᓵᔨᑎᒎᕈᓐᓃᖅᑐᖅ) ᐊᐱᖅᑯᓯᔅᓴᑐᐃᓐᓇᐃᑦ?  
ᐃᓵᔅᓯᒪᔪᖃᕈᓐᓃᕐᖓᑦ N-3. . . ᒪᒥᐊᓇᖅ. ᒥᔅᑕ 
ᓂᖏᐅᖓᓐ.  
 
ᓂᖏᐅᖓᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᑉᐱᒐᖅ 1-
ᖓᓂᑦ ᒪᑐᐃᖅᓯᔾᔪᑎᒋᖅᑲᐅᔭᖏᓐᓄᑦ ᒥᓂᔅᑕ 
ᓯᐅᑦᓴᒃ,  

(ᑐᓵᔨᑎᒍᑦ) ᐋᖅᑭᐹᓪᓕᖁᓪᓗᒋᑦ ᓄᓇᓕᓐᓂ 
ᐱᔨᑦᑎᕈᑏᑦ ᐃᓕᓐᓂᐊᕈᑏᓪᓗ. 
ᓇᓗᓇᐃᕆᐊᒃᑲᓐᓂᕈᓐᓇᖅᑭᐅᒃ.  
 
ᖃᑦᑎᓂᒃ ᐊᕐᕌᒍᓂᑦ ᓴᓪᓕᓂᓪᓖᓛᒃ 
ᖃᐅᔨᖃᑦᑕᖅᓯᒪᒐᒪ ᐊᒥᓱᓂᒃ ᓲᕐᓗ ᐃᓐᓇᐃᑦ 
ᐃᓕᓐᓂᐊᖅᑎᑕᐅᔪᑦ 
ᐃᖅᑲᓇᐃᔮᕆᖃᑦᑕᖅᓯᒪᔭᖏᓐᓄᑦ 
ᐃᓕᓐᓂᐊᖅᓯᒪᔭᖏᓐᓂ ᖃᓄᖅ 
ᑎᑎᕋᕆᐅᖅᓴᑐᐃᓐᓇᓂᕐᒥᒃ 
ᐋᖅᑭᓱᐃᑎᑕᐅᖃᑦᑕᕐᓂᑰᒻᒪᑕ.  
 
ᐃᓕᓐᓂᐊᕈᑎᒃᓴᒃᑲᓐᓂᕈᑎᒃᓴᖏᓐᓂᑦ 
ᐊᓯᒃᑲᓐᓂᖏᓐᓂᒃ ᖃᓄᖅᑑᖅᓯᒪᕕᓰ? 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᐱᖅᑯᑎᑦᑎᐊᕙᒃ, ᒥᔅᑕ 
ᓂᖏᐅᖓᓐ. (ᑐᓵᔨᑎᒎᕈᓐᓃᖅᑐᖅ) ᑖᒃᑯᓄᖓ 
ᑭᐅᔭᐅᒐᓱᒍᓐᓇᖅᑳ? ᓇᓕᖅᓯᑭᐊᖅ ᑭᐅᒋᐊᕈᓐᓇᖅᑲ? 
ᒥᓂᔅᑕ ᓯᐅᑦᓴᒃ.  
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᒥᔅᑕ 
ᕚᓐᑐᒥᐅᓕᓐᒧᑦ ᑐᓂᓂᐊᕋᒃᑯ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᒥᔅᑕ ᕚᓐᑐᒥᐅᓕᓐ.  
 
ᕚᓐᑐᒥᐅᓕᑦ (ᑐᓵᔨᑎᒍᑦ): ᖁᔭᓐᓇᒦᒃ 
ᐊᐱᖅᓱᕈᓐᓇᕋᑖᕋᕕᑦ. ᐃᓐᓇᐃᑦ ᐃᓕᕕᒋᑦ 
ᐱᒻᒪᕆᐊᓘᒻᒪᑕ ᓄᓇᓕᓐᓂ ᒪᑐᐃᕈᑎᐅᕙᒻᒪᑕ 
ᐃᓐᓇᐃᑦ ᖁᕝᕙᓯᓐᓂᖅᓴᒧᑦ 
ᐃᓕᓐᓂᐊᑲᓐᓂᕈᓐᓇᖅᓯᓗᑎᑦ. 
 
ᐊᒻᒪᑦᑕᐅᖅ ᐱᔭᕇᖃᑎᖃᑦᑎᐊᖃᑦᑕᖅᑐᒍᑦ 
ᐃᓕᓐᓂᐊᕐᓂᓕᕆᔨᒃᑯᓐᓂᒃ. ᑖᓐᓇ 
ᕿᒥᕐᕈᖃᑎᒋᔪᒪᒐᑦᑎᒍ ᐃᓕᓐᓂᐊᖅᑐᓕᕆᔨᒃᑯᑦ  
ᐃᓐᓇᐃᑦ ᐃᓕᓐᓂᐊᕈᑎᒋᕙᑦᑕᖏᓐᓂ 
ᐃᓗᓕᓕᒫᖏᓐᓂᒃ ᕿᒥᕐᕈᓪᓗᑎᒃ. ᕿᒥᕐᕈᒌᕈᑦᑎᒍ 
ᑐᕌᒐᖃᕐᓂᖅᓴᐅᔪᒪᓂᐊᕋᑦᑕ ᐃᖅᑲᓇᐃᔮᔅᓴᓄᑦ 
ᑐᕌᖓᔪᓂᑦ ᐱᓕᒻᒪᓴᖅᑕᐅᖃᑦᑕᖁᓪᓗᒋᑦ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᕙᓐᑐᒥᐅᓕᓐ.  

(ᑐᓵᔨᑎᒎᕈᓐᓃᖅᑐᖅ) ᒥᔅᑕ ᓂᖏᐅᖓᓐ, ᑭᐅᔭᐅᕖᑦ? 
ᑖᒃᑯᓄᖓ ᓱᓕ ᐊᐱᖅᑯᓯᔅᓴᐃᑦ? ᒥᔅᑕ ᐊᐅᐸᓗᒃᑐᖅ.  
 
ᐊᐅᐸᓗᒃᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᐊᐱᕆᔪᒪᒐᒪ ᒥᓂᔅᑕᒧᑦ 
ᐊᖓᔪᖅᑳᖓᓂᓪᓗ ᓄᓇᕗᑦ 
ᓯᓚᑦᑐᖅᓴᕐᕕᒃᑯᖏᓐᓄᑦ. ᖃᓄᐃᓕᐅᖅᑲᑦ ᓄᓇᕗᑦ 
ᓯᓚᑦᑐᖅᓴᕐᕕᖓᑦ ᐋᓐᓂᐊᓯᐅᖅᑏᑦ ᑕᒫᓂ 
ᐱᔭᕇᖅᐸᓪᓕᐊᔪᑦ ᑲᔪᖏᑲᓐᓂᕈᑎᔅᓴᖏᓐᓂ 
ᓄᓇᕗᒻᒦᖏᓐᓇᖁᓪᓗᒋᑦ ᐃᖅᑲᓇᐃᔭᐃᓐᓇᖁᓪᓗᒋᑦ 
ᐊᒻᒪᓗ ᖃᓄᓕᒫᑦᑎᐊᖅ ᑕᒫᓃᒃᑲᓐᓂᕈᒪᔾᔪᑎᖏᓐᓂ 
ᐃᑲᔫᑎᔅᓴᓂᑦ ᑮᓇᐅᔭᔅᓵᓂᓪᓗ 
ᐊᑐᐃᓐᓇᕈᕐᕕᒋᓛᖅᐱᓯᐅᒃ? 
ᐅᖃᖅᓯᒪᔪᖃᖃᑦᑕᓚᐅᕐᒥᒻᒪᑦ ᐋᓐᓂᐊᓯᐅᖅᑎᕗᑦ 
ᖃᓪᓗᓈᓅᑐᐃᓐᓇᖃᑦᑕᖅᑐᑦ ᑕᒫᓂ ᐱᔭᕇᕋᐃᒐᒥ 
ᐃᓚᖏᑦ.  
 
ᓄᓇᕗᒻᒥ ᓯᓚᑦᑐᖅᓴᕐᕕᒃᑯᑦ 
ᐋᓐᓂᐊᓯᐅᖅᑎᔅᓴᐅᓂᕐᒧᑦ 
ᐃᓕᓐᓂᐊᖃᑦᑕᕋᓗᐊᕐᖓᑕ ᐱᔭᕇᖅᐸᓪᓕᐊᔪᑦ. 
ᐊᐱᖅᑯᑎᒐᓕ ᖃᓄᖅ ᑲᔪᖏᖅᑐᐃᖃᑦᑕᖅᐱᓯ 
ᓄᓇᕗᒻᒦᖏᓐᓇᕈᒪᖁᓪᓗᒋᑦ ᐱᔭᕇᖅᐸᓪᓕᐊᔪᑦ? 
ᖁᔭᓐᓇᒦᒻᒪᕆᐊᓗᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒪ’ᓇ. ᑖᓐᓇ 
ᐋᓐᓂᐊᖃᖅᑕᐃᓕᕆᔨᒃᑯᓐᓄᑦ ᒥᓂᔅᑕᐅᔪᒧᑦ 
ᑐᕌᖓᓂᖅᓴᐅᐸᓗᒃᑑᔮᖅᑐᓂ. ᑭᐅᒍᒪᒍᕕᐅᒃ ᓱᓕ 
ᑭᐅᓇᓱᒍᓐᓇᖅᑕᕋᓗᐊᑦ, ᒥᓂᔅᑕ ᓯᐅᑦᓴᒃ.  
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐃᔅᓯᕙᐅᑖᖅ. ᑕᐃᒪᐃᓕᓂᐊᕋᑖᕐᒥᔪᖓ 
ᑭᓯᐊᓂ ᐊᒃᓱᐊᓗᒃ ᐱᓂᐊᕐᓂᖃᖅᑐᒍᑦ ᑕᒫᓂ 
ᐋᓐᓂᐊᓲᖅᑏᑦ ᑕᒫᓃᖏᓐᓇᖁᒐᓗᐊᕋᑦᑎᒍ ᑭᓯᐊᓂ 
ᓄᓇᕗᒻᒥ ᐃᓕᓐᓂᐊᖅᑎᖃᑦᑕᖅᑕᕗᑦ ᐋᓐᓂᐊᓲᖅᑏᑦ 
ᑲᓇᑕᓕᒫᑦᓯᐊᒥ ᓇᒥᑐᐃᓐᓇᑦᑎᐊᖅ 
ᐃᖅᑲᓇᐃᔮᖃᕈᓐᓇᖅᓯᖃᑦᑕᕐᒪᑕ  
ᐃᓕᓐᓂᐊᕈᑎᑦᓯᐊᕙᐅᓂᖏᓐᓄᑦ 
ᐸᐃᑉᐹᖁᑎᑖᖃᑦᑕᕐᒪᑕ ᐃᓕᑕᕆᔭᐅᓗᑎᒃ. 
 
ᑕᐃᒫᒃ ᐃᓄᓕᕆᔨᒃᑯᓐᓄᑦ ᐊᒃᓱᐊᓗᒃ 
ᐃᑦᑎᒋᔭᐅᖃᑦᑕᕐᒪᑕ ᐱᔭᕇᖅᐸᓪᓕᐊᔪᑦ. 
ᑕᐃᒪᐃᓐᓂᖏᓐᓄᑦ ᐊᓯᖏᓐᓄᑦ  

ᑎᒍᔭᐅᑦᓴᐅᑎᒋᖃᑦᑕᖅᑐᐃᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᑖᒃᑯᓄᖓ ᐊᐱᖅᑯᓯᔅᓴᐃᑦ? 
ᐃᓗᓕᖏᓐᓄᑦ ᓵᒍᓐᓇᖅᓯᒻᒥᔪᒍᑦ. ᑖᒃᑯᐊ ᑲᑎᑦᑐᒋᑦ 
ᐊᑐᖅᑕᐅᔪᒪᔪᑦ ᓯᓚᑦᑐᖅᓴᕐᕕᒃᑯᓐᓄᑦ. 
$21,881,000. ᐊᖏᖅᑭᓯᐅᒃ?  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  
 
ᐃᒃᓯᕙᐅᑕᖅ: ᑖᒃᑯᐊ ᑕᕝᕙ ᑕᕝᕙᑑᒻᒪᑕ. ᑲᑎᑦᑐᒋᑦ. 
ᐊᖏᖅᑭᓰ ᑖᒃᑯᐊ ᐱᔭᕇᕈᓐᓇᓯᒻᒥᒻᒪᑕ 
ᐸᕐᓇᐸᓪᓕᐊᒍᓐᓇᓯᓪᓗᑎᒃ ᓯᓚᑦᑐᖅᓴᕐᕕᒃᑯᑦ?  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᓂᕈᐊᖅᑕᐅᖃᑎᒋᓯᒪᔭᒃᑲ. 
ᑖᒃᑯᐊ ᑕᕝᕙ ᐱᔭᕇᕐᒥᒻᒪᑕ.  
 
ᒥᓂᔅᑕ ᓯᐅᑦᓴᒃ ᖁᔭᓐᓇᒦᖅᑲᒋᑦ ᐊᒻᒪᓗ 
ᐃᖅᑲᓇᐃᔭᖅᑏᑦ ᐊᖓᔪᖅᑳᖅ ᕚᓐᑐᒥᐅᓕᓐ 
ᑕᒫᓃᒍᓐᓇᕋᑖᕋᔅᓯ. ᒥᓂᔅᑕ, ᓂᓪᓕᑲᐃᓐᓇᕈᒪᕖᑦ 
ᐱᔭᕇᕈᑎᓐᓂᑦ? ᒥᓂᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): ᐄ, 
ᐃᒃᓯᕙᐅᑖᖅ. ᖁᔭᓐᓇᒦᕕᔾᔪᐊᖅ. ᒪᑐᓯᒋᐊᕈᑎᓐᓂᑦ 
ᖁᔭᓐᓇᒦᕈᒪᕗᖓ ᐃᓱᒪᒃᓴᖅᓯᐅᕈᑎᖃᖅᑲᐅᒐᑦᓯ 
ᐱᓕᕆᕝᕕᑎᓐᓂ ᓄᓇᕗᑦ ᓯᓚᑦᑐᖅᓴᕐᕕᖓᓐᓂᑦ. 
2009-2010 ᐊᑐᕈᒫᓐᓂᐊᖅᑐᓂᒃ ᑮᓇᐅᔭᖅᑐᕈᑎᓂᒃ 
ᐸᕐᓇᐅᑎᓂᓪᓗ. ᖁᔭᓐᓇᒦᒃ ᐊᐱᖅᓱᖅᑲᐅᒐᑦᓯ 
ᐅᖃᐅᓯᑦᓯᓗ ᑖᒃᑯᐊ ᐱᒻᒪᕆᐊᓘᒻᒪᑕᐃᓛᒃ ᓄᓇᕗᒻᒥ 
ᓯᓚᑦᑐᖅᓴᕐᕕᒃᑯᑦ ᐱᓕᒻᒪᒃᓴᐃᖃᑦᑕᕐᓂᖅ 
ᐃᖅᑲᓇᐃᔮᒃᓴᓕᐅᕋᓱᑦᑎᓪᓗᑕ.  
 
ᐅᖃᖅᑲᐅᒐᒪ ᓄᓇᕗᑦ ᓯᓚᑦᑐᓴᕐᕕᒃ 
ᐱᒋᐊᕈᑎᖃᖅᓯᒪᒻᒪᑦ ᓄᓇᓕᓐᓂ. ᑖᒃᑯᐊ 
ᓄᓇᓕᓐᓂᑦ ᐃᓐᓇᕐᓄᑦ ᐃᓕᕝᕖᑦ ᐊᒃᓱᐊᓗᒃ 
ᐊᑑᑎᖃᕐᒪᑕ ᑲᔪᖏᖅᓴᖅᐸᔅᓯ  

ᐳᓛᕆᐊᖃᑦᑕᖁᓗᓯ ᐃᓐᓇᐃᑦ ᐃᓕᕝᕕᖓᓐᓄᑦ 
ᖃᐅᔨᒋᐊᕐᓗᓯᐅ ᖃᓄᐃᓘᖃᑦᑕᕐᒪᖔᑕ ᑖᒃᑯᐊ 
ᓄᓇᕗᒻᒥᐅᑕᐃᑦ ᐃᓄᖁᑎᒍᕗᑦ ᐃᓕᓐᓂᐊᖅᑐᑦ 
ᐃᓐᓇᐃᑦ. ᖁᔭᓕᖃᑦᑕᓚᖓᔪᑦ ᐳᓛᕆᐊᖃᑦᑕᕈᑦᓯᐅ.  
 
ᐊᒪᑦᑕᐅ ᐅᖃᐅᔾᔭᐅᖃᑦᑕᖁᔪᒍᑦ ᓄᓇᑦᓯᓐᓄᑦ 
ᐃᓕᕝᕕᓂᓪᓗ ᑭᓱᓂᑦ ᐃᓕᓐᓂᐊᕋᑦᓴᓂ 
ᐱᖁᔨᓕᒻᒪᖔᑦᓯ ᐃᓚᓕᐅᔾᔨᖁᔨᒻᒪᖔᑦᓯ ᐊᒻᒪᓗ 
ᖃᓄᖅᑑᕈᑎᒋᓗᒋᑦ ᐃᓪᓗᖁᑎᒋᔭᕗᑦ 
ᐃᓕᓐᓂᐊᕐᕕᓐᓂᑦ ᐃᓚᔭᐅᕙᓪᓕᐊᓂᐊᕐᖓᑕ.  
 
ᖁᔭᓐᓇᒦᒃ, ᐃᒃᓯᕙᐅᑖᖅ ᑲᑎᒪᔩᓪᓗ. ᒥᔅᑕ 
ᕚᓐᑐᒥᐅᓕᓐᓗ ᖁᔭᓐᓇᒦᖅᑕᕋ ᐅᕙᓃᒍᓐᓇᖅᑲᐅᒻᒪᑦ. 
ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. (ᑐᓵᔨᑎᒍᑦ) 
ᑲᑎᒪᔨᐅᖃᑎᒃᑲ ᖃᐃᖁᔭᐃᓐᓇᕆᕙᒃᑲ 
ᓯᓚᑦᑐᓴᕐᕕᖁᑎᑦᑎᓐᓄᑦ ᑕᒫᓂ. ᐊᒥᓱᑦ 
ᓂᕈᐊᖅᑎᖁᑎᓯ ᐃᓕᓐᓂᐊᕆᐊᖅᐸᒻᒪᑕ ᑕᒫᓂ ᐊᒻᒪ 
ᓂᕿᑦᑎᐊᕚᓗᓐᓂᑦ ᓂᖅᑎᐅᕆᐅᖅᓴᔪᑦ 
ᓂᖅᑎᐅᖃᑦᑕᕐᒪᖓ.  
 
(ᑐᓵᔨᑎᒎᕈᓐᓃᖅᑐᖅ) ᐱᔭᕇᕋᑦᑎᒍ ᓯᓚᑦᑐᖅᓴᕐᕕᒃ 
ᑮᓇᐅᔭᓪᓗᐊᑕᖏᓐᓂᑦ ᐊᒻᒪ ᖁᔭᓐᓇᒦᖅᑐᑎᑦ. 
ᐃᓵᔅᓯᒪᔪᖃᕐᖓᑦ, ᒥᔅᑕ ᐊᐅᐸᓗᒃᑐᖅ. 
 
ᐊᐅᐸᓗᒃᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᔅᓯᕙᐅᑖᖅ. ᓄᖅᑲᕈᒪᓕᕋᒪ ᐱᖁᔨᕗᒐ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐊᐅᐸᓗᒃᑐᖅ. 
ᐱᔭᕇᕈᒪᓕᕐᖓᑦ ᐊᒻᒪᓗ ᑖᓐᓇ ᐊᐃᕙᔾᔪᑎᔅᓴᐅᒐᓂ. 
ᑖᔅᓱᒧᖓ ᐱᒋᐊᕈᑎᒧᑦ ᓄᖅᑲᕈᒪᔪᓄᑦ ᓅᒋᐊᕈᑎᒧᑦ 
ᐊᑲᐅᔅᓴᖅᑐᑦ. ᐊᑲᐅᔅᓴᓐᖏᑦᑐᑦ ᓵᓚᐅᕗᓯ, ᑖᓐᓇ 
ᑲᔪᓯᕗᖅ. 
 
>>ᐃᓪᓚᖅᑐᑦ 

ᐃᖅᓱᒃᑏ, ᐊᐃᔪᓐᓇᓯᒻᒥᔭᐃᑦ ᑖᓐᓇ 
ᐅᖃᖅᑎᑦᑎᔨᕗᑦ. 
 
ᐅᖃᖅᑎ: ᑲᑎᒪᔾᔪᑎᑦᑎᓐᓄᑦ ᐅᑎᕐᓗᑕ. 20-ᖓᓄᑦ. 
ᐅᓂᒃᑳᖏᑦ ᑲᑎᒪᑐᐃᓐᓇᓚᐅᖅᑎᓪᓗᒋᑦ. ᒥᔅᑕ 
ᐅᑲᓕᖅ. 
 

ᑲᑎᒪᔾᔪᑎᒃᓴᖅ 20: ᑲᑎᒪᔨᕋᓛᑦ 
ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐅᓂᒃᑳᖓᑦ 

 
ᐅᑲᓕᖅ: ᖁᔭᓐᓇᒦᖓᓯᑦ, ᐅᖃᖅᑎᑦᑎᔩ. ᑖᒃᑯᐊ 
ᑲᑎᒪᔨᖁᑎᑎᑦ ᕿᒥᕐᕈᕙᓪᓕᐊᖅᑲᐅᔪᑦ ᒪᓕᒐᔅᓴᕐᒥᑦ 
ᓈᒻᒪᓕᒻᒥᒃ ᐊᑕᐅᓯᕐᒥᑦ ᐊᒻᒪᓗ ᑖᒃᑯᐊ 
ᓇᓚᐅᑦᑖᖅᓯᒪᔪᑦ ᐊᑐᖅᑕᐅᔪᒪᓂᐊᖅᑐᑦ 
ᕿᒥᕐᕈᓪᓗᑎᒍ ᐊᒻᒪᓗ ᑖᒃᑯᐊ ᐱᔭᕇᕐᔫᒥᒻᒥᔭᕗᑦ. 
ᐅᖃᖅᑎᑦᑎᔩ, ᓅᑦᑎᒋᐊᖅᐳᖓ ᑖᒃᑯᐊ 
ᑲᑎᒪᔾᔪᑎᒋᖅᑲᐅᔭᕗᑦ ᐊᖏᖅᑕᐅᖁᓪᓗᒋᑦ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐅᑲᓕᖅ. 
ᐱᖁᔨᕗᖔᕈᑎᑕᖃᕐᒪᑦ. ᐊᐃᑉᐱᖅᑕᐅᕚ? ᒥᔅᑕ 
ᑕᐹᖅᔪᒃ. ᑖᓐᓇ ᐱᖁᔨᕗᖔᕈᑦ ᓈᒻᒪᒻᒪᑦ. 
ᓈᒻᒪᔅᓴᖅᑐᑦ ᐃᓵᓚᐅᕐᒥᓕᑦ. ᓈᒻᒪᔅᓴᓐᖏᑦᑐᑦ. 
ᐱᖁᔨᕗᖔᕈᑦ ᑲᔪᓯᔪᖅ.  
 
(ᑐᓵᔨᑎᒍᑦ) ᑲᑎᒪᔾᔪᑎᔅᓴᖅ 21. ᐱᖓᔪᐊᓐᓂᒃ 
ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᑲᑎᒪᔾᔪᑎᔅᓴᖅ 
22. ᑲᑎᒪᔾᔪᑎᔅᓴᐃᑦ. ᒥᔅᑕ ᑯᐊᒃ. 
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐃᖅᑲᐅᒪᓂᐊᖅᐳᓯ ᖃᐅᑉᐸᑦ ᐱᓕᕆᐊᒃᓴᑦᑎᓐᓄᑦ 
ᑲᑎᒪᔨᕋᓛᑦ ᐃᓅᓯᕐᒥᑦ ᖃᓄᐃᓐᖏᑦᑎᐊᕋᓱᐊᕐᓂᕐᒧᑦ 
9:00-ᒥ ᐅᓪᓛᒃᑯᑦ ᐱᒋᐊᓛᕐᒪᑕ ᑐᒃᑑᑉ ᑲᑎᒪᕕᐊᓂᑦ.  
 
ᔫᓂ 16-ᒧᑦ ᑲᑎᒪᔾᔪᑎᔅᓴᐃᑦ: 
 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑲᑎᒪᔨᕋᓛᓂᑦ ᐅᓂᒃᑳᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ 

ᐅᓂᒃᑳᖓᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐃᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

• ᒪᓕᒐᒃᓴᖅ 3   

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

• ᒪᓕᒐᒃᓴᖅ 1 

• ᒪᓕᒐᒃᓴᖅ 2 

• ᒪᓕᒐᒃᓴᖅ 4 

• ᒪᓕᒐᒃᓴᖅ 5 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 
 



ᓇᒡᒐᔾᔭᐅ, ᔫᓂ 15, 2009 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᖁᔭᓐᓇᒦᒃ. ᑖᓐᓇ ᑲᑎᒪᓂᖅᐳᑦ 
ᓄᖅᑲᖓᑲᐃᓐᓇᕐᓂᐊᓕᕐᒥᔪᖅ 
ᓇᒡᒐᔾᔭᐅᓕᖅᑭᓐᖑᕋᓱᓐᓂᖓᓂ, ᔫᓂ 16, 1:30 
ᐱᒋᐊᓛᕆᕗᒍᑦ.  
 
ᐃᖅᓱᒃᑎ. 
 
>>ᑲᑎᒪᓂᖅ ᓄᖅᑲᖅᑐᖅ 17:53ᒧᐊᖅᑎᓪᓗᒍ



 

 

 
 


